
༄༅། །བཅོམ་ལྡན་འདས་དཔལ་གསང་བ་འདུས་པའི་མངོན་ 

རྟོགས་ཀྱི་ལྷན་ཐབས་བཞུགས་སོ།།

༄༅། །སངས་རྒྱས་ཐམས་ཅད་གཅིག་བསྡུས་པ། །བླ་མའི་ཞབས་ལ་ཕྱག་འཚལ་

ནས། །རྡོ་རྗེ་འཆང་དབང་མཉེས་བྱེད་པའི། །སྒྲུབ་ཐབས་ཆོ་གའི་བརྗོད་ཚུལ་བཤད། །དཔལ་

གསང་བ་འདུས་པ་ལྷ་སུམ་ཅུ་རྩ་གཉིས་ཀྱི་སྒྲུབ་པའི་ཐབས་བདག་གི་དཔལ་ལྡན་བླ་མ་རྡོ་རྗེ་འཆང་དེ་ཉིད་ཀྱི་ཞལ་སྔ་

ནས་མཛད་པ། རྣལ་འབྱོར་དག་པའི་རིམ་པའི་ཆོ་ག་ངག་ཏུ་འདོན་པའི་ཚེ་བརྗོད་ཚུལ་མཐའ་གཅིག་ཏུ་ངེས་པར་བྱ་བ་

ནི་འདི་ལྟར་ཤེས་པར་བྱའོ།།

དང་པོར་ཡིད་དང་མཐུན་པའི་གནས་སུ་བྲིས་སྐུ་དང་མཆོད་རྫས་གཏོར་མ་ནང་མཆོད་རྡོར་དྲིལ་ལ་སོགས་པ་

རྣམས་ཚོགས་པར་བྱ་སྟེ། སྒྲུབ་པ་པོ་རྣམས་རིམ་པ་ཇི་ལྟ་བར་འཁོད་ནས། སྒྲུབ་པ་པོའ་ིམདུན་དུ་ཆུ་གཉིས་སྔོན་དུ་འགྲོ་

བའི་མཆོད་པ་ཉེར་སྤྱོད་ལྔ་རང་གི་གཡས་ནས་བརྩམས་ཏེ་དགོད་ཅིང༌། ནང་མཆོད་གཡོན་དྲིལ་བུ་གཡས་རྡོ་རྗེ་གཡོན་དུ་

བཤམ། དམའ་བའི་ཕྱོགས་སུ་སྔོན་འགྲོ་གཏོར་མ་དང༌། ཕྱོགས་སྐྱོང་ལ་འབུལ་བའི་ཆུ་བཞི་སྔོན་དུ་འགྲོ་བའི་ཉེར་སྤྱོད་ལྔ་

རྣམས་ཕྱོགས་སྐྱོང་གི་གཡས་རང་གི་གཡོན་ནས་མགོ་བརྩམས་ཏེ་བཤམ། དེ་ནས་ལས་ཀྱི་རྡོ་རྗེས། ཕྱག་འཚལ་ནས། 

ནང་མཆོད་བྱིན་རླབས་མཛད་པར་ཞུ། ཞེས་བརྗོད་ནས། ཆོ་ག་ལ་འཇུག་པ་ནི། རང་ཉིད་ཞེ་སྡང་རྡོ་རྗེ་སྐུ་

མདོག་མཐིང་ནག་ནག་དཀར་དམར་བའི་ཞལ་གསུམ་ཕྱག་དྲུག་གི་གཡས་རྡོ་རྗེ་འཁོར་ལོ་པདྨ། 

གཡོན་དྲིལ་བུ་རིན་ཆེན་རལ་གྲི་འཛིན་པ། རང་དང་འདྲ་བའི་རེག་བྱ་རྡོ་རྗེ་མས་འཁྱུད་པ་གཉིས་

ཀའང་རིན་པོ་ཆེའི་རྒྱན་བརྒྱད་ཀྱིས་བརྒྱན་པ། སྐུ་སྟོད་ལྷ་རྫས་ཀྱི་གོས་ཀྱི་ག་ཤལ་བྱས་ཤིང༌། སྐུ་

སྨད་ལྷ་རྫས་ཀྱི་དར་གྱི་ཤམ་ཐབས་འཕྱར་བར་གྱུར། རྡོ་རྗེ་དྲིལ་བུ་འཛིན་པ་སྦྱིན་སྲེག་གི་སྐབས་ལྟར་བྱས་

ནས། ཨོཾ་ཨཱཿབིགྷྣཱན་ཏ་ཀྲི་ཏ་ཧཱུཾ། ཨོཾ་ཤཱུ་ནྱ་ཏ་ཛྙཱ་ན་བཛྲ་སྭ་བྷཱ་ཝ་ཨཱཏྨ་ཀོ྅ཧཾ། སྟོང་པར་གྱུར། སྟོང་

པའི་ངང་ལས་ཧཱུཾ་ཡཾ་ཧཱུཾ་གི་ཡཾ་སྔོ་སྐྱ་ལས་བྱུང་བའི་རླུང་གི་དཀྱིལ་འཁོར་ལྗང་སྔོན་ཟླ་གམ། ཞེས་པ་

ནས། ཨོཾ་ཨཱཿཧཱུཾ། ལན་བདུན་བརྗོད་པའི་བར་གྱིས་ནང་མཆོད་འོག་ནས་འབྱུང་བ་ལྟར་བྱིན་གྱིས་

རླབས། ཡང་ཕྱག་འཚལ། སྔོན་འགྲོ་གཏོར་མའི་མཆོད་པ་བྱིན་རླབས་མཛད་པར་ཞུ། ཞེས་བརྗོད་



མཁས་གྲུབ་རྗེའི་གསུང་འབུམ་ཕ།2

ནས་ཐོག་མར་སྔོན་འགྲོའ་ིམཆོད་པ་བྱིན་གྱིས་བརླབ་པ་ནི། ཨོཾ་ཨཱཿབིགྷྣཱན་ཏ་ཀྲྀཏ་ཧཱུཾ། ཨོཾ་ཤཱུནྱཏཱ་

ཞེས་པ་ནས། ཧཾ། སྟོང་པར་གྱུར། སྟོང་པའི་ངང་ལས་ཨཱཿལས་བྱུང་བའི་ཐོད་པ་ཡངས་ཤིང་རྒྱ་ཆེ་བ་

རྣམས་ཀྱི་ནང་དུ་ཨོཾ་པཱཾ་པུཾ་ལ་སོགས་པ་སོ་སོའ་ིམིང་ཡིག་དང་པོ་ཐིག་ལེས་བརྒྱན་པ་ཞུ་བ་ལས་

བྱུང་བའི་མཆོད་ཡོན། ཞབས་བསིལ། ཞལ་བསིལ། བསང་གཏོར། མེ་ཏོག་བདུག་སྤོས་མར་མེ་

དྲི་ཞལ་ཟས་རོལ་མོ་རྣམས་རང་བཞིན་སྟོང་པ་རྣམ་པ་མཆོད་རྫས་བྱེད་ལས་དབང་པོ་དྲུག་གི་སྤྱོད་

ཡུལ་དུ་ཟག་པ་མེད་པའི་བདེ་བ་ཁྱད་པར་ཅན་བསྐྱེད་པར་གྱུར། ཨོཾ་ཨརྒྷཾ་ཨཱཿཧཱུཾ། ཞེས་པ་ནས། ཤཔྟ་

ཨཱཿཧཱུཾ། ཞེས་པའི་བར་གྱིས་བྱིན་གྱིས་བརླབ།

དེ་ནས། ཨོཾ་ཨཱཿབིགྷྣཱན་ཏ་ཀྲྀཏ་ཧཱུཾ། ཞེས་པ་ནས། ཡི་གེ་གསུམ་ལན་བདུན་བརྗོད་པའི་བར་གྱིས་གཏོར་མ་

ནང་མཆོད་ལྟར་བྱིན་གྱིས་བརླབ། དེ་ནས་དབུལ་བ་ནི། རང་གི་ཐུགས་ཀའི་ཧཱུཾ་སྔོན་པོའ་ིའོད་ཟེར་ལྕགས་ཀྱུའི་

རྣམ་པ་ཅན་གྱིས་ཕྱོགས་སྐྱོང་བཅོ་ལྔ་འཁོར་དང་བཅས་པ་བཀུག་སྟེ་ཕྱོགས་མཚམས་རྣམས་སུ་

གནས་པ་ནི། ཤར་དུ་རྡོ་རྗེ་མཚོན་ཆ་སེར་པོ། ཞེས་པ་ནས། འདུས་པའི་ལྷ་ཤེས་རབ་མ་དང་བཅས་

པའི་སྐུར་བཞེངས་པའི་མགྲོན་རྣམས་ཀྱི་ལྗགས་ཧཱུཾ་ལས་སྐྱེས་པའི་རྡོ་རྗེ་གཅིག་པ་དམར་པོ་འོད་ཀྱི་

སྦུ་གུ་ཅན་རྣམས་སུ་གྱུར། ཨོཾ་ཨཱཿཧྲིཿཔྲ་ཝ་ར། ཞེས་སོགས་ཆུ་བཞི་ཕུལ་ནས། ཨོཾ་ཨཱཿདུས་གསུམ་སྐྱེས་

པ་ཀུན་དང་ཕྱོགས་བཅུ་ཡི། །ཞེས་པ་ནས། ཞི་བ་དང་ནི་བསྲུང་བར་མཛད་དུ་གསོལ། །ཧཱུཾ་སྭཱཧཱ། ཨོཾ་

ཨཱཿཧྲཱིཿཔྲ་ཝ་ར་སད་ཀཱ་རཾ་ཨཱཉྩ་མ་ཎཾ་པྲ་ཏཱི་ཙྪ་ཧཱུཾ་སྭཱཧཱ། ཨོཾ་ཨཱཿཧྲཱིཿཔྲ་ཝ་ར་སད་ཀཱ་རཾ་ཨརྒྷཾ་པྲ་ཏཱི་ཙྪ་

ཧཱུཾ་སྭཱཧཱ། ཨོཾ་བཛྲ་ཏཾ་བུ་ལ་ཡེ་སྭཱཧཱ། ཞེས་པ་རྣམས་ཀྱིས་ཞལ་བསིལ་མཆོད་ཡོན་སོ་རྩི་རྣམས་དབུལ། ཨོཾ་ད་ཤ་

དིཀ་ལོ་ཀ་པཱ་ལ་ས་པ་རི་ཝཱ་ར་པུཥྤེ་པྲ་ཏཱི་ཙྪ་ཧཱུཾ་སྭཱཧཱ། ཞེས་པ་ནས། ཤཔྟ་པྲ་ཏཱི་ཙྪ་ཧཱུཾ་སྭཱཧཱ། ཞེས་པའི་བར་

གྱིས་ཉེར་སྤྱོད་ལྔ་དང༌། ད་ཤ་དིཀ་ལོ་ཀ་པཱ་ལ་ས་པ་རི་ཝཱ་ར་ཨོཾ་ཨཱཿཧཱུཾ། ཞེས་པས་ནང་མཆོད་དབུལ། མ་རྙེད་

ཡོངས་སུ་མ་ཤེས་དང༌། །གང་ཡང་ནུས་པ་མ་མཆིས་པས། །འདིར་ནི་བྱ་བ་གང་བགྱིས་པ། །དེ་

ཀུན་ཁྱོད་ཀྱིས་བཟོད་མཛད་རིགས། །ཡི་གེ་བརྒྱ་པ་ལན་ཅིག་བརྗོད། ཨོཾ་ཨཱཿཧཱུཾ་བཛྲ་མུཿཕྱོགས་སྐྱོང་

འཁོར་བཅས་རང་གནས་སུ་གཤེགས་པར་གྱུར། ཞེས་བརྗོད་སེ་གོལ་གཏོག །དེ་ནས་ཕྱག་འཚལ། བདག་

བསྐྱེད་ཀྱི་མཆོད་པ་བྱིན་རླབས་མཛད་པར་ཞུ། ཞེས་པ་བརྗོད། 

དེ་ནས། ཨོཾ་ཨཱཿབིགྷྣཱན་ཏ་ཀྲཏྀ་ཧཱུཾ། ཞེས་པ་ནས། ཨཱཉྩ་མཱ་ཎཾ་དང་པྲོ་ཀྵ་ནཾ། གཉིས་དོར་བ་མ་གཏོགས་



གསང་འདུས་མངོན་རྟོགས་ལྷན་ཐབས། 3

ཉེར་སྤྱོད་བྱིན་རླབས་སྔོན་འགྲོ་བཞིན་བྱས་པའི་མཇུག་ཏུ། ཨོཾ་ཨཱཿརཱུ་པ་བཛྲ་ཧཱུཾ། ཞེས་པ་ནས། ཨོཾ་ཨཱཿསྤརྴ་བཛྲ་

ཨཱཿཧཱུཾ། ཞེས་པའི་བར་བརྗོད། དེ་ནས་སློབ་མས་གྲལ་གྱི་མཐའ་ལོགས་སུ་སོང་སྟེ། ཕྱག་གསུམ་འཚལ་ནས་མཎྜལ་

སྤྱིར་བཤམ། ཕྱག་གསུམ་འཚལ་ཏེ་གཙོ་བོའ་ིཕྱག་ཏུ་མེ་ཏོག་སྤོས་རེང་དང་བཅས་པ་ཕུལ་ནས་གཞན་སོ་སོའ་ིཕྱག་ཏུ་མེ་

ཏོག་ཡས་རིམ་གྱིས་དབུལ། ཕྱག་གསུམ་འཚལ་ནས་མེ་ཏོག་དང་བཅས་པའི་ཐལ་མོ་སྦྱར་ནས། སེམས་ཅན་དོན་དུ་

སེམས་དགེ་བས། །རྣལ་འབྱོར་པ་ཡི་ཚོགས་རྣམས་ཀུན། །ཚུལ་བཞིན་ཆོ་ག་ལྡན་པ་ཡིས། །རྣལ་

འབྱོར་ལ་ནི་ཉེར་གནས་མཛོད། །ཅེས་ལན་གསུམ་གྱིས་སྒྲུབ་པ་པོ་སྤྱི་ལ་གསོལ་བ་གདབ། ཕྱག་གསུམ་འཚལ་

ནས་བླ་མ་མ་གཏོགས་པའི་མེ་ཏོག་མས་རིམ་གྱིས་བསྡུ། ཕྱག་གསུམ་འཚལ་ནས། མཎྜལ་བཀོད་དེ་ཐམས་ཅད་ཀྱི་ཐུན་མོང་

དུ་བླ་མ་ལ་ཐུགས་དམ་ལ་བསྐུལ་བའི་ཡོན་དུ་དབུལ། གཙོ་བོས་ཀྱང་རང་གི་མེ་ཏོག་བླ་མ་གོང་མ་ལ་དབུལ་བའི་ཕྱིར་མེ་

ཏོག་མཎྜལ་གྱི་སྟེང་དུ་སྤུངས་ནས། སློབ་མས་མཎྜལ་རྟེན་གྱི་དྲུང་དུ་བཞག་སྟེ་ཕྱག་གསུམ་བྱས་ནས་རང་གི་གྲལ་ལ་འཁོད། 

དེ་ནས་གཙོ་བོས། བཤགས་པ་དང་བསྡམས་པ་སྔོན་དུ་འགྲོ་བ་ཅན་གྱི་ལྷའི་རྣལ་འབྱོར་ལ་གནས་པར་

མཛད་པར་ཞུ། ཞེས་བརྗོད་ནས། ཡིད་ཀྱི་རོལ་པ་དྲི་མེད་ཟླ་འདྲས་བསྒྲུབས། །ཞེས་པ་ནས། སེམས་ནི་

བྱང་ཆུབ་དམ་པར་བསྐྱེད་པར་བགྱི། །ཞེས་པའི་བར་གྱི་སྐྱབས་འགྲོ་སོགས་ལན་གསུམ་བྱ། 

དེ་ནས་རྡོ་རྗེ་སེམས་དཔའི་བསྒོམ་བཟླས་ནི། རང་གི་སྤྱི་བོར་པཾ་ལས་པདྨ་དང་ཨ་ལས་ཟླ་བའི་

སྟེང་དུ། ཧཱུཾ་ལས་རྡོ་རྗེ་རྩེ་ལྔ་པ་དཀར་པོ་ལྟེ་བ་ལ་ཧཱུཾ་གིས་མཚན་པ། དེ་ལས་འོད་འཕྲོས་འདུས་

ཡོངས་སུ་གྱུར་པ་ལས་རྡོ་རྗེ་སེམས་དཔའ་དཀར་པོ་རྡོ་རྗེ་དང་དྲིལ་བུ་འཛིན་པ། ཡུམ་རྡོ་རྗེ་སྙེམས་

མ་དཀར་མོ་རྡོ་རྗེ་དང་དྲིལ་བུ་འཛིན་པས་འཁྱུད་པ། གཉིས་ཀའང་རིན་པོ་ཆེའི་རྒྱན་སྣ་ཚོགས་པས་

སྤྲས་པ། རྡོ་རྗེའི་སྐྱིལ་ཀྲུང་གིས་བཞུགས་པ། དེའི་ཐུགས་ཀར་ཟླ་བའི་སྟེང་དུ་ཧཱུཾ་དཀར་པོ། དེ་

ལས་འོད་ཟེར་འཕྲོས་རང་དང་འདྲ་བའི་ཡེ་ཤེས་པ་སྤྱན་དྲངས། ཨོཾ་བཛྲ་སཏྭ་ས་པ་རི་ཝཱ་ར་ཨརྒྷཾ་

པྲ་ཏཱི་ཙྪ་ཧཱུཾ། ཞེས་པ་ནས། ཤཔྟའི་བར་དང༌། ཛཿཧཱུཾ་བཾ་ཧོཿགཉིས་སུ་མེད་པར་གྱུར། སླར་ཡང་ཐུགས་

ཀའི་ཧཱུཾ་ལས་འོད་ཟེར་འཕྲོས། དབང་གི་ལྷ་རྣམས་སྤྱན་དྲངས། ཨོཾ་པཉྩ་ཀུ་ལ་ས་པ་རི་ཝཱ་ར་ཨརྒྷཾ་

པྲ་ཏཱི་ཙྪ་ཧཱུཾ་སྭཱཧཱ། ཞེས་པ་ནས། ཤཔྟ་པྲ་ཏཱི་ཙྪ་ཧཱུཾ་སྭཱཧཱ། དེ་བཞིན་གཤེགས་པ་ཐམས་ཅད་ཀྱིས་མངོན་

པར་དབང་བསྐུར་དུ་གསོལ། ཞེས་གསོལ་བ་བཏབ་པས། དེ་རྣམས་ཀྱིས་ཡེ་ཤེས་ཀྱི་བདུད་རྩིས་

གང་བའི་བུམ་པ་ཐོགས་ནས། ཨོཾ་སརྦ་ཏ་ཐཱ་ག་ཏ་ཨ་བྷི་ཥེ་ཀ་ཏ་ས་མ་ཡ་ཤྲཱི་ཡེ་ཧཱུཾ། ཞེས་དབང་



མཁས་གྲུབ་རྗེའི་གསུང་འབུམ་ཕ།4

བསྐུར་སྐུ་ཡེ་ཤེས་ཀྱི་བདུད་རྩིས་གང༌། མི་བསྐྱོད་པས་དབུ་བརྒྱན་པར་གྱུར། བཅོམ་ལྡན་འདས་

རྡོ་རྗེ་སེམས་དཔའ་བདག་གཞན་སེམས་ཅན་ཐམས་ཅད་ཀྱི་སྡིག་སྒྲིབ་དང་དམ་ཚིག་ཉམས་པ་

ཐམས་ཅད་བྱང་ཞིང་དག་པར་མཛད་དུ་གསོལ། ཞེས་གསོལ་བ་བཏབ་པས་ཐུགས་ཀའི་ཧཱུཾ་ལས་

འོད་ཟེར་འཕྲོས། སེམས་ཅན་ཐམས་ཅད་ཀྱི་སྡིག་སྒྲིབ་སྦྱངས། སངས་རྒྱས་སྲས་བཅས་ལ་མཉེས་

པའི་མཆོད་པ་ཕུལ། དེ་རྣམས་ཀྱི་ཡོན་ཏན་ཐམས་ཅད་འོད་ཀྱི་རྣམ་པར་བསྡུས་ནས། ཐུགས་ཀའི་

ཧཱུཾ་ལ་ཐིམ་པས་གཟི་བརྗིད་དང་མཐུ་སྟོབས་ཕུན་སུམ་ཚོགས་པར་གྱུར། ཨོཾ་བཛྲ་སཏྭ་ས་མ་ཡ། 

མ་ནུ་པཱ་ལ་ཡ། བཛྲ་སཏྭ་ཏྭེ་ནོ་པ་ཏི་ཥྠ་ཌི་ཌྷོ་མེ་བྷཱ་ཝ། སུ་ཏོ་ཥྱོ་མེ་བྷཱ་ཝ། ཨ་ནུ་རཀྟོ་མེ་བྷ་ཝ། སུ་

པོ་ཥྱོ་མེ་བྷཱ་ཝ། སརྦ་སིདྡྷི་མྨེ་པྲ་ཡཙྪ། སརྦ་ཀརྨ་སུ་ཙ་མེ་ཙིཏྟཾ་ཤྲཱི་ཡཾ་ཀུ་རུ་ཧཱུཾ། ཧ་ཧ་ཧ་ཧ་ཧོ། བྷ་

ག་ཝཱན་སརྦ་ཏ་ཐཱ་ག་ཏཱ། བཛྲ་མ་མེ་མུཉྩ། བཛྲི་བྷཱ་ཝ་མཧཱ་ས་མ་ཡ་སཏྭ་ཨཱཿཧཱུཾ་ཕཊ། ཅེས་བཟླས། 

ཐུགས་ཀའི་ཧཱུཾ་ལ་ཡིག་བརྒྱས་བསྐོར་བའི་ཡིག་འབྲུ་ལས་འོད་འཕྲོས། སེམས་ཅན་ཐམས་ཅད་ཀྱི་

སྡིག་སྒྲིབ་སྦྱངས། སངས་རྒྱས་སྲས་བཅས་ལ་མཉེས་པའི་མཆོད་པ་ཕུལ། དེ་རྣམས་ཀྱི་སྐུ་གསུང་

ཐུགས་ཀྱི་བྱིན་རླབས་རྣམས་བསྡུས་ནས་ཡིག་འབྲུ་ལ་ཐིམ་པས། དེ་ལས་བྱང་ཆུབ་ཀྱི་སེམས་

ཀྱི་རྒྱུན་དཀར་པོ་བབ་སྦྱོར་མཚམས་ནས་ཐོན་པའི་བྱང་སེམས་བདག་གི་སྤྱི་བོའ་ིསྒོ་ནས་ཞུགས་

བདག་གི་ལུས་ཐམས་ཅད་གང༌། སྡིག་སྒྲིབ་མ་ལུས་པ་དབང་པོའ་ིསྒོ་ནས་དུད་ཁུའི་རྣམ་པར་ཐིམ་

སྡིག་སྒྲིབ་ཐམས་ཅད་དག །རྟོགས་པ་དང་ཡོན་ཏན་རང་གཞན་གྱི་རྒྱུད་ལ་སྐྱེས་པར་གྱུར། བཟླས་

པའི་མཐར། བདག་ནི་མི་ཤེས་རྨོངས་པ་ཡིས། །དམ་ཚིག་ལས་ནི་འགལ་ཞིང་ཉམས། །བླ་མ་མགོན་

པོས་སྐྱབས་མཛོད་ཅིག །གཙོ་བོ་རྡོ་རྗེ་འཛིན་པ་སྟེ། །ཐུགས་རྗེ་ཆེན་པོའ་ིབདག་ཉིད་ཅན། །འགྲོ་

བའི་གཙོ་ལ་བདག་སྐྱབས་མཆི། །རྡོ་རྗེ་སེམས་དཔའི་ཞལ་ནས་རིགས་ཀྱི་བུ་ཁྱོད་ཀྱི་སྡིག་སྒྲིབ་

དང་དམ་ཚིག་ཉམས་ཆགས་ཐམས་ཅད་དག་གོ་ཞེས་གསུངས་ནས་རང་ལ་ཐིམ་པས་རང་གི་སྒོ་

གསུམ་དང་རྡོ་རྗེ་སེམས་དཔའི་སྐུ་གསུང་ཐུགས་དབྱེར་མེད་པར་གྱུར། ཞེས་བརྗོད་ཅིང༌སྡིག་པའི་འཁོར་

གསུམ་བདེན་པར་མི་དམིགས་པར་གྱུར་པར་བསམ། 

དེ་ནས། རང་ཉིད་མི་བསྐྱོད་རྡོ་རྗེར་གསལ་བའི་ཞེས་པ་ནས། དཀྱིལ་འཁོར་སྤྱན་དྲངས། འོད་

ཟེར་རང་གི་སྙིང་ཁའི་ས་བོན་ལ་ཐིམ། ཨོཾ་སརྦ་ཏ་ཐཱ་ག་ཏ་ཨརྒྷཾ་པཱུ་ཛ་མེ་གྷ་ས་མུ་དྲ་སྥ་ར་ཎ་ས་མ་



གསང་འདུས་མངོན་རྟོགས་ལྷན་ཐབས། 5

ཡ་ཤྲཱི་ཡེ་ཨཱཿཧཱུཾ། ཞེས་པ་ནས། སྤརྴ་པཱུ་ཛ་མེ་གྷ་ས་མུ་དྲ་སྥ་ར་ཎ་ས་མ་ཡ་ཤྲཱི་ཡེ་ཨཱཿཧཱུཾ། གང་ཞིག་

གཟུགས་དང༌ཞེས་པ་ནས་ད་ནི་གནས་པར་བགྱི། །སངས་རྒྱས་བྱང་ཆུབ་སེམས་དཔའ་ཀུན། །ཞེས་

པ་ནས་མྱ་ངན་འདས་ལ་འགོད། ཚོགས་ཞིང་རང་གནས་སུ་གཤེགས་པར་གྱུར། ཨོཾ་སྭ་བྷཱ་ཝ་ཤུདྡྷ་

སརྦ་དྷརྨཱཿསྭ་བྷཱ་ཝ་ཤུདྡྷོ྅ཧཾ། ཆོས་རྣམས་ཀྱི་ངོ་བོ་རྒྱུ་འབྲས་གསུམ་རང་གི་མཚན་ཉིད་ཀྱིས་གྲུབ་

པས་སྟོངས་པའི་སྟོང་པ་ཉིད་དུ་གྱུར། སྟོང་པའི་ངང་ལས་པཾ་ལས་སྣ་ཚོགས་པདྨའི་ལྟེ་བར་ཨ་ལས་

བྱུང་བའི་ཞེས་པ་ནས། སྣ་ཚོགས་པདྨ་དང་ཉི་མའི་གདན་རེ་རེ། གདན་དབུས་མའི་སྟེང་དུ་རང་ཉིད་

ཞེས་པ་ནས། གཡོན་དྲིལ་བུ་རིན་ཆེན་རལ་གྲི་འཛིན་པ། མཚན་བཟང་པོ་སུམ་ཅུ་རྩ་གཉིས་དང་དཔེ་

བྱད་བཟང་པོ་བརྒྱད་ཅུས་བརྒྱན་པ། རྡོ་རྗེ་དབྱིངས་ཀྱི་དབང་ཕྱུག་མ་དཀར་མོ་དཀར་ནག་དམར་

བའི་ཞལ་གསུམ་ཕྱག་དྲུག་གི་གཡས་རྡོ་རྗེ་འཁོར་ལོ་པདྨ། གཡོན་དྲིལ་བུ་རིན་ཆེན་རལ་གྲི་འཛིན་

པ། ཡབ་ཡུམ་གཉིས་ཀའི་ཕྱག་དང་པོ་གཉིས་ཀྱིས་ཕན་ཚུན་དུ་འཁྱུད་པ། གཉིས་ཀའང་འོད་ཀྱི་

དཀྱིལ་འཁོར་གྱི་རྣམ་པར་མཛེས་པ། རིན་པོ་ཆེའི་རྒྱན་དང་དར་སྣ་ཚོགས་ཀྱི་ན་བཟའ་ཅན་དུ་

གྱུར། རང་གི་ཐུགས་ཀར་སྣ་ཚོགས་པདྨ་དང་ཟླ་བའི་གདན་ལ་ཡེ་ཤེས་སེམས་དཔའ་སྐུ་མདོག་

དམར་པོ་ཞལ་གཅིག་ཕྱག་གཉིས་ཀྱིས་རྡོ་རྗེ་དང་དྲིལ་བུ་འཛིན་པས་རང་སྣང་གི་ཤེས་རབ་མ་ལ་

འཁྱུད་པ། དེའི་ཐུགས་ཀར་ཟླ་བའི་གདན་ལ་རྡོ་རྗེ་སྔོན་པོ་རྩེ་ལྔ་པའི་ལྟེ་བའི་ནང་དུ་ཏིང་ངེ་འཛིན་

སེམས་དཔའ་ཧཱུཾ་ཡིག་སྔོན་པོ། རང་གི་སྤྱི་བོར་སྐུ་རྡོ་རྗེའི་ངོ་བོ་ཨོཾ་དཀར་པོ། མགྲིན་པར་གསུང་རྡོ་

རྗེའི་ངོ་བོ་ཨཱཿདམར་པོ། ཐུགས་ཀར་ཐུགས་རྡོ་རྗེའི་ངོ་བོ་ཧཱུཾ་སྔོན་པོ། ཡབ་ཡུམ་སྙོམས་པར་ཞུགས་

པའི་སྙིང་ཁའི་ཏིང་ངེ་འཛིན་སེམས་དཔའི་འོད་ཟེར་གྱིས་མི་བསྐྱོད་པ་ལ་ཁྲོ་བོ་བཅུས་བསྐོར་བ་

སྤྱན་དྲངས་ཞལ་ནས་ཞུགས། རྡོ་རྗེའི་ལམ་ནས་ཡུམ་གྱི་པདྨར་ཞུ་བའི་ཐིག་ལེ་བཅུ་གཅིག་ཧཱུཾ་རིང་

པོ་བཅུ་གཅིག་ཏུ་གྱུར། དེ་རྣམས་ཡོངས་སུ་གྱུར་པ་ལས་མི་བསྐྱོད་པ་དང༌། ཁྲོ་བོ་བཅུར་གྱུར་

པའི་མི་བསྐྱོད་པ་ནག་པོ་ནག་དཀར་དམར་བའི་ཞལ་གསུམ་ཕྱག་དྲུག་གི་གཡས་རྡོ་རྗེ་འཁོར་ལོ་

པདྨ། ཞེས་པ་ནས། རལ་གྲི་འཛིན་པ་རང་གི་ཐུགས་ཀར་དྲངས། བཛྲ་དྷྲིཀ་ཐུགས་ཀ་ནས་ཕྱིར་ཕྱུང༌། 

ཕྱོགས་བཅུར་འཕྲོས་ཆོས་འཁོར་བསྐོར་བ་ལ་སོགས་པའི་སངས་རྒྱས་ཀྱི་མཛད་པ་མཛད། ཁྱད་

པར་དུ་སེམས་ཅན་ཞེ་སྡང་ཅན་རྣམས་ཀྱི་ཞེ་སྡང་སྦྱངས། མི་བསྐྱོད་པའི་གོ་འཕང་ལ་བཀོད། སྤྲུལ་

པ་རྣམས་གཅིག་ཏུ་འདུས། མི་བསྐྱོད་པ་ཡེ་ཤེས་པ་དང་དབྱེར་མེད་དུ་འདྲེས་ནས་རང་ལ་རྗེས་སུ་

ཞུགས་པས། སྔར་གྱི་ཟླ་བ་ཉི་གདན་དུ་གྱུར་པའི་སྟེང་དུ། རང་ཉིད་ཞེ་སྡང་རྡོ་རྗེ་སྐུ་མདོག་མཐིང་

ནག་ཁྲོ་བ་དང་འདོད་ཆགས་ཆེན་པོ་འདྲེས་པའི་ཞེས་པ་ནས། ཕྱག་དྲུག་གི་གཡས་རྡོ་རྗེ་རྩེ་དགུ་པ་

འཁོར་ལོ་པདྨ། གཡོན་དྲིལ་བུ་རིན་ཆེན་རལ་གྲི་འཛིན་པ། དབུ་སྐྲ་རལ་པའི་ཐོར་ཚུལ་ཅན། མཚན་

བཟང་པོ་སོ་གཉིས་དང་། དཔེ་བྱད་བཟང་པོ་བརྒྱད་ཅུས་བརྒྱན་པ། 

རྡོ་རྗེ་དབྱིངས་ཀྱི་དབང་ཕྱུག་མ་རེག་བྱ་རྡོ་རྗེ་མ་སྔོན་མོར་གྱུར་པ་ནི། སྔོ་དཀར་དམར་

བའི་ཞལ་གསུམ་ཕྱག་དྲུག་གི་གཡས་ཞེས་པ་ནས། རལ་གྲི་འཛིན་པ་དབུ་སྐྲ་རལ་པ་ཕྱེད་བཅིངས་

སུ་བྱས་པ། ཤིན་ཏུ་སྒེག་ཅིང་ཞེས་པ་ནས། འདོད་ཡོན་ལྔའི་དགའ་བས་རོལ་པ། ཡབ་ཡུམ་གཉིས་

ཀའི་ཕྱག་དང་པོ་གཉིས་ཀྱིས་ཕན་ཚུན་དུ་འཁྱུད་པ། གཉིས་ཀའང་རིན་པོ་ཆེའི་དབུ་རྒྱན་གསོལ་

བ། ཞེས་པ་ནས། ཤམ་ཐབས་འཕྱར་བ་འོད་དམར་པོ་འབར་ཞིང་འཁྲུག་པའི་དབུས་ན་ཡབ་ཡུམ་

སྙོམས་པར་འཇུག་པའི་ཚུལ་གྱིས་བཞུགས་པ། སེམས་དཔའ་གསུམ་གྱི་བདག་ཉིད་ཅན་དུ་གྱུར། 

གཤིན་རྗེ་གཤེད་ནག་པོ་རྣམ་སྣང་གི་དབུ་རྒྱན་ཅན། ཞེས་པ་ནས། དགྲ་སྟ་འཛིན་པ་རང་གི་ཐུགས་

ཀར་དྲངས། ཡ་མན་ཏ་ཀྲི་ཏ་ཐུགས་ཀ་ནས་ཕྱིར་ཕྱུང༌། ཤར་གྱི་རྩིབས་ཀྱི་རྩེ་མོའ་ིསྟེང་གི་རང་གི་

གདན་ལ་གཡོན་བརྐྱང་གིས་འཁོད། ཅེས་པ་ནས། རྩེ་གསུམ་དགྲ་སྟ་འཛིན་པ་རང་གི་ཐུགས་ཀར་

དྲངས། མཧཱ་བཱ་ལ་ཐུགས་ཀ་ནས་ཕྱིར་ཕྱུང། བྱང་ཤར་གྱི་རྩིབས་ཀྱི་རྩེ་མོའ་ིསྟེང་གི་རང་གི་གདན་

ལ་གཡོན་བརྐྱང་གིས་འཁོད། གཙུག་ཏོར་འཁོར་ལོས་བསྒྱུར་བ་ཞེས་པ་ནས། ཐུགས་ཀ་ནས་ཕྱིར་

ཕྱུང་སྟེང་གི་རྩིབས་ཀྱི་ནང་གི་རང་གི་གདན་ལ་གཡོན་བརྐྱང་གིས་འཁོད། གནོད་མཛེས་རྒྱལ་པོ་

སྔོན་པོ་ཞེས་པ་ནས། འོག་གི་རྩིབས་ཀྱི་ནང་གི་རང་གི་གདན་ལ་གཡོན་བརྐྱང་གིས་འཁོད། ཁྲོ་བོ་

བཅུ་པོ་ཐམས་ཅད་ཀྱང༌ཞེས་པ་ནས། གདུག་པ་ཅན་ཐམས་ཅད་ཚར་གཅོད་པའི་ཚུལ་གྱིས་བཞུགས་

པར་གྱུར། དེ་ནས་འོག་གི་གནོད་མཛེས་ལ་བལྟས་པས། ཞེས་པ་ནས། བིདྱ་རཱ་ཛཱ་ཧཱུཾ་ཕཊ། ཅེས་

པས་གནོད་མཛེས་ལ་བོས་ནས། ཞེས་པ་ནས། འབྲུབ་ཁུང་གི་རྣམ་པ་ཅན་རྣམས་སུ་བཅུག་པར་

གྱུར། དེ་ནས་བྱང་གི་བདུད་རྩི་འཁྱིལ་བས་སྤྲུལ་པའི་བདུད་རྩི་འཁྱིལ་པ་གཉིས་པ་དེ་ཡོངས་སུ་

གྱུར་པ་ལས། སྟོད་ཁྲོ་བོ་བདུད་རྩི་འཁྱིལ་བ་སྔོན་པོ་དོན་གྲུབ་ཀྱི་དབུ་རྒྱན་ཅན། སྔོ་དཀར་དམར་

བའི་ཞལ་གསུམ་ཕྱག་དྲུག་གི་གཡས་སྣ་ཚོགས་རྡོ་རྗེ་འཁོར་ལོ་གཏུན་ཤིང། གཡོན་ཐུགས་ཀར་

ཞགས་པ་བཟུང་ནས་སྡིགས་མཛུབ་མཛད་ཅིང་དྲིལ་བུ་དགྲ་སྟ་འཛིན་པ། ལྟེ་བ་མན་ཆད་མདུང་

རྩེ་གཅིག་པའི་དབྱིབས་ཅན་གྱི་ཕུར་བུ་མེ་དཔུང་རབ་ཏུ་འབར་བ་བཅུར་གྱུར་ཏེ། ཕྱོགས་སྐྱོང་

འཁོར་དང་བཅས་པའི་མགོ་བོར་ཟུག་པར་གྱུར། ཨོཾ་གྷ་གྷ། ཞེས་1པ་ནས། ཕཊ་ཕཊ། ལན་བཅུ་བརྗོད་

ནས་གནོད་མཛེས་ཀྱི་ཕྱག་མཚན་རྡོ་རྗེ་ལྕགས་ཀྱུ་དེ་རྡོ་རྗེ་ཐོ་བ་མེ་རབ་ཏུ་འབར་བར་གྱུར་ནས་

ཤར་ནས་བརྩམས་ཏེ་ཕྱོགས་བཞི་དང་། མེ་ནས་བརྩམས་ཏེ་མཚམས་བཞི་དང་སྟེང་འོག་གི་

ཕུར་བུ་རྣམས་ཀྱི་སྤྱི་བོ་ནས་བརྡུངས་པས་བགེགས་རྣམས་ཀྱི་སྤྱི་བོ་ནས་རྐང་མཐིལ་གྱི་བར་

དུ་ཕུར་བུས་བཏབ་པས་ལུས་ངག་ཡིད་གསུམ་གཡོ་འགུལ་མེད་པར་གྱུར། སྤྲུལ་པའི་གནོད་ 

མཛེས་འོག་གི་གནོད་མཛེས་ལ་ཐིམ། 

སླར་ཡང་ཁྲོ་བོ་དང་ཕུར་བུ་ལས་རྡོ་རྗེའི་མེ་འོད། ཞེས་པ་ནས། ཕན་ཚུན་དུ་བྲོས་པར་གྱུར། 

ཊཀྐི་ཧཱུཾ་ཛཿཁྲོ་བོ་རྣམས་ཀྱི་ཕྱི་རོལ་དུ་ལྕགས་ཀྱི་རྡོ་རྗེའི་རྭ་བ། ཊཀྐི་ཧཱུཾ་ཛཿདེའི་ཕྱི་རོལ་དུ་ཆུའི་རྭ་བ། 

ཊཀྐི་ཧཱུཾ་ཛཿདེའི་ཕྱི་རོལ་ཏུ་མེའི་རྭ་བ། ཊཀྐི་ཧཱུཾ་ཛཿདེའི་ཕྱི་རོལ་ཏུ་རླུང་གི་རྭ་བ། ཧཱུཾ་ལས་ལྕགས་ཀྱི་

རྭ་བའི་སྟེང་དུ་ཞེས་པ་ནས། རབ་ཏུ་འབར་བ་འཕྲོ་བར་གྱུར། ལྷ་རྣམས་ཀྱི་སྤྱི་བོར་ཞེས་པ་ནས། ཧཱུཾ་སྔོན་

པོ་ཨོཾ་ཨཱཿཧཱུཾ། ཞེས་ལན་གསུམ་བརྗོད། 

མངོན་རྟོགས་དངོས་གཞི་བསྒོམ་པ་ནི། དངོས་པོ་མེད་པས་ཞེས་པ་ནས། དམིགས་སུ་མེད་

པའོ། །སྣོད་བཅུད་ཀྱིས་བསྡུས་པའི་ཆོས་ཐམས་ཅད་དོན་དམ་པར་ངོ་བོ་ཉིད་མེད་པས། ཞེས་པ་

ནས། སྨོན་པ་མེད་པའི་རང་བཞིན་དུ་གྱུར། སྟོང་པའི་ངང་ལས་སྐད་ཅིག་གིས་རྡོ་རྗེའི་ས་གཞི། ཞེས་

པ་ནས། སའི་དཀྱིལ་འཁོར་སེར་པོ་གྲུ་བཞི་པ་ཧཱུཾ་གཉིས་ལས་བྱུང་བའི་རྡོ་རྗེ་གཉིས་ཀྱིས་ཕྱོགས་

གཉིས་བརྒྱན་པ། སྤྱན་སོགས་ལྷ་མོ་བཞིའི་ངོ་བོར་གྱུར། དཀྱིལ་འཁོར་བཞི་པོ་དེ་གཅིག་ཏུ་འདྲེས་

པ་ལས་སྣ་ཚོགས་རྡོ་རྗེར་གྱུར་པའི་ལྟེ་བའི་སྟེང་དུ་བྷྲུཾ་དཀར་པོ་སངས་རྒྱས་ཀྱི་སྤྲིན་གྱི་འོད་ཟེར་

འཕྲོ་བ་ཡོངས་སུ་གྱུར་པ་ལས། གཞལ་ཡས་ཁང་གྲུ་བཞི་པ་སྒོ་བཞི་པ་ཕྱི་ནས་རིམ་པ་བཞིན་ཞེས་

པ་ནས། གཙོ་བོ་དང་ཁྲོ་བོ་བཅུ་ལ་ཉི་མའི་གདན། ཞེས་པ་ནས། བྱང་ཕྱོགས་པ་རྣམས་ལ་སྣ་ཚོགས་

1  ཞོལ། ཤོག ༦ ན ༢། གཙང་། ཤོག ༥ ན ༦ ཅེས་པ་ནས། 

རྡོ་རྗེའི་གདན། གདན་དེ་རྣམས་ཀྱི་སྟེང་དུ་སྐད་ཅིག་གིས་ལྷག་པར་མོས་པ་ཙམ་གྱིས་ལྷ་སུམ་ཅུ་

སོ་གཉིས་དུས་གཅིག་ཏུ་རྫོགས་པ་ནི། དབུས་ཀྱི་གདན་ལ་རང་ཉིད་རྡོ་རྗེ་འཆང་སྐུ་མདོག་སྔོན་པོ་

སྔོ་དཀར་དམར་བའི་ཞལ་གསུམ་ཕྱག་དྲུག་གི་གཡས་རྡོ་རྗེ་འཁོར་ལོ་པདྨ། གཡོན་དྲིལ་བུ་རིན་

ཆེན་རལ་གྲི་འཛིན་པ། དབུ་སྐྲ་རལ་པའི་ཐོར་ཚུགས་ཅན། མཚན་བཟང་པོ་སུམ་ཅུ་སོ་གཉིས་དང་

དཔེ་བྱད་བཟང་པོ་བརྒྱད་ཅུས་བརྒྱན་པ། རེག་བྱ་རྡོ་རྗེ་མ་སྔོན་མོ་མི་བསྐྱོད་པའི་དབུ་རྒྱན་ཅན། སྔོ་

དཀར་དམར་བའི་ཞེས་པ་ནས། རལ་གྲི་འཛིན་པ། དབུ་སྐྲ་རལ་པ་ཕྱེད་བཅིངས་སུ་བྱས་པ། ཤིན་ཏུ་

སྒེག་ཅིང་བཞིན་འཛུམ་བག་དང་ལྡན་པ། ཟུར་གྱི་བལྟ་བ་ལ་སོགས་པའི་རྣམ་འགྱུར་གྱིས་མཛེས་

པ། ལང་ཚོ་དར་ལ་བབ་ཅིང་འདོད་ཡོན་ལྔའི་དགའ་བས་རོལ་པ། ཡབ་ཡུམ་གཉིས་ཀའི་ཕྱག་དང་

པོ་གཉིས་ཀྱིས་ཕན་ཚུན་དུ་འཁྱུད་པ། གཉིས་ཀའང་རིན་པོ་ཆེའི་དབུ་རྒྱན་གསོལ་བ། རིན་པོ་ཆེའི་

སྙན་རྒྱན་དང༌། ཞེས་པ་ནས། ཤམ་ཐམས་འཕྱར་བ། འོད་ཀྱི་དཀྱིལ་འཁོར་གྱིས་བསྐོར་བའི་དབུས་ན་

ཡབ་སེམས་དཔའི་སྐྱིལ་མོ་ཀྲུང་གིས་བཞུགས་པ། ཤར་དུ་རྣམ་སྣང་དཀར་པོ་མི་བསྐྱོད་པའི་དབུ་

རྒྱན་ཅན། དཀར་ནག་དམར་བའི་ཞེས་པ་ནས། བྱང་དུ་དོན་གྲུབ་ལྗང་ཁུ་མི་བསྐྱོད་པའི་དབུ་རྒྱན་ཅན། 

ལྗང་ནག་དཀར་བའི་ཞེས་པ་ནས། ཤར་ལྷོར་སྤྱན་མ་དཀར་མོ་རྣམ་སྣང་གི་དབུ་རྒྱན་ཅན། ཞེས་པ་ནས། 

བྱང་ཤར་དུ་སྒྲོལ་མ་ལྗང་ཁུ་དོན་གྲུབ་ཀྱི་དབུ་རྒྱན་ཅན། ཞེས་པ་ནས། རིམ་པ་གཉིས་པའི་ཤར་ལྷོར་

གཟུགས་རྡོ་རྗེ་མ་དཀར་མོ་རྣམ་སྣང་གི་དབུ་རྒྱན་ཅན། ཞེས་པ་ནས། བྱང་ཤར་དུ་རོ་རྡོ་རྗེ་མ་ལྗང་ཁུ་

དོན་གྲུབ་ཀྱི་དབུ་རྒྱན་ཅན། ཞེས་པ་ནས། རལ་གྲི་འཛིན་པ། ལྷ་མོ་བརྒྱད་པོ་ཐམས་ཅད་ཀྱང་དབུ་སྐྲ་

རལ་པ་ཕྱེད་བཅིངས་སུ་བྱས་པ། རིན་པོ་ཆེའི་དབུ་རྒྱན་གསོལ་བ། ཞེས་པ་ནས། ཤམ་ཐབས་ཅན། 

ཤིན་ཏུ་སྒེག་ཅིང༌། ཞེས་པ་ནས། དགའ་བས་རོལ་པ། འོད་ཀྱི་དཀྱིལ་འཁོར་རབ་ཏུ་འབར་བའི་དབུས་

ན་རང་རང་གི་གདན་ལ་རྡོ་རྗེའི་སྐྱིལ་མོ་ཀྲུང་གིས་བཞུགས་པའོ།།

ཤར་སྒོའ་ིགཡས་གཡོན་གྱི་གདན་ལ་རིམ་པ་བཞིན། བྱམས་པ་དང་ས་སྙིང་དཀར་པོ་

རྣམ་སྣང་གི་དབུ་རྒྱན་ཅན། དཀར་ནག་དམར་བའི་ཞེས་པ་ནས། རལ་གྲི་འཛིན་པ། བྱམས་པའི་

ཕྱག་གཡས་ཀྱི་དང་པོས་ཀླུ་ཤིང་གི་མེ་ཏོག་སྡོང་བུ་དང་བཅས་པ་འཁོར་ལོས་མཚན་པ་འཛིན་པ། 

ལྷོ་སྒོའ་ིགཡས་གཡོན་གྱི་གདན་ལ་རིམ་པ་བཞིན་ཕྱག་རྡོར་དང་ནམ་སྙིང་སེར་པོ་རིན་འབྱུང་གི་

དབུ་རྒྱན་ཅན། ཞེས་པ་ནས། ནུབ་སྒོའ་ིགཡས་གཡོན་གྱི་གདན་ལ་རིམ་པ་བཞིན་ཞེས་དང༌། བྱང་སྒོའ་ི

ཞེས་པ་ནས། པད་ལྗང་ནོར་བུ་འཛིན་པ། རྣམ་སྣང་ནས་ཀུན་བཟང་གི་བར་གྱི་ལྷ་ལྷག་མ་ཐམས་ཅད་

ཀྱང་དབུ་སྐྲ་རལ་པའི་ཐོར་ཚུགས་ཅན། རིན་པོ་ཆེའི་དབུ་རྒྱན་གསོལ་བ། ཞེས་པ་ནས། ཤམ་ཐབས་

ཅན། མཚན་བཟང་པོ་སོ་གཉིས་དང་དཔེ་བྱད་བཟང་པོ་བརྒྱད་ཅུས་བརྒྱན་པ། ཞི་བ་འོད་ཀྱི་དཀྱིལ་

འཁོར་ཞེས་པ་ནས། བཞུགས་པར་གྱུར། ཤར་སྒོར་གཤིན་རྗེ་གཤེད་ནག་པོ་རྣམ་སྣང་གི་དབུ་རྒྱན་

ཅན། ཞེས་པ་ནས། འོག་ཏུ་གནོད་མཛེས་རྒྱལ་པོ་སྔོན་པོ་མི་བསྐྱོད་པའི་དབུ་རྒྱན་ཅན། ཞེས་པའི་བར་

གྱི་ཕྱག་མཚན་རྣམས་སྔར་བཞིན་བསྐྱེད།

ཁྲོ་བོ་བཅུ་པོ་ཐམས་ཅད་ཀྱང་། ཞེས་པ་ནས། གདུག་པ་ཅན་ཐམས་ཅད་ཚར་གཅོད་པའི་

ཚུལ་གྱིས་བཞུགས་པར་གྱུར། རང་གི་ཐུགས་ཀའི་ཧཱུཾ་ལས་འོད་ཟེར་འཕྲོས་པས་སེམས་ཅན་

ཐམས་ཅད་བཀུག་ནས་ཞེས་པ་ནས། སངས་རྒྱས་ཀྱི་ཞིང་དུ་གཤེགས་པར་གྱུར། རང་གི་ཐུགས་ཀའི་

ཧཱུཾ་ལས་སླར་ཡང་འོད་ཟེར་འཕྲོས་པས་རྣམ་སྣང་ནས་གནོད་མཛེས་ཀྱི་བར་ལྷ་རྣམས་སྤྱན་དྲངས་

ཏེ། སྤྱི་བོ་ལ་སོགས་པའི་གནས་རྣམས་སུ་འཁོད་ནས། གཟུགས་ཀྱི་ཕུང་པོ་ལ་སོགས་པ་དང་ངོ་

བོ་དབྱེར་མེད་དུ་གྱུར་པ་ནི། སྤྱི་བོར་རྣམ་པར་སྣང་མཛད་ཅེས་པ་ནས། རྐང་མཐིལ་གཉིས་སུ་གནོད་

མཛེས་རྒྱལ་པོ། དེ་ནས་ལུས་ཀྱི་ལྷ་རྣམ་སྣང་སྤྱན་མ་ཞེས་པ་ནས། གཙོ་བོ་ཡང་རིམ་གྱིས་འོད་

གསལ་དུ་ཐིམ་པར་གྱུར། ཨོཾ་ཤཱུ་ནྱ་ཏཱ། ཞེས་པ་ནས། ཨཱཏྨ་ཀོ྅ཧཾ། གདན་དབུས་མའི་སྟེང་དུ་ཞེས་པ་

ནས། སྟེང་ནས་སྟེང་དུ་བརྩེགས་པར་གྱུར། དེ་ཐམས་ཅད་གཅིག་ཏུ་འདྲེས་པ་ལས་ཟླ་བའི་དཀྱིལ་

འཁོར་ཆ་ཐམས་ཅད་ཡོངས་སུ་རྫོགས་པ་གཅིག་ཏུ་གྱུར། དེ་ལས་འོད་ཟེར་འཕྲོས་པས་སྣོད་བཅུད་

ཐམས་ཅད་བསྡུས་ཏེ་ཟླ་བ་ལ་ཐིམ། ཨོཾ་དྷརྨ་དྷཱ་ཏུ་སྭ་བྷཱ་ཝ་ཨཱཏྨ་ཀོ྅ཧཾ། སྣོད་བཅུད་ཀྱི་ཆོས་ཐམས་

ཅད་ཀྱི་རྩ་བ་རླུང་སེམས་ཙམ་ཟླ་བར་སྣང་བ་དེ་ངའོ།།

ཟླ་བའི་སྟེང་དུ་ཆུ་ལས་ཆུ་ཞེས་པ་ནས། ཧཱུཾ་སྔོན་པོ་དེ་ལས་འོད་ཟེར་འཕྲོས། ཞེས་པ་ནས། 

ཨོཾ་ཨཱཿཧཱུཾ་གིས་མཚན་པ། བཛྲ་ཨཱཏྨ་ཀོ྅ཧཾ། རྡོ་རྗེ་ཡི་གེ་དང་བཅས་པ་ཡོངས་སུ་གྱུར་པ་ལས་རང་

ཉིད་དང་པོའ་ིམགོན་པོ་སྐུ་མདོག་དཀར་པོ་དཀར་ནག་དམར་བའི་ཞེས་པ་ནས། རལ་གྲི་འཛིན་པ་

རིན་པོ་ཆེའི་རྒྱན་དང་དར་སྣ་ཚོགས་ཀྱི་ན་བཟའ་ཅན་དུ་གྱུར། རང་བཞིན་གྱི་གནས་ནས། ཞེས་པ་

ནས། གཅིག་ཏུ་གྱུར་པ་ལ་རང་ཉིད་རྗེས་སུ་ཞུགས་པས་རང་ཉིད་སྤྲུལ་སྐུ་རྡོ་རྗེ་སེམས་དཔའ་སྔོན་

པོ་སྔོ་དཀར་དམར་བའི་ཞེས་པ་ནས། རལ་གྲི་འཛིན་པ་རིན་པོ་ཆེའི་རྒྱན་དང་དར་སྣ་ཚོགས་ཀྱི་ན་

བཟའ་ཅན་དུ་གྱུར། རང་གི་ལུས་ཀྱི་མདུན་རྒྱབ་དང་གཡས་གཡོན་བཞི་དཀྱིལ་འཁོར་གྱི་ཟུར་བཞི། 

ཞེས་པ་ནས། དེ་ལྟར་ལུས་ཀྱི་ཆ་ཐམས་ཅད་གཞལ་ཡས་ཁང་དུ་གྱུར། 

རང་གི་སྤྱི་གཙུག་ནས་སྐྲ་མཚམས་ཀྱི་བར་དུ་གཟུགས་ཀྱི་ཕུང་པོའ་ིངོ་བོ་ཨོཾ་དཀར་པོ་

ཡོངས་སུ་གྱུར་པ་ལས་རྣམ་སྣང་དཀར་པོ་མི་བསྐྱོད་པའི་དབུ་རྒྱན་ཅན། ཞེས་པ་ནས། སྐྲ་མཚམས་

ནས་མགྲིན་པའི་བར་དུ་འདུ་ཤེས་ཀྱི་ཕུང་པོའ་ིངོ་བོ་ཨཱཿདམར་པོ་ཡོངས་སུ་གྱུར་པ་ལས། ཞེས་

པ་ནས། མགྲིན་པ་ནས་ནུ་མ་གཉིས་ཀྱི་དབུས་ཀྱི་སྙིང་ཁའི་བར་དུ་རྣམ་ཤེས་ཀྱི་ཕུང་པོའ་ིངོ་བོ་ཧཱུཾ་

སྔོན་པོ་ཡོངས་སུ་གྱུར་པ་ལས། ཞེས་དང༌། སྙིང་ཁ་ནས་ལྟེ་བའི་བར་དུ་ཚོར་བའི་ཕུང་པོའ་ིངོ་བོ་སྭ་

སེར་པོ། ཞེས་པ་ནས། ལྟེ་བ་ནས་བརླའི་རྩ་བའི་བར་དུ་འདུ་བྱེད་ཀྱི་ཕུང་པོའ་ིངོ་བོ་ཧཱ་ལྗང་ཁུ་ཡོངས་

སུ་གྱུར་པ་ལས། དོན་གྲུབ་ལྗང་ཁུ་ཞེས་དང༌། ལྟེ་བར་ལུས་ཀྱི་སའི་ཁམས་ཐམས་ཅད་ཀྱི་ངོ་བོ་ལཾ་

ཡོངས་སུ་གྱུར་པ་ལས་སྤྱན་མ་དཀར་མོ། ཞེས་པ་ནས། སྤྱི་གཙུག་ཏུ་ལུས་ཀྱི་རླུང་གི་ཁམས་ཐམས་

ཅད་ཀྱི་ངོ་བོ་ཏཱཾ་ཡོངས་སུ་གྱུར་པ་ལས་སྒྲོལ་མ་ལྗང་ཁུ་ཞེས་དང༌། རལ་གྲི་འཛིན་པ། མིག་གཉིས་

སུ་མིག་གི་དབང་པོའ་ིངོ་བོ་ཐླཱྀཾ་ཡོངས་སུ་གྱུར་པ་ལས་ས་སྙིང་དཀར་པོ་རྣམ་སྣང་གི་དབུ་རྒྱན་ཅན། 

ཞེས་པ་ནས། རལ་གྲི་འཛིན་པ། མིག་གི་སྒོར་ལུས་ཀྱི་གཟུགས་ཀྱི་རང་བཞིན་ཛཿཡོངས་སུ་གྱུར་པ་

ལས། གཟུགས་རྡོ་རྗེ་མ་དཀར་མོ་རྣམ་སྣང་གི་དབུ་རྒྱན་ཅན། དཀར་ནག་དམར་བའི་ཞལ་གསུམ་

ཕྱག་དྲུག་གི་རྩ་ཕྱག་གཉིས་ཀྱིས་མེ་ལོང་དམར་པོ་འཛིན་ཅིང། ལྷག་མ་གཡས་གཉིས་རྡོ་རྗེ་ཨུཏྤལ་

དཀར་པོ། གཡོན་རིན་ཆེན་རལ་གྲི་འཛིན་པ། ཡབ་ཡུམ་གཉིས་ཀའི་ཕྱག་དང་པོ་གཉིས་ཀྱིས་ཕན་

ཚུལ་དུ་འཁྱུད་པ། ཞེས་པ་ནས། རྣ་བར་རྣ་བའི་དབང་པོའ་ིངོ་བོ། ཅེས་པ་ནས། ལྕེར་འཇིག་རྟེན་དབང་

ཕྱུག་ལ་རོ་རྡོ་རྗེ་མས་འཁྱུད་པའི་བར་སྔ་མ་བཞིན་སྦྱར། སྙིང་ཁར་ཡིད་དབང་གི་ངོ་བོ་ཧཱུཾ་ཡོངས་སུ་

གྱུར་པ་ལས་འཇམ་དཔལ་དམར་པོ། ཞེས་པ་ནས། རལ་གྲི་འཛིན་པ། རྡོ་རྗེ་ལ་ལུས་ཀུན་གྱི་དབང་

པོའ་ིངོ་བོ་ཨོཾ་ཡོངས་སུ་གྱུར་པ་ལས་སྒྲིབ་སེལ་ལྗང་ཁུ། ཞེས་པ་ནས། རྡོ་རྗེའི་སྒོར་ལུས་ཀྱི་རེག་བྱའི་

རང་བཞིན་ཁཾ་ཡོངས་སུ་གྱུར་པ་ལས་རེག་བྱ་རྡོ་རྗེ་མ་སྔོན་མོ་མི་བསྐྱོད་པའི་དབུ་རྒྱན་ཅན། ཞེས་

པ་ནས། རལ་གྲི་འཛིན་པ། ཡབ་ཡུམ་གཉིས་ཀའི་ཕྱག་དང་པོ་གཉིས་ཀྱིས་ཕན་ཚུན་དུ་འཁྱུད་པ། 

ཚིགས་རྣམས་ལ་ཚིགས་རྣམས་ཀྱི་ངོ་བོ་སཾ་ཡོངས་སུ་གྱུར་པ་ལས། ཀུན་བཟང་ལྗང་ཁུ། ཞེས་པ་

ནས། སྤྱི་གཙུག་ཏུ་ལུས་ཀྱི་རྩ་དང་རྒྱུས་པའི་ངོ་བོ་མཱཻཾ་ཡོངས་སུ་གྱུར་པ་ལས་བྱམས་པ་དཀར་པོ་

རྣམ་སྣང་གི་དབུ་རྒྱན་ཅན། དཀར་ནག་དམར་བའི་ཞལ་གསུམ་ཕྱག་དྲུག་གི་གཡས་ཀླུ་ཤིང་གི་

མེ་ཏོག་སྡོང་བུ་དང་བཅས་པ་འཁོར་ལོས་མཚན་པ་རྡོ་རྗེ་པདྨ་དཀར་པོ། གཡོན་དྲིལ་བུ་རིན་ཆེན་

རལ་གྲི་འཛིན་པ། རྣམ་སྣང་ནས་བྱམས་པའི་བར་གྱི་ལྷ་ཐམས་ཅད་ཀྱང་རིན་པོ་ཆེའི་རྒྱན་དང་དར་

སྣ་ཚོགས་ཀྱི་ན་བཟའ་ཅན་དུ་གྱུར། ལག་པ་གཡས་ལ་དེའི་ངོ་བོ་ཧཱུཾ་ཡོངས་སུ་གྱུར་པ་ལས་གཤིན་

རྗེ་གཤེད་ནག་པོ། ཞེས་པ་ནས། རྐང་མཐིལ་གཉིས་སུ་དེའི་ངོ་བོ་ཧཱུཾ་ཡོངས་སུ་གྱུར་པ་ལས། གནོད་

མཛེས་རྒྱལ་པོ། ཞེས་པ་ནས། རལ་གྲི་འཛིན་པ། ཁྲོ་བོ་བཅུ་པོ་ཐམས་ཅད་ཀྱང་དབུ་སྐྲ་དམར་སེར་

གྱེན་དུ་བརྫེས་པ་ལ་སོགས་པ་ཁྲོ་བོའ་ིཉམས་ཐམས་ཅད་ཡོངས་སུ་རྫོགས་པར་གྱུར། 

རང་གི་སྤྱི་བོར་ཨོཾ་ལས་བྱུང་བའི་ཟླ་བའི་དཀྱིལ་འཁོར་ཡོངས་སུ་རྫོགས་པའི་ལྟེ་བར། 

ཞེས་པ་ནས། རྣམ་པར་སྣང་མཛད་སྤྱན་མ་དང་སྦྱོར་བའི་མདུན་ན་རང་ཉིད་གནས་པར་གྱུར། དཔལ་

ལྡན་སངས་རྒྱས་སྐུ་འཆང་བ། །ཞེས་པ་ནས། རྡོ་རྗེ་སྐུས་ནི་མཛད་དུ་གསོལ། །ཞེས་རྣམ་སྣང་གཙོ་

འཁོར་ལ་གསོལ་བ་བཏབ་པས། སྤྲོས་པའི་སྤྱན་མ་དང༌། ཞེས་པ་ནས། འདྲ་བར་ཤོག །ཨོཾསརྦ། ཞེས་

པ་ནས། ཨཱཏྨ་ཀོ྅ཧཾ། ལྕེའི་དབུས་སུ་ཞེས་པ་ནས། སྐད་ཅིག་གིས་གསུང་རྡོ་རྗེ་འོད་དཔག་མེད་ཀྱི་

ལྷ་ཚོགས། ཞེས་པ་ནས། མདུན་ན་རང་ཉིད་གནས་པས། ཆོས་ཀྱི་གསུང་ལམ། ཞེས་པ་ནས། མཛད་དུ་

གསོལ། ཞེས་འོད་དཔག་མེད་གཙོ་འཁོར་ལ་གསོལ་བ་བཏབ་པས། སྤྲོས་པའི་གོས་དཀར་མོ་དང་

སྤྱན་དྲངས་པའི་འོད་དཔག་མེད་ཀྱི་ལྷའི་ཚོགས་གཉིས་པོ་ཐམས་ཅད། ཅེས་པ་ནས། ཐོབ་པར་གྱུར། 

རྡོ་རྗེ་ཆོས་ཀྱི། ཞེས་པ་ནས། འདྲ་བར་ཤོག།

ཨོཾསརྦ། ཞེས་པ་ནས། ཨཱཏྨཀོ྅ཧཾ། སྙིང་ཁའི་དབུས་སུ། ཞེས་པ་ནས། སྐད་ཅིག་གིས་ཐུགས་

རྡོ་རྗེ་མི་བསྐྱོད་པའི་ལྷ་ཚོགས། ཞེས་པ་ནས། མདུན་དུ་རང་ཉིད་གནས་པར་གྱུར། དཔལ་ལྡན་རྡོ་

རྗེ་ཐུགས་འཆང་བ། །ཞེས་པ་ནས། མཛད་དུ་གསོལ། །ཞེས་མི་བསྐྱོད་པ་གཙོ་འཁོར་ལ་གསོལ་བ་

བཏབ་པས། སྤྲོས་པའི་མཱ་མ་ཀི་དང་སྤྱན་དྲངས་པའི་མི་བསྐྱོད་པའི་ལྷའི་ཚོགས་གཉིས་པོ་ཐམས་

ཅད། ཅེས་པ་ནས། ཐོབ་པར་གྱུར། ཀུན་ཏུ་བཟང་པོའ་ིཞེས་པ་ནས། མཚུངས་པར་ཤོག །ཨོཾ་སརྦ། 

ཞེས་པ་ནས། ཨཱཏྨ་ཀོ྅ཧཾ། དེ་བཞིན་གཤེགས་པ་ཐམས་ཅད་ཀྱི་སྐུ་གསུང་ཐུགས་ཀྱི་རྡོ་རྗེ་གསུམ་

དབྱེར་མི་ཕྱེད་པ་རྡོ་རྗེ་འཆང་ཆེན་པོར་གྱུར། ཨོཾ་སརྦ། ཞེས་པ་ནས། ཨཱཏྨ་ཀོ྅ཧཾ། རང་དམ་ཚིག་

སེམས་དཔའ་རྡོ་རྗེ་འཆང་ཆེན་པོའ་ིཐུགས་ཀར། ཞེས་པ་ནས། ལུས་རྒྱས་པར་བྱེད་པ། དེའི་ཐུགས་

ཀར། ཞེས་པ་ནས། སྣང་བའི་ཕུང་པོ་ཆེན་པོ་ལྟ་བུར་གྱུར། དམ་ཚིག་སེམས་དཔའི་རལ་པའི་ཅོད་

པན་ལ། རྡོ་རྗེ་འཆང་ཆེན་པོ་སྐུ་མདོག་དཀར་པོ་ཞལ་གཅིག་ཕྱག་གཉིས་ཀྱིས་རྡོ་རྗེ་དང་དྲིལ་བུ་

འཛིན་པ། རྡོ་རྗེ་དབྱིངས་ཀྱི་དབང་ཕྱུག་མ་དང༌། ཞེས་པ་ནས། ཚིམ་པར་བྱེད་པར་གྱུར། 

རང་གི་སྙིང་ཁ་ནས་རང་རིགས་ཀྱི་རིག་མ་ཕྱུང༌། ཨོཾ་ཤཱུ་ནྱ་ཏཱ། ཞེས་པ་ནས། ཨཱཏྨ་ཀོ྅ཧཾ། 

རིག་མ་སྟོང་པར་གྱུར། སྟོང་པའི་ངང་ལས་ཁཾ་ལས་རྡོ་རྗེ་ཁཾ་གིས་མཚན་པ། དེ་ཡོངས་སུ་གྱུར་པ་

ལས། རེག་བྱ་རྡོ་རྗེ་མ་སྔོན་མོ་མི་བསྐྱོད་པའི་དབུ་རྒྱན་ཅན། སྔོ་དཀར་དམར་བའི། ཞེས་པ་ནས། 

རལ་གྲི་འཛིན་པ། དབུ་སྐྲ་རལ་པ་ཕྱེད་བཅིངས་སུ་བྱས་པ། ཞེས་པ་ནས། དགའ་བས་རོལ་པ། དེའི་

སྤྱི་གཙུག་ནས་སྐྲ་མཚམས་ཀྱི་བར་དུ་ཨོཾ་དཀར་པོ་ཡོངས་སུ་གྱུར་པ་ལས། རྣམ་སྣང་དཀར་པོ་མི་

བསྐྱོད་པའི་དབུ་རྒྱན་ཅན། དཀར་ནག་དམར་བའི། ཞེས་པ་ནས། པད་ལྗང་ནོར་བུ་འཛིན་པ། ལྟེ་བར་

ལཾ་ལས་སྤྱན་མ། ཞེས་པ་ནས། སྤྱི་གཙུག་ཏུ་ཏཱཾ་ལས་སྒྲོལ་མ། མིག་གཉིས་སུ་ཛཿལས་གཟུགས་རྡོ་རྗེ་

མ་ལ་ས་སྙིང་གིས་འཁྱུད་པ། ཞེས་པ་ནས། བྷ་གར་ཁཾ་ལས་རེག་བྱ་རྡོ་རྗེ་མ་ལ་སྒྲིབ་སེལ་གྱིས་འཁྱུད་

པ། ལག་པ་གཡས་ལ་ཧཱུཾ་ལས་རོ་ལངས་མ། ཞེས་པ་ནས། རྐང་མཐིལ་གཉིས་སུ་ཧཱུཾ་ལས་ས་འཛིན་

ལྷ་མོ་རྣམས་སུ་གྱུར། ཞེས་བརྗོད། རྒྱས་པར་བྱེད་ན་ཞལ་ཕྱག་སོགས་སྔར་ལུས་དཀྱིལ་བཞིན་བརྗོད་ནས། རྣམ་

སྣང་ནས་སྒྲིབ་སེལ་གྱི་བར་གྱི་ལྷ་ལྷག་མ་ཐམས་ཅད་ཀྱང་རིན་པོ་ཆེའི་རྒྱན་དང་དར་སྣ་ཚོགས་ཀྱི་

ན་བཟའ་ཅན་དུ་གྱུར། ཞེས་དང༌། ཁྲོ་བོ་བཅུ་པོ་ཐམས་ཅད་ཀྱང་དབུ་སྐྲ་དམར་སེར་གྱེན་དུ་བརྫེས་པ་

ལ་སོགས་པ་ཁྲོ་མོའ་ིཉམས་ཐམས་ཅད་ཡོངས་སུ་རྫོགས་པར་གྱུར། ཞེས་བརྗོད། 

རང་གི་གསང་གནས་མི་དམིགས་པའི་ངང་ལས། ཞེས་པ་ནས། འདབ་མ་བརྒྱད་པ་བུ་ག་

ཡི་གེ་ཕཊ་སེར་པོས་བཀག་པ། རྡོ་རྗེ་དང་པདྨའི་ནང་འོད་ཟེར་ལྔས་གང་བར་གྱུར། རང་ཉིད་རིན་

འབྱུང་དུ་གྱུར། ཨོཾ་སརྦ། ཞེས་པ་ནས། ཨཱཏྨ་ཀོ྅ཧཾ། རང་ཉིད་རྡོ་རྗེ་འཆང་དུ་གྱུར། ཧཱུཾ་སྙོམས་པར་

འཇུག་པའི་ལས་ལ་གནས་པས་མཆོག་ཏུ་དགའ་བའི་བདེ་བ་ཐོབ། རང་ཉིད་དོན་གྲུབ་དུ་གྱུར། ཕཊ་

སརྦ། ཞེེས་པ་ནས། ཨཱཏྨ་ཀོ྅ཧཾ། ལུས་དཀྱིལ་གྱི་ལྷ་ཐམས་ཅད་ཚིམ་ནས་ཞུ་བའི་ཐིག་ལེ་ཡུམ་གྱི་

པདྨར་ཕབ་པ་དེ་ཉིད་དེ་བཞིན་གཤེགས་པ་རིགས་ལྔ་ལ་སོགས་པ་ལྷ་ཐམས་ཅད་ཀྱི་འབྱུང་གནས་

སུ་གྱུར། ཐིག་ལེ་ཆ་གཅིག་བྷྲཱུཾ་དང་དེ་ཡོངས་སུ་གྱུར་པ་ལས་གཞལ་ཡས་ཁང་གྲུ་བཞི་པ་སྒོ་བཞི་

པ་ལ་སོགས་པའི་མཚན་ཉིད་ཐམས་ཅད་ཡོངས་སུ་རྫོགས་པ་གདན་དང་བཅས་པར་གྱུར། ཐིག་ལེ་

ཆ་གཅིག་གདན་དེ་རྣམས་ཀྱི་སྟེང་དུ་ཆ་སོ་གཉིས་སུ་གྱུར། དེ་རྣམས་ཡོངས་སུ་གྱུར་པ་ལས། ཨོཾ་

ཨཱཿཧཱུཾ་ཧཱུཾ། ཨོཾ་ཨཱཿཁཾ་ཧཱུཾ། ཨོཾ་ཨཱཿཨོཾ་ཧཱུཾ། ཨོཾ་ཨཱཿསྭཱཿཧཱུཾ། ཨོཾ་ཨཱཿཨཱཿཧཱུཾ། ཨོཾ་ཨཱཿཧཱཿཧཱུཾ། ཨོཾ་ཨཱཿལཱཾ་ཧཱུཾ། 

ཨོཾ་ཨཱཿམཱཾ་ཧཱུཾ། ཨོཾ་ཨཱཿབཾ་ཧཱུཾ། ཨོཾ་ཨཱཿཏཱཾ་ཧཱུཾ། ཨོཾ་ཨཱཿཛཿཧཱུཾ། ཨོཾ་ཨཱཿཧཱུཾ་ཧཱུཾ། ཨོཾ་ཨཱཿབཾ་ཧཱུཾ། ཨོཾ་ཨཱཿཧོཿཧཱུཾ། 

ཨོཾ་ཨཱཿམཱཻཾ་ཧཱུཾ། ཨོཾ་ཨཱཿཐླཱིཾ་ཧཱུཾ། ཨོཾ་ཨཱཿཨོཾ་ཧཱུཾ། ཨོཾ་ཨཱཿཨོཾ་ཧཱུཾ། ཨོཾ་ཨཱཿཨོཾ་ཧཱུཾ། ཨོཾ་ཨཱཿཧཱུཾ་ཧཱུཾ། ཨོཾ་ཨཱཿཨོཾ་ཧཱུཾ། 

ཨོཾ་ཨཱཿསཾ་ཧཱུཾ། ཨོཾ་ཨཱཿཧཱུཾ་ཧཱུཾ། བཅུ་རྣམས་སུ་གྱུར། དེ་རྣམས་ཡོངས་སུ་གྱུར་པ་ལས། རྡོ་རྗེ་གཉིས། 

འཁོར་ལོ་རིན་པོ་ཆེ། པདྨ། སྣ་ཚོགས་རྡོ་རྗེ། འཁོར་ལོ། རྡོ་རྗེ། ཨུཏྤ་ལ། སྣ་ཚོགས་རྡོ་རྗེ། མེ་ལོང་

དམར་པོ། པི་ཝང་སྔོན་པོ། དྲིའི་དུང་ཆོས། རོའ་ིསྣོད། ཀླུ་ཤིང་གི་མེ་ཏོག་སྡོང་བུ་དང་བཅས་པ་

འཁོར་ལོས་མཚན་པ། འཁོར་ལོ་རིན་པོ་ཆེ་གཉིས། པདྨ་གཉིས། རལ་གྲི་གཉིས། དབྱུག་པ། རྡོ་

རྗེ། པདྨ། སྣ་ཚོགས་རྡོ་རྗེ། རལ་གྲི། རྡོ་རྗེ། རྡོ་རྗེས་མཚན་པའི་དབྱུག་པ་སྔོན་པོ། རྡོ་རྗེས་མཚན་

པའི་དབྱུག་པ་ནག་པོ། རྡོ་རྗེ་དང་རྡོ་རྗེ། 

དེ་རྣམས་ཡོངས་སུ་གྱུར་པ་ལས་རིམ་གྱིས་ལྷ་སུམ་ཅུ་སོ་གཉིས་སུ་གྱུར་པ་ནི། གདན་

དབུས་མའི་སྟེང་དུ་རང་ཉིད་མི་བསྐྱོད་པ་ཞི་བ་མཐིང་ནག་མི་བསྐྱོད་པའི་དབུ་རྒྱན་ཅན། ཞེས་པ་ནས། 

ཡབ་སེམས་དཔའི་སྐྱིལ་མོ་ཀྲུང་གིས་བཞུགས་པ། ཞེས་པའི་བར་སྔར་ཇི་ལྟ་བ་བཞིན་བསྐྱེད། ཤར་དུ་རང་

ཉིད་རྣམ་སྣང་དཀར་པོ། ཞེས་པ་ནས། པད་ལྗང་ནོར་བུ་འཛིན་པ། ཤར་ལྷོར་རང་ཉིད་སྤྱན་མ་དཀར་

མོ། ཞེས་པ་ནས། རིམ་པ་གཉིས་པའི་ཤར་ལྷོར་རང་ཉིད་གཟུགས་རྡོ་རྗེ་མ། ཞེས་པ་ནས། སྐྱིལ་མོ་

ཀྲུང་གིས་བཞུགས་པར་གྱུར། ཞེས་པའི་བར་སྔར་བཞིན། རང་ཉིད་ཤར་སྒོའ་ིགཡས་སུ་བྱམས་པ་དང་

གཡོན་དུ་ས་སྙིང༌། ཞེས་པ་ནས། རང་ཉིད་ལྷོ་སྒོའ་ིགཡས་སུ་ཕྱག་རྡོར་དང་གཡོན་དུ་ནམ་སྙིང༌། ཞེས་

དང༌། རང་ཉིད་ནུབ་སྒོའ་ིགཡས་སུ་འཇིག་རྟེན་དབང་ཕྱུག་དང་གཡོན་དུ་འཇམ་དཔལ། ཞེས་དང༌། 

རང་ཉིད་བྱང་སྒོའ་ིགཡས་སུ་སྒྲིབ་སེལ་དང་གཡོན་དུ་ཀུན་བཟང༌། ཞེས་པ་ནས། སྐྱིལ་མོ་ཀྲུང་གིས་

བཞུགས་པར་གྱུར། ཤར་སྒོར་རང་ཉིད་གཤིན་རྗེ་གཤེད་ནག་པོ། ཞེས་པ་ནས། ཚར་གཅོད་པའི་

ཚུལ་གྱིས་བཞུགས་པར་གྱུར། མི་བསྐྱོད་པ་རང་གི་ཐུགས་ཀར་དྲངས། བཛྲ་དྷྲྀཀ་ཐུགས་ཀ་ནས་

ཕྱིར་ཕྱུང༌། ཕྱོགས་བཅུར་འཕྲོས། ཞེས་པ་ནས། སླར་བྱོན་རང་གི་མདུན་དུ་འདུག་པ་རང་གི་སྙིང་ཁར་

ཞུགས་ནས་འདྲེས་པས། རང་ཉིད་རྡོ་རྗེ་འཆང་ཞི་བ་དེ་ཡོངས་སུ་གྱུར་པ་ལས། སྔར་གྱི་ཟླ་བ་ཉི་

གདན་ལ་ཐིམ་པའི་སྟེང་དུ་རང་ཉིད་ཞེ་སྡང་རྡོ་རྗེ་སྐུ་མདོག་མཐིང་ནག་ནག་དཀར་དམར་བའི་ཞལ་

གསུམ་ཕྱག་དྲུག་གི་གཡས་རྡོ་རྗེ་རྩེ་དགུ་པ་འཁོར་ལོ་པདྨ། གཡོན་དྲིལ་བུ་རིན་ཆེན་རལ་གྲི་འཛིན་

པ། འོད་དམར་པོ་འབར་ཞིང་འཁྲུག་པའི་དབུས་ན་རྡོ་རྗེའི་སྐྱིལ་ཀྲུང་གིས་བཞུགས་པར་གྱུར། ཞེས་

བསྡུས་པའམ། མདོར་བྱས་ལྟར་སྐབས་འདིར་རྒྱན་རྣམས་རྫོགས་པར་བརྗོད་ན་ལེགས་སོ།།

རེག་བྱ་རྡོ་རྗེ་མ་རང་གི་ཐུགས་ཀར་དྲངས། སྤརྴ་བཛྲ་ཐུགས་ཀ་ནས་ཕྱིར་ཕྱུང༌། ཕྱོགས་

བཅུར་འཕྲོས། སེམས་ཅན་རེག་བྱ་ལ་ཞེན་པ་རྣམས་སྦྱངས། རྒྱལ་བ་རྣམས་རེག་བྱའི་བདེ་བས་

མཆོད། སྤྲུལ་པ་རྣམས་གཅིག་ཏུ་འདུས། རེག་བྱ་རྡོ་རྗེ་མ་ཡེ་ཤེས་པ་དང་དབྱེར་མེད་དུ་འདྲེས། 

རང་གི་རིགས་བདག་ཡབ་ཡུམ་གྱི་བྱང་ཆུབ་ཀྱི་སེམས་ཀྱིས་དབང་བསྐུར། སླར་བྱོན་ནས་སྔར་

གྱི་རེག་བྱ་རྡོ་རྗེ་མ་ལ་ཐིམ་པར་གྱུར། རྣམ་པར་སྣང་མཛད་རང་གི་ཐུགས་ཀར་དྲངས། ཛི་ན་ཛིཀ་

ཐུགས་ཀ་ནས་ཕྱིར་ཕྱུང༌། ཕྱོགས་བཅུར་འཕྲོས། ཆོས་འཁོར་བསྐོར་བ་ལ་སོགས་པ་སངས་རྒྱས་

ཀྱི་མཛད་པ་མཛད། ཁྱད་པར་དུ་སེམས་ཅན་གཏི་མུག་ཅན་རྣམས་ཀྱི་གཏི་མུག་སྦྱངས། རྣམ་

པར་སྣང་མཛད་ཀྱི་གོ་འཕང་ལ་བཀོད། སྤྲུལ་པ་རྣམས་གཅིག་ཏུ་འདུས། རྣམ་པར་སྣང་མཛད་ཡེ་

ཤེས་པ་དང་དབྱེར་མེད་དུ་འདྲེས། རང་གི་རིགས་བདག་ཡབ་ཡུམ་གྱི་བྱང་ཆུབ་ཀྱི་སེམས་ཀྱིས་

དབང་བསྐུར། སླར་བྱོན་ནས་རིམ་པ་དང་པོའ་ིཤར་དུ་འཁོད། ཅེས་པ་ནས། རིམ་པ་དང་པོའ་ིབྱང་དུ་

འཁོད། སྤྱན་མ་རང་གི་ཐུགས་ཀར་དྲངས། མོ་ཧཱ་ར་ཏི་ཐུགས་ཀ་ནས་ཕྱིར་ཕྱུང༌། ཕྱོགས་བཅུར་

འཕྲོས། སེམས་ཅན་ནད་དང་གདོན་གྱིས་གདུངས་པ་རྣམས་ཞི་བར་མཛད། སྤྲུལ་པ་རྣམས་གཅིག་

ཏུ་འདུས། ཞེས་པ་ནས། རིམ་པ་དང་པོའ་ིབྱང་ཤར་དུ་འཁོད། གཟུགས་རྡོ་རྗེ་མ། ཞེས་པ་ནས། སྔར་

གྱི་རེག་བྱ་རྡོ་རྗེ་མའི་སྐབས་བཞིན་སྦྱར་ནས། རིམ་པ་གཉིས་པའི་བྱང་ཤར་དུ་འཁོད། བྱམས་པ་

རང་གི་ཐུགས་ཀར་དྲངས། མཻ་ཏྲཱི་ཐུགས་ཀ་ནས་ཕྱིར་ཕྱུང༌། ཕྱོགས་བཅུར་འཕྲོས། སེམས་ཅན་

ཐམས་ཅད་ཀྱི་རྩ་དང་རྒྱུས་པ་སྦྱངས། ཞེས་པ་ནས། ཤར་སྒོའ་ིགཡས་སུ་འཁོད། སའི་སྙིང་པོ་རང་གི་

ཐུགས་ཀར་དྲངས། ཞེས་པ་ནས། བྱང་སྒོའ་ིགཡོན་དུ་འཁོད། གཤིན་རྗེ་གཤེད་རང་གི་ཐུགས་ཀར་

དྲངས། ཡ་མཱན་ཏ་ཀྲྀ་ཏ་ཐུགས་ཀ་ནས་ཕྱིར་ཕྱུང། ཕྱོགས་བཅུར་འཕྲོས། དབང་པོ་ལ་སོགས་པའི་

གདོན་བཅོམ། སྤྲུལ་པ་རྣམས་གཅིག་ཏུ་འདུས། ཞེས་པ་ནས། ཤར་སྒོར་འཁོད། ཤེས་རབ་མཐར་

བྱེད་རང་གི་ཐུགས་ཀར་དྲངས། ཞེས་པ་ནས། སླར་བྱོན་ནས་འོག་ཏུ་འཁོད། གཞལ་ཡས་ཁང་རང་

གི་ཐུགས་ཀར་དྲངས། ཨོཾ་ཨཱཿཧཱུཾ། ཐུགས་ཀ་ནས་ཕྱིར་ཕྱུངས། ཕྱོགས་བཅུར་འཕྲོས། སྣོད་ཀྱི་ 

འཇིག་རྟེན་གྱི། ཞེས་པ་ནས། ཐིམ་པར་གྱུར། 

བཟླས་བྱའི་སྔགས་ཀྱིས་བསྐོར་བའི་ལྷ་རྣམས་ཀྱི་རང་རང་གི་ཐུགས་ཀའི་རང་རང་གི་

ས་བོན་ལས་དཀྱིལ་འཁོར་གྱི་ལྷ་ཚོགས་སྤྲོས་ཏེ། འགྲོ་བའི་དོན་བྱས་ནས་སྔགས་དང་ལྷན་ཅིག་

ཏུ་འཇུག་པའི་རླུང་གིས་སྙིང་ཁའི་ས་བོན་ལ་འཇུག་པའི་སྤྲོ་བ་དང་བསྡུ་བའི་མཛད་པ་ཅན་དུ་གྱུར། 

ཨོཾ་ཨཱཿཧཱུཾ། ཨོཾ་ཨཱཿབཛྲ་དྷྲྀཀ་ཧཱུཾ་ཧཱུཾ། ཞེས་སོགས་བཟླས་པ་བྱ། བཟླས་པ་རྫོགས་པ་ན། ཡབ་ཡུམ་སྙོམས་པར་

ཞུགས་པའི་རྐྱེན་གྱིས། ཞེས་པ་ནས། ནཱ་ད་ཡང་འོད་གསལ་དུ་ཐིམ་པར་གྱུར། དེ་ནས་ཚད་མེད་པ་

བཞིའི་ངོ་བོར་གྱུར་པའི་ལྷ་མོ་བཞིས་གཙོ་མོ་མ་མཐོང་བས་གདུང་བའི་ཡིད་ཀྱིས་བལྟ་བར་འདོད་

དེ་སྙན་པའི་གླུ་དབྱངས་ཀྱིས་བསྐུལ་བ་ནི། སེམས་ཅན་ཁམས་ན་གནས་ཀྱི། ཞེས་པ་ནས། མཛད་

དུ་གསོལ། རྡོ་རྗེའི་སྐུ་ཁྱོད། ཅེས་པ་ནས། མཛད་དུ་གསོལ། ཁྱོད་ནི་རྡོ་རྗེའི་གསུང་སྟེ། ཞེས་པ་ནས། 

དགྱེས་པར་མཛོད། ཁྱོད་ནི་རྡོ་རྗེའི་འདོད་པ། ཞེས་པ་ནས། བདག་ལ་དགྱེས་པར་མཛོད།།

ཅེས་བསྐུལ་བས་སྔོན་གྱི་སྨོན་ལམ་དང་ཐུགས་རྗེའི་ཤུགས་ཀྱིས་འོད་གསལ་ལས་སེམས་

དཔའ་གསུམ་གྱི་བདག་ཉིད་ཅན་གྱི་སྐུར་བཞེངས་ཏེ་དཀྱིལ་འཁོར་པ་ཐམས་ཅད་ཀྱིས་མཐོང་བར་

གྱུར། མི་བསྐྱོད་རྡོ་རྗེ་ཡེ་ཤེས་ཆེ། །ཞེས་པ་ནས། རྡོ་རྗེ་སེམས་དཔའ་ཕྱག་འཚལ་ལོ། །ཨོཾ་སརྦ་ཏ་

ཐཱ་ག་ཏ་ཨརྒྷཾ་པཱུ་ཛ་མེ་གྷ་ས་མུ་དྲ་སྥ་ར་ཎ་ས་མ་ཡ་ཤྲཱི་ཡེ་ཨཱཿཧཱུཾ། ཞེས་པ་ནས། སྤརྴ་པཱུ་ཛ་མེ་གྷ་ས་

མུ་དྲ་སྥ་ར་ཎ་ས་མ་ཡ་ཤྲཱི་ཡེ་ཨཱཿཧཱུཾ། ཞེས་པའི་བར་གྱིས་སྔར་བྱིན་གྱིས་བརླབས་པའི་མཆོད་པས་བདག་ཉིད་ལ་

མཆོད། དེ་ནས་ནང་མཆོད་གཏོར་མ་ལྟར་བྱིན་གྱིས་བརླབ་ཐོད་པ་ལག་པ་གཡས་པར་བཟུང་བ་བདག་བསྐྱེད་ཀྱི་སྐབས་

སུ་དཔྲལ་བ་རང་ལ་བསྟན། མདུན་བསྐྱེད་མཆོད་པའི་སྐབས་སུ་དཔྲལ་བ་ཕར་བསྟན། ལག་པ་གཡོན་པའི་སྲིན་ལག་གིས་

མེ་ལོང་ངམ། ས་ལ་སོགས་པ་ལ་ཆང་གི་ཆོས་འབྱུང་རྩེ་མོ་རང་ལ་བསྟན་པའི་དབུས་སུ་ཟླུམ་སྐོར་གཅིག་དང་བཅས་པ་

བྲིས། ལག་པ་གཡོན་པའི་མཐེབ་སྲིན་སྦྱར་བས་ནང་མཆོད་གཡས་སྐོར་དུ་ལན་གསུམ་དཀྲུགས་ཏེ། བླ་མ་རྣམས་རང་གི་

སྤྱི་གཙུག་ནས་ཡར་ཁྲོམ་ཚོགས་སམ་མཐོ་བརྩེགས་སུ་བཞུགས་པར་དམིགས་ལ། སྨིན་མཚམས་ཀྱི་ཐད་ནས་ལག་པ་ཁ་

གྱེན་དུ་བལྟ་བས་འཐོར་ཞིང༌ངག་འདོན་འདི་ལྟར་བརྗོད། 

ལག་པ་གཡོན་པའི་མཐེ་བོང་ཀྵུཾ་ལས་ས་གཞི་མིང་མེད་སུཾ་ལས་རི་རབ་ཏུ་གྱུར་པའི་

དབུས་ནས་བདུད་རྩིའི་སྙིང་པོ་བླངས་ཏེ། མགྲོན་རྣམས་ཀྱི་ལྗགས་ཧཱུཾ་ལས་སྐྱེས་པའི་རྡོ་རྗེ་རྩེ་

གཅིག་པ་དམར་པོ་འོད་ཀྱི་སྦུ་གུ་ཅན་དུ་གྱུར། མཆོད་དོ་ཕྱོགས་བཅུ་དུས་གསུམ་གྱི་དེ་བཞིན་

གཤེགས་པ་ཐམས་ཅད་ཀྱི་སྐུ་གསུང་ཐུགས་ཡོན་ཏན་འཕྲིན་ལས་ཐམས་ཅད་གཅིག་ཏུ་བསྡུས་

པའི་ངོ་བོ་ཆོས་ཀྱི་ཕུང་པོ་སྟོང་ཕྲག་བརྒྱད་ཅུ་རྩ་བཞིའི་འབྱུང་གནས་འཕགས་པའི་དགེ་འདུན་

ཐམས་ཅད་ཀྱི་མངའ་བདག་དཔལ་ལྡན་རྩ་བའི་བླ་མ་རིན་པོ་ཆེའི་ཞལ་དུ་ཨོཾ་ཨཱཿཧཱུཾ། རྒྱལ་བ་རྡོ་

རྗེ་འཆང་གི་ཞལ་དུ་ཨོཾ་ཨཱཿཧཱུཾ། རྒྱལ་སྲས་བློ་གྲོས་རིན་ཆེན་གྱི་ཞལ་དུ་ཨོཾ་ཨཱཿཧཱུཾ། དཔལ་མགོན་

འཕགས་པ་ཀླུ་སྒྲུབ་ཀྱིསx། རྒྱལ་སྲས་མ་ཏཾ་ཀི་པའིx། གྲུབ་ཆེན་ཏེ་ལོ་པའིx། པཎ་ཆེན་ནཱ་རོ་

པའིx། སྒྲ་བསྒྱུར་མར་པ་ལོ་ཙྪ་བའིx། མཚུར་སྟོན་དབང་གི་རྡོ་རྗེའིx། འཁོན་སྟོན་གད་པ་ཀིརྟིའིx། 

བྱ་སྒང་པ་བསོད་ནམས་རིན་ཆེན་གྱིx། ཐུར་ལྷ་པ་ཚུལ་ཁྲིམས་སྐྱབས་ཀྱིx། ཐང་སྤེ་པ་འཕགས་པ་

སྐྱབས་ཀྱིx། གསེར་སྡིངས་པ་གཞོན་ནུ་འོད་ཀྱིx། ཀུན་མཁྱེན་ཆོས་སྐུ་འོད་ཟེར་གྱིx། ཀུན་མཁྱེན་

འཕགས་པ་འོད་ཀྱིx། ཆོས་རྗེ་བུ་སྟོན་རིན་ཆེན་གྲུབ་ཀྱིx། ཁྱུང་པོ་ལྷས་པ་གཞོན་ནུ་བསོད་ནམས་

ཀྱིx། ཆོས་ཀྱི་རྒྱལ་པོ་ཙོང་ཁ་པ་ཆེན་པོའ་ིཞལ་དུ་ཨོཾ་ཨཱཿཧཱུཾ། སླར་ཡང་རྒྱལ་བ་རྡོ་རྗེ་འཆང་གིx། 

རྒྱལ་སྲས་ཕྱག་ན་རྡོ་རྗེའིx། རྒྱལ་པོ་ཨིནྡྲ་བྷཱུ་ཏཱིའིx། སྐུ་ལས་སྐྱེས་པའི་རྣལ་འབྱོར་མའིx། མངའ་

བདག་བི་སུ་ཀལྤའིx། དཔལ་ལྡན་སཱ་ར་ཧ་པའི་x། དཔལ་མགོན་འཕགས་པ་ཀླུ་སྒྲུབ་ཀྱིx། དཔལ་

ལྡན་ཟླ་བ་གྲགས་པའིx། སློབ་པའི་རྡོ་རྗེའིx། གྲུབ་ཆེན་ནག་པོ་སྤྱོད་པའིx། བླ་མ་སྤྲིན་གྱི་ཤུགས་

ཅན་གྱིx། རྗེ་རིན་ཆེན་འགོས་ཀྱིx། མང་ར་བ་སེང་གེ་རྒྱལ་མཚན་གྱིx། རྔོག་ཡེ་ཤེས་སེང་གེའིx། 

རྔོག་ཨཱརྱ་དེ་བའིx། གླན་ཚ་ཉི་མ་ལྕམ་གྱིx། ལྟག་པ་རིན་ཆེན་གྲགས་ཀྱིx། ཐུར་ལྷ་པ་ནས་བུ་སྟོན་

གྱི་བར་སྔ་མ་བཞིན། བླ་མ་བསོད་ནམས་རྒྱལ་མཚན་གྱིx། སྒྲ་བསྒྱུར་ནམ་མཁའ་བཟང་པོའxི། 

མཉམ་མེད་རྗེ་བཙུན་རེད་མདའ་བའིx། ཆོས་ཀྱི་རྒྱལ་པོ་ཙོང་ཁ་པ་ཆེན་པོའxི། ཀུན་མཁྱེན་གཉིས་

པ་མཁས་གྲུབ་ཆོས་རྗེའི་ཞལ་དུx། གཞན་ཡང་དབང་བསྐུར་རྒྱུད་བཤད་མན་ངག་གནང་བའི་བླ་

མ་ཡབ་སྲས་བརྒྱུད་པ་དང་བཅས་པའི་ཞལ་དུ་ཨོཾ་ཨཱཿ་ཧཱུཾ། 

མཐེབ་སྲིན་གྱིས་ནང་མཆོད་སྙིང་ཁའི་ཐད་ནས་གཏོར་ཞིང༌། ངག་ཏུ་འདི་ལྟར། རང་གི་ཐུགས་ཀའི་ཧཱུཾ་

སྔོན་པོའ་ིའོད་ཟེར་གྱིས་དཀྱིལ་འཁོར་གྱི་ལྷ་ཚོགས་སྤྱན་དྲངས་ཏེ་ཆོས་འབྱུང་གི་དབུས་སུ་མེ་

ལོང་གི་ནང་གི་གཟུགས་བརྙན་བཞིན་གསལ་བར་གྱུར། བཛྲ་དྷྲྀཀ་ཨོཾ་ཨཱཿཧཱུཾ། ཞེས་པ་ནས། སུམྦྷ་རཱ་

ཛ་ཨོཾ་ཨཱཿཧཱུཾ། གཞན་ཡང་རྒྱུད་སྡེ་བཞི་དང་འབྲེལ་བའི་ཡི་དམ་དཀྱིལ་འཁོར་གྱི་ལྷ་ཚོགས་ཐམས་

ཅད་ཀྱི་ཞལ་དུ་ཨོཾ་ཨཱཿ་ཧཱུཾ། དེ་ནས་རང་གི་ལྕེ་རྩེ་སྨིན་མཚམས་སྤྱི་གཙུག་གསུམ་དུ་ཆང་གི་ཐིག་ལེ་བྱས་ལ། ཨོཾ་

ཨཱཿཧཱུཾ། ཞེས་བརྗོད། དེ་ནས་མཆོད་སྦྱིན་གྱི་ཕྱག་རྒྱས་ལྟེ་བའི་ཐད་ནས་གཏོར་ལ། སྔོན་སངས་རྒྱས་མཐོང་བ་དམ་

པའི་ཆོས་ཐོས་པ་འཕགས་པའི་དགེ་འདུན་ལ་བསྟེན་པ། བསྟན་པ་དང་འཁོར་རྣམ་བཞི་སྐྱོང་བར་

ཞལ་གྱིས་བཞེས་པའི་བླ་མ་གོང་མ་རྣམས་ཀྱིས་བསྟེན་ཅིང་བསྒྲུབས་པའི་སྲུང་མ་དམ་ཚིག་ཅན་

རྣམས་ཀྱི་ཞལ་དུ་ཨོཾ་ཨཱཿཧཱུཾ། པུས་མོའ་ིཐད་ནས་གཏོར། ཡུལ་སུམ་ཅུ་སོ་གཉིས་གནས་ཉི་ཤུ་རྩ་བཞི། 

དུར་ཁྲོད་ཆེན་པོ་བརྒྱད་ན་གནས་པའི་དཔའ་བོ་དང་རྣལ་འབྱོར་མ་དང༌། ཕྱོགས་སྐྱོང་དང་ཞིང་

སྐྱོང་དང་ཀླུ་ལ་སོགས་པ་ཐམས་ཅད་ཀྱི་ཞལ་དུ་ཨོཾ་ཨཱཿཧཱུཾ། གཞི་བདག་གཉུག་མར་གནས་པ་དང་

སེམས་ཅན་ཐམས་ཅད་ལྷར་གྱུར་པའི་ཞལ་དུ་ཨོཾ་ཨཱཿཧཱུཾ། ཞེས་བརྗོད། ནང་མཆོད་རང་གི་ལྕེ་ལ་བཞག་ལ། 

ཨོཾ་ཨ་མྲྀ་ཏ་སྭ་ད་ནཱ་བཛྲ་སྭ་བྷཱ་ཝ་ཨཱཏྨ་ཀོ྅ཧཾ། མགྲོན་རྣམས་ཡེ་ཤེས་ཀྱི་བདུད་རྩིས་མཉེས་པར་

གྱུར། རང་གི་གསང་གནས་མི་དམིགས་པའི་ངང་ལས། ཞེས་པ་ནས། མཆོད་པའི་ང་རྒྱལ་འཛིན་པའི་

བར་སྔར་བཞིན་བྱས་ནས། ལྷ་ཐམས་ཅད་མཆོག་ཏུ་དགའ་བའི་བདེ་བ་ཆེན་པོས་ཚིམ་ཞིང་མཉེས་

པར་གྱུར། ཞེས་པས་གསང་མཆོད་དོ།།

ཐུགས་ཀའི་ཧཱུཾ་གི་འོད་ཟེར་གྱིས་རྣམ་སྣང་ནས་གནོད་མཛེས་ཀྱི་བར་གྱི་ལྷ་ཐམས་ཅད་

སྤྱན་དྲངས་ཏེ་རང་གི་སྤྱི་བོ་ལ་སོགས་པའི་གནས་རྣམས་སུ་འཁོད་པ་ནི། སྤྱི་བོར་རྣམ་པར་སྣང་

མཛད། ཅེས་པ་ནས། བརླའི་རྩ་བའི་བར་དོན་ཡོད་གྲུབ་པ། ལྟེ་བར་སྤྱན་མ། ཞེས་པ་ནས། སྤྱི་

གཙུག་ཏུ་སྒྲོལ་མ། མིག་གཉིས་སུ་སའི་སྙིང་པོ། ཞེས་པ་ནས། སྤྱི་གཙུག་ཏུ་བྱམས་པ། མིག་གི་སྒོར་

གཟུགས་རྡོ་རྗེ་མ། ཞེས་པ་ནས། ཁའི་སྒོར་རོ་རྡོ་རྗེ་མ། ལག་པ་གཡས་ལ་གཤིན་རྗེ་གཤེད། ཅེས་པ་

ནས། རྐང་མཐིལ་གཉིས་སུ་གནོད་མཛེས་རྒྱལ་པོ། གཞལ་ཡས་ཁང་གི་ཆ་སོ་སོ་ཡང་རང་གི་ལུས་

ཀྱི་ཆ་སོ་སོ་ལ་ཐིམ་པར་གྱུར། རང་ཡབ་ཡུམ་སྙོམས་པར་ཞུགས་པའི་སྦྱོར་མཚམས་ནས། ཞེས་

པ་ནས། རྡོ་རྗེ་འཆང་དུ་གྱུར་པ་རྣམས་རང་གི་འོད་ཟེར་གྱིས་སྤྱན་དྲངས་ནས་རང་ལ་ཐིམ་པར་གྱུར། 

ཨོཾ་ཡོ་ག་ཞེས་པ་ནས་ཧཾ། ཞེས་བརྗོད་པར་བྱའོ།།

ཐུན་གྱི་མཐར་གཏོར་མ་གཏོང་བའི་ཚུལ་ནི། དཀྱིལ་འཁོར་གྱི་ལྷ་དང་ཕྱོགས་སྐྱོང་གི་གཏོར་མ་གཉིས་རིམ་པ་

བཞིན་ཆང་ཆུ་ནང་མཆོད་བྱིན་གྱིས་བརླབས་པས་སྦྱངས་ནས། ཨོཾ་ཨཱཿབིགྷྣཱན་ཏ་ཀྲིཏ་ཧཱུཾ། ཨོཾ་ཤུ་ནྱ་ཏཱ། ཞེས་པ་

ནས། ཀོ྅ཧཾ། སྟོང་པར་འགྱུར། སྟོང་པའི་ངང་ལས། ཧཱུཾ་ཡཾ་ཧཱུཾ་གི་ཡཾ་སྔོ་སྐྱ་ལས་བྱུང་བའི་རླུང་གི་

དཀྱིལ་འཁོར་ལྗང་སྔོན་ཟླ་གམ་ཧཱུཾ་གཉིས་ལས་བྱུང་བའི་རྡོ་རྗེ་གཉིས་ཀྱིས་ངོས་གཉིས་བརྒྱན་པ། 

དེའི་སྟེང་དུ་ཧཱུཾ་རཾ་ཧཱུཾ་གི་རཾ་དམར་པོ་ལས་བྱུང་བའི། ཞེས་པ་ནས། འདབ་མ་བརྒྱད་པ་ཟེའུ་འབྲུ་ཨས་

1མཚན་པ། དེའི་དབུས་སུ་ཧཱུཾ་ལས་བྱུང་བའི་མིའི་ཤ་ཧཱུཾ་གིས་མཚན་པ། ཤར་དུ་བྲུཾ་ལས་བྱུང་བའི་

གླང་པོ་ཆེའི་ཤ་བྲུཾ་གྱིས་མཚན་པ། ལྷོར་ཨོཾ་ལས་བྱུང་བའི་རྟའི་ཤ་ཨཾ་གིས་མཚན་པ། ནུབ་ཏུ་ཛྲིཾ་

ལས་བྱུང་བའི་བ་གླང་གི་ཤ་ཛྲིཾ་གིས་མཚན་པ། བྱང་དུ་ཁཾ་ལས་བྱུང་བའི་ཁྱིའི་ཤ་ཁཾ་གིས་མཚན་པ། 

སླར་ཡང་དབུས་སུ་ཧཱུཾ་ལས་བྱུང་བའི་དྲི་ཆུ་ཧཱུཾ་གིས་མཚན་པ། ཤར་དུ་བྲུཾ་ལས་བྱུང་བའི་དྲི་ཆེན་

བྲུཾ་གྱིས་མཚན་པ། ལྷོར་ཨཾ་ལས་བྱུང་བའི་རཀྟ་ཨཾ་གིས་མཚན་པ། ནུབ་ཏུ་ཛྲིཾ་ལས་བྱུང་བའི་བྱང་

སེམས་དཀར་པོ་ཛྲིཾ་གིས་མཚན་པ། བྱང་དུ་ཁཾ་ལས་བྱུང་བའི་ཤ་ཆེན་ཁཾ་གིས་མཚན་པ། བདུད་རྩི་

ལྔ་ལ་ཐུན་མོང་དུ་ཨོཾ་ཡིག་གིས་མཚན་པ། དེ་དག་གི་སྟེང་གི་བར་སྣང་ལ། ཞེས་པ་ནས། ཤེལ་ལྟར་

དག་པར་གྱུར། པདྨ་ཨ་དང་བཅས་པ། ཞེས་པ་ནས། རྟོགས་པར་བྱས། ཨོཾ་ཡིག་གི་འོད་ཟེར་ལྕགས་

ཀྱུ་ལྟ་བུས། ཞེས་པ་ནས། སྤེལ་བར་གྱུར། ཨོཾ་ཨཱཿཧཱུཾ། ཞེས་པ་ལན་བདུན་བརྗོད། 

རང་གི་ཐུགས་ཀའི་ཧཱུཾ་སྔོན་པོའ་ིའོད་ཟེར་ལྕགས་ཀྱུ་ལྟ་བུས་ཁྲོ་བོ་བཅུ་དང་བཅས་པའི་

བསྲུང་འཁོར་ལོ་རྩིབས་བཅུ་པའི་ལྟེ་བའི་ནང་དུ་འདུས་པའི་དཀྱིལ་འཁོར་རྟེན་དང་བརྟེན་པར་

1  ཞོལ། ཤོག ༡༣ བ ༣། གཙང་། ཤོག ༡༡ ན ༥ ཡས་མཚན་པ།

བཅས་པ་སྤྱན་དྲངས་ཤིང༌། བསྲུང་འཁོར་གྱི་ཕྱི་རོལ་དུ། ཞེས་པ་ནས། སེམས་ཅན་ཐམས་ཅད་བཀུག་

པའི་གཞལ་ཡས་ཁང་གི་དབུས་སུ་མི་བསྐྱོད་པ་ཡབ་ཡུམ། ཤར་དུ་རྣམ་པར་སྣང་མཛད། ཅེས་པ་

ནས། འོག་ཏུ་གནོད་མཛེས་རྒྱལ་པོ། ཕྱིའི་ཤར་དུ་རྡོ་རྗེ་མཚོན་ཆ་སེར་པོ། ཞེས་པ་ནས། འདུས་པའི་

ལྷ་ཤེས་རབ་མ་དང་བཅས་པའི་སྐུར་བཞེངས་པའི་མགྲོན་རྣམས་ཀྱི་ལྗགས་ཧཱུཾ་ལས་བྱུང་བའི་རྡོ་རྗེ་

རྩེ་གཅིག་པ་དམར་པོ་འོད་ཀྱི་སྦུ་གུ་ཅན་དུ་གྱུར། ཨོཾ་ཨཱཿཧྲཱིཿ་སོགས་ཀྱིས་ཆུ་བཞི་ཕུལ་ནས། དྲིལ་བུ་འཁྲོལ་

ཞིང༌། ཨོཾ་ཨཱཿབཛྲ་དྷྲྀཀ་ཧཱུཾ། ཞེས་པ་ནས། རཀྵ་ཙ་ཀུ་རུ་ཧཱུཾ་སྭཱཧཱ། ཨོཾ་ཨཱཿདུས་གསུམ་སྐྱེས་པ་ཀུན་དང༌། 

ཞེས་པ་ནས། བསྲུང་བར་མཛད་དུ་གསོལ། ཧཱུཾ་སྭཱཧཱ། ཨོཾ་ཨཱཿཧྲཱིཿཔྲ་ཝཱ་ར་སད་ཀཱ་རཾ་ཨཱཉྩ་མ་ཎཾ་པྲ་ཏཱི་ཙྪ་

ཧཱུཾ་སྭཱཧཱ། ཨོཾ་ཨཱཿཧྲཱིཿཔྲ་ཝཱ་ར་སད་ཀཱ་རཾ་ཨརྒྷཾ་པྲ་ཏཱི་ཙྪ་ཧཱུཾ་སྭཱ་ཧཱ། ཨོཾ་བཛྲ་ཏཾ་བུ་ལ་ཧཱུཾ་སྭཱཧཱ། ཨོཾ་སརྦ་ཏ་

ཐཱ་ག་ཏཱ་པུཥྤཾ་པྲ་ཏཱི་ཙྪ་ཧཱུཾ་སྭཱཧཱ། ཞེས་པ་ནས། ཤཔྟ་པྲ་ཏཱི་ཙྪ་ཧཱུཾ་སྭཱཧཱ། ཞེས་མཆོད་པས་མཆོད། 

བཛྲ་དྷྲིཀ་ཨོཾ་ཨཱཿཧཱུཾ། ཞེས་པ་ནས། སུམྦྷ་རཱ་ཛཿཨོཾ་ཨཱཿཧཱུཾ། ནང་མཆོད་ཕུལ་ནས་བསྟོད་པ་གང་རུང་

གིས་བསྟོད། ཨོཾ་ད་ཤ་དིཀ་ལོ་ཀ་པཱ་ལ་ས་པ་རི་ཝཱར་པུཥྤཾ། ཞེས་པ་ནས། ཤཔྟ་པྲ་ཏཱི་ཙྪ་ཧཱུཾ་སྭཱཧཱ། ཨོཾ་ད་

ཤ་དིཀ་ལོ་ཀ་པཱ་ལ་ས་པ་རི་ཝཱ་ར་ཨོཾ་ཨཱཿཧཱུཾ། ཨོཾ་བཛྲ་སཏྭ་ས་མ་ཡ། ཞེས་པ་ནས། མཧཱ་ས་མ་ཡ་སཏྭ་

ཨཱཿཧཱུཾ་ཕཊ། མ་རྙེད་ཡོངས་སུ་མ་ཤེས་དང༌། །ཞེས་པ་ནས། བཟོད་མཛད་རིགས། ཨོཾ་ཡོ་ག་ཤུདྡྷ། 

ཞེས་པ་ནས། ཤུདྡྷོ྅ཧཾ། ཨོཾ་ཨཱཿཧཱུཾ། བཛྲ་མུཿ དགེ་བ་འདི་ཡིས་མྱུར་དུ་བདག །ཅེས་པ་ནས། སྤྱོད་དེ་

གཉིས་ཀའང་བདག་སྤྱོད་ཤོག །ཅེས་བརྗོད་པར་བྱ་སྟེ། ལངས་ནས་སྤྱོད་ལམ་ལ་འཇུག་པར་བྱའོ། །དཔལ་ལྡན་

འདུས་པའི་སྒྲུབ་ཐབས་ཀྱི་ཆོ་ག་ངག་འདོན་གྱི་ཚུལ་གོ་བདེ་བར་བརྗོད་པའི་ལྷན་ཐབས། རྗེ་རིན་པོ་ཆེ་རྒྱལ་བ་གཉིས་པ་

རང་ཉིད་ཀྱི་གསུང་ངག་ལྟར་མང་དུ་ཐོས་པའི་བཙུན་པ་དགེ་ལེགས་དཔལ་བཟང་པོས་བློ་དམན་པ་དག་ལ་ཕན་བཏགས་

པའི་སླད་དུ་ཡི་གེར་བྲིས་པའོ། །འདིས་ཀྱང་བསྟན་པའི་སྙིང་པོ་རིང་དུ་གནས་ཤིང་ཕྱོགས་དུས་ཀུན་ཏུ་དར་ཞིང་ 

རྒྱས་པའི་རྒྱུར་གྱུར་ཅིག། ། །། སརྦམངྒལཾ།།





༄༅། །དཔལ་གསང་བ་འདུས་པའི་དཀྱིལ་ཆོག་གི་ངག་འདོན་ 

གོ་སླ་བར་བརྗོད་པ་བཞུགས་སོ།།

༄༅། །རྗེ་བཙུན་བླ་མ་རྡོ་རྗེ་འཆང་དང་དབྱེར་མ་མཆིས་པའི་ཞབས་ལ་གུས་པ་ཆེན་

པོས་ཕྱག་འཚལ་ལོ། །འདིར་དཔལ་གསང་བ་འདུས་པའི་དཀྱིལ་འཁོར་གྱི་ཆོ་གའི་དབང་གི་དེ་ཉིད་རབ་ཏུ་གསལ་

བའི་ཆོ་ག་ངག་ཏུ་འདོན་ཚུལ་ཇི་ལྟར་བྱ་བ་གོ་སླ་བར་བརྗོད་པ་ནི་འདི་ཡིན་ཏེ། དང་པོར་དཔོན་སློབ་རྣམས་དཀྱིལ་འཁོར་

གང་དུ་བྱ་བའི་སའི་དབུས་སུ་སློབ་དཔོན་ཁ་ཤར་དུ་ཕྱོགས་པར་འདུག་ཅིང༌། རང་རྡོ་རྗེ་འཆང་དུ་བསྐྱེད་པ་ལ་དབུལ་བར་

བྱ་བའི་ཉེར་སྤྱོད་ལྔ་ཆུ་གཉིས་དང་བཅས་པ་སློབ་དཔོན་གྱི་གཡས་ནས་མགོ་བརྩམ་པ་དང༌། ཞིང་སྐྱོང་ལ་དབུལ་བའི་ཆུ་

གཉིས་སྔོན་དུ་འགྲོ་བའི་ཉེར་སྤྱོད་ལྔ་གཏོར་མ་དང་བཅས་པ་སློབ་དཔོན་གྱི་གཡོན་ནས་མགོ་བརྩམ་པ་དང༌། ནང་མཆོད་རྡོ་

རྗེ་དྲིལ་བུ་སོགས་ལེགས་པར་བཤམས་ནས། མི་མངོན་པ་ལས་ས་བསླང་པ་ལ། དང་པོར་བདག་བསྐྱེད་ནས་རིམ་པ་བཞིན་

དུ་བྱ་བ་ནི། ཡིད་ཀྱི་རོལ་པ་དྲི་མེད་ཟླ་འདྲས་སྒྲུབ། །ཅེས་པ་ནས། སེམས་ནི་བྱང་ཆུབ་དམ་པར་བསྐྱེད་

པར་བགྱི། །ཨོཾ་ཤཱུ་ནྱ་ཏཱ། ཞེས་པ་ནས། ཨཱཏྨ་ཀོ྅ཧཾ། སྟོང་པར་གྱུར། སྟོང་པའི་ངང་ལས་སྣ་ཚོགས་

པདྨ་དང་ཉི་མའི་སྟེང་དུ་ཧཱུཾ་ལས་རྡོ་རྗེ། དེ་ཡོངས་སུ་གྱུར་པ་ལས། རང་ཉིད་རྡོ་རྗེ་འཆང་སྔོན་པོ་རྡོ་

རྗེ་སེམས་དཔའི་དབུ་རྒྱན་ཅན་སྔོ་དཀར་དམར་བའི་ཞལ་གསུམ་ཕྱག་དྲུག་གི་གཡས་རྡོ་རྗེ་འཁོར་

ལོ་པདྨ། གཡོན་དྲིལ་བུ་རིན་ཆེན་རལ་གྲི་འཛིན་པ། དབུ་སྐྲ་རལ་པའི་ཐོར་ཚུགས་ཅན། མཚན་

བཟང་པོ་སོ་གཉིས་དང༌། དཔེ་བྱད་བཟང་པོ་བརྒྱད་ཅུས་བརྒྱན་པ། ཡུམ་རེག་བྱ་རྡོ་རྗེ་མ་སྔོན་མོ་

མི་བསྐྱོད་པའི་དབུ་རྒྱན་ཅན། ཞེས་པ་ནས། རལ་གྲི་འཛིན་པ། དབུ་སྐྲ་རལ་པ་ཕྱེད་བཅིངས་སུ་བྱས་

པ། ཞེས་པ་ནས་ཕན་ཚུན་དུ་འཁྱུད་པ། གཉིས་ཀའང་རིན་པོ་ཆེའི་དབུ་རྒྱན་གསོལ་བ། ཅེས་པ་ནས། 

ཤམ་ཐབས་འཕྱར་བ། འོད་ཀྱི་དཀྱིལ་འཁོར་གྱིས་བསྐོར་བའི་དབུས་ན་ཡབ་སེམས་དཔའི་སྐྱིལ་

མོ་ཀྲུང་གིས་བཞུགས་པར་གྱུར། དེའི་སྤྱི་བོར་ཨོཾ། མགྲིན་པར་ཨཱཿ ཐུགས་ཀར་ཧཱུཾ། ཐུགས་ཀའི་ཧཱུཾ་

ལས་འོད་ཟེར་འཕྲོས་པས་བསྒོམས་པ་དང་འདྲ་བའི་ཡེ་ཤེས་པ་སྤྱན་དྲངས། ཛཿཧཱུཾ་བཾ་ཧོཿགཉིས་སུ་

མེད་པར་གྱུར། ཨོཾ་ཨཱཿབིགྷྣཱན་ཏ་ཀྲིཏ་ཧཱུཾ། ཨོཾ་ཤཱུ་ནྱ་ཏཱ་ཞེས་པ་ནས། ཨཱཏྨ་ཀོ྅ཧཾ། སྟོང་པར་གྱུར། སྟོང་



མཁས་གྲུབ་རྗེའི་གསུང་འབུམ་ཕ།22

པའི་ངང་ལས་ཧཱུཾ་ཡཾ་ཧཱུཾ་གི་ཡཾ་སྔོ་སྐྱ་ལས་བྱུང་བའི་རླུང་གི་དཀྱིལ་འཁོར་ཞེས་པ་ནས། ཨོཾ་ཨཱཿཧཱུཾ་ཞེས་

པ་བདུན་གྱིས་ནང་མཆོད་བྱིན་གྱིས་བརླབས། ཨོཾ་ཨཱཿབིགྷྣཱན་ཏ་ཀྲིཏ་ཧཱུཾ། ཞེས་པ་ནས། ཨོཾ་ཤཔྟ་ཨཱཿཧཱུཾ་

ཞེས་པའི་བར་ཆུ་གཉིས་ཉེར་སྤྱོད་དང་བཅས་པ་བྱིན་གྱིས་བརླབས་ལ། ཨོཾ་སརྦ་ཏ་ཐཱ་ག་ཏ་ཨརྒྷཾ་པཱུ་ཛ་མེ་གྷ་ས་

མུ་དྲ་སྥ་ར་ཎ་ས་མ་ཡ་ཤྲཱི་ཡེ་ཨཱཿཧཱུཾ། ཞེས་པ་ནས། ཤཔྟ་པཱུ་ཛ་མེ་གྷ་ས་མུ་དྲ་སྥ་ར་ཎ་ས་མ་ཡ་ཤྲི་ཡེ་

ཨཱཿཧཱུཾ། བཛྲ་དྷྲིཀ་ཨོཾ་ཨཱཿཧཱུཾ། སྤརྴ་བཛྲ་ཨོཾ་ཨཱཿཧཱུཾ། དུས་གསུམ་རྡོ་རྗེའི་ཐུགས་ཡིན་སྲིད་དང་མཐར་

གྱུར་གང༌། །ཞི་ཞིང་སྒྲིབ་མེད་དག་པ་ནམ་མཁའི་ངོ་བོ་ཉིད། །སངས་རྒྱས་རྣམ་རྒྱས་དབང་ཕྱུག་རྡོ་

རྗེ་ཅན། །དེ་ལ་ལུས་ངག་ཡིད་ཀྱིས་རྟག་ཏུ་ཕྱག་འཚལ་ལོ། །ཞེས་མཆོད་ཅིང་བསྟོད།

རང་གི་ཐུགས་ཀའི་ཧཱུཾ་གི་འོད་ཟེར་གྱིས་ཞིང་སྐྱོང་འཁོར་བཅས་སྤྱན་དྲངས། ཨོཾ་ཨཱཿབིགྷྣཱ་

ཏ་ཀྲིཏ་ཧཱུཾ། ཞེས་པ་ནས། ཨོཾ་ཤཔྟ་ཨཱཿཧཱུཾ། ཞེས་པའི་བར་གྱིས་སྔར་ལྟར་གཏོར་མ་དང་ཉེར་སྤྱོོད་བྱིན་

གྱིས་བརླབས་ལ། ཨོཾ་ཨ་ཀཱ་རོ་མུ་ཁཾ་སརྦ་དྷརྨཱ་ཎཱཾ་ཨ་དྱཱ་ནུད་པན་ན་ཏྭད་ཨོཾ་ཨཱཿཧཱུཾ། ཞེས་ལན་གསུམ་

བརྗོད། ཨོཾ་ཀྵེ་ཏྲ་པཱ་ལ་ས་པ་རི་ཝཱ་ར་ཨརྒྷཾ་པྲ་ཏཱི་ཙྪ་ཧཱུཾ་སྭཱཧཱ། ཨོཾ་ཀྵེ་ཏྲ་པཱ་ལ་ས་པ་རི་ཝཱ་ར་པཱ་དྱཾ་པྲ་

ཏཱི་ཙྪ་ཧཱུཾ་སྭཱཧཱ། ཨོཾ་ཀྵེ་ཏྲ་པཱ་ལ་ས་པ་རི་ཝཱར་པུཥྤཾ་པྲ་ཏཱི་ཙྪ་ཧཱུཾ་སྭཱཧཱ། ཞེས་པ་ནས། ཤཔྟ་པྲ་ཏཱི་ཙྪ་ཧཱུཾ་

སྭཱཧཱ། ཨོཾ་ཀྵེ་ཏྲ་པཱ་ལ་ས་པ་རི་ཝཱ་ར་ཨོཾ་ཨཱཿ་ཧཱུཾ། གང་དག་འདིར་གནས་ལྷ་དང་ཀླུ། །གནོད་སྦྱིན་སྲིན་

པོའམ་གཞན་དག་ལ། །ས་འདི་བདག་གིས་བསླང་བར་བགྱི། །དཀྱིལ་འཁོར་དོན་དུ་ཁྱོད་ཀྱིས་

སྩོལ། །ཞེས་པ་ལན་གསུམ་བརྗོད། ཞིང་སྐྱོང་འཁོར་བཅས་རང་གནས་སུ་གཤེགས་པར་གྱུར། 

ཞིང་སྐྱོང་གི་མཆོད་པ་དང་གཏོར་མ་བསྡུས་ནས། ལྷ་ལ་གནང་བ་ནོད་པ་ནི། རང་གི་ཐུགས་ཀའི་ཧཱུཾ་སྔོན་

པོའ་ིའོད་ཟེར་ལྕགས་ཀྱུའི་རྣམ་པ་ཅན་གྱིས་མི་བསྐྱོད་པའི་དཀྱིལ་འཁོར་སྤྱན་དྲངས། ཨོཾ་སརྦ་ཏ་ཐཱ་

ག་ཏ་ཨརྒྷཾ་པཱུ་ཛ་མེ་གྷ་ས་མུ་དྲ་སྥ་ར་ཎ་ས་མ་ཡ་ཤྲི་ཡེ་ཨཱཿཧཱུཾ། ཨོཾ་སརྦ་ཏ་ཐཱ་ག་ཏ་པཱ་དྱཾ་པཱུ་ཛ་མེ་གྷ་

ས་མུ་དྲ་སྥ་ར་ཎ་ས་མ་ཡ་ཤྲི་ཡེ་ཨཱཿ་ཧཱུཾ། ཨོཾ་སརྦ་ཏ་ཐཱ་ག་ཏ་པུཥྤཾ་ཞེས་པ་ནས། ཤཔྟ་པཱུ་ཛ་མེ་གྷ་ས་མུ་

དྲ་སྥ་ར་ཎ་ས་མ་ཡ་ཤྲཱི་ཡེ་ཨཱཿཧཱུཾ། བདག་གིས་དཔལ་གསང་བ་འདུས་པའི་དཀྱིལ་འཁོར་གྱི་ཆོ་ག་

བགྱིད་པ་ལ་བགེགས་མེད་པར་གྲུབ་པར་མཛད་དུ་གསོལ། །རིག་པ་འཛིན་པ་དག་ཅི་དགའ་བར་

གྱིས་ཤིག། །ཅེས་གནང་བ་བྱིན་པར་གྱུར། 

དེ་ནས་ལངས་ཏེ། རྡོ་རྗེ་དང་བཅས་པའི་ལག་པ་ཡུངས་ཀར་དང་ཆུ་དང་ཐལ་བ་རྣམས་རིམ་ཅན་དུ་དབང་

ལྡན་ནས་བརྩམས་ཏེ་དཀྱིལ་འཁོར་གྱི་ས་གཞི་ཐམས་ཅད་ལ་གཡས་སྐོར་དུ་གཏོར་ཞིང༌། ཨོཾ་ཨཱཿབིགྷྣཱནྟ་ཀྲིཏ་ཧཱུཾ། 

ཞེས་བཟླས་པར་བྱའོ། །དེ་ནས་འདུག་སྟེ་རྡོ་རྗེ་སྐྱིལ་ཀྲུང་བཅས། ལག་པ་ས་གནོན་བྱས་པའི་སོར་མོའ་ིརྩེ་མོ་ས་ལ་

རེག་ནས། ཨོཾ་བྷྲུཾ་ཁཾ་ས་གཞི་ནམ་མཁའི་རང་བཞིན་སྟོང་པ་ཉིད་དུ་གྱུར། ཧཱུཾ་ལཾ་ཧཱུཾ་ས་གཞི་རྡོ་རྗེའི་

རྡུལ་ཕྲ་རབ་ཀྱི་རང་བཞིན་དུ་གྱུར། ཨོཾ་མེ་དི་ནི་བཛྲི་བྷཱ་བ་བཛྲ་བནྡྷ་ཧཱུཾ། ས་གཞི་རྡོ་རྗེའི་རང་བཞིན་དུ་

བཅིངས་ཏེ་བརྟན་པར་བྱས། ཨོཾ་ཧ་ན་ཧ་ན་བཛྲ་ཀྲོ་དྷ་ཧཱུཾ་ཕཊ། རྡོ་རྗེ་ཁྲོ་བོས་བགེགས་རྣམས་བཅོམ། 

ཨོཾ་ཨཱཿཧཱུཾ་ཤོ་དྷ་ཡ་ཤོ་དྷ་ཡ་རཀྵ་རཀྵ་ཧཱུཾ་ཧཱུཾ་ཕཊ། རྡོ་རྗེ་གསུམ་གྱིས་སའི་ཉེས་སྐྱོན་ཐམས་ཅད་ 

སྦྱངས་ཤིང་བསྲུང་བར་གྱུར། 

དེ་ནས་ལངས་ཏེ་གཞི་བཅའ་སྔོན་དུ་འགྲོ་བས་ཤར་དུ་བལྟས་ཏེ་གཡོན་བརྐྱང་བྱས་ལ། ལག་པ་གཉིས་ཀྱིས་

རྡོ་རྗེ་དྲིལ་བུ་འཛིན་པས་ཐུགས་ཀར་བསྣོལ་ཏེ། བཛྲ་སཏྭ་ཞེས་བརྗོད་ཅིང་གཡོན་དུ་མེ་མཚམས་མཐོང་གི་བར་དུ་ལུས་

གཅུ། ཡང་གཡས་སུའང་དེ་ལྟར་བྱས་ནས་སྣ་ཚོགས་པའི་ཆོས་ཐམས་ཅད་སྟོང་པ་ཉིད་དང་རོ་གཅིག་པའི་

རང་བཞིན་དུ་གྱུར། ཞེས་བརྗོད། དེ་ནས་དཀྱིལ་འཁོར་གྱི་ས་གཞིའི་དབུས་སུ་སློབ་དཔོན་བསྡད་པའི་མདུན་དུ་བདག་

བསྐྱེད་ཀྱི་མཆོད་པ་བཤམས་པ་སོགས་བྱས་ནས། སྔོན་འགྲོ་གཏོར་མ་ནས་བཟུང་སྟེ་མཆོད་བསྟོད་བདུད་རྩི་མྱང་བ་ཡན་

གྱི་སྒྲུབ་ཐབས་རྒྱས་པར་བསྒོམ་པར་བྱའོ།། དེ་ནས་རྡོ་རྗེ་གསོར་ཞིང་དྲིལ་བུ་གསིལ་ཏེ། དེང་དུས་ཞེས་པ་ནས། དེང་

བདག་འདུས་པ་མཆོག་ཡིན་ནོ། །རང་གི་ཐུགས་ཀའི་ཧཱུཾ་སྔོན་པོའ་ིའོད་ཟེར་ལྕགས་ཀྱུའི་རྣམ་པ་

ཅན་གྱིས་མི་བསྐྱོད་པའི་དཀྱིལ་འཁོར་སྤྱན་དྲངས། ཨོཾ་སརྦ་ཏ་ཐཱ་གཏ་ཨརྒྷཾ་པཱུ་ཛ་མེ་གྷ་ས་མུ་དྲ་སྥ་

ར་ཎ་ས་མ་ཡ་ཤྲཱི་ཡེ་ཨཱཿཧཱུཾ། ཨོཾ་སརྦ་ཏ་ཐཱ་ག་ཏ་པུཥྤཾ་ཞེས་པ་ནས། ཤཔྟ་པཱུ་ཛ་མེ་གྷ་ས་མུ་དྲ་སྥ་ར་ཎ་

ས་མ་ཡ་ཤྲཱི་ཡེ་ཨཱཿཧཱུཾ། བཛྲ་དྷྲིཀ་ཨོཾ་ཨཱཿཧཱུཾ་ཞེས་པ་ནས། སུཾ་བྷ་རཱ་ཛ་ཨོཾ་ཨཱཿཧཱུཾ། བདག་ཉིད་ཀྱི་ལྕེ་ཧཱུཾ་

ལས་བྱུང་བའི་རྡོ་རྗེར་གྱུར། མ་ལུས་ཕྱོགས་ན། ཞེས་པ་ནས། ཅི་ནུས་བཞིན་དུ་རབ་ཏུ་བགྱིད། །ལན་

གསུམ་དེ་ནས་སློབ་མས། སློབ་དཔོན་ལ་འབུལ་རྒྱུའི་མཆོད་པ་ཆུ་གཉིས་ནས་རོལ་མོའ་ིབར་ནང་

མཆོད་དང་བཅས་པ་སྔར་བཞིན་བྱིན་གྱིས་བརླབས། ཨོཾ་སརྦ་ཏ་ཐཱ་ག་ཏ་ཞེས་སོགས་ཀྱིས་སྔར་

ལྟར་ཕུལ་ལ། བཛྲ་དྷྲིཀ་ཨོཾ་ཨཱཿ་ཧཱུཾ། ཞེས་པས་ནང་མཆོད་དབུལ། དྲིལ་སྟབས་དང་བཅས་པས། མི་བསྐྱོད་རྡོ་

རྗེ་ཡེ་ཤེས་ཆེ། །ཞེས་པ་ནས། གསང་བའི་དབྱངས་ལ་ཕྱག་འཚལ་ལོ། །ཞེས་པའི་བར་གྱིས་བསྟོད། དེ་

རྣམས་ཕྱོགས་བཞིའི་སློབ་མ་ཐམས་ཅད་ཀྱིས་ཐུན་མོང་དུ་མགྲིན་གཅིག་ཏུ་བྱས་ལ། 

དེ་ནས་ཤར་ཕྱོགས་ཀྱི་སྒོའ་ིསློབ་དཔོན་འཁོར་བཅས་འགྲེང་སྟེ། མཎྜལ་ཕུལ་ནས་གསོལ་བ་གདབ་པ་ནི། ཨོཾ་

བཛྲ་བྷཱུ་མི་ཨཱཿཧཱུཾ། ཞེས་པ་ནས། ཟླ་བ། བདག་གཞན་ལུས་ངག་ཡིད་གསུམ་ལོངས་སྤྱོད་དུས་གསུམ་

དགེ་ཚོགས་བཅས། །ཞེས་པ་ནས། བཞེས་ནས་བདག་ལ་བྱིན་གྱིས་བརླབ་ཏུ་གསོལ། །རང་ཉིད་

སྐད་ཅིག་གིས་རྣམ་སྣང་དཀར་པོ་དཀར་ནག་དམར་བའི་ཞལ་གསུམ་ཕྱག་དྲུག་གི་གཡས་རྡོ་རྗེ་

འཁོར་ལོ་པདྨ་དཀར་པོ། གཡོན་དྲིལ་བུ་རིན་ཆེན་རལ་གྲི་འཛིན་པ། ནམ་མཁར་གནས་པའི་དེ་

བཞིན་གཤེགས་པ་རྣམས་དང་ལྷན་ཅིག་ཏུ་གསོལ་བ་ནི། དེ་བཞིན་གཤེགས་པ་ཀུན་ཞི་བ། །ཅེས་

པ་ནས། དཀྱིལ་འཁོར་དམ་པ་བཤད་དུ་གསོལ། །ཞེས་བརྗོད། དེ་ནས་ལྷོ་ནུབ་བྱང་གི་སློབ་དཔོན་འཁོར་བཅས་

འགྲེང་སྟེ། སློབ་དཔོན་སོ་སོའ་ིལག་ཏུ་མཎྜལ་བཟུང་བ་རྣམས་ཀྱིས་རིམ་པ་བཞིན། ལྷོ་ནས་མཎྜལ་གྱི་རྗེས་སུ། རང་ཉིད་

རིན་འབྱུང་སེར་པོ། ཞེས་པ་ནས། རལ་གྲི་འཛིན་པ། ནམ་མཁར་གནས་པའི་དེ་བཞིན་གཤེགས་

པ་རྣམས་དང་ལྷན་ཅིག་གསོལ་བ་ནི། མཚན་རྣམས་ཐམས་ཅད་ཡང་དག་རྫོགས། །ཞེས་པ་ནས། 

བཤད་དུ་གསོལ། ཞེས་པའི་བར་དང༌། ནུབ་ནས་མཎྜལ་གྱི་རྗེས་སུ། རང་ཉིད་འོད་དཔག་མེད་དམར་པོ། 

ཞེས་པ་ནས། རལ་གྲི་འཛིན་པ། ནམ་མཁར་ཞེས་པ་ནས། གསོལ་བ་ནི། ཞི་བའི་ཆོས་ནི་ཞེས་པ་ནས། 

བཤད་དུ་གསོལ། བྱང་ནས་མཎྜལ་གྱི་རྗེས་སུ། རང་ཉིད་དོན་གྲུབ་ལྗང་ཁུ་ཞེས་པ་ནས། ནོར་བུ་འཛིན་པ། 

ནམ་མཁར་ཞེས་པ་ནས། གསོལ་བ་ནི། སེམས་ཅན་ཀུན་གྱི་ཞེས་པ་ནས། བཤད་དུ་གསོལ། ཕྱོགས་བཞི་

ཀས་མགྲིན་གཅིག་ཏུ། ཁྱོད་ཞབས་ཞེས་པ་ནས། དཀྱིལ་འཁོར་འབྲི་ཞེས་བརྗོད། བཞི་ཀས་དུས་གཅིག་ཏུ་མཎྜལ་

བླ་མ་ལ་ཕུལ། དེ་ནས་བླ་མས་དཀྱིལ་ཆོག་ཏུ་གསལ་བའི་སྔགས་རྒྱས་དཀྱིལ་འཁོར་བཏེག། །

དེ་ནས་སློབ་དཔོན་སྐྱིལ་ཀྲུང་བཤིག་སྟེ་ལངས་ནས། མཉམ་པའི་རྐང་སྟབས་བྱས། རྡོ་རྗེ་དྲིལ་བུ་དང་བཅས་

པས་ཐལ་མོ་སྤྱི་བོར་སྦྱར་ནས། ཨོཾ་པྲ་ན་མ་མི་སརྦ་ཏ་ཐཱ་ག་ཏ་ན། ཞེས་བརྗོད། ཡིད་ཀྱིས་དེ་བཞིན་གཤེགས་པ་

ཐམས་ཅད་ལ་ཕྱག་བྱས། དེ་རྗེས་འདི་ལྟར་བྱའོ། །སེམས་ཅན་མ་རིག་པའི་མུན་པས་བསྒྲིབས་ཤིང་བདུད་ཀྱི་དབང་དུ་སོང་

བ་རྣམས་ཀྱི་བདུད་བསལ་བའི་ཕྱིར་དུ། རང་ཉིད་གཙོ་བོ་ལས་བྱེ་བའི་ཞེ་སྡང་རྡོ་རྗེ་གཉིས་པ། འཁོར་ཁྲོ་

བོའ་ིཚོགས་དཔག་ཏུ་མེད་པས་བསྐོར་བའི་མིག་གཡས་པ་མ་ལས་ཉི་མ་དང༌། གཡོན་པ་ཊ་ལས་

ཟླ་བ། མིག་འབྲས་ཧཱུཾ་ལས་དུས་མཐའི་མེ་ལྟར་འབར་བ་ལས་ཁྲོ་བོའ་ིརྡོ་རྗེ་ཕྱོགས་བཅུར་སྤྲོས་

པས་བགེགས་ཐམས་ཅད་བཅོམ་པར་གྱུར། དེ་ནས་རྐང་པ་གཡས་བརྐྱང་བྱས་ལ། གཡོན་དྲིལ་བུ་སྙིང་ཁར་

བཟུང༌། གཡས་བརྐྱངས་ཏེ། རྡོ་རྗེ་དང་བཅས་པའི་སྡིགས་མཛུབ་བརྐྱངས་ནས་མེ་མཚམས་སུ་བལྟ་སྟེ། ལུས་གཡོན་དུ་

མེ་མཚམས་མཐོང་གི་བར་དུ་གཅུ་ཞིང༌། ཨོཾཀྲོ་དྷ་ཌིཥྚི་ཧྲི་ཞེས་བརྗོད། ཡང་རྐང་པ་གཡོན་བརྐྱང་བྱས་ལ། གཡས་རྡོ་

རྗེ་དང་བཅས་པའི་སྡིགས་མཛུབ་སྙིང་ཁར་བཞག །གཡོན་བརྐྱངས་ཏེ་དྲིལ་བུ་གསིལ་ཞིང༌། ལུས་དབང་ལྡན་གྱི་མཚམས་

མཐོང་གི་བར་གཅུ་སྟེ། ཨོཾ་ཀྲོ་དྷ་ཌིཥྚི་ཧྲི་ཞེས་བརྗོད། དེ་ནས་རྡོ་རྗེ་སོར་དྲིལ་བུ་དཀྲོལ་ཞིང༌། བདག་ནི་རང་ཉིད་

རྡོ་རྗེ་ཅན། །ཞེས་པ་ནས། དེང་བདག་རྡོ་རྗེ་སེམས་དཔར་གྲུབ། །རྐང་མཐིལ་གཉིས་སུ་ཧཱུཾ་ཧཱུཾ་ལས་རྡོ་

རྗེ་འབར་བ་རེ་རེ་ཧཱུཾ་ཞེས་བརྗོད་ཅིང༌། པད་ཀོར་སྔོན་དུ་འགྲོ་བས་འགྱིང་བ་དང་བཅས་ཏེ་རྡོ་རྗེ་གསོར། དྲིལ་བུ་དཀྲོལ་

ཞིང༌། དབུས་ནས་དབང་ལྡན་དུ་སོང་སྟེ། དེ་ནས་སློབ་མ་དང་ལྷན་ཅིག་དཀྱིལ་འཁོར་གྱི་ས་གཞི་ལ་གཡས་སུ་བསྐོར་ནས་

དབང་ལྡན་ནས་ཁ་ནང་དུ་དཀྱིལ་འཁོར་གྱི་ས་གཞི་ལ་ཕྱོགས་ནས། ལྷ་དང་ལྷ་མིན་ཞེས་པ་ནས། མགོ་བོ་ཚལ་པ་

བརྒྱར་འགས་སོ། །ཞེས་པའམ། ཡང་ན། ལུས་ངག་སེམས་ལ་གནས་པ་ཡི། །ཞེས་པ་ནས། འདིར་ནི་

འཇིག་འགྱུར་གཞན་དུ་མིན། །ཞེས་ལན་གསུམ་སློབ་དཔོན་གཅིག་པོས་བརྗོད་པའི་རྗེས་སུ། ཁྲོ་བོའ་ིཚོགས་

དཔག་ཏུ་མེད་པ་འཕྲོས་པས་བགེགས་ཐམས་ཅད་བསྐྲད་པར་གྱུར། ན་མ་ས་མནྟ་ཀཱ་ཡ་ཝཱ་ཀ་ཙིཏྟ་

བཛྲ་ནཱི། ན་མོ་བཛྲ་ཀྲོ་དྷ་ཡ། མཧཱ་དཾ་ཥྚོ་ཏ་ཀ་ཏ་བྷི་རཱ་བ་ཡ། ཨ་སི་མུ་ས་ལ་པ་ར་ཤཱུ་པ་ཤ་ཧ་ཏ་ཡ། 

ཨོཾ་ཨ་མྲྀ་ཏ་ཀུཎྜ་ལི་ཁ་ཁ་ཁཱ་ཧི་ཁཱ་ཧི། ཏི་ཥྛ་ཏི་ཥྛ། བནྡྷ་བནྡྷ། ཧ་ན་ཧ་ན། ད་ཧ་ད་ཧ། གརྫ་གརྫ། བི་

སྥོ་ཊ་ཡ་བི་སྥོ་ཊ་ཡ། སརྦ་བིགྷྣཱན་བི་ན་ཡ་ཀཱ་ན་མ་ཧཱ་ག་ན་པ་ཏེ། ཛི་ཝི་ཏཱ་ན་དྷ་ཀ་ར་ཡ་སྭཱཧཱ། ཞེས་

མང་དུ་བཟླས་ཤིང་རོལ་མོ་སོགས་ཀྱིས་ཚམས་རྔམས་བྱའོ། །དཀྱིལ་འཁོར་གྱི་ས་གཞི་ཡང་དབང་ཆེན་གསེར་

གྱི་ས་གཞི་ལ་ཐུག་གི་བར་དུ་ཧཱུཾ་ལས་བྱུང་བའི་རྡོ་རྗེའི་རང་བཞིན་དུ་གྱུར། 

དེ་ནས་ནུས་ཤིང་སྤྲོ་ན། རྐང་སྟབས་རྣམས་རྒྱས་པ་དང༌། མི་ནུས་པའམ་མི་སྤྲོ་ན། རྐང་མཐིལ་གཉིས་སུ་

ཧཱུཾ་ཧཱུཾ་ལས་སྣ་ཚོགས་རྡོ་རྗེ་རེ་རེ། ཧཱུཾ་ཞེས་བརྗོད་ལ་དམིགས་པས་ས་གཞི་རྐང་མཐིལ་གྱིས་སྣ་ཚོགས་རྡོ་རྗེར་

བྱས་པར་བསམ་ཞིང་བསྐོར་བ་ཙམ་བྱའོ། །རྐང་སྟབས་བྱེད་ན་ཁ་སྦྱོར་གྱི་ཚེ་སློབ་དཔོན་ནང་ནས་ཁ་ཕྱིར་ལ་བལྟས་ལ་

བྱའོ། །དེ་ནས་ཁྲོ་བོ་བཅུ་ཕྱོགས་བཅུར་བཀོད་ནས་ཕུར་གདབ་བྱ་བའི་ཚུལ་ནི། ཕུར་བུ་ཚད་ལྡན་ཡུངས་ཀར་དང་ཙནྡན་

དམར་པོས་བྱུག །ཚོན་སྣ་ལྔའི་སྐུད་པས་དཀྲིས། མེ་ཏོག་ཕྲེང་བ་དམར་པོ་མགུལ་པར་བཅིངས་པ་རྣམས་དང་ཐོ་བ་སློབ་

དཔོན་དཀྱིལ་འཁོར་གྱི་སའི་དབུས་སུ་བསྡད་པའི་མདུན་དུ་བཞག །ཕུར་བུ་ཞལ་ཚུར་གཟིགས་པའི་མདུན་དུ། སློབ་དཔོན་

གྱི་གཡོན་ཕུར་བུའི་གཡས་ནས་མགོ་བརྩམས་ཏེ་ཆུ་གཉིས་སྔོན་དུ་འགྲོ་བའི་ཉེར་སྤྱོད་ལྔ་བཤམས། ནང་མཆོད་ཀྱང་བདག་

གི་མདུན་དུ་བཤམས་ལ། ཨོཾ་ཤཱུ་ནྱ་ཞེས་པ་ནས། ཨཱཏྨ་ཀོ྅ཧཾ། སྟོང་པར་གྱུར། སྟོང་པའི་ངང་ལས། ཧཱུཾ་

ལས་བྱུང་བའི་ཉི་མའི་དཀྱིལ་འཁོར་གྱི་སྟེང་དུ་ཧཱུཾ་ལས་རྡོ་རྗེ། དེ་ཡོངས་སུ་གྱུར་པ་ལས་རང་ཉིད་

ཞེ་སྡང་རྡོ་རྗེ་སྐུ་མདོག་མཐིང་ནག །ཁྲོ་བོ་དང་འདོད་ཆགས་ཆེན་པོ་འདྲེས་པའི་ཉམས་ཅན། ཞེས་པ་

ནས། ཤམ་ཐབས་འཕྱར་བ་འོད་དམར་པོ་འབར་ཞིང་འཁྲུག་པའི་དབུས་ན་ཡབ་རྡོ་རྗེའི་སྐྱིལ་མོ་ཀྲུང་

གིས་བཞུགས་པར་གྱུར། དེའི་ཐུགས་ཀར་སྣ་ཚོགས་པདྨ་དང་ཟླ་བའི་གདན་ལ་ཡེ་ཤེས་སེམས་

དཔའ་སྐུ་མདོག་དམར་པོ་ཞེས་པ་ནས། འཁྱུད་པ་དེའི་ཐུགས་ཀར་ཟླ་བའི་གདན་ལ་རྡོ་རྗེ་སྔོན་པོ་རྩེ་

ལྔ་པའི་ལྟེ་བའི་ནང་དུ་ཏིང་ངེ་འཛིན་སེམས་དཔའ་ཧཱུཾ་ཡིག་མཐིང་ཁ། །དེའི་སྤྱི་བོར་ཨོཾ། མགྲིན་པར་

ཨཱཿ ཐུགས་ཀར་ཧཱུཾ། ཐུགས་ཀའི་ཧཱུཾ་ལས་འོད་ཟེར་འཕྲོས་པས་རང་བཞིན་གྱི་གནས་ནས་བསྒོམས་

པ་དང་འདྲ་བའི་ཡེ་ཤེས་པ་སྤྱན་དྲངས། ཛཿཧཱུཾ་བཾ་ཧོཿ གཉིས་སུ་མེད་པར་གྱུར། 

རང་གི་རིགས་བདག་ཡབ་ཡུམ་གྱི་བྱང་ཆུབ་ཀྱི་སེམས་ཀྱིས་དབང་བསྐུར། ཕྱོགས་བཅུ་

རྣམས་སུ་སྣ་ཚོགས་པདྨ་དང་ཉི་མའི་གདན་རེ་རེ། ཡབ་ཡུམ་སྙོམས་པར་ཞུགས་པའི་ཐུགས་ཀའི་

ཏིང་ངེ་འཛིན་སེམས་དཔའི་འོད་ཟེར་གྱིས་ཁྲོ་བོ་བཅུ་སྤྱན་དྲངས་ཞལ་ནས་ཞུགས། རྡོ་རྗེའི་ལམ་

ནས་ཡུམ་གྱི་བདྨར་ཞུ་བའི་ཐིག་ལེ་བཅུ་ཧཱུཾ་རིང་པོ་བཅུར་གྱུར། དེ་རྣམས་ཡོངས་སུ་གྱུར་པ་ལས་

ཁྲོ་བོ་བཅུར་གྱུར་པ་ནི། གཤིན་རྗེ་གཤེད་ནག་པོ་རྣམ་སྣང་གི་དབུ་རྒྱན་ཅན། ཞེས་པ་ནས། དགྲ་སྟ་

འཛིན་པ་རང་གི་ཐུགས་ཀར་དྲངས། ཡ་མཱན་ཏ་ཀྲིཏ་ཐུགས་ཀ་ནས་ཕྱིར་ཕྱུང། ཤར་གྱི་གདན་ལ་

གཡོན་བརྐྱང་གིས་འཁོད། ཅེས་པ་ནས། སུཾ་བྷ་རཱ་ཛ་ཐུགས་ཀ་ནས་ཕྱིར་ཕྱུང༌། འོག་གི་གདན་ལ་

གཡོན་བརྐྱང་གིས་འཁོད། ཁྲོ་བོ་བཅུ་པོ་ཐམས་ཅད་ཀྱང་ཞེས་པ་ནས། གདུག་པ་ཅན་ཐམས་ཅད་

ཚར་གཅོད་པའི་ཚུལ་གྱིས་བཞུགས་པར་གྱུར། ཨོཾ་ཨཱཿབིགྷྣཱནྟ་ཀྲིཏ་ཧཱུཾ། ཞེས་པ་ནས། ཨོཾ་ཤཔྟ་ཨཱཿཧཱུཾ། 

ཞེས་པའི་བར་གྱིས་མཆོད་པ་བྱིན་གྱིས་བརླབས། ཨོཾ་ཨཱཿབཛྲ་མཧཱ་ཀྲོ་དྷ་རཱ་ཛ་ས་པ་རི་ཝཱ་ར་ཨརྒྷཾ་པྲ་ཏཱི་ཙྪ་ཧཱུཾ་

སྭཱཧཱ། ཞེས་པ་ནས། ཨོཾ་ཨཱཿབཛྲ་མ་ཧཱ་ཀྲོ་དྷ་རཱ་ཛ་ས་པ་རི་ཝཱ་ར་ཤཔྟ་པྲ་ཏཱི་ཙྪ་ཧཱུཾ་སྭཱཧཱ། ཨོཾ་ཨཱཿབཛྲ་མཧཱ་

ཀྲོ་དྷ་རཱ་ཛ་ས་པ་རི་ཝཱ་ར་ཨོཾ་ཨཱཿཧཱུཾ། ནང་མཆོད་ཕུལ།

 མི་བསྐྱོད་རྡོ་རྗེ་ཡེ་ཤེས་ཆེ། །ཞེས་པ་ནས། གསང་བའི་དབྱངས་ལ་ཕྱག་འཚལ་ལོ། །གཏི་

མུག་ཉེས་པ་འདོད་ཆགས་རྡོ་རྗེ་ཆོས་བཅས་གང༌། །ཞེས་པ་ནས། རྨོངས་དང་ཞེ་སྡང་འདོད་ཆགས་

སྒྲིབ་པ་རྡོ་རྗེ་སྟེ། །བྱང་ཆུབ་སེམས་འདྲ་རྒྱ་ཆེན་དེ་ལ་ཕྱག་འཚལ་ལོ། །ཨོཾ་ཨཱཿབིགྷྣཱནྟ་ཀྲི་ཏ་ཧཱུཾ། ཨོཾ་

ཤཱུ་ནྱ་ཏཱ་ཞེས་པ་ནས་ཨཱཏྨ་ཀོ྅ཧཾ། ཕུར་བུ་རྣམས་སྟོང་པ་ཉིད་དུ་གྱུར། སྟོང་པའི་ངང་ལས་ཧཱུཾ་བཅུ་ལས་

སྣ་ཚོགས་རྡོ་རྗེ་བཅུ། དེ་རྣམས་ཡོངས་སུ་གྱུར་པ་ལས་ཁྲོ་བོ་རྡོ་རྗེ་ཕུར་བུ། སྟོད་བདུད་རྩི་འཁྱིལ་

པ་སྔོན་པོ་དོན་གྲུབ་ཀྱི་དབུ་རྒྱན་ཅན་སྔོ་དཀར་དམར་བའི་ཞེས་པ་ནས། དགྲ་སྟ་འཛིན་པ། ལྟེ་བ་

མན་ཆད་མདུང་རྩེ་གཅིག་པའི་དབྱིབས་ཅན་གྱི་ཕུར་བུ་མེ་དཔུང་རབ་ཏུ་འབར་བ་བཅུར་གྱུར། དེ་

རྣམས་ཀྱི་སྤྱི་བོར་ཨོཾ། མགྲིན་པར་ཨཱཿ ཐུགས་ཀར་ཧཱུཾ། ཐུགས་ཀའི་ཧཱུཾ་ལས་འོད་ཟེར་འཕྲོས་པས། 

རང་བཞིན་གྱི་གནས་ནས་བསྒོམས་པ་དང་འདྲ་བའི་ཡེ་ཤེས་པ་སྤྱན་དྲངས། ཛཿཧཱུཾ་བཾ་ཧོཿགཉིས་

སུ་མེད་པར་གྱུར། རང་གི་རིགས་བདག་དོན་གྲུབ་ཡབ་ཡུམ་གྱི་བྱང་ཆུབ་ཀྱི་སེམས་ཀྱིས་དབང་

བསྐུར། ཨོཾ་ཨཱཿབིགྷྣཱནྟ་ཀྲིཏ་ཧཱུཾ། ཨོཾ་ཤཱུ་ནྱ་ཏཱ་ཞེས་པ་ནས། ཨཱཏྨ་ཀོ྅ཧཾ། ཐོ་བ་སྟོང་པར་གྱུར། སྟོང་

པའི་ངང་ལས་ཧཱུཾ་ལས་རྡོ་རྗེ་དེ་ཡོངས་སུ་གྱུར་པ་ལས་རྡོ་རྗེའི་ཐོ་བ་མེ་རབ་ཏུ་འབར་བར་གྱུར། ཨོཾ་

ཨཱཿབཛྲ་མ་ཧཱ་ཀྲོ་དྷ་རཱ་ཛ་ས་པ་རི་ཝཱ་ར་ཨརྒྷཾ་པྲ་ཏཱི་ཙྪ་ཧཱུཾ་སྭཱཧཱ། ཞེས་པ་ནས། ཤཔྟ་པྲ་ཏཱི་ཙྪ་ཧཱུཾ་སྭཱ་ཧཱ། 

ཨོཾ་བཛྲ་མ་ཧཱ་ཀྲོ་དྷ་རཱ་ཛ་ས་པ་རི་ཝཱ་ར་ཨོཾ་ཨཱཿཧཱུཾ། ནང་མཆོད་ཕུལ། 

རྡོ་རྗེ་བདུད་རྩི་རྒྱལ་པོ་ཆེ། །རྡོ་རྗེ་ཕུར་བུ་རབ་ཏུ་འབར། །མེ་སྟག་འབར་བ་འདྲ་བ་

ཡིས། །ཕྱོགས་བཅུའི་དཀྱིལ་འཁོར་གདབ་པར་མཛོད། །ཡི་གེ་གསུམ་དང་ཡི་གེ་བརྒྱ་པ་བརྗོད་ལ་བྱིན་གྱིས་

བརླབས། དེ་ནས་རྡོ་རྗེ་དྲིལ་བུ་འཛིན་པས་ལངས་ཏེ་བདག་ཉིད་ཀྱིས་འོག་གི་གནོད་མཛེས་ལ་བལྟས་པས། 

དེས་སྤྲུལ་པའི་ཞེས་པ་ནས། བཀའ་ནོད་པ་ལ། སྔགས་ཚན་བཞི་པོ་རེ་རེ་ལ་ཕྱོགས་བཞིར་སེ་གོལ་གཏོག་སྟེ་

གཡས་སྐོར་གྱིས་བྱ། ཨོཾ་སུམ་བྷ་ནི་སུམ་བྷ་ཧཱུཾ་ཧཱུཾ་ཕཊ་ཅེས་པ་ནས། ཨོཾ་ཨ་ན་ཡ་ཧོ་བྷ་ག་ཝཱན་བིདྱཱ་རཱ་ཛ་

ཧཱུཾ་ཧཱུཾ་ཕཊ། ཅེས་བོས་ལ་བགེགས་རྣམས་མྱུར་དུ་བཟུང་ལ་ཁུག་ཅིག་ཅེས་བཀའ་བསྐོས་པས་ཞེས་

པ་ནས། འབྲུབ་ཁུང་གི་རྣམ་པ་ཅན་རྣམས་སུ་བཅུག་པར་གྱུར། དེ་ནས་ལག་པ་གཡོན་དྲིལ་བུ་དང་བཅས་

པས་ཕུར་བུ་བཙུགས་གྷ་གྷ་སོགས་བརྗོད་ནས་གཡས་པ་རྡོ་རྗེ་དང་བཅས་པས་ཐོ་བ་བཟུང་སྟེ་མུངྒ་རས་བརྡུང་ཞིང་དབང་

ལྡན་ནས་གཡས་སྐོར་དུ་རིམ་བཞིན་འདེབས། ཨོཾ་གྷ་གྷ་ཞེས་པ་ནས། བཛྲ་ཀཱི་ལ་ཡ་ཧཱུཾ་ཧཱུཾ་ཕཊ་ཕཊ། ཨོཾ་བཛྲ་

མུངྒ་ར་བཛྲ་ཀཱི་ལ་ཡ་ཨ་ཀོ་ཊ་ཡ་ཧཱུཾ་ཧཱུཾ་ཕཊ་ཕཊ། གནོད་མཛེས་ཀྱི་ཕྱག་མཚན་རྡོ་རྗེ་ལྕགས་ཀྱུ་

དེ་རྡོ་རྗེ་ཐོ་བ་མེ་རབ་ཏུ་འབར་བར་གྱུར་པས། དབང་ལྡན་ནས་བརྩམས་ཏེ་རིམ་པ་བཞིན་དུ་ཕུར་

བུ་རྣམས་ཀྱི་སྤྱི་བོ་ནས་བརྡུངས་པས། བགེགས་རྣམས་ཀྱི་སྤྱི་བོ་ནས་རྐང་མཐིལ་གྱི་བར་དུ་ཕུར་

བུ་བཏབ་པས་ལུས་ངག་ཡིད་གསུམ་གཡོ་འགུལ་མེད་པར་གྱུར། ཁྲོ་བོ་དང་ཕུར་བུ་ལས་རྡོ་རྗེའི་

མེ་འོད་རབ་ཏུ་འབར་བ་ཕྱོགས་བཅུར་འཕྲོས་པས་བགེགས་ལྷག་མ་རྣམས་ཀྱང་རིང་དུ་བྲོས་པ་

དང༌། སྟེང་འོག་དང་ཁོར་ཡུག་ཆེན་པོའ་ིབར་དུ་འགྲོ་བ་རྣམས་བགེགས་དང་བྲལ་བར་གྱུར། ཊཀྐི་

ཧཱུཾ་ཛཿཁྲོ་བོ་རྣམས་ཀྱི་ཕྱི་རོལ་ཏུ་ལྕགས་ཀྱི་རྡོ་རྗེའི་རྭ་བ། དེའི་སྟེང་དུ་ཧཱུཾ་ཡིག་ལས་བྱུང་བའི་རྡོ་

རྗེའི་གུར། གུར་གྱི་འོག་རྭ་བའི་སྟེང་དུ་རྡོ་རྗེའི་བླ་རེ། འོག་གཞི་ཧཱུཾ་ལས་སྣ་ཚོགས་རྡོ་རྗེའི་ས་གཞི། 

ཕྱིའི་ཕྱོགས་མཚམས་ཀུན་ཏུ་མདའི་དྲ་བ། ཕྱི་རོལ་ཏུ་ཡེ་ཤེས་ཀྱི་མེ་རབ་ཏུ་འབར་བར་གྱུར། ཨོཾ་

ཨཱཿཨུཥྞཱི་ཥ་ཙཀྲ་ཝརྟི་ཧཱུཾ་ཧཱུཾ་ཕཊ། ཨོཾ་ཨཱཿསུཾ་བྷ་རཱ་ཛ་ཧཱུཾ་ཧཱུཾ་ཕཊ། ཅེས་བརྗོད་ཅིང་སྟེང་འོག་བསྲུང། བགེགས་

ཀྱང་རང་གི་སེམས་ཀྱིས་བཏགས་པ་ཙམ་ལས་གཞན་ན་མེད་ལ། སེམས་ཀྱང་རང་བཞིན་མེད་པའོ། །སེམས་ཅན་ཐམས་

ཅད་ལ་བདེ་བ་སྒྲུབ་པ་ལྷུར་ལེན་པའི་བསམ་པས་བདག་གིས་བླ་ན་མེད་པའི་བྱང་ཆུབ་བསྒྲུབ་པར་བྱའོ། །བདག་ལ་

དངོས་གྲུབ་མཆོག་སྩོལ་ལ། །ཏིང་འཛིན་ཀུན་གྱི་འབྲས་བུ་སྩོལ། །སེམས་ཅན་ཀུན་ལ་ཅི་འདོད་

པར། །དངོས་གྲུབ་བླ་ན་མེད་པ་སྩལ། །སླར་ཡང་གཤེགས་པ་མཛད་པའི་ཕྱིར། རང་གི་གནས་

གཤེགས་བཛྲ་མུཿ ཁྲོ་བོ་བཅུ་རང་བཞིན་གྱི་གནས་སུ་གཤེགས་པར་གྱུར། དེ་དག་ནི་སའི་ཆོ་གའོ།། །།

དེ་ནས་ཇི་སྲིད་དཀྱིལ་འཁོར་གྱི་ཆོ་ག་བྱེད་ཀྱི་བར་ཉིན་རེ་བཞིན་དུ་སོ་སོའམ། རེ་རེར་ཕུར་བུ་རྣམས་ལ་མཆོད་

གཏོར་འབུལ་བའི་ཚུལ་ནི་མཆོད་གཏོར་བཤམས། བྱིན་གྱིས་བརླབས་ནས། ཕུར་བུའི་ལྷ་རྣམས་ཀྱི་ལྗགས་ཧཱུཾ་

ལས་སྐྱེས་པའི་རྡོ་རྗེ་རྩེ་གཅིག་པ་དམར་པོ་འོད་ཀྱི་སྦུ་གུ་ཅན་རྣམས་སུ་གྱུར། ཨོཾ་ཨཱཿབིགྷྣཱནྟ་ཀྲི་ཏ་

ཧཱུཾ་ཧཱུཾ་སརྦ་དུཥྚ་ན། ཞེས་པ་ནས་སྭཱཧཱ། ཨོཾ་ཨཱཿབིགྷྣཱན་ཏ་ཀྲི་ཏ་ས་པ་རི་ཝཱ་ར་ཞེས་སྦྱར་བའི་ཉེར་སྤྱོད་དང་

ནང་མཆོད་ཀྱིས་མཆོད་དེ་རྡོ་རྗེ་བདུད་རྩི་ཞེས་སོགས་རྐང་པ་དང་པོ་གསུམ་སྔར་དང་འདྲ་བ་ལ་བཞི་པའི་གནས་སུ། 

འཇིགས་པ་དག་ཀྱང་འཇིགས་པར་བྱེད། །ཅེས་སྦྱར་བས་བསྟོད་དོ།།

སྟ་གོན་ལ། ལས་ཐིག་ཐོག་མར་བསྒྲུབ་པའི་ཚུལ་ནི། ཉི་མ་དེ་ལ་སྔར་ལྷའི་རྣལ་འབྱོར་བསྒོམ་པའི་རྒྱུན་ཡོད་ན། 

གསར་དུ་བསྒོམ་མི་དགོས་ཤིང༌། དེ་མེད་ན་རང་ཞེ་སྡང་རྡོ་རྗེར་བསྐྱེད་ནས་ལས་ཐིག་བསྒྲུབ་པ་ཡིན་ཏེ། དེ་ཡང་ཐིག་སྐུད་

མཚན་ཉིད་དང་ལྡན་པ་དྲི་བཟང་དང་བའི་རྣམ་ལྔ་སྦྱར་བའི་ཆུ་དང་ནང་མཆོད་བདུད་རྩིར་བྱིན་རླབས་བྱས་པ་རྣམས་ཀྱིས་

སྦངས་ཤིང་ལེགས་པར་བཏབ་པ་མེ་ཏོག་དང་བཅས་པའི་སྣོད་དུ་བཞག་གོ །ལས་ཐིག་གི་ལྷ་ཞལ་ཚུར་གཟིགས་པའི་མདུན་

དུ་ཐིག་གི་གཡས་རང་གི་གཡོན་ཕྱོགས་ནས་མགོ་རྩམ་སྟེ། ཆུ་གཉིས་སྔོན་དུ་འགྲོ་བའི་ཉེར་སྤྱོད་ལྔ་བཤམས་ནས། ཐིག་

སྐུད་ཀྱི་ནང་གི་མཐའ་གཉིས་དང་དབུས་སུ་ཨོཾ་ཨཱཿཧཱུཾ་གིས་མཚན་པར་གྱུར། ཨོཾ་ཤཱུ་ནྱ་ཏཱ་ཞེས་པ་ནས། 

ཨཱཏྨ་ཀོ྅ཧཾ། སྟོང་པར་གྱུར། སྟོང་པའི་ངང་ལས་ཧཱུཾ་ལས་ཉི་མ་དེའི་སྟེང་དུ་ཧཱུཾ་ལས་རྡོ་རྗེ་དེ་ཡོངས་

སུ་གྱུར་པ་ལས། རང་ཉིད་ཞེ་སྡང་རྡོ་རྗེ་སྐུ་མདོག་མཐིང་ནག་ནག་དཀར་དམར་བའི་ཞལ་གསུམ་

ཕྱག་དྲུག་གི་གཡས་རྡོ་རྗེ་འཁོར་ལོ་པདྨ། གཡོན་དྲིལ་བུ་རིན་ཆེན་རལ་གྲི་འཛིན་པ། རང་དང་འདྲ་

བའི་རེག་བྱ་རྡོ་རྗེ་མས་འཁྱུད་པ། དེའི་སྤྱི་བོར་ཨོཾ། མགྲིན་པར་ཨཱཿ ཐུགས་ཀར་ཧཱུཾ། ཐུགས་ཀའི་

ཧཱུཾ་གི་འོད་ཟེར་གྱིས་རང་བཞིན་གྱི་གནས་ནས་བསྒོམས་པ་དང་འདྲ་བའི་ཡེ་ཤེས་པ་སྤྱན་དྲངས། 

ཛཿཧཱུཾ་བཾ་ཧོཿགཉིས་སུ་མེད་པར་གྱུར། 

སྤྱི་བོའ་ིརིགས་བདག་ཡབ་ཡུམ་གྱི་བྱང་ཆུབ་ཀྱི་སེམས་ཀྱིས་དབང་བསྐུར། ཨོཾ་ཨཱཿབིགྷྣཱན་

ཏ་ཀྲིཏ་ཧཱུཾ། ཨོཾ་ཤཱུ་ནྱ་ཏཱ་ཞེས་པ་ནས། ཨཱཏྨ་ཀོ྅ཧཾ། ལས་ཐིག་སྟོང་པ་ཉིད་དུ་གྱུར། སྟོང་པའི་ངང་ལས་

ཧཱུཾ་ལས་སྣ་ཚོགས་རྡོ་རྗེ། དེ་ཡོངས་སུ་གྱུར་པ་ལས་བདུད་རྩི་འཁྱིལ་པ་སྔོན་པོ་དོན་གྲུབ་ཀྱི་དབུ་རྒྱན་

ཅན་སྔོ་དཀར་དམར་བའི་ཞེས་པ་ནས། དགྲ་སྟ་འཛིན་པ། དེའི་སྤྱི་བོར་ཨོཾ། མགྲིན་པར་ཨཱཿ ཐུགས་ཀར་

ཧཱུཾ། དེ་ལས་འོད་ཟེར་འཕྲོས་པས་རང་བཞིན་གྱི་གནས་ནས་བསྒོམས་པ་དང་འདྲ་བའི་ཡེ་ཤེས་པ་

སྤྱན་དྲངས། ཛཿཧཱུཾ་བཾ་ཧོཿགཉིས་སུ་མེད་པར་གྱུར། རང་གི་རིགས་བདག་དོན་གྲུབ་ཡབ་ཡུམ་གྱི་བྱང་

ཆུབ་ཀྱི་སེམས་ཀྱིས་དབང་བསྐུར། ཨོཾ་ཨཱཿབིགྷྣཱནྟ་ཀྲིཏ་ཧཱུཾ། ཞེས་པ་ནས། ཤཔྟ་ཨཱཿཧཱུཾ། ཞེས་པས་མཆོད་

པ་བྱིན་གྱིས་བརླབས། ཨོཾ་ཨཱཿ་བིགྷྣཱནྟ་ཀྲི་ཏ་ཨརྒྷཾ་པྲ་ཏཱི་ཙྪ་ཧཱུཾ་སྭཱཧཱ། ཞེས་པ་ནས། ཨོཾ་ཨཱཿབིགྷྣཱནྟ་ཀྲིཏ་ཤཔྟ་

པྲ་ཏཱི་ཙྪ་ཧཱུཾ་སྭཱཧཱ། ཨོཾ་ཨཱཿབིགྷྣཱནྟ་ཀྲིཏ་ཨོཾ་ཨཱཿཧཱུཾ། ནང་མཆོད་ཕུལ།

རྡོ་རྗེ་བདུད་རྩི་ཁྲོ་བོ་ཆེ། །འོད་ཟེར་འཕྲོ་བ་རབ་ཏུ་འཁྲུག །དྲག་པོའ་ིའཁོར་ལོ་རབ་འབར་

འདྲ། །འཇིགས་པ་དག་ཀྱང་འཇིགས་པར་བྱེད། །མིག་གཉིས་མ་དང་ཊ་ལས་ཉི་མ་དང་ཟླ་བ་སེར་

པོར་གྱུར། བཛྲ་དྲིཥྚི་མ་ཊ། བཛྲ་སམ་ཡ་སུ་ཏྲ་མ་ཏི་ཀྲ་མ་ཧཱུཾ། བདུན། ཨོཾ་ཨཱཿཧཱུཾ་ཕཊ་སྭཱཧཱ། བརྒྱ་རྩ། 

ཨོཾ་ཨ་མོ་གྷ་པདྨ་བ་སུན་དྷ་རི་དྷ་རི་ནི་མཎྜ་ལི་ཧཱུཾ། བདུན། དེ་ནས་བདུད་རྩི་ལྔའི་ཆུ་དང་ཡུངས་ཀར་དང་དྲིའི་

ཆུས་ཐིག་སྐུད་ལ་གཏོར་ནས་རྡོ་རྗེ་དང་བཅས་པའི་ལག་པས་ཐིག་སྐུད་ལ་རེག་ནས། ཨོཾ་བཛྲ་སཏྭ་ས་མ་ཡ་ཞེས་པ་

ནས། སཏྭ་ཨཱཿཧཱུཾ་ཕཊ། བདུན། དེ་ནས་ཐིག་སྐུད་ལ་མེ་ཏོག་གཏོར་ཞིང་ཞབས་བསིལ་གྱི་ཆུས་བསངས། བགེགས་

མཐར་བྱེད་ཞུ་བ་ལས་བྱུང་བའི་ཐིག་སྐུད་ཀྱི་རྣམ་པར་གྱུར། ཞེས་བརྗོད་ཅིང་བསམ། དེ་ནས་སློབ་དཔོན་

ལངས་ཏེ་རྡོ་རྗེ་དྲིལ་བུ་དང་བཅས་པའི་ལག་པས་དྲིའི་སྣོད་ཐོགས་ཏེ། དཀྱིལ་འཁོར་གྱི་དབུས་དང་དབང་ལྡན་ནས་གཡས་

སྐོར་དུ་ས་གཞི་ལ་དྲི་ཆུས་གཏོར་ཞིང༌། ཨོཾ་སརྦ་སཾ་ཤོ་དྷ་ནི་ཧཱུཾ་ཕཊ། ཅེས་བཟླས་པར་བྱའོ།།

དེ་ནས་ཐིག་འདེབས་པ་ནི། དཔོན་སློབ་གཉིས་ཀ་རྡོ་རྗེ་དྲིལ་བུ་འཛིན་པའི་སློབ་དཔོན་ཤར་དང་སློབ་མ་ནུབ་ལ་

ཁ་བལྟས་ཏེ་འགྲེངས་ནས། རང་གི་ཐུགས་ཀའི་ཧཱུཾ་སྔོན་པོའ་ིའོད་ཟེར་ལྕགས་ཀྱུའི་རྣམ་པ་ཅན་གྱིས་མི་

བསྐྱོད་པའི་དཀྱིལ་འཁོར་སྤྱན་དྲངས། ཨོཾ་སརྦ་ཏ་ཐཱ་ག་ཏ་ཨརྒྷཾ་པཱུ་ཛ་མེ་གྷ་ས་མུ་དྲ་སྥ་ར་ཎ་ས་མ་

ཡ་ཤྲཱི་ཡེ་ཨཱཿཧཱུཾ། ཨོཾ་སརྦ་ཏ་ཐཱ་ག་ཏ་པུཥྤེ་ཞེས་པ་ནས་ཤཔྟ་པཱུ་ཛ་མེ་གྷ་ས་མུ་དྲ་སྥ་ར་ཎ་ས་མ་ཡ་ཤྲཱི་

ཡེ་ཨཱཿཧཱུཾ། མི་བསྐྱོད་རྡོ་རྗེ་ཡེ་ཤེས་ཆེ། །ཞེས་པ་ནས། གསང་བའི་དབྱངས་ལ་ཕྱག་འཚལ་ལོ། །སློབ་

མ་སྐད་ཅིག་གིས་རྣམ་སྣང་དཀར་པོ་དཀར་ནག་དམར་བའི་ཞེས་པ་ནས། རལ་གྲི་འཛིན་པར་གྱུར། 

ཕྱོགས་ཐམས་ཅད་རང་བཞིན་མེད་པར་མཉམ་པ་ཉིད་དོ། །བདག་དང་སློབ་མའི་མིག་གཉིས་ཛ་ཛ་

ལས་ཉི་མ་དང་ཟླ་བ་འོད་ཟེར་སེར་པོ་ཅན་དུ་གྱུར། ཛྫཿཛྫཿཛྫཿ ཞེས་བརྗོད་དེ་དཔོན་སློབ་གཉིས་ཀྱི་

ལྟེ་བའི་ཐད་ནས་ཐིག་སྐུད་བརྐྱངས་ནས་གཉིས་ཀའི་ལག་པ་དུས་གཅིག་ལ་ས་ལ་ཕབ་ནས་ཚངས་

ཐིག་དང་པོ་གདབ། ཚངས་ཐིག་དང་པོ་ཐེབས་ནས། རྐང་མཐིལ་གཉིས་སུ་ཧཱུཾ་ཧཱུཾ་ལས་བྱུང་བའི་རྡོ་

རྗེ་འབར་བ་རེ་རེ་ཞེས་བརྗོད་ནས། སྐོར་ཕྱོགས་དང་སྡོད་ས་མ་ལོག་པར་ཐིག་ལྷག་མ་འདེབས་

པ་དང༌། ས་ལ་འདེབས་པའི་ཚེ་ཨོཾ་ཨཱཿཧཱུཾ་བཟླས་པར་བྱའོ། །ཐིག་ཐེབས་ནས་སྒོ་དབྱེ་བ་ནི་སློབ་

དཔོན་རྡོ་རྗེ་དྲིལ་བུ་འཛིན་པས་དཀྱིལ་འཁོར་གྱི་དབུས་སུ་སོང་སྟེ། མིག་གཉིས་ཧཱིཿཧཱིཿལས་ཉི་མ་

དང་ཟླ་བ་སེར་པོ་ཅན་གྱི་ལྷའི་སྐུ་སྒྱུ་མ་ལྟ་བུར་གྱུར། ཞེས་བརྗོད་ཅིང༌། དཀྱིལ་འཁོར་གྱི་དབུས་ནས་ཁ་ཤར་

དུ་ཕྱོགས་པས་གཡོན་བརྐྱང་བྱས་ལ། ལག་པ་རྡོ་རྗེ་ཁུ་ཚུར་དཀུ་གཉིས་སུ་བཀན་ཏེ་བཞག་ལ། ཁྲོ་བོའ་ིལྟ་བས་ཐད་ཀར་

བལྟས་ནས་ཧིཿཞེས་བརྗོད་ཅིང༌། གཡོན་དང་གཡས་སུ་འགྱིང་བ་རེ་བྱས་ལ་ཧིཿཧིཿ ཐར་པའི་སྒོའ་ིགེགས་སུ་གྱུར་པའི་

སྒྲིབ་པ་རྣམས་དབྱི་བར་བགྱིའོ། །ཞེས་བརྗོད་ནས། ཤར་སྒོའ་ིཐིག་དྲི་བཟང་གི་ཆུས་དབྱི། དེ་ནས་རིམ་བཞིན་ལྷོ་ནུབ་

བྱང་རྣམས་སུའང་དེ་འདྲ་རེ་བྱས་ལ་སྒོ་དབྱིའོ། །ཕྱིའི་ཟླུམ་ཐིག་བསྐོར་བ་ལ་དབུས་སུ་འཛུགས་པའི་ཕུར་བུ་དངོས་སམ་

བསྒོམས་པའི་ཕུར་བུ་བསངས་སྦྱངས་ནས། ཧཱུཾ་ལས་བྱུང་བའི་སེང་ལྡེང་གི་ཕུར་བུ་སྟོད་རྡོ་རྗེ་རྩེ་ལྔ་པ་འོག་

རྡོ་རྗེ་རྩེ་གཅིག་པའི་རྣམ་པ་ཅན་དུ་གྱུར། ཞེས་བརྗོད་ཅིང་བསམས་ལ་བཙུགས་སོ།།

དེ་ནས་ལས་ཐིག་དང་མཆོད་པ་སྔར་ཐིག་སྐུད་ལྷག་གནས་ཀྱི་སྐབས་ལྟར་དང་མཆོད་པའི་མཐར་གཏོར་མ་དང་

བཅས་པ་བཤད་པ་ལ། དང་པོར་མཆོད་པ། དེ་ནས་གཏོར་མ་བྱིན་གྱིས་བརླབས་ནས། ཨོཾ་ཨཱཿབིགྷྣནྟ་ཀྲིཏ་ཧཱུཾ། སརྦ་

དུཥྚན་ས་མ་ཡ་ཞེས་པ་ནས། རཀྵ་ཙ་ཀུ་རུ་སྭཱཧཱ། ཨོཾ་ཨཱཿབིགྷྣཱནྟ་ཀྲིཏ་ཨརྒྷཾ་པྲ་ཏཱི་ཙྪ་ཧཱུཾ་སྭཱཧཱ། ཞེས་

པ་ནས། ཨོཾ་ཨཱཿབིགྷྣཱནྟ་ཀྲིཏ་ཤཔྟ་པྲ་ཏཱི་ཙྪ་ཧཱུཾ་སྭཱཧཱ། ཨོཾ་ཨཱཿབིགྷྣཱནྟ་ཀྲིཏ་ཨོཾ་ཨཱཿཧཱུཾ། རྡོ་རྗེ་བདུད་རྩི་ཞེས་

པ་ནས། འཇིགས་པར་བྱེད། བདག་ལ་དངོས་གྲུབ་མཆོག་སྩོལ་ལ། །ཞེས་པ་ནས། རང་གི་གནས་

གཤེགས་བཛྲ་མུཿ ཐིག་སྐུད་ཀྱི་ཡེ་ཤེས་པ་གཤེགས། དམ་ཚིག་པ་རང་ལ་ཐིམ་པར་གྱུར། དེ་ནས་ས་

ལྷ་སྟ་གོན་བྱ་བ་ལ། དཀྱིལ་འཁོར་གྱི་དབུས་སུ་དྲི་བཟང་གི་ཐིག་ལེ་ཟླུམ་པོ་དང་དེའི་སྟེང་དུ་དྲི་བཟང་གི་ཆུས་སྦངས་པའི་མེ་

ཏོག་གི་ཚོམ་བུ་བཀོད། དེའི་གཡས་ནས་མགོ་བརྩམས་ཏེ་ཆུ་བཞི་སྔོན་དུ་འགྲོ་བའི་ཉེར་སྤྱོད་བཤམས་ནས། རང་ཉིད་ཞེ་

སྡང་རྡོ་རྗེར་གསལ་བའི་ཐུགས་ཀའི་ཧཱུཾ་གི་འོད་ཟེར་གྱིས་སྤྱན་དྲངས་པའི་གནོད་མཛེས་སྔོན་པོ་མི་

བསྐྱོད་པའི་དབུ་རྒྱན་ཅན། སྔོ་དཀར་དམར་བའི་ཞེས་པ་ནས། རལ་གྲི་འཛིན་པ་མདུན་དུ་འདུག་སྟེ་

བཀའ་ནོད་པ་ལ། ཨོཾ་སུཾ་བྷ་ནི་སུཾ་བྷ་ཧཱུཾ། ཞེས་པ་ནས། བིདྱཱ་རཱ་ཛ་ཧཱུཾ་ཕཊ། ཅེས་བོས་ནས་བགེགས་རྣམས་

མྱུར་དུ་བཟུང་ལ་ཁུག་ཅིག་ཅེས་བཀའ་བསྒོས་པས། གནོད་མཛེས་ཀྱི་ཕྱག་གཡས་ཀྱི་ཞེས་པ་ནས། མགྲིན་པ་

ནས་ཞགས་པས་བཅིངས་ཏེ་བཀུག་ནས་ཕྱོགས་མཚམས་རྣམས་སུ་ཧཱུཾ་རིང་པོ་ལས་གྲུབ་པའི་ཁྲོན་

པ་འབྲུབ་ཁུང་གི་རྣམ་པ་ཅན་རྣམས་སུ་བཅུག་པར་གྱུར། རང་གི་ཐུགས་ཀའི་ཧཱུཾ་ལས་སྤྲོས་པའི་ཁྲོ་

བོའ་ིརྡོ་རྗེ་ཕུར་བུ་སྟོད་བདུད་རྩི་འཁྱིལ་པ་སྔོན་པོ་དོན་གྲུབ་ཀྱི་དབུ་རྒྱན་ཅན། སྔོ་དཀར་དམར་བའི་

ཞེས་པ་ནས། དགྲ་སྟ་འཛིན་པ་ལྟེ་བ་མན་ཆད་ཅེས་པ་ནས། བཅུར་གྱུར་ཏེ་ཕྱོགས་སྐྱོང་འཁོར་བཅས་

ཀྱི་མགོ་བོར་ཟུག །ཨོཾ་གྷ་གྷ་ཞེས་པ་ནས། བཛྲ་ཀཱི་ལ་ཡ་ཧཱུཾ་ཧཱུཾ་ཕཊ་ཕཊ། ལན་བཅུ། གནོད་མཛེས་ཀྱི་

ཕྱག་མཚན་རྡོ་རྗེ་ལྕགས་ཀྱུ་དེ། ཞེས་པ་ནས། ལུས་ངག་ཡིད་གསུམ་གཡོ་འགུལ་མེད་པར་གྱུར། 

གནོད་མཛེས་རང་བཞིན་གྱི་གནས་སུ་གཤེགས། ཊཀྐི་ཧཱུཾ་ཛཿཕྱི་རོལ་ཏུ་ལྕགས་ཀྱི་རྡོ་རྗེའི་རྭ་བ། 

དེའི་སྟེང་དུ་ཧཱུཾ་ཡིག་ལས་རྡོ་རྗེའི་གུར། གུར་གྱི་འོག་རྭ་བའི་སྟེང་དུ་རྡོ་རྗེའི་བླ་རེ། ཕྱིའི་ཕྱོགས་

མཚམས་ཐམས་ཅད་དུ་མདའི་དྲ་བ་ཡེ་ཤེས་ཀྱི་མེ་རབ་ཏུ་འབར་བ་འཕྲོ་བ་དང༌། དཀྱིལ་འཁོར་

གྱི་ས་གཞི་ཡང་རྡོ་རྗེའི་ས་གཞིར་གྱུར། དཀྱིལ་འཁོར་གྱི་དབུས་སུ་པཾ་ལས་བྱུང་བའི་སའི་ལྷ་མོ་

སེར་མོ་དགའ་བ་དང་ལྡན་པའི་ཐུགས་ཅན་ཞི་བ་ན་བཟའ་དཀར་པོ་བསྣམས་པ། རྒྱན་བཟང་པོ་སྣ་

ཚོགས་པས་བརྒྱན་པ། ཞལ་གཅིག་ཕྱག་གཉིས་ཀྱི་གཡས་སྐྱབས་སྦྱིན་གྱི་ཕྱག་རྒྱ་དང༌། གཡོན་

པས་གསེར་གྱི་བུམ་པ་བསྣམས་པ། པདྨའི་གདན་ལ་བཞུགས་པ། བདག་ཉིད་ཀྱི་ལག་པ་གཡས་

པར་ཟླ་བའི་སྟེང་དུ་ཧཱུཾ་ཧཱུཾ་ཧཱུཾ། རྡོ་རྗེ་དང་བཅས་པའི་སོར་མོའ་ིརྩེ་མོ་ས་ལ་བསྣུན་པའི་སྒྲ་དང༌། ཧཱུཾ་གི་

འོད་ཟེར་གྱིས་བསྐུལ་བས། ས་གཡོས་པའི་གསེབ་ནས་སའི་ལྷ་མོ་ཡེ་ཤེས་པ་ཐོན་པ་དང་འདྲེས་

ནས། བདག་གིས་ཅི་བགྱི་བ་བཀའ་སྩོལ་ཅིག་ཅེས་གསུངས་པར་གྱུར། ཨོཾ་ཨཱཿབིགྷྣཱནྟ་ཀྲིཏ་ཧཱུཾ་ཞེས་

པ་ནས། ཨོཾཤཔྟ་ཨཱཿཧཱུཾ། ཨོཾ་སྲི་1ཐི་ཝི་དེ་ཝཱི་ས་པ་རི་ཝཱ་ར་ཨརྒྷཾ་ཞེས་པ་ནས། པཱ་དྱཾ། ཨཱཉྩ་ན་ཎཾ། པྲོ་ཀྵ་

ཎཾ་པྲ་ཏཱི་ཙྪ་ཧཱུཾ་སྭཱཧཱ། ཨོཾ་སྲི་ཐི་ཝི་དེ་ཝི་ས་པ་རི་ཝཱ་ར་པུཥྤཾ་ཞེས་པ་ནས། ཤཔྟ་པཱུ་ཛ་མེ་གྷ་ས་མུ་དྲ་སྥ་ར་

ཎ་ས་མ་ཡ་ཤྲཱི་ཡེ་ཨཱཿཧཱུཾ། ཨོཾ་སྲི་ཐི་ཝ་དེ་ཝཱི་ས་པ་རི་ཝཱ་ར་ཨོཾ་ཨཱཿཧཱུཾ། 

སྤོས་དང་བཅས་པའི་དྲིལ་བུ་འཛིན་པས། སྐྱོབ་པ་སངས་རྒྱས་ཐམས་ཅད་ཀྱི། །ཞེས་པ་ནས། ཕམ་

པར་བྱས་ཏེ་དཀྱིལ་འཁོར་བྲི། །ལན་གསུམ། ཞེས་གསོལ་བ་བཏབ་པས། དེ་ལྟར་གྱིས་ཤིག་ཅེས་

གསུངས་ཏེ། དེ་ཉིད་དུ་ཐིམ་ནས་སའི་ངོ་བོར་གནས་པར་གྱུར། ལག་པ་རྡོ་རྗེ་ནང་བསྡམས་བྱས་པས་ས་

དེ་མནན་ལ། ཨོཾ་བཛྲི་བྷ་ཝ་ཧཱུཾ། ལན་གསུམ། རྡོ་རྗེ་བསྡམས་པ་ལས་བྱུང་བའི་ཧཱུཾ་ཡིག་འོད་ཟེར་འབར་

བ་འཕྲོས་པས་དབང་ཆེན་གྱི་བར་རྡོ་རྗེར་བྱས་པར་གྱུར། ཨོཾ་བཛྲ་ཌི་དྷ་ཏི་ཥྵ། ལན་གསུམ། དེ་ནས་

སའི་ལྷ་མོའ་ིཚོམ་བུ་དང་མཆོད་པ་བསྡུས་ལ་ལྷ་སྟ་གོན་བྱ་བ་ནི། ཨོཾ་ཨཱཿབཛྲ་དྷྲིཀ་ཧཱུཾ་ཧཱུཾ་ཞེས་སོགས་ལྷ་རང་རང་གི་

སྔགས་བརྗོད་པ་དང་དུས་མཉམ་དུ་དྲིའི་ཐིག་ལེ་བྱེད་པ་ལ། དེ་བཞིན་གཤེགས་པ་ལྔ་ལ་དྲིའི་ཐིག་ལེ་གྲུ་བཞི་དང་ལྷ་གཞན་

རྣམས་ལ་ཟླུམ་པོ་རེ་རེ་བྱས་རྡུལ་ཚོན་གྱི་བྲི་བའི་དུས་རང་རང་གི་ལྷའི་མཚན་མ་གང་དུ་འོངས་པའི་གོ་ས་དེར་བསྒོམ་པའི་

དུས་དཀྱིལ་འཁོར་ལ་ལྷ་དགོད་པའི་རིམ་པ་བཞིན་དུ་བྱ་ཞིང༌། དྲིའི་ཐིག་ལེ་རིམ་པ་ཇི་ལྟར་ཐིག་ལེ་དེའི་སྟེང་དུ་མེ་ཏོག་དྲིས་

སྦགས་པའི་ཚོམ་བུ་དགོད། དེ་ཡང་གཙོ་བོ་ལ་ཅུང་ཟད་ཆེ་བ་སྤུངས་ཚར་བ་དང༌། ཨོཾ་ཨཱཿསྤརྴ་བཛྲ་ཁཾ་ཧཱུཾ། ཞེས་

བརྗོད་ལ་གཙོ་བོའ་ིཚོམ་བུ་དེ་ལ་ཚོམ་བུ་གཅིག་བསྣན། དེ་ནས་གཞན་རྣམས་བཀོད་ནས། དཀྱིལ་འཁོར་གྱི་ཕྱིའི་ཁོར་ཡུག་

ཏུ། ཆུ་བཞི་ཚན་པ་གཅིག་དང་ཉེར་སྤྱོད་གཞན་རྣམས་ལྷ་གྲངས་དང་མཉམ་པར་བཤམས། བོད་ཀྱི་བླ་མ་ཁ་ཅིག །སྟ་གོན་

གྱི་མཆོད་པ་གྲུ་བཞིར་བཤམས་ཟེར་ནས་འདོད་སྣམ་གྱི་སྟེང་ནས་བཤམས་པ་དང༌། ཁ་ཅིག་ཚོན་བུ་རེའི་མདུན་དུ་ཉེར་སྤྱོད་

ཚན་པ་རེ་བཤམས་པའི་ལུགས་ཀྱང་ཡོད་དོ། །དཀྱིལ་འཁོར་གྱི་མཐར་དྲི་བཟང་དང་བ་བྱུང་གིས་བྱུགས། རང་ཉིད་ཆས་སུ་

1  ཞོལ། ཤོག ༩ བ ༤ ཨོཾ་པྲི་ཐི་ལྭི་དེ་ གཙང་། ཤོག ༨ བ ༡ ཨོཾ་སྲི་ཐི་ལྭི་དེ་

གཞུག་པ་བྱས་ལ་དཀྱིལ་འཁོར་གྱི་ཤར་སྒོ་ལ་ཕྱོགས་པར་འདུག་སྟེ། བདག་བསྐྱེད་སྔོན་འགྲོ་གཏོར་མ་ནས་དང་པོ་སྦྱོར་

བའི་རྗེས་ལ་བཟླས་པ་དང་མཆོད་བསྟོད་བཏགས་པའི་བསྡུས་པའམ། དཀྱིལ་འཁོར་རྒྱལ་མཆོག་དང་བཅས་པའི་རྒྱས་པ་

གང་རུང་ཉེར་བསྡུས་ཡན་ཆད་རྫོགས་པར་བྱས་ནས། མདུན་བསྐྱེད་བསྒྲུབ་པ་ལ་འཇུག་པར་བྱ་སྟེ། ནང་མཆོད་དཀྱིལ་

འཁོར་ལ་གཏོར་ནས། ཨོཾ་ཨཱཿབི་གྷྣཱནྟ་ཀྲིཏ་ཧཱུཾ། དངོས་པོ་མེད་པས་བསྒོམ་པ་མེད། །ཅེས་པ་ནས། བྱང་

ཕྱོགས་པ་རྣམས་ལ་སྣ་ཚོགས་རྡོ་རྗེའི་གདན། གདན་དེ་རྣམས་ཀྱི་སྟེང་དུ། ཧཱུཾ་ཁཾ་ཨོཾ་སཱ་ཨཱཿཧཱ། ལཾ་

མཱཾ་པཾ་ཏཱཾ། ཛཿཧཱུཾ་བཾ་ཧོཿམཻཾ་ཐླིཾ་ཨོཾ་ཨོཾ་ཨོཾ་ཧཱུཾ་ཨོཾ་སཾ། ཧཱུཾ་བཅུར་གྱུར། དེ་རྣམས་ཡོངས་སུ་གྱུར་པ་ལས། 

རྡོ་རྗེ་གཉིས། འཁོར་ལོ། རིན་ཆེན། པདྨ། སྣ་ཚོགས་རྡོ་རྗེ། འཁོར་ལོ། རྡོ་རྗེ། ཨུཏྤ་ལ། སྣ་ཚོགས་

རྡོ་རྗེ། མེ་ལོང་དམར་པོ། པི་ཝང་སྔོན་པོ། དྲིའི་དུང་ཆོས། རོའ་ིསྣོད། ཀླུཤིང་གི་མེ་ཏོག་སྡོང་བུ་

དང་བཅས་པ་འཁོར་ལོས་མཚན་པ། འཁོར་ལོ། རིན་ཆེན་གཉིས། པདྨ་གཉིས། རལ་གྲི་གཉིས། 

དབྱུག་པ། རྡོ་རྗེ། པདྨ། སྣ་ཚོགས་རྡོ་རྗེ། རལ་གྲི། རྡོ་རྗེ། རྡོ་རྗེས་མཚན་པའི་དབྱུག་པ་སྔོན་པོ། 

རྡོ་རྗེས་མཚན་པའི་དབྱུག་པ་ནག་པོ། རྡོ་རྗེ་དང་རྡོ་རྗེ། དེ་རྣམས་ཡོངས་སུ་གྱུར་པ་ལས། ལྷ་སུམ་

ཅུ་སོ་གཉིས་སུ་གྱུར་པ་ནི། གདན་དབུས་མའི་སྟེང་དུ་ཞེ་སྡང་རྡོ་རྗེ་སྐུ་མདོག་མཐིང་ནག་མི་བསྐྱོད་

པའི་དབུ་རྒྱན་ཅན། སྔོ་དཀར་དམར་བའི་ཞལ་གསུམ་ཕྱག་དྲུག་གི་གཡས་རྡོ་རྗེ་རྩེ་དགུ་པ་འཁོར་

ལོ་པདྨ། ཞེས་པ་ནས། འོད་དམར་པོ་འབར་བའི་དབུས་ན་རྡོ་རྗེ་སྐྱིལ་མོ་ཀྲུང་གིས་བཞུགས་པ། ཤར་

དུ་རྣམ་སྣང་ཞེས་པ་ནས། གདུག་པ་ཅན་ཐམས་ཅད་ཚར་གཅོད་པའི་ཚུལ་གྱིས་བཞུགས་པར་གྱུར། 

རང་གི་ཐུགས་ཀའི་ཧཱུཾ་སྔོན་པོའ་ིའོད་ཟེར་ལྕགས་ཀྱུའི་རྣམ་པ་ཅན་གྱིས་བསྒོམས་པའི་དཀྱིལ་

འཁོར་ནམ་མཁར་བཏེག་པ་སྤྱན་དྲངས། ཛཿཧཱུཾ་བཾ་ཧོཿདམ་ཚིག་པའི་རྟེན་དང་བརྟེན་པའི་དཀྱིལ་

འཁོར་ལ་ཡེ་ཤེས་པའི་རྟེན་དང་བརྟེན་པའི་དཀྱིལ་འཁོར་དབྱེར་མེད་དུ་ཐིམ་པར་གྱུར། ལྷ་སོ་སོའ་ི

རིགས་བདག་ཞལ་གཅིག་ཕྱག་གཉིས་པ་ཡབ་ཡུམ་གྱི་བྱང་ཆུབ་ཀྱི་སེམས་ཀྱི་ཆུ་རྒྱུན་གྱིས་ལྷ་ 

སོ་སོ་ལ་དབང་བསྐུར་བར་གྱུར། 

མཆོད་པ་རྣམས་ནང་མཆོད་ཀྱིས་བསངས། ཨོཾ་ཨཱཿབི་གྷྣཱནྟ་ཀྲིཏ་ཧཱུཾ། ཨོཾ་ཤཱུ་ནྱ་ཏཱ་ཞེས་པ་ནས། ཨཱཏྨ་

ཀོ྅ཧཾ། སྟོང་པར་གྱུར། སྟོང་པའི་ངང་ལས་ཨཱཿལས་བྱུང་བའི་ཐོད་པ་ཞེས་པ་ནས། ཨོཾ་སྤརྴ་ཨཱཿཧཱུཾ། 

ཞེས་པའི་བར་གྱིས་ཆུ་བཞི་ཉེར་སྤྱོད་འདོད་ཡོན་ལྔ་དང་བཅས་པ་བྱིན་གྱིས་བརླབས་ལ། དག་ཅིང་དྲི་མེད་ཅེས་པ་

ནས་དང༌། ཨོཾ་སརྦ་ཏ་ཐཱ་ག་ཏ་ཨརྒྷཾ་པྲ་ཏཱི་ཙྪ་ཧཱུཾ་སྭཱཧཱ། སོགས་ཀྱིས་ཆུ་བཞི་ལྷ་ཐམས་ཅད་ལ་ཐུན་མོང་དུ་དབུལ། 

ལྷ་ཡི་མེ་ཏོག་དམ་པ་འདི། །ཞེས་སོགས་ཀྱི་མཐར། ཨོཾ་ཨཱཿབཛྲ་དྷྲིཀ་པུཥྤཾ་པྲ་ཏཱི་ཙྪ་ཧཱུཾ་སྭཱཧཱ། ཞེས་པ་ནས། 

ཨོཾ་ཨཱཿསུཾ་བྷ་རཱ་ཛ་ཤཔྟ་པྲ་ཏཱི་ཙྪ་ཧཱུཾ་སྭཱཧཱ། ཞེས་པའི་བར་རེ་རེ་ནས་སྦྱར་ནས་ཉེར་སྤྱོད་ལྷ་གྲངས་དང་མཉམ་པ་

དབུལ། དེ་ནས་ཕྱག་རྒྱའི་རྣམ་པ་སྔོན་པོ་སོགས། །ཞེས་སོགས་ཀྱིས་འདོད་ཡོན་ལྔ་ཐུན་མོང་དུ་དབུལ། དེ་ནས་

བཛྲ་དྷྲིཀ་ཨོཾ་ཨཱཿཧཱུཾ། ཞེས་པ་ནས། སུཾ་བྷ་རཱ་ཛ་ཨོཾ་ཨཱཿཧཱུཾ། ཞེས་པའི་བར་གྱིས་ནང་མཆོད་དབུལ། མི་བསྐྱོད་

རྡོ་རྗེ་ཡེ་ཤེས་ཆེ། །ཞེས་པ་ནས། རྡོ་རྗེ་སེམས་དཔའ་ཕྱག་འཚལ་ལོ། །ཞེས་པའི་བར་གྱིས་བསྟོད་པ་བྱའོ།།

དེ་ནས་བུམ་པ་ལྷག་གནས་ནི། བུམ་པ་དཀྱིལ་ཆོག་ནས་བཤད་པ་ལྟར། ཚད་དང་ལྡན་ཞིང་ཁ་བསྒྱུར་བ་

མགུལ་ཆིངས་ཀྲོག་གསུམ་པ་སྐུད་པ་དཀར་པོ་ཐ་དད་པ་བདུན་ལ་ཧཱུཾ་ལན་བདུན་བཟླས་པས། ཨོཾ་བཛྲ་ཤེ་ཁ་ར་སོགས་

བརྗོད་ཅིང་བཅིངས་པ་ཡི། རྣམ་རྒྱལ་བུམ་པའི་སྟེང་དུ་དུང་ཆོས་སོགས་དྲི་བཟང་གི་ཆུས་བཀང་བའི་ཁར་རྡོ་རྗེ་གཟུངས་

ཐག་བཞག། །བུམ་པ་སོ་སོ་ལ་རང་རང་གི་ལྷའི་མཚན་མ་དཀྱིལ་ཆོག་ནས་བཤད་པ་ལྟར་བྲིས་པའང་བཏགས། ཆུ་གཙང་

མས་བཀང་བ་ལ་བུམ་རྫས་དཀྱིལ་ཆོག་ནས་བཤད་པ་རྣམས་བཅུག་པ་ཁ་རྒྱན་མེ་ཏོག་འབྲས་བུ་དང་བཅས་པའི་ཤིང་ལོ་

བཙུགས་ཏེ། ལས་ཐམས་ཅད་པ་བརྗོད་གུ་གུལ་གྱིས་བདུག། །བུམ་པ་ལྷ་གྲངས་དང་མཉམ་པ་ལས་བུམ་དང་བཅས་པ་ཡོད་

ན། སྟ་གོན་གྱི་དཀྱིལ་འཁོར་གྱི་དབུས་སུ་རྣམ་རྒྱལ་དང་གཞན་རྣམས་རྡོ་རྗེ་རྭ་བའི་ཐིག་གི་ནང་ཙམ་དུ་ཤར་ལ་སོགས་

པའི་ཕྱོགས་མཚམས་སུ་དགོད། བུམ་པ་གཉིས་ལས་མེད་ཅིང་རང་གི་མདུན་དུ་ཞོག་ན། རྣམ་རྒྱལ་ཞལ་ཚུར་གཟིགས་པའི་

གཡས་རང་གི་གཡོན། ལས་བུམ་ཞལ་ཚུར་གཟིགས་པའི་གཡོན་རང་གི་གཡས་སུ་བཞག །བུམ་པའི་མདུན་དུ་བུམ་པའི་

གཡས་ཕྱོགས་ནས་མགོ་བརྩམས་ཏེ་ཆུ་གཉིས་དང་ཉེར་སྤྱོད་ལྔ་གཏོར་མ་དང་བཅས་པ་བཤམས་ལ། ཨོཾ་ཨཱཿབིགྷྣནྟ་ཀྲི་

ཏ་ཧཱུཾ། ཨོཾ་ཤཱུ་ནྱ་ཏཱ་ཞེས་པ་ནས། ཨཱཏྨ་ཀོ྅ཧཾ། སྟོང་པར་གྱུར། སྟོང་པའི་ངང་ལས་བཾ་བཾ་ལས་རིན་པོ་

ཆེའི་བུམ་པ་དཀར་པོ་ལྟོ་བ་ཆེ་བ། མགྲིན་པ་རིང་བ་མཆུ་འཕྱང་བ་ལ་སོགས་པ་མཚན་ཉིད་ཐམས་

ཅད་དང་ལྡན་པར་གྱུར། ཨོཾ་ཏཱཔྟེ་ཏཱཔྟེ་མ་ཧཱ་ཏཱཔྟེ་སྭཱཧཱ། ལྷའི་ཆུ་བོ་གངྒཱ་དང་བུམ་པའི་ཆུ་དབྱེར་མེད་

པར་གྱུར་པའི་རྣམ་རྒྱལ་བུམ་པའི་ནང་དུ་སྣ་ཚོགས་པདྨའི་གདན་སུམ་ཅུ་རྩ་གཅིག །ཅེས་པ་ནས་བྱང་

ཕྱོགས་པ་རྣམས་ལ་སྣ་ཚོགས་རྡོ་རྗེའི་གདན། གདན་དེ་རྣམས་ཀྱི་སྟེང་དུ་ཧཱུཾ་ཁཾ་ཞེས་པ་ནས། གདུག་

པ་ཅན་ཐམས་ཅད་ཚར་གཅོད་པའི་ཚུལ་གྱིས་བཞུགས་པར་གྱུར། ཞེས་པའི་བར་ལྷ་སྟ་གོན་ཇི་ལྟ་བ་བཞིན་

དུ་བསྐྱེད། བུམ་པའི་མཚན་མ་ལྔའི་གནས་སུ་ཐུན་མོང་གི་གདན་སྣ་ཚོགས་པདྨ་རེ་རེ། ཐུན་མོང་མ་

ཡིན་པའི་གདན་ཉི་མ་དང༌། ཟླ་བ་རིན་པོ་ཆེ་པདྨ་དམར་པོ་སྣ་ཚོགས་རྡོ་རྗེ། དེ་རྣམས་ཀྱི་སྟེང་དུ་

ཧཱུཾ་ཨོཾ་སྭཱ་ཨཱཿཧ་རྣམས་ཡོངས་སུ་གྱུར་པ་ལས། རྡོ་རྗེ་འཁོར་ལོ་རིན་པོ་ཆེ་པདྨ་སྣ་ཚོགས་རྡོ་རྗེ། 

དེ་རྣམས་ཡོངས་སུ་གྱུར་པ་ལས་དེ་བཞིན་གཤེགས་པ་ལྔར་གྱུར་པ་ནི། ཞེ་སྡང་རྡོ་རྗེ་སྐུ་མདོག་

མཐིང་ནག་མི་བསྐྱོད་པའི་དབུ་རྒྱན་ཅན། ཞེས་པ་ནས། སྔོ་དཀར་དམར་བའི་ཞལ་གསུམ་ཕྱག་དྲུག་

གི་གཡས་རྡོ་རྗེ་རྩེ་དགུ་པ་འཁོར་ལོ་པདྨ། གཡོན་དྲིལ་བུ་རིན་ཆེན་རལ་གྲི་འཛིན་པ། འོད་དམར་

པོ་འབར་ཞིང་འཁྲུག་པའི་དབུས་ན་རྡོ་རྗེའི་སྐྱིལ་མོ་ཀྲུང་གི་བཞུགས་པ། རྣམ་སྣང་དཀར་པོ་མི་

བསྐྱོད་པའི་དབུ་རྒྱན་ཅན། ཞེས་པ་ནས། དོན་གྲུབ་ལྗང་ཁུ་མི་བསྐྱོད་པའི་ཞེས་པ་ནས། ནོར་བུ་འཛིན་པ། 

ལས་བུམ་གྱི་ནང་དང་མཚན་མའི་དབུས་སུ་སྣ་ཚོགས་པདྨ་དང་ཉི་མའི་གདན། གདན་དེ་གཉིས་

ཀྱི་སྟེང་དུ་ཧཱུཾ་ཧཱུཾ་ལས་སྣ་ཚོགས་རྡོ་རྗེ་གཉིས། དེ་གཉིས་ཡོངས་སུ་གྱུར་པ་ལས། བགེགས་མཐར་

བྱེད་གཉིས་སུ་གྱུར་པ་ནི་སྐུ་མདོག་སྔོན་པོ་དོན་གྲུབ་ཀྱི་དབུ་རྒྱན་ཅན། ཞེས་པ་ནས། དགྲ་སྟ་འཛིན་

པ་རང་གི་ཐུགས་ཀའི་ཧཱུཾ་སྔོན་པོའ་ིའོད་ཟེར་ལྕགས་ཀྱུའི་རྣམ་པ་ཅན་གྱིས་ཡེ་ཤེས་པའི་འཁོར་ལོའ་ི

ལྷ་སུམ་ཅུ་རྩ་གསུམ་དང་མཚན་མའི་ལྷའི་ཡེ་ཤེས་པ་རྣམས་སྤྱན་དྲངས། ཨོཾ་སརྦ་ཏ་ཐཱ་ག་ཏ་ཨརྒྷཾ། 

དེ་བཞིན་དུ་པཱ་དྱཾཔཱུ་ཛ་མེ་གྷ་ས་མུ་དྲ་སྥ་ར་ཎ་ས་མ་ཡ་ཤྲཱི་ཡེ་ཨཱཿཧཱུཾ། ཨོཾ་སརྦ་ཏ་ཐཱ་ག་ཏ་པུཥྤཾ་ཞེས་པ་

ནས། ཤཔྟ་པཱུ་ཛ་མེ་གྷ་ས་མུ་དྲ་སྥ་ར་ཎ་ས་མ་ཡ་ཤྲཱི་ཡེ་ཨཱཿཧཱུཾ། ཛཿཧཱུཾ་བཾ་ཧོཿཡེ་ཤེས་པའི་འཁོར་ལོའ་ི

ལྷ་སུམ་ཅུ་རྩ་གསུམ་དང་མཚན་མའི་ལྷའི་ཡེ་ཤེས་པ་རྣམས་རང་རང་གི་དམ་ཚིག་པ་དང་གཉིས་

སུ་མེད་པར་གྱུར། ལྷ་སོ་སོའ་ིརིགས་བདག་ཅེས་པ་ནས། ལྷ་སོ་སོ་ལ་དབང་བསྐུར་བར་གྱུར། ཨོཾ་

ཨཱཿབིགྷྣཱནྟ་ཀྲིཏ་ཧཱུཾ། ཞེས་པ་ནས། ཤཔྟ་ཨཱཿཧཱུཾ། ཞེས་པས་བྱིན་གྱིས་བརླབས། ཨོཾ་སརྦ་ཏ་ཐཱ་ག་ཏ་ཨརྒྷཾ་པྲ་

ཏཱི་ཙྪ་ཧཱུཾ་སྭཱཧཱ། ཞེས་པ་ནས། ཤཔྟ་པྲ་ཏཱི་ཙྪ་ཧཱུཾ་སྭཱཧཱ། ཞེས་པས་དབུལ། ལྷ་རེ་རེ་ལ་ནང་མཆོད་དབུལ། མི་བསྐྱོད་

རྡོ་རྗེ་སོགས་ཀྱིས་བསྟོད། དེ་ནས་སྒྲུབ་གྲོགས་ཀྱིས། གཟུངས་ཐག་མེ་ཏོག་དང་བཅས་པ་པད་ཀོར་སྔོན་དུ་འགྲོ་བས་སློབ་

དཔོན་ལ་སོགས་པ་སོ་སོའ་ིཕྱག་ཏུ་དབུལ། དེ་དག་གིས་ཀྱང་པད་ཀོར་དང་བཅས་པས་བླང་སྟེ་བཟླས་པ་བྱ་བ་ནི། ཨོཾ་

བཛྲ་ཨ་མྲྀ་ཏ་ཨུ་ད་ཀ་ཧཱུཾ། བདུན། ཨོཾ་ཨཱཿཧཱུཾ། བདུན། དུང་ཆོས་ཀྱི་ཆུ་ཡེ་ཤེས་ཀྱི་བདུད་རྩིར་བྱས་པའི་

རྡོ་རྗེའི་རྡུལ་ཕྲ་རབ་ཀྱི་རང་བཞིན་དུ་གྱུར། བཟླས་བྱའི་སྔགས་ཀྱིས་བསྐོར་བའི་ལྷ་སོ་སོའ་ིཐུགས་

ཀའི་ས་བོན་ལས་ལྷའི་ཚོགས་སྤྲོས་འགྲོ་བའི་དོན་བྱས། སླར་འདུས་ཏེ་ཐུགས་ཀའི་ས་བོན་ལ་ཐིམ་

པས་སྤྲོ་བ་དང་བསྡུ་བའི་མཛད་པ་ཅན་དུ་གྱུར། 

དེ་ནས་གཙོ་བོའ་ིསྔགས་བརྒྱ་རྩ་བརྒྱད། དེ་ནས་ཨུ་ད་ཀ་བརྒྱ་རྩ། དེ་ནས་ལྷ་གཞན་ཐམས་ཅད་ལ་ཉེར་གཅིག་

རེ། དེ་ནས་རྡོ་རྗེ་གཟུངས་ཐག་ལས་བུམ་གྱི་ཁར་བཞག་ལ། ཨོཾ་ཨཱཿབིགྷྣཱནྟ་ཀྲིཏ་ཧཱུཾ་ཧཱུཾ། བརྒྱ་རྩ་གཅིག། །དེ་ནས་

བགེགས་མཐར་བྱེད་ཀྱི་ཕྲེང་སྔགས་བདུན། བུམ་པ་ཐམས་ཅད་ལ་ཐུན་མོང་དུ་ཡི་གེ་གསུམ་བརྒྱ་རྩ་དང་ཡིག་བརྒྱ་ལན་

བདུན་བཟླ། དེ་ནས་སྒྲུབ་གྲོགས་ཀྱིས་གྲལ་གཤམ་ནས་རིམ་པ་བཞིན་པད་ཀོར་དང་བཅས་པས་གཟུངས་ཐག་བསྡུས་ཏེ། 

ཨོཾ་ཨཱཿབཛྲ་དྷྲིཀ་ཧཱུཾ་ཧཱུཾ་ཞེས་དང༌། ཧཱུཾ་ལན་བདུན་གྱིས་བུམ་པ་རྣམས་སུ་དུང་ཆོས་ཀྱི་ཆུས་མཆོད་ཡོན་དབུལ། ཡང་

བིགྷྣཱནྟ་ཀྲིཏ་བཟླས་པས་བུམ་པ་རེ་རེར་མེ་ཏོག་དཀར་པོ་གསུམ་གསུམ་བླུག །དེ་ནས་མེ་ཏོག་ལ་སོགས་ཉེར་སྤྱོད་དང་

འདོད་ཡོན་ཚིགས་བཅད་དམ་སྔགས་ཀྱིས་དབུལ། བུམ་པ་རྣམས་སྤོས་ཀྱིས་བདུག །རྡོ་རྗེ་དང་བཅས་པའི་ལག་པས་

ལས་བུམ་གྱི་ཁ་རྒྱན་གྱི་ཆུས་བུམ་པ་རྣམས་ལ་བསང་སྟེ། ཇི་སྲིད་དཀྱིལ་འཁོར་གྱི་བྱ་བ་མ་ཟིན་གྱི་བར་དུ་

བགེགས་རྣམས་བཟློག་པའི་འཕྲིན་ལས་མཛོད་ཅིག །ཅེས་བརྗོད་ལ། གཏོར་མ་བྱིན་གྱིས་བརླབས། 

དེ་ནས་དབུལ་བ་ནི། བུམ་པའི་ལྷ་རྣམས་ཀྱི་ལྗགས་ཧཱུཾ་ལས་སྐྱེས་པའི་རྡོ་རྗེ་རྩེ་གཅིག་པ་

དམར་པོ་འོད་ཀྱི་སྦུ་གུ་ཅན་རྣམས་སུ་གྱུར། ཨོཾ་ཨཱཿཧྲཱིཿ་པྲ་ཝ་ར་སད་ཀཱ་རཾ་ཨརྒྷཾ། དེ་བཞིན་དུ་པཱ་དྱཾ། 

ཨཉྩ་མ་ཎཾ། པྲོཀྵ་ཎཾ་པྲ་ཏཱི་ཙྪ་ཧཱུཾ་སྭཱཧཱ། ཨོཾ་ཨཱཿབཛྲ་དྷྲིཀ་ཧཱུཾ། ཞེས་པ་ནས། སུཾ་བྷ་རཱ་ཛ་ཧཱུཾ། སརྦ་དུཥྚ་

ན་ས་མ་ཡ་ཞེས་པ་ནས་ཀུ་རུ་སྭཱཧཱ། ཨོཾ་ཨཱཿཧྲཱིཿཔྲ་ཝ་ར་སད་ཀཱ་རཾ་ཨཱཉྩ་མ་ཎཾ་པྲ་ཏཱི་ཙྪ་ཧཱུཾ་སྭཱཧཱ། ཨོཾ་

ཨཱཿཧྲཱིཿཔྲ་ཞེས་པ་ནས། ཨརྒྷཾ་པྲ་ཏཱི་ཙྪ་ཧཱུཾ་སྭཱཧཱ། ཨོཾ་བཛྲ་ཏཾ་བུ་ལ་ཡེ་སྭཱཧཱ། ཨོཾ་སརྦ་ཏ་ཐཱ་ག་ཏ་པུཥྤཾ་ཞེས་

པ་ནས་ཤཔྟ་པྲ་ཏཱི་ཙྪ་ཧཱུཾ་སྭཱཧཱ། བཛྲ་དྷྲིཀ་ཨོཾ་ཨཱཿཧཱུཾ། ཞེས་པ་ནས་སུཾ་བྷ་རཱ་ཛ་ཨོཾ་ཨཱཿཧཱུཾ། མི་བསྐྱོད་རྡོ་རྗེ་

ཞེས་པ་ནས། རྡོ་རྗེ་སེམས་དཔའ་ཕྱག་འཚལ་ལོ། །རྡོ་རྗེ་བདུད་རྩི་ཁྲོ་བོ་ཆེ། །ཞེས་པ་ནས། འཇིགས་

པ་དག་ཀྱང་འཇིགས་པར་བྱེད། ལྷ་རྣམས་ཆགས་པ་ཆེན་པོའ་ིམེས་ཞུ་ནས་བྱང་ཆུབ་ཀྱི་སེམས་

ཀྱི་ངོ་བོར་བུམ་པའི་ཆུ་དང་རོ་གཅིག་ཏུ་གྱུར། མཚན་མའི་ལྷ་རྣམས་ཀྱང་ཞུ་ནས་ལྷ་རང་རང་གི་

ཕྱག་མཚན་གྱི་རྣམ་པར་གྱུར། ཞེས་བརྗོད་དེ། མཆོད་གཏོར་བསྡུས། བུམ་པ་རྣམས་བདུག་པས་བདུག་ཅིང་གོས་

གསར་པ་བཀབ་སྟེ་དབེན་སར་སྦའོ།།

དེ་ནས་རྡོར་དྲིལ་འཛིན་པས། དེང་དུས་བདག་ཚེ་འབྲས་བུ་ཡོད། །ཅེས་པ་ནས། དེང་བདག་འདུས་

པ་མཆོག་ཡིན་ནོ། །ཨོཾ་སརྦ་ཏ་ཐཱ་ག་ཏ་ཨརྒྷཾ་པཱུ་ཛ་མེ་གྷ་ས་མུ་དྲ་སྥ་ར་ཎ་ས་མ་ཡ་ཤྲི་ཡེ་ཨཱཿཧཱུཾ། ཨོཾ་



གསང་འདུས་དཀྱིལ་ཆོག། 37

སརྦ་ཏ་ཐཱ་ག་ཏ་པུཥྤཾ་ཞེས་པ་ནས། ཤཔྟ་པཱུ་ཛ་མེ་གྷ་ས་མུ་དྲ་སྥ་ར་ཎ་ས་མ་ཡ་ཤྲཱི་ཡེ་ཨཱཿཧཱུཾ། བཛྲ་དྷྲིཀ་

ཨོཾ་ཨཱཿཧཱུཾ། ཞེས་པ་ནས། སུཾ་བྷ་རཱ་ཛ་ཨོཾ་ཨཱཿཧཱུཾ། མ་ལུས་ཕྱོགས་ན་བཞུགས་པ་ཡི། །ཞེས་པ་ནས། ཅི་

ནུས་བཞིན་དུ་རབ་ཏུ་བགྱི། །ཞེས་སྙན་མནན། ང་རྒྱལ་བཟུང་བ་ནི། བདག་ནི་རང་ཉིད་རྡོ་རྗེ་ཅན། །དེང་

བདག་རྡོ་རྗེ་སེམས་དཔར་བསྒྲུབ། །སྤོས་དང་བཅས་པའི་རྡོར་དྲིལ་འཛིན་པས། བདག་ཉིད་ཀྱི་ལྕེ་ཧཱུཾ་ལས་

བྱུང་བའི་རྡོ་རྗེར་གྱུར་ནས་སྟ་གོན་གྱི་ལྷ་དང་ནམ་མཁར་གནས་པའི་དེ་བཞིན་གཤེགས་པ་རྣམས་

ལ་གསོལ་བ་ནི། ཐུགས་རྗེ་ཡི་ནི་བདག་ཅན་བདག། །ཅེས་པ་ནས། བྱིན་གྱིས་བརླབ་པར་མཛད་པར་

འོས། །ལན་གསུམ། ཞེས་གསོལ་བ་བཏབ་པས། དགྱེས་བཞིན་དུ་གནང་བ་བྱིན་པར་གྱུར། 

དེ་ནས་སློབ་མ་སྟ་གོན་བྱེད་ན། སློབ་མའི་གནས་གསུམ་བྱིན་གྱིས་བརླབས་པའི་རྗེས་སུ་མེ་ཏོག་འབུལ་བའི་

ཚེ། པུཥྤཾ་པྲ་ཏཱི་ཙྪ་ཧཱུཾ་སྭཱཧཱ། ཞེས་སོགས་བརྗོད། ཆོ་ག་གཞན་ནི་དཀྱིལ་ཆོག་ན་གསལ་ལོ། །དེ་ནས་རྡོ་རྗེ་ཁུ་ཚུར་

གྱིས་མཛུབ་མོ་བརྐྱངས་པ་རྩེ་སྤྲད་པ་འོག་ཏུ་ཕྱོགས་པས་སྤྱི་བོར་བཟུངས་ནས་ཧཱུཾ་བཛྲ་ཨུ་ཏིཥྛ། སྟ་གོན་གྱི་དཀྱིལ་

འཁོར་ནམ་མཁར་བཞུགས་པར་གྱུར། དེའི་ནུབ་སྟ་གོན་གྱི་དཀྱིལ་འཁོར་ནམ་མཁར་བཞུགས་པ་ལ་མཆོད་པ་མ་

ཆད་པ་བྱས་ནས། ནང་པར་སྔ་བར་ལངས་ཏེ་མཆོད་པ་བསྡུས། ཚོམ་བུ་རྣམས་ཀྱང་མཐའ་ནས་རིམ་པ་བཞིན་བསྡུས་ཏེ། 

མི་འགོམ་པའི་སར་བཞག་ནས། ཡེ་ཐིག་འདེབས་པ་ནི། རང་ཉིད་སྒྲུབ་ཐབས་རྫོགས་པའམ། ཞེ་སྡང་རྡོ་རྗེ་ཆོ་ག་གསུམ་

གྱིས་བསྐྱེད་པ་གང་རུང་བྱ་སྟེ། དཀར་སེར་དམར་ལྗང་སྔོ་བའི་ཐིག་སྐུད་གསར་པ་ལྔ་ཚན་ལྔ་སྣོད་སོ་སོར་བཞག་པ་རིམ་

པ་བཞིན། ཤར་ལྷོ་ནུབ་བྱང་དབུས་སུ་བཀོད་ནས། ཐིག་སྐུད་ཀྱི་ནང་གི་མཐའ་གཉིས་དང་དབུས་སུ་ཨོཾ་

ཨཱཿཧཱུཾ་གིས་མཚན་པའི་ཐིག་སྐུད་སྔོན་པོ་ཧཱུཾ་ལས་མི་བསྐྱོད་པ། དཀར་པོ་ཨོཾ་ལས་རྣམ་སྣང༌། སེར་

པོ་སྭཱ་ལས་རིན་འབྱུང༌། དམར་པོ་ཨཱཿལས་འོད་དཔག་མེད། ལྗང་ཁུ་ཧཱ་ལས་དོན་གྲུབ་ཀྱི་ངོ་བོར་

གྱུར། ཞེས་བརྗོད་ཅིང་བསམས་ལ། དེ་ནས་དཀྱིལ་འཁོར་གྱི་མཐའ་དྲི་བཟང་གིས་བྱུག་ཅིང་གཙང་བར་བྱས་ཏེ། དཔོན་

སློབ་གཉིས་ཀ་རྡོ་རྗེ་དྲིལ་བུ་འཛིན་པས་ལངས་ཏེ། དཀྱིལ་འཁོར་གྱི་ནུབ་དང་ཤར་དུ་འགྲེངས་ལ། སློབ་དཔོན་གྱི་ལག་པ་

གཡོན་པའི་སོར་མོའ་ིརྩེ་ནས་མཐེ་བོའ་ིརྩ་བའི་བར་དུ་ནག་དཀར་སེར་དམར་ལྗང་བའི་རིམ་པས་ཐིག་སྐུད་བཀོད་དེ་བཟུང་

ནས། སློབ་མ་སྐད་ཅིག་གིས་རྣམ་སྣང་དཀར་པོ་དཀར་ནག་དམར་བའི་ཞེས་པ་ནས། རལ་གྲི་འཛིན་

པར་གྱུར། ཧཱུཾ་ཨོཾ་སྭཱ་ཨཱཿཧཱ་ལས་གྲུབ་པའི་ཡེ་ཤེས་ཀྱི་ཐིག་སྐུད་རིམ་པ་བཞིན་བརྐྱངས་ཏེ། ལྟེ་བའི་ཐད་ནས་སློབ་མའི་

ལག་ཏུ་གཏད། སློབ་མས་ཀྱང་ཧཱུཾ་ཨོཾ་སྭཱ་ཨཱཿཧཱཾ་ཞེས་བརྗོད་དེ་དྲངས་ནས་ལྟེ་བའི་ཐད་དུ་བཟུང༌། དེ་ནས་སློབ་དཔོན་གྱིས། 

ངག་ཏུ་བརྗོད་ཚུལ། ནམ་མཁར་བཞུགས་སུ་གསོལ་བའི་དེ་བཞིན་གཤེགས་པ་ལྔའི་ཐུགས་ཀར་ཧཱུཾ། 

ཨོཾ་སྭཱ་ཨཱཿཧཱ། ལས་གྲུབ་པའི་ཡེ་ཤེས་ཀྱི་ཐིག་སྐུད་འོད་ཟེར་ལྔའི་རང་བཞིན་ཅན་དུ་གྱུར། མི་བསྐྱོད་

པ། ཨོཾ་ཨཀྵོ་བྷྱེ་བཛྲ་སཱུ་ཏྲཾ་མེ་པྲ་ཡ་ཙྪ་མ་ཧཱ་མཎྜ་ལ་སུ་ཏྲ་ན་ཡ་ཧཱུཾ། རྣམ་སྣང༌། ཨོཾ་ཤཱ་ཤྭ་ཏ་བཛྲ་སཱུ་ཏྲཾ། 

ཞེས་སོགས་ནས། རིན་འབྱུང༌། ཨོཾ་རཏྣ་སཾ་བྷ་ཝ་བཛྲ་སཱུ་ཏྲཾ། ཞེས་སོགས་དང་། འོད་དཔག་མེད། ཨོཾ་ཨ་མྲི་ཏ་བྷ་

ཝ་བཛྲ་སཱུ་ཏྲཾ། ཞེས་སོགས་དང༌། དོན་གྲུབ། ཨོཾ་ཨ་མོ་གྷ་སིདྡྷི་བཛྲ་སཱུ་ཏྲཾ་མེ་པྲ་ཡ་ཙྪ་མཧཱ་མཎྜ་ལ་སཱུ་ཏྲ་ཎ་

ཡ་ཧཱུཾ། ཞེས་པས་ནམ་མཁའི་རིགས་ལྔ་ལ་གསོལ་བ་གདབ། རང་གི་མིག་གཉིས་ཛ་ལས་ཉི་མ་དང་ཟླ་བ་སེར་

པོར་གྱུར། མིག་གཉིས་རྫི་མ་མྱུར་དུ་འདེགས་ཤིང་བརྡེབས་པ་དང་དུས་མཉམ་དུ། ཨོཾ་དཱིཔྟ་ཌིཥྚ་ཨངྐུ་ཤ་ཛཿའབར་

བའི་ལྟ་སྟངས་ལྕགས་ཀྱུ་ལྟ་བུས་བཀུག་པའི་ཡེ་ཤེས་ཀྱི་ཐིག་སྐུད་རང་རང་གི་མདོག་ཅན་གྱི་ས་

བོན་གྱི་ཡི་གེའི་གཟུགས་རིགས་ལྔའི་ཐུགས་ཀ་ནས་བཏང་1བ་ལག་པའི་ཐིག་སྐུད་སོ་སོ་ལ་ཐིམ་

པར་གྱུར། ཨོཾ་ཨཱཿཨནྱོ་ནྱ་ཨ་ནུ་ག་ཏཿ2སརྦ་དྷརྨཱཿསྥ་ར་སྥ་ར། ཨ་ནུ་ཏྲ་བཥྚིཿསརྦ་དྷརྨཱཿཨཏྱ་ནྟ་ཨ་ནུ་

པྲ་བིཥྚ། སརྦ་དྷརྨཱཿཨོཾཨཱཿཧཱུཾ། ཞེས་ཟློས་ཤིང་ལྔ་ཚན་ལྔ་གཅིག་ཏུ་སྒྲིལ། དེ་ནས་སྣོད་གཙང་མར་བཞག་པའི་མདུན་

དུ་མཆོད་པ་བཤམས་པ་སོགས་སྔར་ལས་ཐིག་གི་སྐབས་ལྟར་བྱས་ནས། མཆོད་པ་བསངས་སྦྱངས་བྱིན་གྱིས་བརླབས་ཏེ། 

ཨོཾ་སརྦ་ཏ་ཐཱ་ག་ཏ་ཨརྒྷཾ་ཞེས་པ་ནས། ཤཔྟ་པྲ་ཏཱི་ཙྪ་ཧཱུཾ་སྭཱཧཱ། བཛྲ་དྷྲིཀ་ཨོཾ་ཨཱཿཧཱུཾ་ཞེས་པ་ནས། པྲ་ཛྙཱ་དྷྲིཀ་

ཨོཾ་ཨཱཿཧཱུཾ། མི་བསྐྱོད་རྡོ་རྗེ། ཞེས་པ་ནས། རྡོ་རྗེ་སེམས་དཔའ་ཕྱག་འཚལ་ལོ། །མིག་གཉིས་མ་དང་ཊ་

ལས་ཉི་མ་དང་ཟླ་བ་སེར་པོར་གྱུར། བཛྲ་ཌིཥྚི་མ་ཊ། 

དེ་ནས་བདུད་རྩི་སོགས་ཀྱིས་གཏོར་ཅིང་ལག་པ་རེག་པ་སྔར་ལྟར་བྱས་ནས། ཨོཾ་བཛྲ་ས་མ་ཡ་སཱུ་ཏཾ་མ་

ཏི་ཀྲ་མ་ཧཱུཾ། བདུན། ཨོཾ་ཨཱཿཧཱུཾ་ཕཊ་སྭཱ་ཧཱ། བརྒྱ་རྩ། ཨོཾ་ཨ་མོ་གྷ་ཞེས་པ་ནས། མཎྜ་ལི་ཧཱུཾ། ལན་བདུན། ཨོཾ་

བཛྲ་ས་ཏྭ་ས་མ་ཡ་ཞེས་པ་ནས། སཏྭ་ཨཱཿཧཱུཾ་ཕཊ། ལན་བདུན། དེ་ནས་ཐིག་འདེབས་པ་ནི། དཔོན་སློབ་

གཉིས་ཀས་འགྲེངས་ཏེ། རང་གི་ཐུགས་ཀའི་ཧཱུཾ་སྔོན་པོའ་ིའོད་ཟེར་ལྕགས་ཀྱུའི་རྣམ་པ་ཅན་གྱི་མི་བསྐྱོད་

པའི་དཀྱིལ་འཁོར་སྤྱན་དྲངས། ཨོཾ་སརྦ་ཏ་ཐཱ་ག་ཏ་ཨརྒྷཾ་པཱུ་ཛ། ཞེས་པ་ནས། ཤྲཱི་ཡེ་ཨཱཿཧཱུཾ། ཨོཾ་སརྦ་

ཏ་ཐཱ་ག་ཏ་པུཥྤཾ་ཞེས་པ་ནས། ཤཔྟ་པཱུ་ཛ་མེ་གྷ་ས་མུ་དྲ་སྥ་ར་ཎ་ས་མ་ཡ་ཤྲཱི་ཡེ་ཨཱཿཧཱུཾ། མི་བསྐྱོད་རྡོ་རྗེ་

1  ཞོལ། ཤོག ༡༤ ན ༥ ཐུགས་ཀ་ནས་རྐང་པ་ལག་པའི་

2  ཞོལ། ཤོག ༡༤ ན ༥ ཨ་ནུ་ག་ཏེཿ

ཞེས་པ་ནས། གསང་བའི་དབྱངས་ལ་ཕྱག་འཚལ་ལོ། །བདག་དང་སློབ་མའི་མིག་གཉིས་ཛ་ཛ་ལས་

ཉི་མ་དང་ཟླ་བ་སེར་པོ་ཅན་དུ་གྱུར། ཛྫཿཛྫཿཛྫཿཞེས་བརྗོད་དེ་བརྐྱང་ནས། སློབ་མས་ཀྱང་དེ་བརྗོད་ནས་དྲངས་

ཏེ། སློབ་དཔོན་གྱི་རྡོ་རྗེ་དང་བཅས་པའི་ལག་པ་གཡས་པའི་མཐེབ་མཛུབ་1ཀྱིས་ཐིག་ནམ་མཁའ་ལ་གདབ་ཅིང་། སེ་གོལ་

གྱི་སྒྲ་བྱ། ཨོཾ་བཛྲ་ས་མ་ཡ་སཱུ་ཏྲཾ་མ་ཏི་ཀྲ་མ་ཧཱུཾ་ཧཱུཾ། ཨོཾ་སྭཱ་ཨཱཿཧཱ། ཐིག་གི་སྒྲས། སེམས་ཅན་དོན་དུ་

ཁྱེད་རྣམས་ཀྱི། །དུས་ཡིན་དེ་ཕྱིར་འདིར་བྱོན་ཅིག །ཅེས་བསྐུལ་བས། ནམ་མཁའ་ཁྱབ་པའི་སངས་

རྒྱས་རྣམས་བྱོན་ཏེ་ཐིག་སྐུད་ལ་ཐིམ་པར་གྱུར། 

དེ་ནས་རྐང་སྟབས་སོགས་མ་འཕྱུགས་པར་བྱས་ཏེ། ཚངས་ཐིག་དང་པོ་ས་ལ་གདབ། སློབ་དཔོན་རྐང་པ་

གཡོན་སྐྱིལ་ཀྲུང་ཕྱེད་པ་དང༌། གཡས་པ་ས་ལ་བཙུགས། སློབ་མ་དེ་ལས་ལྡོག་གོ །ཐིག་གི་སྒྲས་སངས་རྒྱས་

རྣམས་བསྐུལ་ཏེ། བྱོན་ནས་ཐིག་སྐུད་ལ་ཐིམ་ཞིང༌། ངོ་བོ་ཡེ་ཤེས་ལ་རྣམ་པ་སྲད་བུ་ཁ་དོག་ལྔར་

སྣང་བའི་ཐིག་སྐུད་རེ་ཆད་ནས་ལས་ཐིག་ལ་ཐིམ་པར་གྱུར། ཞེས་བརྗོད་ཅིང་བསམ། རྐང་མཐིལ་གཉིས་

སུ་ཧཱུཾ་ཧཱུཾ་ལས་བྱུང་བའི་རྡོ་རྗེ་འབར་བ་རེ་རེ། ཞེས་བརྗོད་ཅིང་བསམ་ནས། བསྐོར་ཕྱོགས་སོགས་མ་འཕྱུགས་

པར་བྱས་ལ་ཐིག་ལྷག་མ་རྣམས་གདབ་བོ། །ཚངས་ཐིག་ལྷོ་བྱང་ནི། སློབ་དཔོན་ལྷོ་དང་སློབ་མ་བྱང་དུ་གནས་པས་སྔར་

ཇི་ལྟ་བར་གདབ། ཐིག་ལྷག་མ་ནམ་མཁར་འདེབས་མི་དགོས། སློབ་དཔོན་མེ་དང་སློབ་མ་དབང་ལྡན་དུ་གནས་པས་ཤར་

གྱི་རྩ་ཐིག་སོགས་གདབ། སློབ་དཔོན་དེ་ཉིད་སློབ་མ་བདེན་བྲལ་དུ་གནས་པས་ལྷོ་དང། སློབ་དཔོན་དེ་ཉིད་སློབ་མ་དབང་

ལྡན་དུ་གནས་པས་བྱང་དང། སློབ་དཔོན་མེ་དང་སློབ་མ་རླུང་དུ་གནས་པས་ཟུར་ཐིག་དང་པོ་གདབ། སློབ་དཔོན་བདེན་

བྲལ་དང་སློབ་མ་དབང་ལྡན་དུ་གནས་པས་ཟུར་ཐིག་གཉིས་པ་གདབ། སློབ་དཔོན་དབང་ལྡན་དང་སློབ་མ་མེ་མཚམས་སུ་

གནས་པ་རྣམ་པ་ཐམས་ཅད་དུ་མ་སྤངས་ན་ཉེས་དམིགས་ཤིན་ཏུ་ཆེ་ཞིང༌། སློབ་མས་སློབ་དཔོན་ལ་རྒྱབ་བསྟན་དུ་ཐིག་གི་

སྐབས་ཐམས་ཅད་དུ་མི་རུང་བ་རྣམས་ལས་ཐིག་ཡེ་ཐིག་གཉིས་ཀ་ལ་འདྲའོ།།

ཐིག་ཐེབས་པ་དང༌། ཐིག་སྐུད་སྣོད་གཙང་མར་བཞག་པའི་མདུན་དུ། ཐིག་སྐུད་ཀྱི་གཡས་ནས་བརྩམས་ཏེ་ཆུ་

གཉིས་ཉེར་སྤྱོད་ལྔའི་མཐར། གཏོར་མ་དང་བཅས་པ་བཤམས་པའི་དང་པོར་མཆོད་པ་དེ་ནས་གཏོར་མ་བྱིན་གྱིས་བརླབས་

ལ། དབུལ་བ་ནི། ཨོཾ་ཨཱཿབཛྲ་དྷྲིཀ་ཧཱུཾ། ཛི་ན་ཛིཀ་ཨོཾ། རཏྣ་དྷྲིཀ་སྭཱ། ཨ་རོ་ལིཀ་ཨཱཿ པྲ་ཛྙཱ་དྷྲིཀ་ཧཱ། སརྦ་

དུཥྚ་ན། ཞེས་པ་ནས་ཀུ་རུ་སྭཱཧཱ། ཨོཾ་སརྦ་ཏ་ཐཱ་ག་ཏ་ཨརྒྷཾ་པྲ་ཏཱི་ཙྪ་ཧཱུཾ་སྭཱཧཱ། ཞེས་པ་ནས། ཤཔྟ་པྲ་ཏཱི་ཙྪ་

1  ཞོལ། ཤོག ༡༤ བ ༤ གཡས་པའི་མཐེབ་མཛུམ་ཀྱིས་

ཧཱུཾ་སྭཱཧཱ། བཛྲ་དྷྲིཀ་ཨོཾ་ཨཱཿཧཱུཾ། ཞེས་པ་ནས། པྲཛྙཱ་དྷྲིཀ་ཨོཾ་ཨཱཿཧཱུཾ། མི་བསྐྱོད་རྡོ་རྗེ་ཞེས་པ་ནས། རང་གི་

གནས་གཤེགས་བཛྲ་མུཿ ཡེ་ཤེས་ཀྱི་ཐིག་སྐུད་ནམ་མཁར་བཞུགས་པའི་རྒྱལ་བ་རྣམས་ཀྱི་ཐུགས་

ཀར་གཤེགས་ཤིང༌། དམ་ཚིག་པ་རང་ལ་ཐིམ་པར་གྱུར། 

དེ་ནས་ཚོན་བྱིན་གྱིས་བརླབས་པ་ནི། ཚོན་མཐིང་དཀར་སེར་དམར་ལྗང་རྣམས། སྣོད་སོ་སོར་མ་འདྲེས་པར་

བཞག་ལ། རིམ་པ་བཞིན་དུ་ཧཱུཾ་ཨོཾ་སྭཱ་ཨཱཿཧཱ་རྣམས་བྲིས་ནས། རིམ་པ་བཞིན་སྣོད་ལྔ་དབུས་དང་ཕྱོགས་བཞིར་བཀོད་

ལ། རྡུལ་ཚོན་སྔོན་པོ་ཧཱུཾ་ལས་མི་བསྐྱོད་པ། ཞེས་པ་ནས། ལྗང་ཁུ་ཧཱ་ལས་དོན་གྲུབ་ཀྱི་ངོ་བོར་གྱུར། 

ནམ་མཁར་བཞུགས་སུ་གསོལ་བའི་དེ་བཞིན་གཤེགས་པ་ལྔའི་ཐུགས་ཀར་ཧཱུཾ་ཨོཾ་སྭཱ་ཨཱཿཧཱ་ལས་

གྲུབ་པའི་ཡེ་ཤེས་ཀྱི་ཚོན་འོད་ཟེར་གྱི་རང་བཞིན་ཅན་དུ་གནས་པ་དང༌། རང་གི་མིག་གཉིས་ཛ་

ཛ་ལས་ཉི་མ་དང་ཟླ་བ་འོད་ཟེར་སེར་པོ་ཅན་དུ་གྱུར། ཨོཾ་དཱིཔྟ་ཊིཥྚི་ཨངྐུ་ཤ་ཛཿམིག་གི་རྫི་མ་མྱུར་

དུ་འདེབས་ཤིང་བརྡེགས་པ་དང་དུས་མཉམ་དུ། འབར་བའི་ལྟ་སྟངས་ལྕགས་ཀྱུ་ལྟ་བུས་བཀུག་

པའི་ཡེ་ཤེས་ཀྱི་ཚོན་རང་རང་གི་ཁ་དོག་ཅན་གྱི་ས་བོན་གྱི་འོད་ཟེར་གྱི་ཡེ་གེའི་གཟུགས་རིགས་

ལྔའི་ཐུགས་ཀ་ནས་སྤྲོས་པ་རྣམས་མདུན་གྱི་ཚོན་སོ་སོ་ལ་ཐིམ་ནས་རོ་གཅིག་ཏུ་གྱུར། ཧཱུཾ་ཨོཾ་སྭཱ་

ཨཱཿཧཱ། ཨོཾ་བཛྲ་ཙི་ཏྲ་ས་མ་ཡ་ཧཱུཾ། ཞེས་བརྒྱ་རྩ་བརྒྱད་བཟླས། མིག་གཉིས་ཧི་ཧི་ལས་ཉི་མ་དང་ཟླ་བ་

འོད་ཟེར་འབར་བ་དང༌། རྡུལ་ཚོན་རྣམས་ལ་ཡང་ཧི་ཡིག་གིས་མཚན་པར་གྱུར། བདེན་པ་གང་

གིས་སེམས་ཅན་རྣམས་རྡུལ་ཚོན་མང་ཞིང༌། སངས་རྒྱས་བཅོམ་ལྡན་འདས་རྣམས་ནི་སེམས་ཅན་

ལ་ཆགས་པ་དང་རྗེས་སུ་ཆགས་པར་གྱུར་པའི་བདེན་པ་དེས་རྡུལ་ཚོན་རྣམས་འབར་བར་གྱུར་

ཅིག །ཧི་ཧི་ཞེས་བརྗོད། དེ་ནས་རྡུལ་ཚོན་ལ་མཆོད་པ་ཆོ་ག་བཞིན་དག་པར་བྲི་བར་བྱའོ། །བྲིས་ཚར་ནས་ཚོན་བྱིན་

རླབས་ཅན་ལྷག་མ་ཡོད་ན་སྣོད་སོ་སོར་བཀོད་ནས། དེའི་མདུན་དུ་ཆུ་གཉིས་སྔོན་དུ་འགྲོ་བའི་ཉེར་སྤྱོད་ལྔ་གཏོར་མ་དང་

བཅས་པ་བཤམས་པ་དང་བྱིན་གྱིས་བརླབས་པ་དང༌། དབུལ་བ་དང༌། བསྟོད་པ་རྣམས་ཡེ་ཐིག་གི་སྐབས་ཇི་ལྟ་བར་བྱས་

ནས་གཤེགས་གསོལ་གྱི་ཚེ། རང་གི་གནས་གཤེགས་བཛྲ་མུཿ ཡེ་ཤེས་ཀྱི་ཚོན་ནམ་མཁར་བཞུགས་

པའི་རྒྱལ་བ་རྣམས་ཀྱི་ཐུགས་ཀར་གཤེགས་ཤིང༌། དམ་ཚིག་པ་རང་ལ་ཐིམ་པར་གྱུར། 

དེ་ནས་བུམ་པ་རྣམས་སྤོས་དང་རོལ་མོ་དང་གདུགས་ལ་སོགས་པས་སྣ་དྲངས་ཏེ། དཀྱིལ་འཁོར་ལ་ལན་

གསུམ་བསྐོར་ནས་དཀྱིལ་ཆོག་ནས་བཤད་པ་བཞིན་གནས་སོ་སོར་དགོད། དཀྱིལ་འཁོར་གྱི་ཁོར་ཡུག་ཏུ་གདུགས་དང་

བ་དན་ལ་སོགས་པ་དགོད་ཅིང༌། དཀྱིལ་འཁོར་གྱི་མདུན་དུ་ཆུ་བཞི་མཆོད་ཡོན་གྱི་རྫས་ལ་སོགས་པ་ཚུལ་བཞིན་བཏབ་

པ་དུང་ཆོས་ལ་སོགས་པར་བླུག་པ་མཉྫི་ལ་སོགས་པའི་སྟེང་ལ་བཞག །དེའི་ནང་རོལ་ཏུ་བཟེད་ཞལ་གྱི་སྣོད་གསུམ་

བཞག །དེའི་ནང་རོལ་གྱི་དཀྱིལ་འཁོར་ལ་ལྟོས་པའི་གཡས་ནས་མགོ་བརྩམས་ཏེ་ཉེར་སྤྱོད་ལྷ་གྲངས་དང་མཉམ་པའམ་

ཚར་བཅུའམ། ཐ་ནའང་ཚར་ལྔ་ལས་མི་ཉུང་བ་རྣམས་གོ་རིམ་ཇི་ལྟ་བར་བཀོད་ནས། དང་པོར་མེ་ཏོག་ལྔ། དེ་ནས་མར་

མེ་ལྔ། དྲི་ཆབ་ལྔ། དེ་ནས་ཞལ་ཟས་ལྔ་དགོད། དེས་མེད་འཆོལ་བར་མི་བྱ། སྒྲུབ་པ་པོ་རྣམས་དཀྱིལ་འཁོར་གྱི་ཤར་

སྒོ་ལ་ཕྱོགས་པར་འཁོད་དེ། བདག་བསྐྱེད་སྔོན་འགྲོ་གཏོར་མ་ནས། དཀྱིལ་འཁོར་རྒྱལ་མཆོག་བཟླས་པ་མཆོད་བསྟོད་ 

ཉེར་བསྡུ་ཡན་ཆད་རྫོགས་པར་བྱ་སྟེ། 

དེ་ནས་དཀྱིལ་འཁོར་སྒྲུབ་པ་ལ། རྡོར་དྲིལ་བཟུང་བ་ནི། རྡོ་རྗེ་ནི་ཐབས་དང་དྲིལ་བུ་ནི་ཤེས་རབ་

དང༌། དེ་གཉིས་ཀའང་དོན་དམ་པའི་བྱང་ཆུབ་ཀྱི་སེམས་ཀྱི་རང་བཞིན་ནོ་སྙམ་དུ་བསམས་ལ། ཨོཾ་

སརྦ་ཏ་ཐཱ་ག་ཏ་སིདྡྷི་བཛྲ་ས་མ་ཡ་ཏིཥྛ་ཨེ་ཥ་སྟྭཾ་དྷ་ར་ཡཱ་མི། ཧི་ཧི་ཧི་ཧི་ཧི་ཧཱུཾ་ཕཊ་སྭཱཧཱ། ཞེས་བརྗོད་

དེ་ལག་པ་གཡས་པའི་མཐེ་བོང་དང་མིང་མེད་ཀྱིས་རྡོ་རྗེ་ཐུགས་ཀར་བཟུང༌། ཨོཾ་གྷནྜ་ཧཱུཾ། ཞེས་བརྗོད་དེ། ལག་པ་

གཡོན་པའི་མཐེ་བོང་དང་མིང་མེད་ཀྱིས་དྲིལ་བུ་གཡོན་གྱི་དཀུར་ཁ་གྱེན་ལ་བསྟན་ཏེ་བཟུང༌། རྡོ་རྗེ་སེམས་དཔའ་ལ་

སོགས་པ་རྣམས་མཉེས་པར་བྱའོ་སྙམ་དུ་བསམས་ལ། ཧཱུཾ་སེམས་ཅན་རྨོངས་དང་བྲལ་བ་ཡི། །རྡོ་རྗེ་

གསོར་བ་མཛེས་པ་ཡིས། །རྣམ་ཐར་ཆོས་ཀྱི་བྱ་བ་སྟེ། །སྤྲོ་དང་བཅས་པས་རྡོ་རྗེ་བཟུང༌། །ཧཱུཾ་ཧཱུཾ་

ཧཱུཾ་ཧོ་ཧོ་ཧོ། ཞེས་བརྗོད་ཅིང་རྡོ་རྗེ་གསོར་བར་བྱའོ།།

དེ་ནས་རྡོོ་རྗེ་གཡས་ཀྱི་དཀུར་བཟུང་ལ། ཨོཾ་བཛྲ་དྷརྨཱ་ར་ཎི་ཏ། པྲ་ར་ཎི་ཏ། སཾ་པྲ་ར་ཎི་ཏ། སརྦ་

བུདྡྷ་ཀྵེ་ཏྲ་པྲ་ཙ་ལི་ནི་པྲཛྙཱ་པ་ར་མི་ཏ་ནྣ་ད་སཾ་བྷ་ཝེ་སརྦ་ས་ཏྭ་ཧྲི་ད་ཡ་སན་ཏོ་ཥ་ནི་ཧཱུཾ་ཧཱུཾ་ཧཱུཾ་ཧོ་ཧོ་

ཧོ། ཞེས་བརྗོད་ཅིང་དྲིལ་བུའི་ནང་གི་ཕྱོགས་མཚམས་བརྒྱད་དུ་ལྕེ་བསྐྱོད་པས་དཀྲོལ་བར་བྱའོ། །དཀྱིལ་འཁོར་ལ་མི་

གནོད་པར་ལས་བུམ་གྱི་ཆུས་བསང༌། ཨོཾ་ཨཱཿབིགྷྣཱནྟ་ཀྲི་ཏ་ཧཱུཾ། ཨོཾ་ཤཱུ་ནྱ་ཏཱ་ཞེས་པ་ནས། ཨཱཏྨ་ཀོ྅ཧཾ། སྟོང་

པར་གྱུར། སྟོང་པའི་ངང་ལས་སྐད་ཅིག་གིས་རྡོ་རྗེའི་ས་གཞི་རྭ་བ། ཞེས་པ་ནས། བྱང་ཕྱོགས་པ་

རྣམས་ལ་སྣ་ཚོགས་རྡོ་རྗེའི་གདན། གདན་དེ་རྣམས་ཀྱི་སྟེང་དུ། ཨོཾ་ཨཱཿཧཱུཾ་ཧཱུཾ། ཨོཾ་ཨཱཿཨོཾ་ཧཱུཾ། ཞེས་

པ་ནས། ཨོཾ་ཨཱཿ་ཧཱུཾ་ཧཱུཾ་བཅུ་རྣམས་སུ་གྱུར། དེ་རྣམས་ཡོངས་སུ་གྱུར་པ་ལས། རྡོ་རྗེ་འཁོར་ལོ། རིན་

ཆེན། པདྨ། རལ་གྲི། སྤྱན། རྡོ་རྗེ། པདྨ། ཨུཏྤལ། མེ་ལོང་དམར་པོ། པི་ཝང་སྔོན་པོ། དྲིའི་དུང་ཆོས། 

རོའ་ིསྣོད། ཀླུ་ཤིང་གི་མེ་ཏོག་སྡོང་བུ་དང་བཅས་པ་འཁོར་ལོས་མཚན་པ། འཁོར་ལོ། རིན་པོ་ཆེ་

གཉིས། པདྨ་གཉིས། རལ་གྲི་གཉིས། ཐོ་བ། རྡོ་རྗེས་མཚན་པའི་དབྱུག་པ། པདྨ། སྣ་ཚོགས་རྡོ་རྗེ། 

རལ་གྲི་ཞགས་པ། རལ་གྲི་དང་རལ་གྲི། གཙུག་ཏོར་གྱི་མཚན་མ་དང་ཞགས་པ། དེ་རྣམས་ཡོངས་

སུ་གྱུར་པ་ལས། རིམ་གྱིས་ལྷ་སུམ་ཅུ་སོ་གཉིས་སུ་གྱུར་པ་ནི། དབུས་སུ་རང་ཉིད་མི་བསྐྱོད་པ་ཞི་

བ་མཐིང་ནག་མི་བསྐྱོད་པའི་དབུ་རྒྱན་ཅན། སྔོ་དཀར་དམར་བའི་ཞེས་པ་ནས། དཔེ་བྱད་བཟང་པོ་

བརྒྱད་ཅུས་བརྒྱན་པ། རང་གི་ཐུགས་ཀ་ནས་རང་རིགས་ཀྱི་རིག་མ་ཕྱུང་བ་སྟོང་པར་གྱུར། སྟོང་

པའི་ངང་ལས། ཨོཾ་ཨཱཿཁཾ་ཧཱུཾ་ལས་ཁ་དོག་སྣ་ཚོགས་པའི་གོས་དེ་ཡོངས་སུ་གྱུར་པ་ལས་རེག་བྱ་རྡོ་

རྗེ་མ་སྔོན་མོ་མི་བསྐྱོད་པའི་དབུ་རྒྱན་ཅན། སྔོ་དཀར་དམར་བའི་ཞེས་པ་ནས། ཤམ་ཐབས་འཕྱར་

བ། འོད་ཀྱི་དཀྱིལ་འཁོར་རབ་ཏུ་འབར་བའི་དབུས་ན་ཡབ་སེམས་དཔའི་སྐྱིལ་ཀྲུང་གིས་བཞུགས་

པ། ཤར་དུ་རྣམ་སྣང་དཀར་པོ་ཞེས་པ་ནས། གདུག་པ་ཅན་ཐམས་ཅད་ཚར་གཅོད་པའི་ཚུལ་གྱིས་

བཞུགས་པར་གྱུར། ཞེས་པའི་བར་སྒྲུབ་ཐབས་ཇི་ལྟ་བ་བཞིན། 

ཡུམ་གྱི་སྤྱི་གཙུག་ནས་སྐྲ་མཚམས་ཀྱི་བར་དུ་ཨོཾ་དཀར་པོ་ཡོངས་སུ་གྱུར་པ་ལས་རྣམ་

སྣང་དཀར་པོ་མི་བསྐྱོད་པའི་དབུ་རྒྱན་ཅན། དཀར་ནག་དམར་བའི་ཞེས་པ་ནས། ལྟེ་བ་ནས་བརླའི་

རྩ་བའི་བར་དུ་ཧཱ་ལྗང་ཁུ་ཡོངས་སུ་གྱུར་པ་ལས། དོན་གྲུབ་ལྗང་ཁུ། ཞེས་པ་ནས། ནོར་བུ་འཛིན་པ། 

ཡབ་ཀྱི་གསང་གནས་མི་དམིགས་པའི་ངང་ལས། ཞེས་པ་ནས། བུ་ག་ཡི་གེ་ཕཊ་སེར་པོས་བཀག་

པ། རྡོ་རྗེ་དང་པདྨའི་ནང་འོད་ཟེར་ལྔས་གང་བར་གྱུར། ཧཱུཾ་སྙོམས་པར་འཇུག་པའི་ལས་ལ་གནས་

པར་བྱས་པས། བྱང་ཆུབ་ཀྱི་སེམས་ཞུ་བ་རྡོ་རྗེའི་ལམ་ནས་ཡུམ་གྱི་པདྨར་ཞུ་བའི་ཐིག་ལེ་ཆ་སུམ་

ཅུ་སོ་གཉིས་སུ་གྱུར། དེ་རྣམས་ཡོངས་སུ་གྱུར་པ་ལས་ཨོཾ་ཨཱཿཧཱུཾ་ཧཱུཾ། ཞེས་པ་ནས། ཨོཾ་ཨཱཿཧཱུཾ་ཧཱུཾ་བཅུ་

རྣམས་སུ་གྱུར། དེ་རྣམས་ཡོངས་སུ་གྱུར་པ་ལས་རྡོ་རྗེ་གཉིས། འཁོར་ལོ་ཞེས་པ་ནས། རྡོ་རྗེ་དང་རྡོ་

རྗེ། དེ་རྣམས་ཡོངས་སུ་གྱུར་པ་ལས། རིམ་གྱིས་ལྷ་སུམ་ཅུ་སོ་གཉིས་སུ་གྱུར་པ་ནི། དབུས་སུ་

རང་ཉིད་མི་བསྐྱོད་པ་སྔོན་པོ་ཞེས་པ་ནས། ཤར་ལྷོ་རང་ཉིད་གཟུགས་རྡོ་རྗེ་མ་དཀར་མོ་ཞེས་པ་ནས། 

ཤར་དུ་རང་ཉིད་བྱམས་པ་དང་ས་སྙིང་དཀར་པོ་ཞེས་སོགས་དང༌།

 ཤར་དུ་རང་ཉིད་གཤིན་རྗེ་གཤེད། ཅེས་པ་ནས། གདུག་པ་ཅན་ཐམས་ཅད་ཚར་གཅོད་

པའི་ཚུལ་གྱིས་བཞུགས་པར་གྱུར། མི་བསྐྱོད་པ་རང་གི་ཐུགས་ཀར་དྲངས། བཛྲ་དྷྲིཀ་ཐུགས་

ཀ་ནས་ཕྱིར་ཕྱུང༌། ཕྱོགས་བཅུར་འཕྲོས། ཆོས་འཁོར་བསྐོར་བ་ལ་སོགས་པའི་སངས་རྒྱས་ཀྱི་

མཛད་པ་མཛད། ཁྱད་པར་དུ་ཡང་སེམས་ཅན་ཞེ་སྡང་ཅན་རྣམས་ཀྱི་ཞེ་སྡང་སྦྱངས། མི་བསྐྱོད་

པའི་གོ་འཕང་ལ་བཀོད། སྤྲུལ་པ་རྣམས་གཅིག་ཏུ་འདུས། རེག་བྱ་རྡོ་རྗེ་མ་རང་གི་ཐུགས་ཀར་

དྲངས། ཞེས་པ་ནས། གནོད་མཛེས་རྒྱལ་པོ་རང་གི་ཐུགས་ཀར་དྲངས། སུཾ་བྷ་རཱ་ཛ་ཐུགས་ཀ་ནས་

ཕྱིར་ཕྱུང༌། ཕྱོགས་བཅུར་འཕྲོས། བརྟན་པ་དང་གཡོ་བའི་དུག་དང་ཀླུ་དང་ས་བདག་གི་གདོན་

བཅོམ། སྤྲུལ་པ་རྣམས་གཅིག་ཏུ་འདུས། དེ་ཐམས་ཅད་རང་རང་གི་སངས་རྒྱས་ཀྱི་ཞིང་དུ་

གཤེགས་ཏེ། རང་རང་གི་ཡེ་ཤེས་པ་དང་གཅིག་ཏུ་གྱུར་ནས། མཆོག་ཏུ་དགའ་བའི་སྐུ་དང་ལྡན་

པས་སླར་ཡང་འབྱོན་པར་བཞེད་པའི་སྒོ་ནས་བཞུགས་པར་གྱུར། རང་དང་རང་འདྲའི་ཡེ་ཤེས་པའི་

ཐུགས་ཀར་སྣ་ཚོགས་པདྨ་དང་ཟླ་བའི་གདན་ལ། ཡེ་ཤེས་སེམས་དཔའ་སྐུ་མདོག་དམར་པོ་ཞལ་

གཅིག་ཕྱག་གཉིས་ཀྱིས་རྡོ་རྗེ་དང་དྲིལ་བུ་འཛིན་པས་རང་སྣང་གི་ཤེས་རབ་མ་ལ་འཁྱུད་པ། དེའི་

ཐུགས་ཀར་ཟླ་བའི་གདན་ལ་རྡོ་རྗེ་སྔོན་པོ་རྩེ་ལྔ་པའི་ལྟེ་བའི་ནང་དུ་ཏིང་ངེ་འཛིན་སེམས་དཔའ་

ཧཱུཾ་ཡིག་སྔོན་པོ། དམ་ཚིག་པ་དང་ཡེ་ཤེས་པའི་ལྷ་གཞན་རྣམས་ཀྱི་ཐུགས་ཀར་ཟླ་བའི་གདན་ལ་

རང་རང་དང་འདྲ་བའི་ཡེ་ཤེས་སེམས་དཔའ་ཞལ་གཅིག་ཕྱག་གཉིས་པ་རེ་རེ། ཡེ་ཤེས་སེམས་

དཔའ་དེ་རྣམས་ཀྱི་ཐུགས་ཀར་ཟླ་བའི་གདན་ལ་རྡོ་རྗེ། འཁོར་ལོ། རིན་པོ་ཆེ་ཞེས་པ་ནས། རྡོ་རྗེ་དང་

རྡོ་རྗེ། དེ་རྣམས་ཀྱི་དབུས་སུ་ཏིང་ངེ་འཛིན་སེམས་དཔའ་ཁཾ་ཨོཾ་སྭཱ་ཨཱ་ཧཱཾ། ཞེས་པ་ནས། སཾ་ཧཱུཾ་བཅུ་

རྣམས་འོད་ཟེར་གྱི་ཕུང་པོ་ཆེན་པོ་དང་བཅས་པར་གྱུར། རང་དང་དམ་ཚིག་པའི་ལྷ་གཞན་རྣམས་

ཀྱི་ཐུགས་ཀའི་ཏིང་ངེ་འཛིན་སེམས་དཔའི་འོད་ཟེར་ལྕགས་ཀྱུ་ལྟ་བུ་འཕྲོས་པ་རྣམས་གཅིག་ཏུ་

གྱུར་པས། ཡེ་ཤེས་པ་སེམས་དཔའ་སུམ་བརྩེགས་ཅན་རྣམས་ཀྱི་ཐུགས་ཀར་གཏབ་པས་བསྐུལ་

བའི་འོག་ཏུ་རང་གི་ཐུགས་ཀའི་ཧཱུཾ་ལས་འོད་ཟེར་འཕྲོས་པས་གནོད་མཛེས་བཀུག་ནས་མདུན་

ནས་བཀའ་ནོད་པ་ལ། རྒྱལ་བ་རྣམས་འབྱོན་པར་བསྐུལ་ཅིག་ཅེས་བཀའ་བསྒོས་པས། དེས་རང་

རང་དང་འདྲ་བའི་ཡེ་ཤེས་པ་རྣམས་སྤྱན་དྲངས་ཤིང༌། དེ་རྣམས་ཀྱང་རང་རང་དང་འདྲ་བའི་དམ་

ཚིག་པ་སོ་སོ་ལ་ཐིམ་པས། རང་མི་བསྐྱོད་པ་ཞི་བ་དེ་ཡོངས་སུ་གྱུར་པ་ལས་ཞེ་སྡང་རྡོ་རྗེ་སྐུ་

མདོག་མཐིང་ནག་ནག་དཀར་དམར་བའི་ཞལ་གསུམ་ཕྱག་དྲུག་གི་གཡས་རྡོ་རྗེ་རྩེ་དགུ་པ་འཁོར་

ལོ་པདྨ། གཡོན་དྲིལ་བུ་རིན་ཆེན་རལ་གྲི་འཛིན་པ། འོད་དམར་པོ་འབར་ཞིང་འཁྲུག་པའི་དབུས་

ན་རྡོ་རྗེའི་སྐྱིལ་མོ་ཀྲུང་གིས་བཞུགས་པར་གྱུར། ཨེ་ཧྱེ་ཧི་བྷ་ག་ཝཱན་ས་མ་ཡ་མ་ནུ་སྨ་ར་ཏིཥྠ་མ་

ནུ་སྨ་ར་སྨ་ར་ཨོཾཿཨཱཿཧཱུཾ་སྭཱཧཱ། ལན་གསུམ། རང་གི་ཐུགས་ཀའི་ཧཱུཾ་སྔོན་པོའ་ིའོད་ཟེར་ལྕགས་ཀྱུའི་

རྣམ་པ་ཅན་གྱིས་འོག་མིན་གྱི་གནས་ནས་རྒྱལ་བ་ཐམས་ཅད་སྤྱན་དྲངས་ཏེ་མདུན་གྱི་ནམ་མཁར་

བཞུགས་པར་གྱུར། ཨོཾ་སརྦ་ཏ་ཐཱ་ག་ཏ་རཱུ་པ་པཱུ་ཛ་ཞེས་པ་ནས། སྤརྴ་པཱུ་ཛ་མེ་གྷ་ས་མུ་དྲ་སྥ་ར་ཎ་

ས་མ་ཡ་ཤྲཱི་ཡེ་ཨཱཿཧཱུཾ། མ་ལུས་འགྲོ་བའི་རང་བཞིན་མངོན་དུ་མཛད། །མི་བཟད་བདུད་ཀྱི་དཔུང་

གིས་ཕྱག་བྱས་པ། །རང་བྱུང་མཐའ་ཡས་འགྲོ་བའི་རང་བཞིན་ཏེ། །སེམས་ཅན་སྙིང་པོ་གཅིག་

གྱུར་འདིར་གཤེགས་ཤིག །ལན་གསུམ།

ཨོཾ་བཛྲ་ས་མཱ་ཡ་ཛཿ རྡོ་རྗེ་བསྡུ་བའི་ཕྱག་རྒྱ། ཛཿཛཿཛཿཛཿཛཿཧཱུཾ་བཾ་ཧོཿ ཡེ་ཤེས་པ་རྣམས་ཀྱང་

རང་རང་སོ་སོའ་ིདམ་ཚིག་པ་རྣམས་དང་གཉིས་སུ་མེད་པར་གྱུར། རང་གི་ཐུགས་ཀའི་ཧཱུཾ་སྔོན་

པོའ་ིའོད་ཟེར་ལྕགས་ཀྱུའི་རྣམ་པ་ཅན་གྱིས་ནམ་མཁར་བཏེགས་པའི་སྟ་གོན་གྱི་དཀྱིལ་འཁོར་

རྣམས་སྤྱན་དྲངས། ཨོཾ་སརྦ་ཏ་ཐཱ་ག་ཏ་རཱུ་པ་ཞེས་པ་ནས། སྥརྴ་པཱུ་ཛ་མེ་གྷ་ས་མུ་དྲ་སྥ་ར་ཎ་ས་མ་

ཡ་ཤྲཱི་ཡེ་ཨཱཿཧཱུཾ། ཛཿཧཱུཾ་བཾ་ཧོཿརང་རང་གི་དམ་ཚིག་པ་རྣམས་དང་གཉིས་སུ་མེད་པར་གྱུར། ལྷ་སོ་

སོའ་ིརིགས་བདག་ཞལ་གཅིག་ཕྱག་གཉིས་པ་ཡབ་ཡུམ་གྱི་བྱང་ཆུབ་ཀྱི་སེམས་ཀྱི་ཆུ་རྒྱུན་གྱིས་

ལྷ་སོ་སོ་ལ་དབང་བསྐུར་བར་གྱུར། རང་ཉིད་གཙོ་བོ་ལས་མར་མེ་གཅིག་ལས་གཉིས་ཆད་ཀྱི་

ཚུལ་དུ་བྱེ་ནས། དཀྱིལ་འཁོར་གྱི་ཤར་སྒོའ་ིཐད་ཀྱི་ཕྱི་རོལ་ཏུ་མཆོད་པའི་ལས་ལ་གནས་པར་གྱུར། 

དེ་ནས་མཆོད་པ་རྣམས་ལས་བུམ་གྱི་ཆུས་བསང་ཞིང༌། ཨོཾ་ཨཱཿབིགྷྣཱནྟ་ཀྲིཏ་ཧཱུཾ། ཨོཾ་ཤཱུ་ནྱ་ཏཱ་ཞེས་པ་

ནས་ཨཱཏྨ་ཀོ྅ཧཾ། སྟོང་པར་གྱུར། སྟོང་པའི་ངང་ལས་ཨཱཿལས་བྱུང་བའི་ཐོད་པ་ཡངས་ཤིང༌། ཞེས་

པ་ནས། བདེ་བ་ཁྱད་པར་ཅན་བསྐྱེད་པར་འགྱུར། ཨོཾ་ཨརྒྷཾ་ཨཱཿཧཱུཾ། ཨོཾཔཱ་དྱཾ་ཨཱཿཧཱུཾ། ཨོཾ་ཨཱཉྩ་མ་ཎཾ་

ཨཱཿཧཱུཾ། ཨོཾ་པྲོ་ཀྵ་ཎཾཨཱཿཧཱུཾ། ཨོཾ་པུཥྤཾ་ཨཱཿཧཱུཾ། ཞེས་པ་ནས། སྥརྴ་ཨཱཿཧཱུཾ། ཞེས་ཕྱག་རྒྱ་དང་བཅས་པས་བྱིན་གྱིས་

བརླབས། དབུལ་བ་ནི། དག་ཅིང་དྲི་མེད་ཡིད་འོང་བའི། །སྔགས་ཀྱི་ཡོན་ཆབ་མཆོག་འདི་དག །བདག་

གི་དད་པས་འབུལ་ལགས་ཀྱིས། །བཞེས་ཏེ་བདག་ལ་བཀའ་དྲིན་སྩོལ། །ཨོཾ་སརྦ་ཏ་ཐཱ་ག་ཏ་ཨརྒྷཾ་

པྲ་ཏཱི་ཙྪ་ཧཱུཾ་སྭཱཧཱ། དེ་བཞིན་དུ། ཞབས་བསིལ། ཞལ་1བསིལ། བསང་གཏོར་མཆོག་འདི་དག །ཅེས་

སྦྱར་བའི་ཚིགས་བཅད་གསུམ་གྱི་མཐར། རིམ་བཞིན། པཱ་དྱཾ། ཨཱཉྩ་མ་ཎཾ། པྲོ་ཀྵ་མ་ཎཾ་པྲ་ཏཱི་ཙྪ་ཧཱུཾ་སྭཱཧཱ། ཞེས་

པ་གསུམ་སྦྱར་ནས་ལྷ་ཐམས་ཅད་ལ་ཐུན་མོང་དུ་ཆུ་བཞི་ཚར་གཅིག་དབུལ་བར་བྱའོ། །མཆོད་ཡོན་བཟེད་ཞལ་དུ་པད་

ཀོར་སྔོན་དུ་འགྲོ་བའི་ལག་པས་དུང་ཆོས་བཟུང་ནས་ཆུ་བླུག་ཅིང་དབུལ། ཞབས་བསིལ་དང་ཞལ་བསིལ་ལ། དེ་གཉིས་

བཤམས་པའི་སྣོད་ཀྱི་ནང་ནས་ཆུ་དང་བཅས་པའི་མེ་ཏོག་འཛུམ་མོས་བླངས་ཏེ། རང་རང་གི་ཕྱག་རྒྱས་བཟེད་ཞལ་དུ་

དབུལ། བསང་གཏོར་གྱི་ཆུ་ནས་ཀུ་ཤའི་རྩེ་མོས་ཆུ་བླངས་ཏེ་བཟེད་ཞལ་དུ་བསང་གཏོར་བྱའོ། །གཅིག་གིས་དེ་ལྟར་བྱེད་

ཅིང༌། གཞན་རྣམས་ཀྱིས་ལག་པའི་ཕྱག་རྒྱ་དང་བཅས་པས་དབུལ་ལོ།།

རྒྱས་པ་བྱེད་ན་ལྷ་རེ་རེ་ལའང་མེ་ཏོག་ལ་སོགས་པའི་མཆོད་པ་ཐམས་ཅད་ཚར་རེ་དབུལ། མཆོད་པ་བསྡུས་

པའི་སྡེ་ཚན་ནི། གཙོ་མོ་ཡུམ་དེ་བཞིན་གཤེགས་པ་བཞི་ལ་སྡེ་ཚན་གཅིག །ལྷ་མོ་བརྒྱད་ལ་སྡེ་ཚན་གཅིག། །སེམས་དཔའ་

བརྒྱད་ལ་སྡེ་ཚན་གཅིག །ཁྲོ་བོ་བཅུ་ལ་སྡེ་ཚན་གཅིག །སྡེ་ཚན་རེ་རེ་ལ་ཕྱི་ནང་གི་ཉེར་སྤྱོད་ལྔ། ཕྱི་ནང་གི་འདོད་ཡོན་ལྔ། 

ནང་མཆོད་མ་ལུས་འབུལ། མཆོད་པའི་ང་རྒྱལ་བཟུང་བའི་བར་ཚར་རེ་དབུལ་བར་བྱ་ཞིང༌། སྡེ་ཚན་དང་པོ་ལ་སྦྱར་ན། ལྷ་

ཡི་མེ་ཏོག་དམ་པ་འདིས། །དཀྱིལ་འཁོར་མཆོད་པ་བགྱིད་པར་འཚལ། །ཐུགས་ནི་བརྩེ་བས་ཉེར་

དགོངས་ལ། །མགོན་པོ་མཆོད་པ་འདི་བཞེས་ཤིག །ཨོཾ་ཨཱཿབཛྲ་དྷྲིཀ། །སྤརྴ་བཛྲ་ཛི་ན་ཛིཀ། །རཏྣ་

དྷྲིཀ། །ཨཱ་རོ་ལིཀ། །པྲཛྙཱ་དྷྲིཀ། །པུཥྤཾ་པྲ་ཏཱི་ཙྪ་ཧཱུཾ་སྭཱཧཱ། ཞེས་པ་ནས། དེ་བཞིན་དུ་སྦྱར་ཏེ། ལྷ་ཡི་སིལ་སྙན་

དམ་པ་འདིས། །ཞེས་པ་ནས། མགོན་པོ་མཆོད་པ་འདི་བཞེས་ཤིག །ཨོཾ་ཨཱཿབཛྲ་དྷྲིཀ་ཞེས་པ་ནས། 

པྲཛྙཱ་དྷྲིཀ་ཤཔྟ་པྲ་ཏཱི་ཙྪ་ཧཱུཾ་སྭཱཧཱ། གསང་བའི་འཁོར་ལོ་ཨིནྡྲ་ནཱི་ལ་ལྟར། །ཤིན་ཏུ་སྔོ་བའི་རྡོ་རྗེའི་

བུང་བ་ཡིས། །བསྐྱོད་པའི་པདྨ་ལས་འོངས་མེ་ཏོག་དམར། །མི་བསྐྱོད་རྡོ་རྗེའི་ལྷ་ཚོགས་མཉེས་

ཕྱིར་འབུལ། །ཨོཾ་ཨཱཿབཛྲ་དྷྲིཀ་ཞེས་པ་ནས། པྲཛྙཱ་དྷྲིཀ། །པུཥྤཾ་པྲ་ཏཱི་ཙྪ་ཧཱུཾ་སྭཱཧཱ། སྤྲུལ་པའི་འཁོར་ལོ་

གཏུམ་མོའ་ིམེས་བསྲེགས་པས། །ཡིད་འོངས་དྲི་ཡི་ངད་ལྡན་ག་བུར་སྤོས། །ཉམས་སུ་མྱོང་བས་

ཡིད་རབ་ཚིམ་བྱེད་པ། །མི་བསྐྱོད་རྡོ་རྗེའི་ལྷ་ཚོགས་མཉེས་ཕྱིར་འབུལ། །ཨོཾ་ཨཱཿ ཞེས་པ་ནས། པྲཛྙཱ་

དྷྲིིཀ་དྷཱུ་པཾ་པྲ་ཏཱི་ཙྪ་ཧཱུཾ་སྭཱཧཱ། ཆོས་ཀྱི་འཁོར་ལོའ་ིདབུས་གནས་བདེ་བའི་དངོས། །ཧཱུཾ་ཡིག་ཉི་མ་

གསལ་བའི་འོད་ཟེར་ཅན། །མི་ཤེས་མུན་འཇོམས་སྔགས་ཀྱི་མར་མེ་མཆོག། །མི་བསྐྱོད་ཅེས་པ་ནས། 

1  ཞོལ། ཤོག ༡༨ བ ༥། གཙང་། ཤོག ༡༥ བ ༥ ཞབས་བསིལ་མཆོག་འདི་དག།  བསང་གཏོར་མཆོག་འདི་དག།

པྲཛྙཱ་དྷྲིཀ་ཨཱ་ལོ་ཀེ་པྲ་ཏཱི་ཙྪ་ཧཱུཾ་སྭཱཧཱ། བདེ་ཆེན་འཁོར་ལོའ་ིདབུས་ན་ལེགས་གནས་པ། །ཀུནྡ་ལྟར་

དཀར་དྲི་ཡི་བྱུག་པ་ཡིས། །ལུས་ཀུན་ཁྱབ་པས་བདེ་བའི་མཆོག་སྟེར་བ། །མི་བསྐྱོད་ཅེས་པ་ནས། 

པྲཛྙཱ་དྷྲིཀ་གནྡྷེ་པྲཱ་ཏཱི་ཙྪ་ཧཱུཾ་སྭཱཧཱ། རྨི་ལམ་ཡུལ་ལ་རོལ་པ་ཇི་བཞིན་དུ། །གང་གང་དབང་པོའ་ིལམ་

ནས་བྱུང་ནས་ནི། །དེ་དང་དེ་ཡི་ཡུལ་ལ་ལོངས་སྤྱོད་ཟས། །མི་བསྐྱོད་ཅེས་པ་ནས། པྲཛྙཱ་དྷྲིཀ་ནཻ་

ཝི་དྱ་པྲ་ཏཱི་ཙྪ་ཧཱུཾ་སྭཱཧཱ། སྙོམས་འཇུག་དགའ་བའི་རོལ་བ་ལས་བྱུང་བའི། །མི་ཤིགས་ཡི་གེ་མཆོག་

གི་རོལ་མོའ་ིསྒྲ། །ཨཱ་ལི་ཀཱ་ལིའི་གདངས་སུ་ཤར་བ་རྣམས། །མི་བསྐྱོད་ཅེས་པ་ནས། པྲཛྙཱ་དྷྲིཀ་ཤཔྟ་

པྲ་ཏཱི་ཙྪ་ཧཱུཾ་སྭཱཧཱ། ཞེས་པ་ལ་ལག་པའི་ཕྱག་རྒྱ་མི་དགོས།

 རིན་ཆེན་དབང་གི་རྒྱལ་པོ་བཻ་ཌཱུ་རྱའི། །སྔོན་པོ་ལ་སོགས་ཁ་དོག་དབྱིབས་ཀྱི་

གཟུགས། །རྣམ་གསུམ་གཟུགས་ཀྱི་རྡོ་རྗེ་མར་བྱས་ནས། །དཀྱིལ་འཁོར་ལྷ་ཡི་སྤྱན་ལ་དབུལ་

བར་བྱ། །ཨོཾ་ཨཱཿ ཞེས་པ་ནས། པྲཛྙཱ་དྷྲིཀ་རཱུ་པ་པྲ་ཏཱི་ཙྪ་ཧཱུཾ་སྭཱཧཱ། མ་ཟིན་འབྱུང་བའི་ཚོགས་པ་ལས་

བྱུང་བའི། །བརྗོད་བྲལ་དབྱངས་ལ་སོགས་པ་སྒྲ་ཡི་ཚོགས། །རྣམ་གསུམ་སྒྲ་ཡི་རྡོ་རྗེ་མར་བྱས་

ནས། །དཀྱིལ་འཁོར་ལྷ་ཡི་སྙན་ལ་དབུལ་བར་བྱ། །ཨོཾ་ཨཱཿ ཞེས་པ་ནས། པྲཛྙཱ་དྷྲིཀ་ཤཔྟ་པྲ་ཏཱི་ཙྪ་

ཧཱུཾ་སྭཱཧཱ། ག་བུར་ཨ་ཀར་ཛཱ་ཏི་ལ་སོགས་པ། །ལེགས་པར་སྦྱར་ལས་བྱུང་བ་དྲི་ཡི་ཚོགས། །རྣམ་

གསུམ་དྲི་ཡི་རྡོ་རྗེ་མར་བྱས་ནས། །དཀྱིལ་འཁོར་ལྷ་ཡི་ཤངས་ལ་དབུལ་བར་བྱ། །ཨོཾ་ཨཱཿ ཞེས་པ་

ནས། པྲཛྙཱ་དྷྲིཀ་གནྡྷཾ་པྲ་ཏཱི་ཙྪ་ཧཱུཾ་སྭཱཧཱ། ལུས་མཆོག་བརྟས་བྱེད་བདུད་རྩིའི་ཟས་སོགས་ཀྱི། །མངར་

སྐྱུར་ཁ་དང་བསྐ་ལ་སོགས་པའི་རོ། །རྣམ་གསུམ་རོ་ཡི་རྡོ་རྗེ་མར་བྱས་ནས། །དཀྱིལ་འཁོར་ལྷ་

ཡི་ལྗགས་ལ་དབུལ་བར་བྱ། །ཨོཾ་ཨཱཿ ཞེས་པ་ནས། པྲཛྙཱ་དྷྲིཀ་རཱ་ས་པྲ་ཏཱི་ཙྪ་ཧཱུཾ་སྭཱཧཱ། ལུས་ལ་རེག་

པ་ཙམ་གྱིས་བདེ་སྟེར་བ། །དཔག་བསམ་གོས་ལ་སོགས་པ་རེག་བྱའི་ཚོགས། །རྣམ་གསུམ་

རེག་བྱའི་རྡོ་རྗེ་མར་བྱས་ནས། །དཀྱིལ་འཁོར་ལྷ་ཡི་ལུས་ལ་དབུལ་བར་བྱ། །ཨོཾ་ཨཱཿ ཞེས་པ་

ནས། པྲཛྙཱ་དྷྲིཀ་སྤརྴ་པྲ་ཏཱི་ཙྪ་ཧཱུཾ་སྭཱཧཱ། འདོད་པའི་སྒྱུ་རྩལ་དྲུག་ཅུ་བཞི་ལ་མཁས། །ཡིད་འཕྲོག་

གཟུགས་མཛེས་ལང་ཚོའི་དཔལ་ཡོན་ཅན། །པདྨ་སྤྱན་སོགས་ཕྱག་རྒྱའི་གཟུགས་མཆོག་

རྣམས། །མི་བསྐྱོད་རྡོ་རྗེའི་ལྷ་ཚོགས་མཉེས་ཕྱིར་འབུལ། །ཨོཾ་ཨཱ་ཞེས་པ་ནས། པྲཛྙཱ་དྷྲིཀ་རཱུ་པ་པྲ་

ཏཱི་ཙྪ་ཧཱུཾ་སྭཱཧཱ། ཟུར་གྱིས་བལྟ་ཞིང་འཛུམ་པའི་བཞིན་རས་ཅན། །དྲུག་ལྡན་ལ་སོགས་ཡང་དག་གླུ་

ལ་མཁས། །པདྨ་སྤྱན་སོགས་ཕྱག་རྒྱའི་གླུ་དབྱངས་མཆོག །མི་བསྐྱོད་རྡོ་རྗེ་ཞེས་པ་ནས། པྲཛྙཱ་དྷྲིཀ་

ཤཔྟ་པྲ་ཏཱི་ཙྪ་ཧཱུཾ་སྭཱཧཱ། ལྷན་ཅིག་སྐྱེས་དང་སྦྱར་བ་བཟང་པོའ་ིདྲི། །གང་གི་ལུས་ལ་རྟག་ཏུ་མནམ་

འབྱུང་བ། །པདྨ་སྤྱན་སོགས་ཕྱག་རྒྱའི་དྲི་མཆོག་རྣམས། །མི་སྐྱོད་ཅེས་པ་ནས། པྲཛྙཱ་དྷྲིཀ་གནྡྷཾ་པྲ་ཏཱི་

ཙྪ་ཧཱུཾ་སྭཱཧཱ། གང་ཞིག་མྱངས་པས་བྱང་ཆུབ་སེམས་འཇུ་བ། །བིམ་པ་ལྟར་དམར་མ་མཆུའི་སྦྲང་རྩི་

སོགས། །པདྨ་སྤྱན་སོགས་ཕྱག་རྒྱའི་རོ་མཆོག་རྣམས། །མི་བསྐྱོད་ཅེས་པ་ནས། པྲཛྙཱ་དྷྲིཀ་རཱ་ས་པྲ་

ཏཱི་ཙྪ་ཧཱུཾ་སྭཱཧཱ། གསང་བའི་སྣ་རྩེ་ཕན་ཚུན་འཕྲད་པ་ཡིས། །རེག་བྱ་མྱོང་བས་གཏུམ་མོ་བསྐུལ་བྱེད་

པ། །པདྨ་སྤྱན་སོགས་ཕྱག་རྒྱའི་རེག་བྱ་མཆོག །མི་བསྐྱོད་ཅེས་པ་ནས། པྲཛྙཱ་དྷྲིཀ་སྤརྴ་པྲ་ཏཱི་ཙྪ་ཧཱུ་

སྭཱཧཱ། ཅེས་པ་ལྔ་ལ་ལག་པའི་ཕྱག་རྒྱ་མི་དགོས། 

རྡོ་རྗེ་ཐལ་མོ་ཁ་ཕྱེ་བས་ནང་མཆོད་ཀྱི་ཀ་པཱ་ལ་ཁ་ཕར་བསྟན་ཏེ་བཟུང་ནས། བདུད་རྩི་ལྔ་ཡི་བཟའ་བ་

ནི། །དངོས་གྲུབ་ཀུན་བྱེད་དེ་ཉིད་མཆོག །དཀྱིལ་འཁོར་མཆོད་པ་བགྱིད་པར་འཚལ། །ཐུགས་ནི་

བརྩེ་བས་ཉེར་དགོངས་ཏེ། །མགོན་པོ་མཆོད་པ་འདི་བཞེས་ཤིག །ཨོཾ་ཨཱཿཞེས་པ་ནས། པྲཛྙཱ་དྷྲིཀ་

པཉྩ་ཨམྲྀ་ཏ་པྲ་ཏཱི་ཙྪ་ཧཱུཾ་སྭཱཧཱ། གསང་བ་སྙོམས་འཇུག་གི་མཆོད་པ་ནི། རང་ཉིད་དཀྱིལ་འཁོར་གྱི་

ནང་དུ་ཞུགས། གཙོ་བོ་དང་ཐ་མི་དད་དུ་གྱུར། ཡུམ་རེག་བྱ་རྡོ་རྗེ་མ་ཡོངས་སུ་གྱུར་པ་ལས། མཱ་

མ་ཀཱི་སྔོན་མོ་མི་བསྐྱོད་པའི་དབུ་རྒྱན་ཅན་སྔོ་དཀར་དམར་བའི་ཞལ་གསུམ་ཕྱག་དྲུག་གི་གཡས་

རྡོ་རྗེ་འཁོར་ལོ་ཨུཏྤལ་སྔོ་དམར། གཡོན་དྲིལ་བུ་རིན་ཆེན་རལ་གྲི་འཛིན་པ། དེའི་སྤྱི་བོར་ཨོཾ་ལས་

རྣམ་པར་སྣང་མཛད། མགྲིན་པར་ཨཱཿ་ལས་འོད་དཔག་མེད། སྙིང་ཁར་ཧཱུཾ་ལས་མི་བསྐྱོད་པ། ལྟེ་

བར་སྭཱ་ལས་རིན་ཆེན་འབྱུང་ལྡན། བརླའི་རྩ་བར་ཧཱ་ལས་དོན་ཡོད་གྲུབ་པ། རང་གི་གསང་གནས་

མི་དམིགས་པའི་ངང་ལས། ཞེས་པ་ནས། རང་ཉིད་དོན་གྲུབ་ཏུ་གྱུར། ཕཊ་ཨོཾ་སརྦ་ཏ་ཐཱ་ཏ་པཱུ་ཛ་

བཛྲ་སྭཱ་བྷཱ་ཝ་ཨཱཏྨ་ཀོ྅ཧཾ། ཡུམ་གྱི་པདྨར་ཕྱུང་བའི་བྱང་ཆུབ་ཀྱི་སེམས་ཀྱི་རྡུལ་ཕྲ་རབ་ལས་གྲུབ་

པའི་དེ་བཞིན་གཤེགས་པ་ཡབ་ཡུམ་ནམ་མཁའི་ཁམས་ཁྱབ་པ་སྙོམས་པར་ཞུགས་པས་མཆོད། 

དཀྱིལ་འཁོར་གྱི་ལྷ་ཐམས་ཅད་ཀྱིས་ལྷན་སྐྱེས་ཀྱི་བདེ་བ་ཉམས་སུ་མྱོང་ནས་བདེ་བ་ཆེན་པོ་དང་

དེ་ཁོ་ན་ཉིད་དབྱེར་མེད་པའི་ཏིང་ངེ་འཛིན་ལ་སྙོམས་པར་ཞུགས་པས་དེ་ཁོ་ན་ཉིད་ཀྱི་མཆོད་པས་

དགྱེས་པར་གྱུར། ཞེས་བརྗོད་ཅིང་བསམ་པར་བྱའོ། །འདི་ནི་དཀྱིལ་ཆོག་ན་ཆེས་གསལ་ཞིང༌། རྩ་རྒྱུད་ཀྱི་ལེའུ་བཞི་

པ་ལས། བྲིས་པའི་དཀྱིལ་འཁོར་ལ་མཆོད་པ་སྟོན་པ་ནའང༌། བུད་མེད་རབ་ཏུ་མདངས་བཟང་མ། །ལོ་གྲངས་བཅུ་དྲུག་ལོན་

པ་ནི། །དྲི་དང་མེ་ཏོག་ཕྲེང་རྒྱན་ཏེ། །ཡོན་ཏན་སྐ་རགས་མཱ་མ་ཀིར། །ཤེས་རབ་ཅན་གྱིས་བྱིན་རླབས་ལ། །དེ་ཡི་དབུས་

སུ་མཉེས་པར་བྱ། །སངས་རྒྱས་ཞི་བའི་གནས་སྤྲོས་པས། །ནམ་མཁའི་དབྱིངས་ནི་རབ་ཏུ་བརྒྱན།1།ཞེས་གསུངས་པ་སྒྲོན་

གསལ་དང༌། མཚན་གྱིས་ཞིབ་པར་བཀྲལ་བ་ལྟར་ཡིན་ལ། རྒྱུད་ཀྱི་ནི་ཞེས་པའི་ཚིག་གི་དོན་སྒྲོན་གསལ་ལས་ངེས་བཟུང་

གི་ཚིག་ཏུ་གསུངས་ལ། ངེས་བཟུང་དུ་འགྲོ་ཚུལ་རྗེ་ཉིད་ཀྱི་མཆན་དུ་མཆོད་པ་ཁོ་ནར་བྱའི་མི་མཆོད་པར་མི་བྱ་བའི་དོན་དུ་

གསུངས་པ་ལ། ལག་ལེན་ལ་མི་མཆོད་པ་ཁོ་ནར་བྱའི་མཆོད་པར་མི་བྱ་བར་མ་སྨྲ་ཞིག།

དཀྱིལ་ཆོག་ཏུ་མཆོད་ཡུམ་མཱ་མ་ཀཱི་དང་རེག་བྱ་རྡོ་རྗེ་མ་གདམ་ངར་གསུངས་ཀྱང༌། རྒྱུད་འགྲེལ་གྱི་མཆན་དུ་མཱ་

མ་ཀཱིའི་དབང་དུ་མཛད་པ་ལྟར་བཀོད་ལ། དཀྱིལ་འཁོར་བསྒྲུབ་པའི་སྐབས་ཀྱི་ཡུམ་རེག་བྱ་རྡོ་རྗེ་མར་ངེས་སོ། །བདག་

མིང་འདི་ཞེས་བྱ་བས་འདིར། །ཆོས་ཀྱི་དབྱིངས་ཀྱི་རང་བཞིན་གྲོང༌། །ཡོ་བྱད་ཅི་འབྱོར་པ་ཡིས་

ནི། །དཀྱིལ་འཁོར་མཆོད་པ་བགྱིད་པར་འཚལ། །ཐུགས་ནི་བརྩེ་བས་ཉེར་དགོངས་ཏེ། །མགོན་

པོ་མཆོད་པ་འདི་བཞེས་ཤིག །ཨོཾ་སརྦ་ཏ་ཐཱ་ག་ཏ་པཱུ་ཛ་ཨུ་པ་སྠཱ་ནཱ་ཡཱ་ཨཱཏྨ་ནཾ་ནིརྱཱ་ཏ་ཡཱ་མི་ཨོཾ་

ཨཱཿ་ཧཱུཾ། པད་ཀོར་སྔོན་དུ་འགྲོ་བས་སྙིང་ཁར་འཁྱུད་པའི་ཕྱག་རྒྱ་བྱ། ཨོཾ་སརྦ་ཏ་ཐཱ་ག་ཏ་པཱུ་ཛ་བཛྲ་སྭ་བྷཱ་ཝ་

ཨཱཏྨ་ཀོ྅ཧཾ། དེ་ནས་སྡེ་ཚན་གཉིས་པ་ལ། སྔར་གྱི་སྔགས་རྣམས་ཨོཾ་ཨཱཿམོ་ཧ་རཱ་ཏི། དྭེ་ཥ་རཱ་ཏི། རཱ་ག་རཱ་

ཏི། བཛྲ་རཱ་ཏི། རཱུ་པ་བཛྲ། ཤཔྟ་བཛྲ། གནྡྷེ་བཛྲ། རཱ་ས་བཛྲ། པུཥྤཾ་པྲ་ཏཱི་ཙྪ་ཧཱུཾ་སྭཱཧཱ། ཞེས་འདོན་པ་

བསྒྱུར། དེ་མ་གཏོགས། ལྷ་ཡི་མེ་ཏོག་དམ་པ་འདི། །ཞེས་པ་ནས། ཨཱཏྨ་ཀོ྅ཧཾ། ཞེས་པའི་བར་སྔར་ཇི་ལྟ་བ་

བཞིན་ནོ། །སྡེ་ཚན་གསུམ་པ་ལའང། སྔགས་རྣམས་ཨོཾ་ཨཱཿམཻ་ཏྲི། ཀྵི་ཏི་གརྦྷ། བཛྲ་པཱ་ཎི། ཁ་གརྦྷ། ལོ་ཀིེཤྭ་

ར། མཉྫུ་ཤྲཱི། སརྦ་ནི་ཝ་ར་བི་སྐཾ་བི་ནི། ས་མནྟ་བྷ་དྲ་པུཥྤཾ་པྲ་ཏཱི་ཙྪ་ཧཱུཾ་སྭཱཧཱ། ཞེས་འདོན་པ་བསྒྱུར་བ་

མ་གཏོགས་སྔ་མ་ཇི་ལྟ་བ་བཞིན་ནོ།།

སྡེ་ཚན་བཞི་པ་ལ། སྔགས་རྣམས་ཨོཾ་ཨཱ་ཡ་མཱནྟ་ཀྲིཏ། པྲ་ཛྙཱནྟ་ཀྲིཏ། ཞེས་པ་ནས། སུཾ་བྷ་རཱ་ཛ་

པུཥྤཾ་པྲ་ཏཱི་ཙྪ་ཧཱུཾ་སྭཱཧཱ། ཞེས་འདོན་པ་བསྒྱུར་བ་མ་གཏོགས། ལྷ་ཡི་མེ་ཏོག་དམ་པ་འདི། །ཞེས་པ་ནས། པཉྩ་

ཨ་མྲྀ་ཏ་པྲ་ཏཱི་ཙྪ་ཧཱུཾ་སྭཱཧཱ། ཞེས་པའི་བར་ཇི་ལྟ་བ་བཞིན་ནོ། །དེ་ནས་ཨོཾ་ཨཱཿཧཱུཾ་ཞེས་བརྗོད་ནས་བདུད་རྩི་ལྕེ་ལ་

བཞག་ཅིང་མྱང༌། དེ་ནི་ནང་གི་མཆོད་པའོ། །དེ་ནས་བདག་མིང་འདི་ཞེས་བྱ་བས་འདིར། ཞེས་པ་ནས། ནིརྱ་

1  བཀའ་འགྱུར། དཔེ་བསྡུར་མ། དེབ། ༨༡ ཤོག ༤༥༩ ཕྲེང་། ༥

ཏ་ཡཱ་མི་ཨོཾ་ཨཱཿཧཱུཾ། ཞེས་པའི་བར་སྔར་ཇི་ལྟ་བ་བཞིན་ནོ། །དེ་ནས་ལྷ་ཐམས་ཅད་ལ་ཐུན་མོང་དུ་འདི་དག་དབུལ་

བར་བྱ་སྟེ། སྣ་ཚོགས་དབང་པོའ་ིགཞུ་ལྟར་རབ་བཀྲ་ཞིང༌། །གང་ལ་རེག་ན་བདེ་བའི་རྒྱུར་གྱུར་

པ། །གོས་བཟང་རིན་ཆེན་བདག་བློ་སྦྱངས་ཕྱིར་འབུལ། །བཟོད་པ་དམ་པའི་གོས་ཀྱིས་བརྒྱན་པར་

ཤོག། །ཨོཾ་ཨཱཿནུ་ཏཱ་ར་སརྦ་པཱུ་ཛྭ་མེ་གྷ་ས་མུ་དྲ་སྥ་ར་ཎ་ཧི་མཾ་ག་ག་ན་ཁཾ་ཧཱུཾ་སྭཧཱ། རྒྱལ་བ་མཚན་

དཔེའི་རང་བཞིན་རྒྱན་ལྡན་ཕྱིར། །རྒྱན་གཞན་དག་གིས་བརྒྱན་པར་མི་འཚལ་ཡང༌། །རིན་ཆེན་

རྒྱན་མཆོག་ཕུལ་བས་འགྲོ་ཀུན་གྱིས། །མཚན་དཔེས་བརྒྱན་པའི་སྐུ་ལུས་ཐོབ་པར་ཤོག །ཨོཾ་

བཛྲ་ཨ་ལཾ་ཀ་ར་ཝ་པུ་ཥ་ནི་ཨཱཿཧཱུཾ་སྭཱཧཱ། བརྩེ་བའི་ཁོར་ཡུག་སྙན་པའི་བ་དན་དང༌། །ཏིང་འཛིན་

བླ་རེ་སྤོབས་པའི་འོད་གསལ་བ། །མཆོག་རྐྱེན་འོས་པའི་ཉེར་མཁོ་འདི་དག་འབུལ། །སྐྱེ་བོས་

རྣམ་དག་ཡེ་ཤེས་ཐོབ་པར་ཤོག །ཨོཾ་བཛྲ་མཧཱ་པཱུ་ཛ་མེ་གྷ་ཨཱཿཧཱུཾ། རིན་ཆེན་མཛེས་པའི་བཀྲ་ཤིས་

བུམ་པ་འདི། །སྣ་ཚོགས་བཅུད་ཀྱིས་བཀང་སྟེ་ཕུལ་བ་ཡིས། །ལས་དང་ཉོན་མོངས་སྒྲིབ་པ་ཀུན་

དག་ནས། །བྱང་ཆུབ་སེམས་ཀྱི་རླན་གྱིས་བརླན་པར་ཤོག །ཨོཾ་བཛྲ་ཀ་ལ་ཤ་ཨཱཿཧཱུཾ་སྭཱཧཱ། ཨོཾ་

སརྦ་ཏ་ཐཱག་ཏ་པཱུ་ཛ་བཛྲ་སྭ་བྷཱ་ཝ་ཨཱཏྨ་ཀོ྅ཧཾ། ཨོཾ་མོ་ཧཱ་ར་ཏི། ཞེས་པ་ནས། སིད་དྷྱ་མཾ། ཞེས་པས་

བསྐོར་བ་གསུམ་བྱ། ཨོཾ་པྲ་ན་མ་མི་སརྦ་ཏ་ཐཱ་ག་ཏ་ན་ཞེས་པས་ཕྱག་བྱས། མི་བསྐྱོད་རྡོ་རྗེ་ཞེས་པ་ནས། 

རྡོ་རྗེ་སེམས་དཔའ་ལ་ཕྱག་འཚལ། །གང་གི་གཟུགས་དང་ཞེས་པ་ནས། རྒྱ་ཆེན་དེ་ལ་ཕྱག་འཚལ་

ལོ། །ཞེས་པས་བསྟོད། གང་ཞིག་ཐོག་མེད་སྲིད་པའི་ཆུ་ཀླུང་དུ། །ཅེས་པ་ནས། ཡང་དག་ཉིད་དུ་ད་ནི་

གནས་པར་བགྱི། །ལན་ཅིག །དཀོན་མཆོག་གསུམ་ལ་བདག་སྐྱབས་མཆི། །ཞེས་པ་ནས། སངས་

རྒྱས་བྱང་ཆུབ་ཡིད་ཀྱིས་བཟུང༌། །ལན་གསུམ། སངས་རྒྱས་བྱང་ཆུབ་སེམས་དཔའ་ཀུན། །ཞེས་པ་

ནས། སེམས་ཅན་མྱ་ངན་འདས་ལ་དགོད། །ལན་གསུམ། དེ་ནས་གཙོ་བོའ་ིསྔགས་བརྒྱ་རྩ། འཁོར་རྣམས་ཀྱི་

ཉེར་གཅིག་རེ། བརྟན་བྱེད་དུ་ཡི་གེ་བརྒྱ་པ་བཟླས་ལ། ནང་དུ་འཇིག་རྟེན་དང་འཇིག་རྟེན་ལས་འདས་པའི་གཏོར་མ་གཉིས་

བཤམས་པ་རྣམས། ཆང་གཏོར་མའི་རྫས་ཆུ་ཐུན་མོང་གི་སྦྱོང་བྱེད་ནང་མཆོད་ཐུན་མོང་མ་ཡིན་པའི་སྦྱོང་བྱེད། ཆང་ཆུ་ནང་

མཆོད་ཀྱིས་རིམ་པ་བཞིན་བྲན་ཏེ། ཨོཾ་ཨཱཿབིགྷྣཱནྟ་ཀྲིཏ་ཧཱུཾ། ཞེས་པ་ནས། ཨོཾ་ཨཱཿཧཱུཾ་ལན་བདུན་གྱི་བར་གྱིས་བྱིན་

གྱིས་བརླབས། རང་གི་ཐུགས་ཀའི་ཧཱུཾ་སྔོན་པོའ་ིའོད་ཟེར་ལྕགས་ཀྱུའི་རྣམ་པ་ཅན་གྱིས་ཁྲོ་བོ་བཅུ་དང་

བཅས་པའི་བསྲུང་བའི་འཁོར་ལོ་རྩིབས་བཅུ་པའི་ལྟེ་བའི་ནང་དུ་ཞེས་པ་ནས། ཨོཾ་ཨཱཿཧཱུཾ་བཛྲ་མུཾ། ཞེས་

པའི་བར་སྒྲུབ་ཐབས་ཇི་ལྟ་བ་བཞིན་ནོ།། །།

དེ་ནས་ཕྱི་རོལ་པའི་གཏོར་མ་ལ། ཁྲོ་བོ་དང་ཕྱོགས་སྐྱོང་ལ་འབུལ་བའི་གཉིས། ཆང་ཆུ་ནང་མཆོད་ཀྱིས་རིམ་

བཞིན་བྲན། གཏོར་མགྲོན་ཞལ་ཚུར་གཟིགས་པའི་གཡས། བདག་གི་གཡོན་ནས་ཆུ་བཞི་སྔོན་དུ་འགྲོ་བའི་ཉེར་སྤྱོད་དང་

བཅས་པ་བཤམས་ནས། དཀྱིལ་འཁོར་གྱི་ཁང་པའི་ཕྱི་རོལ་ཏུ་སོང་སྟེ། ཨོཾ་ཨཱཿབིགྷྣཱནྟ་ཀྲི་ཏ་ཧཱུཾ། ཨོཾ་ཤཱུ་ནྱ་ཏཱ་ཞེས་པ་

ནས། ཨོཾ་ཤཔྟ་ཨཱཿཧཱུཾ། ཞེས་པའི་བར་གྱིས་མཆོད་པ་བྱིན་གྱིས་བརླབས། དེ་ནས་གཏོར་མ་བྱིན་གྱིས་བརླབས། དེ་ནས་

གཏོར་མགྲོན་སྤྱན་དྲངས་ནས་དབུལ་བ་ནི། རང་གི་ཐུགས་ཀའི་ཧཱུཾ་སྔོན་པོའ་ིའོད་ཟེར་ལྕགས་ཀྱུའི་རྣམ་པ་

ཅན་གྱིས་ཁྲོ་བོ་བཅུ་དང་ཕྱོགས་སྐྱོང་བཅོ་ལྔ་འཁོར་དང་བཅས་པ་སྤྱན་དྲངས་ཏེ། ཕྱི་ནང་གི་ཕྱོགས་

མཚམས་རྣམས་སུ་གནས་པ་ནི། ནང་གི་ཤར་དུ་གཤིན་རྗེ་གཤེད་ནག་པོ་རྣམ་སྣང་གི་དབུ་རྒྱན་

ཅན། ཞེས་པ་ནས། གདུག་པ་ཅན་ཐམས་ཅད་ཚར་གཅོད་པའི་ཚུལ་གྱིས་བཞུགས་པར་གྱུར། 

ཕྱིའི་ཤར་དུ་རྡོ་རྗེ་མཚོན་ཆ་སེར་པོ། ཞེས་པ་ནས། འོད་ཀྱི་སྦུ་གུ་ཅན་རྣམས་སུ་གྱུར། ཨོཾ་

ཨཱཿཧྲཱིཿཔྲ་ཝ་ར་སད་ཀཱ་རཾ་ཨརྒྷཾ་པྲ་ཏཱི་ཙྪ་ཧཱུཾ་སྭཱཧཱ། ཞེས་པ་ནས། པྲོ་ཀྵ་ཎཾ་པྲ་ཏཱི་ཙྪ་ཧཱུཾ་སྭཱཧཱ། དྲིལ་བུ་གསིལ་

ཞིང༌། ཨོཾ་ཨཱཿཡ་མཱནྟ་ཀྲཱི་ཏ་ཧཱུཾ། ཞེས་པ་ནས། སུཾ་བྷ་རཱ་ཛ་ཧཱུཾ། སརྦ་དུཥྚ་ན་ས་མ་ཡ། ཞེས་པ་ནས། རཀྵ་

ཙ་ཀུ་རུ་སྭཱཧཱ། ཨོཾ་ཨཱཿད་ཤ་དིཀ་བྱ་བ་སྠི་ཏེ་བྷྱཿ ཞེས་པ་ནས། སྭ་སྟི་སྭཱཧཱ། ཨོཾ་ཨཱཿཕྱོགས་བཅུར་རྣམ་

པར་གནས་རྣམས་དང༌། །ཞེས་པ་ནས། ཞི་དང་བཀྲ་ཤིས་མཛད་དུ་གསོལ། །སྭཱཧཱ། ཨོཾ་ཨཱཿཧྲཱིཿཔྲ་

ཝ་ར་སད་ཀཱ་རཾ་ཨཉྩ་མ་ཎཾ་པྲ་ཏཱི་ཙྪ་སྭཱཧཱ། ཨོཾ་ཨཱཿཧྲཱི་ཿཔྲ་ཝ་ར་སད་ཀཱ་རཾ་ཨརྒྷཾ་པྲ་ཏཱི་ཙྪ་ཧཱུཾ་སྭཱཧཱ། ཨོཾ་

བཛྲ་ཏཾ་བུ་ལ་ཡེ་ཧཱུཾ་སྭཱཧཱ། ཨོཾ་བཛྲ་མཧཱ་ཀྲོ་དྷ་རཱ་ཛ་ས་པ་རི་ཝཱ་ར་པུཥྤཾ་པྲ་ཏཱི་ཙྪ་ཧཱུཾ་སྭཱཧཱ། ཞེས་པ་ནས། 

ཤཔྟ་པྲ་ཏཱི་ཙྪ་ཧཱུཾ་སྭཱཧཱ། ཨོཾ་བཛྲ་མཧཱ་ཀྲོ་དྷ་རཱ་ཛ་ས་པ་རི་ཝཱ་ར་ཨོཾ་ཨཱཿཧཱུཾ། ཨོཾ་ད་ཤ་དིཀ་ལོ་ཀ་པཱ་ལ་

ས་པ་རི་ཝཱ་ར་པུཥྤེ། ཞེས་པ་ནས། ཤཔྟ་པྲ་ཏཱི་ཙྪ་ཧཱུཾ་སྭཱཧཱ། ཨོཾ་ད་ཤ་ཞེས་པ་ནས། ཨོཾ་ཨཱཿཧཱུཾ། ཨོཾ་བཛྲ་ས་

དྭ་ས་མ་ཡ་མ་ནུ་པཱ་ལ་ཡ། ཞེས་པ་ནས། སཏྭ་ཨཱཿཧཱུཾ་ཕཊ། མ་རྙེད་ཡོངས་སུ་མ་ཤེས་དང༌། །ཞེས་པ་

ནས། བཟོད་མཛད་རིགས། ཇི་སྲིད་དཀྱིལ་འཁོར་གྱི་བྱ་བ་རྣམས་མ་རྫོགས་པ་དེ་སྲིད་དུ་ཕྱི་ནང་གི་

ཕྱོགས་མཚམས་སུ་འཁོད་ནས་བགེགས་རྣམ་པར་བཟློག་པའི་འཕྲིན་ལས་མཛོད་ཅིག །ཉི་མ་དང་

པོ་ལ་དེ་ལྟར་བྱ། གཉིས་པ་སོགས་ལ་ཁྲོ་བོ་སོགས་སྤྱན་དྲངས་མི་དགོས་པས། ནང་གི་ཤར་དུ་གཤིན་རྗེ་གཤེད། 

ཅེས་སོགས་བརྗོད་དེ་གསལ་གདབ་པར་བྱའོ།།

དེ་ནས་ཉེ་རེག་བྱ། དེ་ནས་ནང་དུ་འོངས་ཏེ། དཀྱིལ་འཁོར་གྱི་ཤར་སྒོའ་ིཐད་དུ། རྡོ་རྗེ་དྲིལ་བུ་འཛིན་པས་ཧཱུཾ་

མཛད་ཀྱི་ཕྱག་རྒྱ་བྱས་ཏེ། རང་ཉིད་སྐད་ཅིག་གིས་ཧཱུཾ་མཛད་སྔོན་པོ་ཞལ་གཅིག་ཕྱག་གཉིས་པ། ཧཱུཾ་

མཛད་ཀྱི་ཕྱག་རྒྱ་འཆིང་བ། གཡོན་བརྐྱང་གི་སྟབས་ཀྱིས་བཞུགས་པ། རྡོ་རྗེ་ཤུགས་ཀྱི་འཇུག་

པས་དཀྱིལ་འཁོར་དུ་ཞུགས་པར་གྱུར། ཞེས་བརྗོད་ཅིང་བསམས་ནས། ཨོཾ་སུཾ་བྷ། ཞེས་པ་ནས། བིདྱ་རཱ་

ཛ་ཧཱུཾ་ཧཱུཾ་ཕཊ། ཞེས་བརྗོད་ཅིང་རོལ་མོ་དང་བཅས་པས་དཀྱིལ་འཁོར་ལ་ལན་གསུམ་བསྐོར་བ་བྱ། དེ་ནས་ཤར་སྒོའ་ིཐད་

ནས་འགྲེངས་ནས་དབྱངས་དང་བཅས་པའམ། མེད་ཀྱང་རུང་སྟེ། ཨོཾ་མཆོག་ཏུ་བདེ་བའི་སེམས་ནི་རོལ་པར་

ལྡན། །སྒེག་པའི་ཕྱག་གིས་བཅོམ་ལྡན་འདས་ལ་འཁྲིལ། །ཛཿཧཱུཾ་བཾ་ཧོཿཧི་ཧི་ཧི་ཧི་ཧི། མགོན་པོ་

སྙིམ་པའི་མེ་ཏོག་བཞེས་སུ་གསོལ། ཞེས་བརྗོད་དེ་ལག་པ་གཉིས་ཀ་པད་ཀོར་དང་བཅས་པས་མེ་ཏོག་གི་ཕྲེང་བ་

གཙོ་བོའ་ིདབུ་ལ་ཕུལ་བར་མོས་ཏེ་དབུལ་བར་བྱའོ།།

དེ་ནས་ནུབ་ཏུ་སོང་སྟེ། གཞི་བཅའ་སྔོན་དུ་འགྲོ་བས་གཡོན་བརྐྱང་བྱ་ཞིང༌། ཧཱུཾ་མཛད་ཀྱི་ཕྱག་རྒྱ་བཅས་ལ། 

ཨོཾ་བཛྲོད་གྷ་ཊ་ས་མ་ཡ་པྲ་བེ་ཤཱ་ཡ་ཧཱུཾ། ཞེས་ཕྱག་རྒྱ་བཀྲོལ་ནས་ཤར་སྒོ་དབྱེ། དེ་ལྟར་བྱས་ནས། བྱང་ནས་ལྷོ་

དང༌། ཤར་ནས་ནུབ་དང༌། ལྷོ་ནས་བྱང་སྒོ་དབྱེ། དེ་ནས་ཨོཾ་ས་མ་ཡ་པྲ་བེ་ཤཱ་ཡ་མི། ཞེས་མེ་ཏོག་བླངས་ཏེ་རང་གི་

མགོ་ལ་བཞག །ཨོཾ་པྲ་ན་མ་མི་སརྦ་ཏ་ཐཱ་ག་ཏ་ན། ཞེས་བརྗོད་ཅིང་ཕྱག་བྱས་ནས། བདག་དང་སེམས་ཅན་

ཐམས་ཅད་ལ་དངོས་གྲུབ་ཐམས་ཅད་ཀྱི་བཀའ་དྲིན་སྩོལ་ཅིག །ཅེས་གསོལ་བ་གཏབ་པར་བྱའོ། །དེ་ནས་

གྲལ་ལ་འཁོད་དེ། རང་ཉིད་དཀྱིལ་འཁོར་དུ་འཇུག་པ་ནི། མཎྜལ་ཕུལ་ཏེ། འདི་ན་འཁོར་བའི་རྒྱ་མཚོ་ལས། །ཞེས་

པ་ནས། ཐུགས་རྗེའི་རྒྱ་མཚོ་བདག་སྐྱོབས་ཤིག །ལས་བུམ་གྱི་ཆུས་བསང། ཨོཾ་ཨཱཿབིགྷྣཱན་ཏ་ཀྲི་ཏ་ཧཱུཾ། 

མིག་དར་བཅིངས་པའམ་བསམས་ལ། ཨོཾ་ཙཀྵུ་བྷནྡྷ། ཞེས་པ་ནས། པྲ་སིདྷྱ་སྭ། སྨད་གཡོགས། སྟོད་གཡོགས། 

གཙུག་ཏོར་རྣམས་དངོས་སུ་མེད་ན་ཕྱག་རྒྱ་དང་དམིགས་པ་ཙམ་གྱིས་ཀྱང་ཆས་སུ་ཞུགས་པར་མོས་ལ། ཨོཾ་སརྦ་ཏ་ཐཱ་

ག་ཏ་ཨ་ནུ་ཏ་ར། ཞེས་པ་ནས། ས་མ་ཡ་ཧཱུཾ། ཨོཾ་བཛྲ་རཀྵ་ཧཾ། ཨོཾ་བཛྲ་ཨུཥྞཱི་ཥ་ཧཱུཾ་ཕཊ། མེ་ཏོག་བཟུང་

ལ། ཨཱཿཁཾ་བཱི་ར་ཧཱཾ། རང་ཉིད་རྣམ་སྣང་དཀར་པོ་དཀར་ནག་དམར་བའི་ཞེས་པ་ནས། རལ་གྲི་འཛིན་

པ། དེའི་ཐུགས་ཀར་རྡོ་རྗེ་ལ་གནས་པའི་ཉི་མའི་སྟེང་དུ་ཧཱུཾ་ནག་པོ། མགྲིན་པར་པདྨ་ལ་གནས་པའི་

ཉི་མའི་སྟེང་དུ་ཨཱཿདམར་པོ། སྤྱི་བོར་འཁོར་ལོ་ལ་གནས་པའི་ཟླ་བའི་སྟེང་དུ་ཨོཾ་དཀར་པོ། ཡི་གེ་

གསུམ་གྱི་འོད་ཟེར་གྱིས་ལུས་འོད་གསལ་བར་བྱས། ཀྱཻ་ཁྱོད་སུ་ཡིན་ཅི་ལ་དགའ། སྐལ་བཟང་

བདག་བདེ་བ་ཆེན་པོ་ལའོ། །དཀོན་མཆོག་གསུམ་ལ་བདག་སྐྱབས་མཆི། །ཞེས་པ་ནས། སངས་

རྒྱས་བྱང་ཆུབ་ཡིད་ཀྱིས་བཟུང༌། །ལན་གསུམ། སངས་རྒྱས་བྱང་ཆུབ་སེམས་དཔའ་ཀུན། །ཞེས་པ་

ནས། སེམས་ཅན་མྱ་ངན་འདས་ལ་དགོད། །ལན་གསུམ། སེམས་ཅན་ཐམས་ཅད་ཀྱི་དོན་དུ་སངས་

རྒྱས་ཐོབ་པར་བྱའོ་སྙམ་པའི་སྨོན་པའི་སེམས་ཀུན་རྫོབ་པ་དེ་ཉིད། སྙིང་ཁར་ཟླ་བའི་དཀྱིལ་འཁོར་

ཡོངས་སུ་རྫོགས་པའི་རྣམ་པར་གྱུར། ཆོས་ཐམས་ཅད་རང་བཞིན་མེད་པའི་སྟོང་པ་ཉིད་དང༌། རང་

གི་སེམས་རོ་གཅིག་ཏུ་གྱུར་པའི་དོན་དམ་པའི་བྱང་ཆུབ་ཀྱི་སེམས་ཟླ་བའི་སྟེང་དུ་རྡོ་རྗེ་དཀར་པོ་

རྩེ་ལྔ་པའི་རྣམ་པ་ཅན་དུ་གྱུར། 

ཨོཾ་སརྦ་ཅེས་པ་ནས། སུ་ཁཾ་དེང་ཁྱོད་ཅེས་པ་ནས། མ་དད་པ་རྣམས་ལ་ཡང་མ་ཡིན་ནོ། །དཀྱིལ་

འཁོར་གྱི་ནང་དུ་ཁྲིད་པར་བསམ། ཨོཾ་ཨཱཿཡ་མཱནྟ་ཀྲི་ཏ་ཧཱུཾ། ཨཱཿཁཾ་བཱི་ར་ཧཱུཾ། དཀྱིལ་འཁོར་གྱི་ནང་གི་ལྷ་རྣམས་ཀྱི་

སྟེང་ནས་བསྐོར་བ་གསུམ་བྱས་པར་བསྒོམ། ཨོཾ་མཧཱ་ར་ཏ། ཞེས་པ་ནས། སིདྡྷྱ་མཾ། རང་ཉིད་མི་བསྐྱོད་པར་

གྱུར། ཨོཾ་སརྦ་ཏ་ཐ་ག་ཏ་པཱུ་ཛ་ཨུ་པ་སྠཱ་ནཱ་ཡ། ཞེས་པ་ནས། སྭ་མཾ། དེ་བཞིན་གཤེགས་པ་ཐམས་

ཅད་ལ་མཆོད་པ་དང༌། བསྙེན་བསྐུར་བའི་ཕྱིར་བདག་དབུལ་བས། དེ་བཞིན་གཤེགས་པ་ཐམས་

ཅད་ཀྱི་ངོ་བོ་རྡོ་རྗེ་སེམས་དཔའ་བདག་ལ་བྱིན་གྱིས་བརླབ་ཏུ་གསོལ། ཞེས་ཤར་སྒོ་ནས་གསོལ་

བ་བཏབ་པས། དེ་བཞིན་གཤེགས་པ་ཐམས་ཅད་ལ་མཆོད་པ་དང་བསྙེན་བཀུར་བའི་ནུས་པ་ཁྱད་

པར་ཅན་དུ་བྱིན་གྱིས་བརླབ་པར་གྱུར། རང་ཉིད་རྣམ་སྣང་དུ་གྱུར། ཨོཾ་སརྦ་བུདྡྷ་པཱུ་ཛ། ཞེས་པ་ནས། 

ཏིཥྛ་མཾ། ཞེས་པ་ནས། རྡོ་རྗེ་སེམས་དཔའ་ཞེས་པ། རྣམ་པར་སྣང་མཛད། ཞེས་པ་འདོན་པ་བསྒྱུར་བ་མ་

གཏོགས། བྱིན་གྱིས་བརླབ་པར་གྱུར། ཞེས་པའི་བར་སྔར་ཇི་ལྟ་བ་བཞིན་ནོ།།

རང་ཉིད་རིན་འབྱུང་དུ་གྱུར། ཨོཾ་སརྦ་ཏ་ཐཱ་ག་ཏ་པཱུ་ཛ་ཨ་བྷི་ཥེ་ཀ་ཡ། ཞེས་པ་ནས། ཨ་བྷི་

ཥིཉྩ་མཾ། དེ་བཞིན་གཤེགས་པ་ཐམས་ཅད་ལ་མཆོད་པ་དང་དབང་བསྐུར་བའི་ཕྱིར་བདག་འབུལ་

བས། དེ་བཞིན་གཤེགས་པ་ཐམས་ཅད་ཀྱིས་བདག་ལ་རྡོ་རྗེ་རིན་ཆེན་གྱིས་དབང་བསྐུར་དུ་

གསོལ། ཞེས་ལྷོ་སྒོ་ནས་གསོལ་བ་བཏབ་པས། དེ་བཞིན་གཤེགས་པ་ཐམས་ཅད་ལ་མཆོད་པ་

དང༌། དབང་བསྐུར་བའི་ནུས་པ་ཅན་དུ་བྱིན་གྱིས་བརླབས་པར་གྱུར། རང་ཉིད་འོད་དཔག་མེད་དུ་

གྱུར། ཨོཾ་སརྦ་ཏ་ཐཱ་ག་ཏ་པཱུ་ཛ་པྲ་བརྟ་ནཱ་ཡ། ཞེས་པ་ནས། པྲ་བརྟ་ཡ་མཾ། དེ་བཞིན་གཤེགས་པ་

ཐམས་ཅད་ལ་མཆོད་པ་རབ་ཏུ་བསྐོར་བའི་ཕྱིར་བདག་འབུལ་བས། དེ་བཞིན་གཤེགས་པ་ཐམས་

ཅད་ཀྱིས་བདག་ལ་རྡོ་རྗེའི་ཆོས་རབ་ཏུ་བསྐོར་དུ་གསོལ། ཞེས་ནུབ་སྒོ་ནས་གསོལ་བ་བཏབ་པས་

དེ་བཞིན་གཤེགས་པ་ཐམས་ཅད་ལ་མཆོད་པ་དང་ཆོས་ཀྱི་འཁོར་ལོ་བསྐོར་བའི་ནུས་པ་ཅན་དུ་

བྱིན་གྱིས་བརླབས་པར་གྱུར། རང་ཉིད་དོན་གྲུབ་ཏུ་གྱུར། 

ཨོཾ་སརྦ་ཏ་ཐཱ་ག་ཏ་པཱུ་ཛ་ཀརྨ་ཎཾ། ཞེས་པ་ནས། ཀརྨ་ཀུ་རུ་མཾ། དེ་བཞིན་གཤེགས་པ་ཐམས་

ཅད་ལ་མཆོད་པའི་ལས་ཀྱི་ཕྱིར་བདག་འབུལ་བས། དེ་བཞིན་གཤེགས་པ་ཐམས་ཅད་ཀྱིས་བདག་

ལ་རྡོ་རྗེའི་ལས་མཛད་དུ་གསོལ། ཞེས་བྱང་སྒོ་ནས་གསོལ་བ་བཏབ་པས། དེ་བཞིན་གཤེགས་པ་

ཐམས་ཅད་ལ་མཆོད་པ་དང་འཕྲིན་ལས་ཕུན་ཚོགས་ཀྱི་ནུས་པ་ཅན་དུ་བྱིན་གྱིས་བརླབས་པར་

གྱུར། སེམས་མ་རྡོ་རྗེ་མའི་ཕྱག་རྒྱ་བཅའ། ཨོཾ་བཛྲ་ས་མ་ཡ་སྟྭཾ། ཨོཾ་སཏྭ་བཛྲ་ཨ་དྷི་ཏིཥྠ། སྭ་མཾ་ཧཱུཾ། 

དེང་ཁྱོད་ཅེས་པ་ནས། ཉམས་པར་གྱུར་ཏ་རེ། འདི་ནི་ཁྱོད་ཀྱི་ཞེས་པ་ནས། འགེམས་པར་འགྱུར་

རོ། །ཨོཾ་དེ་རིང་ཞེས་པ་ནས། བྲལ་ཏེ་གཤེགས། འདི་ནི་ཁྱོད་ཀྱི་དམྱལ་བའི་ཆུ། །ཞེས་པ་ནས། ཋཱ། ཡི་

གེ་གསུམ་གྱིས་སྔགས་པའི་དུང་ཆོས་ཀྱི་ཆུ་བླུད། དེང་ཕྱིན་ཆད་ཁྱོད་ཀྱི་ཕྱག་ན་རྡོ་རྗེ། ཞེས་པ་ནས་ལྟུང་བར་

གྱུར་ཏ་རེ། དེ་བཞིན་གཤེགས་པ་ཐམས་ཅད་ཀྱིས་བྱིན་གྱིས་རློབས་ཤིག །རྡོ་རྗེ་སེམས་དཔའ་

བདག་ལ་དབབ་པར་མཛད་དུ་གསོལ། །ཨོཾ་ཤུ་ནྱ་ཏཱ་ཞེས་པ་ནས། ཨཱཏྨ་ཀོ྅ཧཾ། སྟོང་པར་གྱུར། སྟོང་

པའི་ངང་ལས་ཨོཾ་ལས་བྱུང་བའི་ཟླ་བའི་དཀྱིལ་འཁོར་གྱི་སྟེང་དུ། ཨཱཿལས་བྱུང་བའི་པདྨ་དམར་

པོ་ཨཱཿས་མཚན་པ། དེ་ཡོངས་སུ་གྱུར་པ་ལས། རང་ཉིད་འོད་དཔག་མེད་དམར་པོ་མི་བསྐྱོད་པའི་

དབུ་རྒྱན་ཅན། དམར་ནག་དཀར་བའི་ཞེས་པ་ནས། གཡོན་རིན་ཆེན་རལ་གྲི་འཛིན་པ། གཡོན་

བརྐྱང་གི་སྟབས་ཀྱིས་བཞུགས་པ། དེའི་སྤྱི་བོར་ཧ། ལྐོག་མར་ཨཱཿ སྙིང་ཁར་ཧཱུཾ། དེ་ལས་འོད་

ཟེར་འཕྲོས། རྣམ་སྣང༌། འོད་དཔག་མེད། མི་བསྐྱོད་པ་སྟེ་རྡོ་རྗེ་གསུམ་ལུས་ཀྱི་ནང་དུ་ཐིམ་པས་

སྤྱི་བོ་ནས་རྐང་མཐིལ་གྱི་བར་ཁོང་སྟོང་དུ་གྱུར། རྐང་པའི་འོག་ཏུ་ཡཾ་ལས་རླུང་གི་དཀྱིལ་འཁོར་

སྔོན་པོ་གཞུའི་དབྱིབས་ཅན། དེའི་སྟེང་དུ་རཾ་ལས་མེའི་དཀྱིལ་འཁོར་དམར་པོ་གྲུ་གསུམ་མེ་རབ་

ཏུ་འབར་བའི་སྟེང་ན། རྐང་མཐིལ་གཉིས་སུ་ཛྷཻཿདམར་པོ་ལས་བྱུང་བའི་མེའི་འོད་ཟེར་རྐང་མཐིལ་

ནས་ཞུགས་ནས་སྤྱི་གཙུག་གི་བར་དུ་ཕྱིན་པས། ལུས་ཐམས་ཅད་སྦྱངས་ནས། ཡེ་ཤེས་སེམས་

དཔའི་ངོ་བོ་རང་གི་རྣམ་པར་ཤེས་པ་འོད་གསལ་དུ་ཞུགས། འོད་གསལ་གྱི་ངང་ལས་རང་ཉིད་འོད་

དཔག་མེད་ཡི་གེ་གསུམ་དང་བཅས་པར་བཞེངས་པའི་སྙིང་ཁར་ཧཱུཾ་ལས་རྡོ་རྗེ་སེམས་དཔའ་སྔོན་

པོ་ཞལ་གཅིག་ཕྱག་གཉིས་ཀྱིས་རྡོ་རྗེ་དང་དྲིལ་བུ་འཛིན་པས་རང་འདྲའི་ཡུམ་རེག་བྱ་མ་ལ་འཁྱུད་

པ། མགྲིན་པར་ཨཱཿལས་འོད་དཔག་མེད་དམར་པོ་ཞལ་གཅིག་ཕྱག་གཉིས་ཀྱིས་པདྨ་དང་དྲིལ་བུ་

འཛིན་པས་རང་འདྲའི་ཡུམ་གོས་དཀར་མོ་ལ་འཁྱུད་པ། སྤྱི་བོར་ཧ་ལས་རྣམ་སྣང་དཀར་པོ་ཞལ་

གཅིག་ཕྱག་གཉིས་ཀྱིས་འཁོར་ལོ་དང་དྲིལ་བུ་འཛིན་པས་རང་འདྲའི་ཡུམ་སྤྱན་མ་ལ་འཁྱུད་པ། 

ཛྷཻཿའི་འོད་ཟེར་གྱིས་བསྐུལ་བས། ཡབ་ཡུམ་སྙོམས་པར་ཞུགས་པའི་སྦྱོར་མཚམས་ནས་བྱང་ཆུབ་

ཀྱི་སེམས་ཀྱི་རྒྱུན་བབས་པས་ལུས་གང་བར་གྱུར། སེམས་མ་རྡོ་རྗེ་མའི་ཕྱག་རྒྱ་སྙིང་ཁར་བཙུགས། རོལ་

མོའ་ིསྒྲ་དང་གུ་གུལ་གྱིས་བདུག །འདི་ཁྱོད་དམ་ཚིག་རྡོ་རྗེ་སྟེ། །རྡོ་རྗེ་སེམས་དཔའ་ཞེས་བྱ་གང༌། །རྡོ་རྗེ་

ཡེ་ཤེས་བླ་ན་མེད། །དེ་རིང་ཁྱོད་ལ་འབེབས་པར་མཛད། །ཨོཾ་བཛྲ་ཨ་བེ་ཤ་ཡ་ཨཱཿཨཱཿཨཱཿ རྡོ་རྗེ་སྤྱི་

བོར་བཞག །ཨོཾ་བཛྲ་སཏྭ་ས་མ་ཡ། ཞེས་པ་ནས། སཏྭ་ཨཱཿཧཱུཾ་ཕཊ། 

སྤོགས་ཆོག་བྱེད་ན། ཨོཾ་ཤཱུ་ནྱ་ཏཱ་ཞེས་པ་ནས། སྟོང་པའི་ངང་ལས་ཨོཾ་ལས་བྱུང་བའི་ཟླ་བའི་

དཀྱིལ་འཁོར་གྱི་སྟེང་དུ། ཨོཾ་ཨཱཿཧཱུཾ་གི་ཡི་གེ་གསུམ་ཡོངས་སུ་གྱུར་པ་ལས། རྡོ་རྗེ་ཨོཾ་ཨཱཿཧཱུཾ་གིས་

མཚན་པ་དེ་ཡོངས་སུ་གྱུར་པ་ལས། རྡོ་རྗེ་འཆང་སྔོན་པོ་སྔོ་དཀར་དམར་བའི་ཞེས་པ་ནས། རལ་གྲི་

འཛིན་པ། དེ་ཡོངས་སུ་གྱུར་པ་ལས་ཞེ་སྡང་རྡོ་རྗེ་སྐུ་མདོག་མཐིང་ནག །ཅེས་པ་ནས་འོད་དམར་པོ་

འབར་ཞིང་འཁྲུག་པའི་དབུས་ན་རྡོ་རྗེའི་སྐྱིལ་མོ་ཀྲུང་གིས་བཞུགས་པ། ཡུམ་མེད་པ། དེའི་ཐུགས་

ཀར་ཧཱུཾ་ལས་རྡོ་རྗེ་སེམས་དཔའ་སྔོན་པོ་ཞེས་པ་ནས། སྤྱན་མ་ལ་འཁྱུད་པ། ཡན་ལག་ཐམས་ཅད་ལ་

ཨཱཿདམར་པོ་འོད་ཟེར་དང་བཅས་པ། དེའི་འོད་ཟེར་གྱིས་ཞེ་སྡང་རྡོ་རྗེ་གསུམ་གྱིས་ཡེ་ཤེས་ཆེན་པོ་

བསྐུལ་བས་ཞེས་པ་ནས། འོད་ཟེར་ཆར་ལྟར་འབབ་པར་གྱུར། རྡོ་རྗེ་གསོར་བརྗིད་བག་དང་བཅས་པས་དྲིལ་

བུ་དྲག་ཏུ་དཀྲོལ་ལོ། །ཨ་བེ་ཤ་ཨཱཿཨཱཿ ཞེས་པ་ནས། ཨཱཿཛྷཻཿ ཞེས་པ་དང༌། ཡེ་ཤེས་ཕབ་པ་གཤེགས་པའི་རྗེས་སུ། 

སྤྱི་བོར་ཨོཾ། མགྲིན་པར་ཨཱཿ ཐུགས་ཀར་ཧཱུཾ་ཞེས་པ་དང༌། ལས་ཐམས་ཅད་པ་བརྗོད་དོ།།

དེ་ནས་སློབ་མ་ལ་དབང་བསྐུར་བ་ཡིན་ན། བར་སྣང་གི་ཁ་དོག་དྲི་བ་དང་བསྐོར་བ་བྱ། བདག་འཇུག་ལ་དེ་

རྣམས་མི་དགོས་པས། ཡང་དག་པ་ཡི་དཀྱིལ་འཁོར་འདིར། །ཞེས་པ་ནས། དེ་འདྲ་དཀྱིལ་འཁོར་དུ་

གྱུར་ཅིག །ཅེས་ལན་གསུམ་བླ་མས་བརྗོད་པར་བསྒོམ། དངོས་སུ་རང་གི་བརྗོད་ཅིང་གསོལ་བ་བཏབ། རང་ཉིད་

རྣམ་སྣང་དཀར་པོ་མི་བསྐྱོད་པའི་དབུ་རྒྱན་ཅན། ཞེས་པ་ནས། རལ་གྲི་འཛིན་པ། དེའི་སྙིང་ཁར་

ཧཱུཾ་ལས་མི་བསྐྱོད་པ། སྤྱི་བོར་ཨོཾ་ལས་རྣམ་སྣང༌། ཞེས་པ་ནས། རྐང་མཐིལ་གཉིས་སུ་ཧཱུཾ་ལས་

གནོད་མཛེས་རྒྱལ་པོ། མི་བསྐྱོད་པ་ནས་གནོད་མཛེས་ཀྱི་བར་གྱི་ལྷ་རྣམས་རང་གི་ཕུང་པོ་དང་

ཁམས་དང་དབང་པོ་དང་ཡུལ་དང་ཡན་ལག་རྣམས་དང་དབྱེར་མེད་པར་གྱུར། རང་ཉིད་དཀྱིལ་

འཁོར་གྱི་ནང་དུ་ཞུགས། གཙོ་བོ་འཁོར་བཅས་ཀྱི་མདུན་ན་གནས་པར་གྱུར། མེ་ཏོག་དབུལ། ཏིཥྛ་

བཛྲ་ཌི་ཌོ་མེ་བྷ་ཝ། ཞེས་པ་ནས། ནཱ་ཐ་ཧེ་ཨོཾ་པྲ་ཏི། ཞེས་པ་ནས། མཧཱ་བ་ལ། མེ་ཏོག་རང་གི་མགོ་ལ་

བཞག །རང་གི་སྙིང་ཁར་ཟླ་བ་ལ་ཧཱུཾ། དཔྲལ་བར་རཾ། མིག་གཉིས་ལ་ཨོཾ་འོད་ཟེར་འབར་བ་རེ་

རེ། མིག་དར་བཀྲོལ་བའམ་བཀྲོལ་བར་བསྒོམ། ཨོཾ་རྡོ་རྗེ་སེམས་དཔའ་དེང་ཁྱོད་ཀྱི། །ཞེས་པ་ནས། བླ་

ན་མེད། ད་ནི་དད་པའི་ཤུགས་ཀྱིས་སུ། །ཞེས་པ་ནས། ཧེ་བཛྲ་པཱ་ཤྱ། དེ་ཡང་ཡང་དག་པའི་ཡེ་

ཤེས་ཀྱི་སྣང་བ་འབར་བས་མེ་རི། ཞེས་པ་ནས། བཞི་སྟེ་དེ་ཡང་རྣམ་པ་བཞི། ཏིང་འཛིན་བཞི་དག་

པའི། །ཞེས་པ་ནས། སྤྲས་པའི་ཕ་གུ །བསྒོམ་སྤངས་ཀྱི་ས་བོན་སྤངས་པས་དྲ་བ་དང་བསྒོམ་སྤངས་

མངོན་གྱུར་སྤངས་བས་དྲ་བ་ཕྱེད་པ། གདུལ་བྱ་རྣམས་ལ། ཞེས་པ་ནས། ཐར་པ་ཆེན་པོའ་ིགྲོང་ཁྱེར་

མཆོག །དེའི་དབུས་སུ་ཞེ་སྡང་རྡོ་རྗེ་ཡབ་ཡུམ། ཤར་དུ་རྣམ་སྣང༌། ཞེས་པ་ནས། འོག་ཏུ་གནོད་

མཛེས་རྒྱལ་པོ། ལུས་དཀྱིལ་སྟོན་པ་ནི། ཕུང་པོ་ལྔའི་རང་བཞིན་དུ། ཞེས་པ་ནས། གཤིན་རྗེའི་དགྲ་སོགས་

བསྟན་པར་བྱ། དཀྱིལ་འཁོར་དུ་འཇུག་པའོ།། །།

དབང་བླང་བ་ལ་བུམ་དབང་གི་རིག་པའི་དབང་ལྔ་ནི། མཎྜལ་ཕུལ། མེ་ཏོག་དང་བཅས་པའི་སྙིམ་པས་ཐལ་མོ་

སྦྱར་ཏེ། བྱང་ཆུབ་རྡོ་རྗེས་སངས་རྒྱས་ལ། །ཞེས་པ་ནས། དེང་བདག་སྩོལ། དེ་ནས་སྦྱང་བ་དཀྱིལ་ཆོག་

ན་གསལ་བ་ལྟར་བྱ། ལས་བུམ་གྱི་ཆུས་བསང༌། ཨོཾ་ཨཱཿབིགྷྣཱནྟ་ཀྲིཏ་ཧཱུཾ། བླ་མ་དང་གཙོ་བོ་ཐ་མི་དད་པའི་

ཐུགས་ཀའི་ཧཱུཾ་གི་འོད་ཟེར་གྱིས་རང་ཉིད་དྲངས་པ་ཞལ་དུ་ཞུགས། སྐུའི་དབྱིབས་བརྒྱུད། རྡོ་རྗེའི་

ལམ་ནས་ཡུམ་གྱི་པདྨར་ཐོན་པ་སྐད་ཅིག་གིས་སྟོང་པར་གྱུར། སྟོང་པའི་ངང་ལས་ཧཱུཾ་ལས་རྡོ་རྗེ་ཧཱུཾ་

གིས་མཚན་པ། དེ་ཡོངས་སུ་གྱུར་པ་ལས་མི་བསྐྱོད་པ་མཐིང་ནག་ནག་དཀར་དམར་བའི་ཞེས་པ་

ནས། རལ་གྲི་འཛིན་པ། མཱ་མ་ཀི་སྔོན་མོ་སྔོ་དཀར་དམར་བའི་ཞེས་པ་ནས། རལ་གྲི་འཛིན་པས་

འཁྱུད་པ། བླ་མ་དང་གཙོ་བོ་ཐ་མི་དད་པའི་ཐུགས་ཀའི་ཧཱུཾ་གི་འོད་ཟེར་གྱིས་རང་བཞིན་གྱི་གནས་

ནས་བསྒོམས་པ་དང་འདྲ་བའི་ཡེ་ཤེས་པ་སྤྱན་དྲངས། གཉིས་སུ་མེད་པར་གྱུར། བླ་མ་དང་གཙོ་

བོ་ཐ་མི་དད་པའི་ཐུགས་ཀའི་ཧཱུཾ་གི་འོད་ཟེར་གྱིས། ཕྱོགས་བཅུ་ན་བཞུགས་པའི་རྒྱལ་བ་ཡབ་ཡུམ་

མདུན་གྱི་ནམ་མཁར་སྤྱན་དྲངས། ཨོཾ་སརྦ་ཏ་ཐཱ་ག་ཏ་ཨརྒྷཾ་པཱུ་ཛ་ཞེས་པ་དང༌། དེ་བཞིན་དུ། པཱ་དྱཾ་དང༌། 

ཨོཾ་སརྦ་ཏ་ཐཱ་ག་ཏ་པུཥྤཾ། ཞེས་པ་ནས། ཤཔྟ་པཱུ་ཛ་མེ་གྷ་ས་མུ་དྲ་སྥ་ར་ཎ་ས་མ་ཡ་ཤྲི་ཡེ་ཨཱཿཧཱུཾ། རྡོ་རྗེ་

ཅན་གྱི་སངས་རྒྱས་ལ། །ཞེས་པ་ནས། འདི་ལའང་སྩལ་དུ་གསོལ། བླ་མས། ཞེས་གསོལ་བ་བཏབ་

པས། ནམ་མཁའི་རྒྱལ་བ་ཡབ་ཡུམ་སྙོམས་པར་ཞུགས་པ་འདོད་ཆགས་ཆེན་པོའ་ིམེས་ཞུ་བར་

གྱུར་ནས། རྣམ་བླ་མའི་སྣང་སྤྱི་བོ་གི་སྒོ་ནས་ཞུགས། རྡོ་རྗེའི་ལམ་ནས་བྱུང་བའི་བྱང་ཆུབ་ཀྱི་སེམས་

ཀྱིས་རང་ཉིད་མི་བསྐྱོད་པར་བྱས་པ་ལ་དབང་བསྐུར་ཏེ། ཡུམ་གྱི་པདྨ་ནས་ཕྱུང༌། དཀྱིལ་འཁོར་གྱི་

ཤར་དུ་ཁྲུས་ཀྱི་དཀྱིལ་འཁོར་གྲུ་བཞི་སྒོ་བཞི་པ་ཕྱི་ནས་རིམ་པ་བཞིན་དཀར་དམར་ནག་པའི་རྩིག་

པ་རིམ་པ་གསུམ་དང་ལྡན་པ། འཕར་མ་གཉིས་དང་ལྡན་པའི་དབུས་སུ། སྣ་ཚོགས་པདྨ་འདབ་མ་

བརྒྱད་པའི་དབུས་སུ་རྡོ་རྗེ་ནག་པོ། ཤར་དུ་འཁོར་ལོ་དཀར་པོ། ལྷོར་རིན་པོ་ཆེ་སེར་པོ། ནུབ་ཏུ་

པདྨ་དམར་པོ། བྱང་དུ་རལ་གྲི་ལྗང་ཁུས་མཚན་པ། དེའི་སྟེང་དུ་ཤིང་སྟན་ལ་གནས་པའི་སྣ་ཚོགས་

པདྨའི་སྟེང་དུ་འཁོད་པར་གྱུར། 

ཨོཾ་ཨཱཿབིགྷྣཱནྟ་ཀྲི་ཏ་ཧཱུཾ། ཨོཾ་ཤཱུ་ནྱ་ཏཱ་ཞེས་པ་ནས། ཨཱཏྨ་ཀོ་྅ཧཾ། བུམ་ཆུ་སྟོང་པ་ཉིད་དུ་གྱུར། 

སྟོང་པའི་ངང་ལས། ཧཱུཾ་ལས་རྡོ་རྗེ་ཧཱུཾ་གིས་མཚན་པ། དེ་ཡོངས་སུ་གྱུར་པ་ལས། མི་བསྐྱོད་པ་

མཐིང་ནག་མི་བསྐྱོད་པའི་དབུ་རྒྱན་ཅན། ནག་དཀར་དམར་བའི་ཞལ། ཞེས་པ་ནས་རལ་གྲི་འཛིན་

པ། མཱ་མ་ཀཱི་སྔོན་མོ་མི་བསྐྱོད་པའི་དབུ་རྒྱན་ཅན། ཞེས་པ་ནས་རལ་གྲི་འཛིན་པས་འཁྱུད་པ། བླ་

མ་དང་ཐ་མི་དད་པའི་གཙོ་བོ་ཡབ་ཡུམ་སྙོམས་པར་ཞུགས་པའི་བྱང་ཆུབ་ཀྱི་སེམས་ཀྱི་འོད་ཟེར་

གྱིས་རང་བཞིན་གྱི་གནས་ནས་བསྒོམས་པ་དང་འདྲ་བའི་ཡེ་ཤེས་པ་སྤྱན་དྲངས། གཉིས་སུ་མེད་

པར་གྱུར། རང་གི་རིགས་བདག་ཡབ་ཡུམ་གྱི་བྱང་ཆུབ་ཀྱི་སེམས་ཀྱི་འོད་ཟེར་གྱིས་དབང་བསྐུར། 

ཨོཾ་སརྦ་ཏ་ཐཱ་ག་ཏ་ཨརྒྷཾ་ཞེས་པ་ནས། ཤཔྟ་པཱུ་ཛ་མེ་གྷ་ས་མུ་དྲ་སྥ་ར་ཎ་ས་མ་ཡ་ཤྲཱི་ཡེ་ཨཱཿཧཱུཾ། མི་

བསྐྱོད་པ་ཡབ་ཡུམ་ཞུ་བ་ལས་བྱུང་བའི་དབང་རྫས་བུམ་ཆུར་གྱུར། བླ་མ་དང་གཙོ་བོ་ཐ་མི་དད་

པའི་ཡབ་ཡུམ་སྙོམས་པར་ཞུགས་པའི་བྱང་ཆུབ་ཀྱི་སེམས་ཀྱི་འོད་ཟེར་གྱིས་རྒྱལ་བ་འཁོར་བཅས་

ཐམས་ཅད་རང་ལ་དབང་བསྐུར་བའི་ཕྱིར་དུ་བསྐུལ་ཏེ་སྤྱན་དྲངས་པ་རྣམས་ནམ་མཁར་འཁོད། 

སྒྲུབ་པའི་དཀྱིལ་འཁོར་པ་རྣམས་ཀྱིས་དབང་བསྐུར་བའི་དགོངས་པ་མཛད། སྤྱན་མ་ལ་སོགས་

པའི་ཞེས་པ་ནས། བགེགས་བསྐྲད་པར་གྱུར། བུམ་པ་བཏེག་ནམ་མཁའ་ནས། རང་ལ་མེ་ཏོག་སོགས་གཏོར་

ཞིང༌། ཤིས་བརྗོད་མཛད་པར་བསམ་ལ། དངོས་སུ་རང་གི་མགོ་ལ་མེ་ཏོག་བཞག །བཀྲ་ཤིས་གང་ཞིག །ཅེས་པ་

ནས། དེ་སྦྱོང་1ཐབས་སྟོན་དེ་ནི་ཀུན་ནས་སེལ་མཛད་པ། །བཀྲ་ཤིས་དེས་ནི་དེ་རིང་ཁྱོད་ལ་དབང་

རབ་བསྐུར། །ཏིལ་གྱི་གང་བུ་ལྟར་གང་བའི། ཞེས་པ་ནས། ཡིད་བདེར་གྱིས། རྡོ་རྗེ་དང་བཅས་པའི་ཁུ་ཚུར་

གྱིས་རྣམ་རྒྱལ་ནས་བུམ་ཆུ་བླངས་ལ་སྤྱི་བོར་བཞག །དབང་བསྐུར་རྡོ་རྗེ། ཞེས་པ་ནས། སུ་ར་ཏ་སྟྭཾ་ཨ་ཧཾ། ཞེས་

བདུད་རྩིའི་ཆུས་དབང་བསྐུར་བས། ལུས་ཐམས་ཅད་གང༌། ཞེས་པ་ནས། མི་བསྐྱོད་པས་དབུ་བརྒྱན་

པར་གྱུར། བླ་མ་དང་གཙོ་བོ་ཐ་མི་དད་པའི་ཐུགས་ཀའི་ཧཱུཾ་གི་འོད་ཟེར་གྱིས་དབང་གི་ལྷ་རྣམས་

བཀུག་ནས། རང་གི་བ་སྤུའི་སྒོ་ནས་ཐིམ་པར་གྱུར། ཨོཾ་སརྦ་ཏ་ཐཱ་ག་ཏ་ཨརྒྷཾ། ཞེས་པ་ནས། ཤཔྟ་

པཱུ་ཛ་མེ་གྷ་ས་མུ་དྲ་སྥ་ར་ཎ་ས་མ་ཡ་ཤྲཱི་ཡེ་ཨཱཿཧཱུཾ། དེ་ལྟར་བུམ་དབང་དགུ་ལས། ཞེས་པ་ནས། མི་

བསྐྱོད་པ་དང་དེའི་རིགས་ཀྱི་དངོས་གྲུབ་བསྒྲུབ་པ་ལ་དབང་བར་བྱས་སོ།།

བདེ་བ་ཆེན་པོ་འདོད་ཆགས་ཆེ། །ཞེས་པ་ནས། ཕྱག་ན་རྡོ་རྗེ་རྒྱལ། ཞེས་བརྗོད་དེ་བརྒྱན་ཅིང་

དཀྱིལ་འཁོར་ལ་བསྐོར་བ་གསུམ་དངོས་སུ་བྱ་བའམ་བྱས་པར་བསྒོམ་མོ། །ཅོད་པན་གྱི་དབང་ལ། བྱང་ཆུབ་རྡོ་རྗེ་ཞེས་

སོགས་ཀྱིས་གསོལ་བ་བཏབ་ནས། ནང་དབང་བསྐུར་བའི་སྐབས་སུ་སྔར་གྱི་མི་བསྐྱོད་པའི་དོད་ལ། ཏྲཾ་ལས་རིན་པོ་

ཆེ་ཏྲཾ་གྱིས་མཚན་པ་དེ་ཡོངས་སུ་གྱུར་པ་ལས། རིན་འབྱུང་སེར་པོ་ཞེས་པ་ནས། རལ་གྲི་འཛིན་པ། 

མཱ་མ་ཀཱི་སྔོན་མོ་སྔོ་དཀར་དམར་བའི་ཞལ་གསུམ་ཕྱག་དྲུག་གི་གཡས་ནོར་བུ་འཁོར་ལོ། ཨུཏྤལ་

སྔོ་དམར། གཡོན་དྲིལ་བུ་རིན་ཆེན་རལ་གྲི་འཛིན་པས་འཁྱུད་པ། ཞེས་བརྗེ་བ་དང༌། ཡུམ་གྱི་པདྨ་

ནས་ཕྱུང་སྟེ་རང་གནས་སུ་འཁོད་པར་གྱུར། ཞེས་པ་མ་གཏོགས་ཆུ་དབང་གི་སྐབས་ཇི་ལྟ་བ་བཞིན་ནོ།།

དབང་རྫས་བསྐྱེད་པ་ན། དབང་རྫས་ཅོད་པན་སྟོང་པ་ཉིད་དུ་གྱུར། ཞེས་དང༌། རིན་འབྱུང་ཡབ་ཡུམ་

ནང་དབང་ལྟར་བསྐྱེད་པའི་མཱ་མ་ཀཱི་ལ་རིན་འབྱུང་གི་དབུ་རྒྱན་ཅན། ཞེས་པ་དང༌། བླ་མ་དང་ཐ་མི་དད་པའི་

1  ཞོལ། ཤོག ༢༧ ན ༥། གཙང་། ཤོག ༢༢ བ ༣ དེ་སྤྱོད་ཐབས་སྟོན་

གཙོ་བོ་ཡབ་ཡུམ་སོགས་ཀྱི་དོད་ལ། བླ་མ་དང་གཙོ་བོ་ཐ་མི་དད་པའི་ཐུགས་ཀའི་ཧཱུཾ་གི་འོད་ཟེར་གྱིས་

ཞེས་བཅུག་ནས། རིན་འབྱུང་ཡབ་ཡུམ་ཞུ་བ་ལས་བྱུང་བའི་དབང་རྫས་ཅོད་པན་དུ་གྱུར། ཞེས་པ་ནས། 

ཕྱོགས་མཚམས་སུ་འཁོད་ནས་བགེགས་བསྐྲད་པར་གྱུར། བཀྲ་ཤིས་གང་ཞིག་མ་ལུས་རིན་ཆེན་

རིགས་དང་ལྡན། །ཞེས་ཤོ་ལོ་ཀ་གཅིག་གི་རྗེས་སུ། ཕྱག་རྒྱ་ལྔ་མགོ་བོའ་ིགནས་ལྔར་རེག་ཅིང་སྔགས་བརྗོད། ཨོཾ་

བཛྲ་དྷཱ་ཏཱི་ཤྭ་རི། ཞེས་པ་ནས། ཨོཾ་ཀརྨཱ་བཛྲི་ཨ་བྷི་ཥིཉྩ་ཏཾ། དབུ་རྒྱན་གོན། དབང་བསྐུར་རྡོ་རྗེ་ཆེན་པོ་

སྟེ། །ཞེས་པ་ནས། སྦྱིན་པར་བྱ། ཨོཾ་སརྦ་ཏ་ཐཱ་ག་ཏ། ཞེས་པ་ནས། མཱ་མི་ཨཱཿཧཱུཾ། དར་དཔྱངས་གདགས་སོ་

སྙམ་པའི་ཐལ་མོ་དང༌། ཨོཾ་བཛྲ་ཏུ་ཥྱ་ཧོ། དབང་བསྐུར་རྡོ་རྗེ་ཞེས་པ་ནས། སྦྱིན་པར་བྱ། རྣམ་རྒྱལ་གྱི་བུམ་

ཆུ་སྤྱི་བོར་བྲན། ཨོཾ་སརྦ་ཏ་ཐཱ་ག་ཏ་ཨ་བྷི་ཥེ་ཀ་ཏ་ས་མ་ཡ་ཤྲི་ཡེ་ཨཱཿཧཱུཾ། ཞེས་བདུད་རྩི་ཆུས་དབང་

བསྐུར་བས། ཞེས་པ་ནས་རིན་འབྱུང་གིས་དབུ་བརྒྱན་པར་གྱུར། དེ་ནས་དབང་ལྷ་ཐིམ་པ་ལ་སོགས་བརྗོད་

ཚུལ་གཞན་ཐམས་ཅད་ཆུ་དབང་ཇི་ལྟ་བ་བཞིན་ནོ། །དེ་ནས་རྡོ་རྗེའི་དབང་ལ། ནང་དབང་གི་སྐབས་སུ་རིན་འབྱུང་གི་དོད་

ལ་ཧྲིཿལས་པདྨ་ཧྲཱིཿས་མཚན་པ་ཡོངས་སུ་གྱུར་པ་ལས། འོད་དཔག་མེད་དམར་པོ་དམར་ནག་

དཀར་བའི་ཞེས་པ་ནས། རལ་གྲི་འཛིན་པ། གོས་དཀར་མོ་དམར་མོ་དམར་ནག་དཀར་བའི་ཞེས་པ་

ནས་རལ་གྲི་འཛིན་པས་འཁྱུད་པ། ཞེས་པ་ནས། རང་ཉིད་འོད་དཔག་མེད་དུ་བྱས་པ་ལ་དབང་བསྐུར། 

ཡུམ་གྱི་པདྨ་ནས་ཕྱུང་སྟེ་རང་གནས་སུ་འཁོད་པར་གྱུར། ཞེས་པ་མ་གཏོགས་སྔར་ཇི་ལྟ་བ་བཞིན་ནོ།།

ཨོཾ་ཨཱཿབིགྷྣཱན་ཏ་ཀྲིཏ་ཧཱུཾ། ཨོཾ་ཤཱུ་ནྱ་ཏ་ཞེས་པ་ནས་ཨཱཏྨ་ཀོ྅ཧཾ། དབང་རྫས་རྡོ་རྗེ་སྟོང་པ་ཉིད་

དུ་གྱུར། སྟོང་པའི་ངང་ལས། ཧྲིཿལས་པདྨ་ཧྲཱིཿས་མཚན་པ་ཡོངས་སུ་གྱུར་པ་ལས་འོད་དཔག་མེད་

དམར་པོ་མི་བསྐྱོད་པའི་དབུ་རྒྱན་ཅན་ཞེས་པ་ནས། རལ་གྲི་འཛིན་པ། གོས་དཀར་མོ་དམར་མོ་འོད་

དཔག་མེད་ཀྱི་དབུ་རྒྱན་ཅན། ཞེས་པ་ནས། རལ་གྲི་འཛིན་པས་འཁྱུད་པ། བླ་མ་དང་གཙོ་བོ་ཐ་མི་

དད་པའི་ཞེས་པ་ནས། རང་གི་རིགས་བདག་ཡབ་ཡུམ་གྱི་བྱང་ཆུབ་ཀྱི་སེམས་ཀྱིས་དབང་བསྐུར། 

འོད་དཔག་མེད་ཡབ་ཡུམ་ཞུ་བ་ལས་བྱུང་བའི་དབང་རྫས་རྡོ་རྗེར་གྱུར། བླ་མ་དང་གཙོ་བོ་ཐ་མི་

དད་པའི་ཞེས་པ་ནས། ཁྲོ་བོ་རྣམས་ཕྱོགས་མཚམས་སུ་འཁོད་ནས་བགེགས་བསྐྲད་པར་གྱུར། བཀྲ་

ཤིས་གང་ཞིག་མ་ལུས་པདྨའི་རིགས་དང་ལྡན། །ཞེས་སོགས་ཤོ་ལོ་ཀ་གཅིག་བརྗོད། དབང་བསྐུར་རྡོ་རྗེ་

ཞེས་པ་ནས། སྦྱིན་པར་བྱ། སངས་རྒྱས་ཀུན་གྱི་རྡོ་རྗེའི་དབང༌། །ཞེས་པ་ནས། རྡོ་རྗེ་གནས་གསུམ་དུ་རེག་

ཅིང་ལག་ཏུ་བཟུང༌། ཏིཥྠ་བཛྲ་ས་མ་ཡ་སྟྭཾ། དབང་བསྐུར་རྡོ་རྗེ་ཞེས་པ་ནས། སྦྱིན་པར་བྱ། ཨོཾ་སརྦ་ཞེས་པ་

ནས། ཤྲཱི་ཡེ་ཨཱཿཧཱུཾ། ཞེས་བདུད་རྩིའི་ཆུས་དབང་བསྐུར་བས། ཞེས་པ་ནས་འོད་དཔག་མེད་ཀྱིས་དབུ་

བརྒྱན་པར་གྱུར། དབང་ལྷ་བསྟིམ་པ་དང་མཆོད་པ་སྔར་བཞིན།

དེ་ལྟར་བུམ་དབང་དགུ་ལས། འོད་དཔག་མེད་རྡོ་རྗེའི་དབང་ཐོབ། ཅེས་པ་ནས། དབང་བར་

བྱས་སོ། །དེ་ནས་དྲིལ་བུའི་དབང་ལ། ནང་དབང་ནི་འོད་དཔག་མེད་ཀྱི་དོད་ལ། ཁཾ་ལས་རལ་གྲི་ཁཾ་གིས་མཚན་

པ་དེ་ཡོངས་སུ་གྱུར་པ་ལས། དོན་གྲུབ་ལྗང་ཁུ་ལྗང་ནག་དཀར་བའི་ཞེས་པ་ནས། ནོར་བུ་འཛིན་པ། 

སྒྲོལ་མ་ལྗང་ཁུ་ལྗང་ནག་དཀར་བའི་ཞེས་པ་ནས། རལ་གྲི་འཛིན་པས་འཁྱུད་པ། ཞེས་པ་ནས། རང་ཉིད་

དོན་གྲུབ་ཏུ་བྱས་པ་ལ་དབང་བསྐུར། ཡུམ་གྱི་པདྨ་ནས་ཕྱུང་སྟེ་རང་གནས་སུ་འཁོད་པར་གྱུར། 

ཞེས་པ་མ་གཏོགས་སྔར་ཇི་ལྟ་བ་བཞིན་ནོ། །ཨོཾ་ཨཱཿབིགྷྣཱནྟ་ཀྲིཏ་ཧཱུཾ། ཞེས་པ་ནས། ཨཱཏྨཱ་ཀོ྅ཧཾ། དབང་རྫས་

དྲིལ་བུ་སྟོང་པ་ཉིད་དུ་གྱུར། སྟོང་པའི་ངང་ལས། ཁཾ་ལས་རལ་གྲི་ཁཾ་གིས་མཚན་པ། དེ་ཡོངས་སུ་

གྱུར་པ་ལས་དོན་གྲུབ་ལྗང་ཁུ་མི་བསྐྱོད་པའི་དབུ་རྒྱན་ཅན། ཞེས་པ་ནས་ནོར་བུ་འཛིན་པ། སྒྲོལ་མ་

ལྗང་ཁུ་དོན་གྲུབ་ཀྱི་དབུ་རྒྱན་ཅན། ཞེས་པ་ནས། རལ་གྲི་འཛིན་པས་འཁྱུད་པ། བླ་མ་དང་གཙོ་བོ་ཐ་

མི་དད་པའི་ཞེས་པ་ནས། རང་གི་རིགས་བདག་ཡབ་ཡུམ་གྱི་བྱང་ཆུབ་ཀྱི་སེམས་ཀྱིས་དབང་བསྐུར། 

དོན་གྲུབ་ཡབ་ཡུམ་ཞུ་བ་ལས་བྱུང་བའི་དབང་རྫས་དྲིལ་བུར་གྱུར། བླ་མ་དང་གཙོ་བོ་ཐ་མི་དད་

པའི་ཞེས་པ་ནས། ཁྲོ་བོ་རྣམས་ཕྱོགས་མཚམས་སུ་འཁོད་ནས་བགེགས་བསྐྲད་པར་གྱུར། བཀྲ་ཤིས་

གང་ཞིག་མ་ལུས་ལས་ཀྱི་རིགས་དང་ལྡན། །ཞེས་སོགས་ཤོ་ལོ་ཀ་གཅིག་བརྗོད། དབང་བསྐུར་རྡོ་རྗེ་ཞེས་

པ་ནས། སྦྱིན་པར་བྱ། ཟླ་བའི་འོད་ཅན་ཡེ་ཤེས་སྐུ་མངའ། ཞེས་པ་ནས། དེ་ནི་མངའ་བདག་ཏུ་བཤད་

དོ། །ཞེས་པས་དྲིལ་བུ་གཏད་དེ། དྲིལ་བུ་དཀྲོལ། ཨོཾ་བཛྲ་ས་ཏྭ་ས་མ་ཡ། ཞེས་པ་ནས། བཅོམ་ལྡན་བདག་ལ་

ཉེ་བར་མཛོད། །འདི་བླ་མས་གསུངས་པར་མོས་ལ་རང་གིས་བརྗོད། ཨོཾ་བཛྲ་ཨ་ཏི་པ་ཏི། ཞེས་པ་ནས། ས་མ་

ཡ་སྟྭཾ། དབང་བསྐུར་རྡོ་རྗེ། ཞེས་པ་ནས། སྦྱིན་པར་བྱ། ཨོཾ་སརྦ་ཞེས་པ་ནས། ཤྲི་ཡེ་ཨཱཿཧཱུཾ། ཞེས་བདུད་

རྩིའི་ཆུས་ཞེས་པ་ནས། དོན་གྲུབ་ཀྱིས་དབུ་བརྒྱན་པར་གྱུར། དབང་ལྷ་བསྟིམ་པ་དང་མཆོད་པ་སྔར་བཞིན། དེ་

ལྟར་བུམ་དབང་དགུ་ལས་དོན་ཡོད་གྲུབ་པ་དྲིལ་བུའི་དབང་ཐོབ། ཅེས་པ་ནས། དབང་བར་བྱས་སོ།།

དེ་ནས་མིག་ཐུར་མེ་ལོང་གི་དབང་ནི། མིག་ཐུར་གྱིས་མིག་སྨན་བྱུག་པའི་ཚུལ་བྱ། རང་གི་མིག་གཉིས་

སུ་ཡི་གེ་པྲཾ་རེ་རེ། ཨོཾ་བཛྲ་ནི་ཏྲ། ཞེས་པ་ནས། ཧྲཱིཿཇི་ལྟར་མིག་མཁན་རྒྱལ་པོ་ཡིས། །ཞེས་པ་ནས། 

རབ་རིབ་རྒྱལ་བ་རྣམས་ཀྱིས་བསལ། །མི་ཤེས་པའི་ལིང་ཏོག་དང་བྲལ་ནས་ཡེ་ཤེས་ཀྱི་སྤྱན་བྱེ་

བར་གྱུར། མེ་ལོང་ལ་རྡོ་རྗེའི་གཟུགས་བརྙན་འཆར་དུ་བཅུག་པ་མིག་ལ་བསྟན་ནས། ཨཱཿལས་བྱུང་བའི་མེ་ལོང་

དུ་གྱུར། ཆོས་རྣམས་གཟུགས་པརྙན་ལྟ་བུ་སྟེ། །ཞེས་པ་ནས། སྐྱོབ་པ་རྣམས་ཀྱི་སྲས་སུ་སྐྱེ། །སྤྱིར་

ཆོས་ཐམས་ཅད་གཟུགས་བརྙན་ལྟ་བུ་དང༌། ཁྱད་པར་དུ་རང་གི་སྙིང་ལ་ཞུགས་པའི་རྡོ་རྗེ་སེམས་

དཔའ་ནི་མེ་ལོང་གི་གཟུགས་བརྙན་ལྟར་ཤེས་པར་གྱིས་ཤིག།

དེ་ནས་མིང་གི་དབང་ནི། ནང་དབང་ལ་དོན་གྲུབ་ཀྱི་དོད་ལ། ཨོཾ་ལས་འཁོར་ལོ་ཨོཾ་གྱིས་མཚན་པ། 

དེ་ཡོངས་སུ་གྱུར་པ་ལས། རྣམ་སྣང་དཀར་པོ་དཀར་ནག་དམར་བའི་ཞེས་པ་ནས། རལ་གྲི་འཛིན་

པ། སྤྱན་མ་དཀར་མོ་དཀར་ནག་དམར་བའི་ཞེས་པ་ནས་རལ་གྲི་འཛིན་པས་འཁྱུད་པ། ཞེས་པ་ནས་

རང་ཉིད་རྣམ་སྣང་དུ་བྱས་པ་ལ་དབང་བསྐུར། ཡུམ་གྱི་པདྨ་ནས་ཕྱུང་སྟེ། རང་གནས་སུ་འཁོད་

པར་གྱུར། བླ་མ་དང་གཙོ་བོ་ཐ་མི་དད་པའི་ཞེས་པ་ནས། ཁྲོ་བོ་རྣམས་ཕྱོགས་མཚམས་སུ་འཁོད་

ནས་བགེགས་བསྐྲད་པར་གྱུར། བཀྲ་ཤིས་གང་ཞིག་མཐའ་དག་འཁོར་ལོའ་ིརིགས་དང་ལྡན། །ཞེས་

སོགས་ཤོ་ལོ་ཀ་གཅིག་བརྗོད། དབང་བསྐུར་རྡོ་རྗེ། ཞེས་པ་ནས། སྦྱིན་པར་བྱ། རྡོ་རྗེ་དྲིལ་བུ་སྤྱི་བོར་མཉམ་པོར་

བཟུང་ལ་དཀྲོལ། ཨོཾ་བཛྲ་སཏྭ་སྟྭཾ། ཞེས་པ་ནས། ཨ་བྷི་ཥེ་ཀ་ཏ། ཀྱཻ་དཔལ་ཆེ་གེ་མོ་རྡོ་རྗེ་ཞེས་བྱ་བའི་

དེ་བཞིན་གཤེགས་པ་སིདྡྷི་ས་མ་ཡ་སྟྭཾ་བྷུར་བྷ་ུཝ་སྭ་ཨཱཿདབང་བསྐུར་རྡོ་རྗེ། ཞེས་པ་ནས། སྦྱིན་པར་

བྱ། ཨོཾ་སརྦ་ཅེས་པ་ནས། ཤྲཱི་ཡེ་ཨཱཿཧཱུཾ། ཞེས་བདུད་རྩིའི་ཆུས། ཞེས་པ་ནས། རྣམ་སྣང་གིས་དབུ་བརྒྱན་

པར་གྱུར། དབང་ལྷ་བསྟིམ་པ་དང་མཆོད་པ་སྔར་བཞིན། དེ་ལྟར་བུམ་དབང་དགུ་ལས་རྣམ་པར་སྣང་མཛད་མིང་གི་

དབང་ཐོབ། ཅེས་པ་ནས་དབང་བར་བྱས་སོ།། །།

དེ་ནས་སློབ་དཔོན་གྱི་དབང་ལ། མཎྜལ་ཕུལ། ཐལ་མོ་སྦྱར་ཏེ། ཕྱིར་མི་ལྡོག་པའི་དབང་བསྐུར་

ཆེ། །རྡོ་རྗེ་སེམས་དཔའ་བདག་ལ་སྩོལ། །ཞེས་ལན་གསུམ་གྱིས་གསོལ་བ་གདབ། རང་དང་འཁོར་ལོ་

རྣམ་སྣང་དུ་གྱུར། རྣམ་པར་སྣང་མཛད་ཞུ་བ་ལས་བྱུང་བའི་འཁོར་ལོ། སེམས་ཅན་ཀུན་ལ་ཕན་

པའི་ཕྱིར། །ཞེས་པ་ནས། དྷརྨཱ་ཙཀྲ། ཞེས་བརྗོད་དེ་དབང་བསྐུར་བས། དེ་བཞིན་གཤེགས་པའི་

རིགས་ཀྱི་འཁོར་ལོ་བསྐོར་བའི་འཁོར་ལོས་བསྒྱུར་རྒྱལ་དུ་དབང་བསྐུར་བར་གྱུར། རང་དང་རིན་

པོ་ཆེ་རིན་འབྱུང་དུ་གྱུར། རིན་ཆེན་འབྱུང་ལྡན་ཞུ་བ་ལས་བྱུང་བའི་རིན་པོ་ཆེ། སེམས་ཅན་ཀུན་ལ་

ཞེས་པ་ནས། ཨོཾརཏྣ་ཞེས་བརྗོད་དེ་དབང་བསྐུར་བས། རིན་པོ་ཆེའི་རིགས་ཀྱི་འཁོར་ལོ་བསྐོར་བའི་

འཁོར་ལོས་བསྒྱུར་རྒྱལ་དུ་དབང་བསྐུར་བར་གྱུར། རང་དང་པདྨ་འོད་དཔག་མེད་དུ་གྱུར། འོད་

དཔག་མེད་ཞུ་བ་ལས་བྱུང་བའི་པདྨ། སེམས་ཅན་ཀུན་ལ་ཞེས་པ་ནས། ཧྲཱིཿཨཱཿཞེས་བརྗོད་དེ་དབང་

བསྐུར་བས། པདྨའི་རིགས་ཀྱི་འཁོར་ལོ་བསྐོར་བའི་འཁོར་ལོས་བསྒྱུར་རྒྱལ་དུ་དབང་བསྐུར་བར་

གྱུར། རང་དང་སྣ་ཚོགས་རྡོ་རྗེ་དོན་གྲུབ་ཏུ་གྱུར། དོན་ཡོད་གྲུབ་པ་ཞུ་བ་ལས་བྱུང་བའི་སྣ་ཚོགས་

རྡོ་རྗེ། སེམས་ཅན་ཀུན་ལ་ཞེས་པ་ནས། སྭ་བྷཱ་ཝ་ཨཱཿཞེས་བརྗོད་དེ་དབང་བསྐུར་བས། ལས་ཀྱི་

རིགས་ཀྱི་འཁོར་ལོ་བསྐོར་བའི་འཁོར་ལོས་བསྒྱུར་རྒྱལ་དུ་དབང་བསྐུར་བར་གྱུར། ཨོཾ་ཨཱཿབིགྷྣཱནྟ་

ཀྲིཏ་ཧཱུཾ། བླ་མ་དང་གཙོ་བོ་ཐ་མི་དད་པའི་ཐུགས་ཀའི་ཧཱུཾ་གི་འོད་ཟེར་གྱིས་རང་ཉིད་དྲངས་པ་ཞལ་

དུ་ཞུགས། སྐུའི་དབྱིབས་བརྒྱུད་རྡོ་རྗེའི་ལམ་ནས་ཡུམ་གྱི་པདྨར་ཐོན་པ་སྐད་ཅིག་གིས་སྟོང་པར་

གྱུར། སྟོང་པའི་ངང་ལས་ཧཱུཾ་ལས་རྡོ་རྗེ་ཧཱུཾ་གིས་མཚན་པ་དེ་ཡོངས་སུ་གྱུར་པ་ལས། རྡོ་རྗེ་འཆང་

དཀར་པོ་ཞལ་གཅིག་ཕྱག་གཉིས་ཀྱིས་རྡོ་རྗེ་དང་དྲིལ་བུ་འཛིན་པས་རྡོ་རྗེ་དབྱིངས་ཀྱི་དབང་ཕྱུག་

མ་དཀར་མོ་རྡོ་རྗེ་དང་དྲིལ་བུ་འཛིན་པ་ལ་འཁྱུད་པ། བླ་མ་དང་གཙོ་བོ་ཐ་མི་དད་པའི་ཞེས་པ་ནས། 

རྡོ་རྗེའི་ལམ་ནས་བྱུང་བའི་བྱང་ཆུབ་ཀྱི་སེམས་ཀྱིས་རང་ཉིད་རྡོ་རྗེ་འཆང་དུ་བྱས་པ་ལ་དབང་

བསྐུར་ཏེ། ཡུམ་གྱི་པདྨ་ནས་ཕྱུང་ནས་དཀྱིལ་འཁོར་གྱི་ཤར་དུ་ཁྲུས་ཀྱི་དཀྱིལ་འཁོར་ཞེས་པ་ནས། 

བྱང་དུ་རལ་གྲི་ལྗང་ཁུས་མཚན་པ་ལ་གནས་པའི་སེང་གེའི་ཁྲིའི་སྟེང་དུ་སྣ་ཚོགས་པདྨ་དང་ཟླ་

བའི་གདན་ལ་འཁོད་པར་གྱུར། ཨོཾ་ཨཱཿབིགྷྣཱནྟ་ཀྲི་ཏ་ཧཱུཾ། ཨོཾ་ཤཱུ་ནྱ་ཏཱ་ཞེས་པ་ནས། ཨཏྨ་ཀོ྅ཧཾ། སྟོང་

པ་ཉིད་དུ་གྱུར། སྟོང་པའི་ངང་ལས་ཧཱུཾ་ལས་བྱུང་བའི་རྡོ་རྗེ། ཐོག་མཐའ་མེད་པའི་སེམས་དཔའ་

ནི། །ཞེས་པ་ནས། ཨོཾ་མཧཱ་བཛྲ་ཧཱུཾ། སྟོང་པ་ཉིད་དང་དབྱེར་མེད་པའི་ཡེ་ཤེས་རྒྱལ་བའི་ཐུགས་

ཀྱི་ངོ་བོ་ནི་གསང་བའི་རྡོ་རྗེ་ཡིན་ལ། དེ་དྲན་པའི་དོན་དུ་རྡོ་རྗེ་འཛིན་པ་རྡོ་རྗེ་དེ་ཁོ་ན་ཉིད་ཀྱི་སྒོ་ 

ནས་ཟུངས་ཤིག། །ཅེས་རྡོ་རྗེ་སྙིང་ཁར་བཟུང༌།

ཨོཾ་ཨཱཿབིགྷྣཱན་ཞེས་པ་ནས། ཨཏྨ་ཀོ྅ཧཾ། སྟོང་པ་ཉིད་དུ་གྱུར། ཞེས་བརྗོད་དེ་དྲིལ་བུ་ལག་པ་གཡོན་

དུ་གཏད། སྟོང་པའི་ངང་ལས་ཨཱཿལས་བྱུང་བའི་དྲིལ་བུ། འདི་དེ་སངས་རྒྱས་ཐམས་ཅད་ཀྱི། །ཞེས་

པ་ནས། རྒྱལ་བ་བཞེད། ཆོས་ཐམས་ཅད་རང་བཞིན་མེད་པའི་སྒྲ་དྲིལ་བུས་སྒྲོག་པར་སེམས་པའི་

སྒོ་ནས་དྲིལ་བུ་འཛིན་པ་དྲིལ་བུ་དེ་ཁོ་ན་ཉིད་ཀྱི་སྒོ་ནས་ཟུངས་ཤིག །སྲིད་པ་ངོ་བོ་ཉིད་ཀྱིས་

དག །ཅེས་པ་ནས། སྲིད་པ་དམ་པ་བྱེད་པར་འགྱུར། །ཞེས་བརྗོད་དེ་དཀྲོལ། རྡོ་རྗེ་དྲིལ་བུ་སྙིང་ཁར་བསྣོལ་ལ་

འཁྱུད་པའི་ཕྱག་རྒྱས་བདེ་སྟོང་བསྒོམ། ཡིད་ཀྱི་ལུས་ནི་ཞེས་པ་ནས། རབ་ཏུ་བསྒྲགས། རང་རྡོ་རྗེ་སེམས་

དཔའི་རྣལ་འབྱོར་དང་ལྡན་པས། ཡེ་ཤེས་ཀྱི་ཕྱག་རྒྱ་འདུ་བྱས་ནས། འདོད་ཡོན་ལ་ལོངས་སྤྱོད་

པའི་ཚུལ་གྱིས་དངོས་གྲུབ་ཐམས་ཅད་བསྒྲུབ་པར་བྱའོ།།

གཞན་ལ་དབང་བསྐུར་བའི་ཚེ་ཀྱེ་རྡོ་རྗེའི་ལུས་དྲངས་ནས་དཀྱིལ་ཆོག་ལྟར་བརྡ་སྤྲོད། བླ་མ་དང་གཙོ་

བོ་ཐ་མི་དད་པའི་ཡེ་ཤེས་སེམས་དཔའི་ཐུགས་ཀའི་ཏིང་ངེ་འཛིན་སེམས་དཔའི་འོད་ཟེར་གྱི་ལྷ་

སོ་གཉིས་ཀྱི་དཀྱིལ་འཁོར་སྤྱན་དྲངས་པ་རྣམས་ནམ་མཁར་འཁོད། སྒྲུབ་པའི་དཀྱིལ་འཁོར་པ་

རྣམས་ཀྱིས། ཞེས་པ་ནས། ཕྱོགས་མཚམས་སུ་འཁོད་ནས་བགེགས་བསྐྲད་པར་གྱུར། བཀྲ་ཤིས་

གང་ཞིག །ཅེས་པ་ནས། དབང་རབ་བསྐུར། དབང་བསྐུར་རྡོ་རྗེ། ཞེས་པ་ནས། སྦྱིན་པར་བྱ། ཨོཾ་སརྦ་

ཏ་ཐཱ་ག་ཏ་ཨ་བི་ཥེ་ཀ་ཏ་ས་མ་ཡ་ཤྲཱི་ཡེ་ཨཱཿཧཱུཾ་སྭཱཧཱ། ཞེས་བདུད་རྩིའི་ཆུས། ཞེས་པ་ནས། མི་བསྐྱོད་

པས་དབུ་རྒྱན་པར་གྱུར། བླ་མ་དང་གཙོ་བོ་ཐ་མི་དད་པའི་ཐུགས་ཀའི་ཏིང་ངེ་འཛིན་སེམས་དཔའི་

འོད་ཟེར་གྱིས་དབང་གི་ལྷ་རྣམས་སྤྱན་དྲངས་ཏེ། རང་གི་སྙིང་ཁ་ལ་སོགས་པའི་གནས་རྣམས་སུ་

འཁོད་པ་ནི། སྙིང་ཁར་མི་བསྐྱོད་པ། སྤྱི་བོར་རྣམ་སྣང༌། ཞེས་པ་ནས། རྐང་མཐིལ་གཉིས་སུ་གནོད་

མཛེས་རྒྱལ་པོ། མི་བསྐྱོད་པ་ནས་གནོད་མཛེས་ཀྱི་བར་གྱི་ལྷ་ཐམས་ཅད་རང་གི་ཕུང་པོ་དང་

ཁམས་དང༌། དབང་པོ་དང་ཡུལ་དང་ཡན་ལག་རྣམས་དང་དབྱེར་མི་ཕྱེད་པར་གྱུར། ཨོཾ་སུ་པྲ་ཏིཥྠ་

བཛྲ་ཡེ་སྭཱཧཱ། མེ་ཏོག་སྤྱི་བོར་བཞག །ཨོཾ་སརྦ་ཏ་ཐཱ་ག་ཏ་ཨརྒྷཾ་ཞེས་པ་ནས། ཤཔྟ་པཱུ་ཛ་མེ་གྷ་ས་མུ་དྲ་སྥ་

ར་ཎ་ས་མ་ཡ་ཤྲཱི་ཡེ་ཨཱཿཧཱུཾ། ཁྱོད་ཀྱིས་སྲོག་ཆགས་བསད་པར་བྱ། །ཞེས་པ་ནས། ཁྱོད་ཀྱིས་རྟག་ཏུ་

བསྲུང་བར་བྱ། །སྔགས་ཀྱི་དབང་བསྐུར་ཡེ་ཤེས་མཆོག །དངོས་གྲུབ་སྟེར་བ་བདག་ལ་སྩོལ། །ཞེས་

བླ་མ་ལ་གསོལ་བ་གདབ། རང་ཉིད་ཞལ་གསུམ་ཕྱག་དྲུག། །ཞེ་སྡང་རྡོ་རྗེ་སེམས་དཔའ་གསུམ་བརྩེགས་ཅན་

དུ་གྱུར། བླ་མ་དང་གཙོ་བོ་ཐ་མི་དད་པ་ཞེ་སྡང་རྡོ་རྗེར་གྱུར་པའི་ཐུགས་ཀར་སྣ་ཚོགས་པདྨ་དང་

ཟླ་བའི་གདན་ལ། ཡེ་ཤེས་སེམས་དཔའ་སྐུ་མདོག་དམར་པོ། ཞེས་པ་ནས། རྡོ་རྗེ་སྔོན་པོའ་ིལྟེ་བའི་

ནང་དུ་ཏིང་ངེ་འཛིན་སེམས་དཔའ་ཧཱུཾ་ཡིག་སྔོན་པོའ་ིམཐར་ཨོཾ་ཨཱཿཧཱུཾ། ཨོཾ་སྭཱ་ཨཱཿཧཱ་ཧཱུཾ་ཧཱུཾ་ཕཊ་སྭཱཧཱ་

རྣམས་གཡས་བསྐོར་དུ་གནས་པར་གྱུར། བཅོམ་ལྡན་བདག་གིས་སྦྱིན་ལགས་ཀྱིས། །འདི་ལ་ཉེ་

བར་མཛད་དུ་གསོལ། །ཞེས་བླ་མས་ལྷ་ལ་གསོལ་བ་གཏབ། འདི་ནི་སངས་རྒྱས་ཐམས་ཅད་ཀྱི། །ཞེས་པ་

ནས། རྟག་ཏུ་བཅང༌། ཞེས་བླ་མས་གསུངས་ལ། བཅོམ་ལྡན་བདག་གིས་ཞེས་པ་ནས། མཛད་དུ་གསོལ། 

ཞེས་བླ་མས་གསུངས་ལ། བཅོམ་ལྡན་བདག་གིས་ཞེས་པ་ནས། མཛད་དུ་གསོལ། ཞེས་རང་གི་ཁས་བླངས་

ནས། ཨོཾ་ཨཱཿཧཱུཾ། ཨོཾ་སྭཱ་ཨཱཿཧཱ་ཧཱུཾ་ཧཱུཾ་ཕཊ་སྭཱཧཱ། ལན་གསུམ་བཟླས། སྔགས་ཀྱི་ཕྲེང་བ་བླ་མའི་ཐུགས་

ཀ་ནས་བརྒྱུད་དེ། ཞལ་ནས་བྱུང་བ་བདག་གི་རྣ་བ་གཡས་པ་ནས་ཞུགས་ཏེ། སྙིང་ཁར་ཏིང་ངེ་

འཛིན་སེམས་དཔའི་མཐའ་སྐོར་དུ་གནས་པར་གྱུར། བྷྲུཾ་ལས་བྱུང་བའི་འཁོར་ལོ། ཨོཾ་བཛྲ་ཧེ་ཏུ་

མཾ། དབྱངས་ཐ་མ་ཨཱཿལས་བྱུང་བའི་དུང༌། ཨོཾ་བཛྲ་བྷ་ཥ་རཾ། དབྱངས་དང་པོ་ཨ་ལས་བྱུང་བའི་

གསང་འདུས་ཀྱི་པོ་ཏི། དེང་ནས་བརྩམས་ཏེ་ཞེས་པ་ནས། བསྐོར་བར་གྱིས། དབྱངས་ཐ་མ་ཨཿལས་

བྱུང་བའི་དྲིལ་བུ། ཐམས་ཅད་ནམ་མཁའི་མཚན་ཉིད་དེ། །ཞེས་པ་ནས། མཉམ་ཉིད་གསལ། ཧོ་ལས་

སྐྱེས་པའི་མདའ་གཞུ་ཧོ། ཨོཾ་སརྦ་ཏ་ཐཱ་ག་ཏ་ཨ་ནུ་རཱ་ག་ཡཱ་སྭཱ། ཞེས་གསུངས་ནས་བླ་མས་གནང༌། ཨོཾ་

སརྦ་ཏ་ཐཱ་ག་ཏ་ཨ་ནུ་རཱ་ག་ཡཱ་མི། ཞེས་བརྗོད་ནས་རང་གི་མདའ་གཞུ་འཕང་པའི་ཚུལ་བྱ། ཁཾ་ལས་བྱུང་བའི་

རལ་གྲི། རལ་གྲི་ཆེན་པོ་ཁམས་གསུམ་པའི་ཞེས་པ་ནས། རྒྱལ་བར་གྱུར། དེ་ལྟར་འཁོར་ལོ་ལ་

སོགས་པས། ཞེས་པ་ནས། ད་ར་ཡ་མི་ཨཱཿཧཱུཾ། རང་ཉིད་རྣམ་སྣང་དུ་གྱུར། ཕྲེང་བ་ལ་སོགས། ཞེས་

པ་ནས། ལས་རྣམས་ཐམས་ཅད་འགྲུབ་པར་གྱུར། གཙོ་བོས་ཇི་ལྟར་ཞེས་པ་ནས། བདག་གིས་བགྱི། 

རང་ཉིད་མི་བསྐྱོད་པར་གྱུར། ཧཱུཾ་ལས་བྱུང་བའི་རྡོ་རྗེ། འདི་དེ་སངས་རྒྱས་ཐམས་ཅད་ཉིད། །ཅེས་པ་

ནས། བརྟུལ་ཞུགས་བརྟན། ཡེ་ཤེས་ལྔའི་རང་བཞིན་གྱི་རྡོ་རྗེའི་བརྟུལ་ཞུགས་དང་རྟག་ཏུ་མི་འབྲལ་

བར་གྱིས་ཤིག །ཨོཾ་སརྦ་ཏ་ཐཱ་ག་ཏ་སིདྡྷི་བཛྲ། ཞེས་པ་ནས། ཧི་ཧཱུཾ། དེ་ལྟར་སངས་རྒྱས་རིགས་སུ་

འཇུག །ཅེས་པ་ནས། བརྟུལ་ཞུགས་བརྟན། །ཞེས་བླ་མ་ལ་གསོལ་བ་བཏབ། བླ་མས། འདིར་ནི་ཁྱེད་རྣམས་

ངས་ལུང་བསྟན། །ཞེས་པ་ནས། སྔགས་འདིའི་སྟོབས་ཡིན་ནོ། །མཧཱ་ས་མ་ཡ་ཧ་ན་ཧཱུཾ་ཕཊ། མཆོག་

ཏུུ་གསང་བའི་དཀྱིལ་འཁོར་འདིར། །ཞེས་པ་ནས། ཐོབ་འགྱུར་འདི་ལ་ཐེ་ཚོམ་མེད། །དེ་ལྟར་ཕྱི་ནང་

གི་དཀྱིལ་འཁོར་གཉིས་ལས། ཕྱི་རྡུལ་ཚོན་གྱི་དཀྱིལ་འཁོར་དུ། ཞེས་པ་ནས། འབྲས་བུ་སྤྲུལ་པའི་

སྐུའི་ནུས་པ་ཁྱད་པར་ཅན་འཇོག་གོ ། །།

གཉིས་པ་གསང་བའི་དབང་ལ། ཕྱག་བྱས་མཎྜལ་ཕུལ། པུས་མོ་ས་ལ་བཙུགས། མགོ་དུད་པའི་ཐལ་མོ་སྦྱར་ནས་

བླ་མ་ལ། ཀུན་མཁྱེན་ས་ཀུན་དབང་ཕྱུག་ལ། །ཞེས་པ་ནས། པདྨ་ལས་བྱུང་ཕྱག་འཚལ་འདུད། །ཁྱོད་

ཀྱི་ཞབས་ཀྱི་བཀའ་དྲིན་གྱིས། །ཞེས་པ་ནས། དེ་ཕྱིར་སངས་རྒྱས་མཆོག་གནས་མཛོད། །ཅེས་གསོལ་

བ་བཏབ་པས། བླ་མས། བུ་ཡིས་སྲོག་ཆགས་བསད་པར་བྱ། །ཞེས་པ་ནས། བཟང་པོ་ཁྱོད་ཀྱིས་རྟག་

ཏུ་བརྟེན། །ཞེས་རང་ལ་དམ་ཚིག་བསྒྲགས་པར་བསམ། རང་རྣམ་སྣང་དཀར་པོ་དཀར་ནག་དམར་བའི་

ཞེས་པ་ནས། རལ་གྲི་འཛིན་པར་གྱུར། བླ་མ་དང་གཙོ་བོ་ཐ་མི་དད་པ་ཞེ་སྡང་རྡོ་རྗེ་སེམས་དཔའ་

སུམ་བརྩེགས་ཅན་དུ་གྱུར། ཨོཾ་ཤཱུནྱ་ཞེས་པ་ནས། ཨཱཏྨ་ཀོ྅ཧཾ། རིག་མ་སྟོང་པ་ཉིད་དུ་གྱུར། སྟོང་

པའི་ངང་ལས་ཁཾ་ལས་རྡོ་རྗེ་ཁཾ་གིས་མཚན་པ། དེ་ཡོངས་སུ་གྱུར་པ་ལས། རེག་བྱ་རྡོ་རྗེ་མ་སྔོན་

མོ་མི་བསྐྱོད་པའི་དབུ་རྒྱན་ཅན། ཞེས་པ་ནས། འདོད་པའི་ཡོན་ཏན་ལྔའི་དགའ་བས་རོལ་པ། དེའི་

སྤྱི་གཙུག་ནས་སྐྲ་མཚམས་ཀྱི་བར་དུ་ཨོཾ་དཀར་པོ་ཡོངས་སུ་གྱུར་པ་ལས་རྣམ་སྣང་དཀར་པོ་མི་

བསྐྱོད་པའི་དབུ་རྒྱན་ཅན། ཞེས་པ་ནས། ལྟེ་བ་ནས་བརླའི་རྩ་བའི་བར་དུ་ཧཱ་ལྗང་ཁུ་ཡོངས་སུ་གྱུར་

པ་ལས། དོན་གྲུབ་ལྗང་ཁུ་མི་བསྐྱོད་པའི་དབུ་རྒྱན་ཅན། ཞེས་པ་ནས། ནོར་བུ་འཛིན་པ། ཡབ་ཀྱི་

གསང་གནས་མི་དམིགས་པའི། ཞེས་པ་ནས། རྡོ་རྗེ་དང་པདྨའི་ནང་འོད་ཟེར་རྣམ་པ་ལྔས་གང་བར་

གྱུར། བླ་མ་དང་གཙོ་བོ་ཐ་མི་དད་པ་རིན་འབྱུང་དུ་གྱུར། ཨོཾ་སརྦ་ཏ་ཐཱ་ག་ཏ་ཨ་ནུ་རཱ་ག་ན་བཛྲ་སྭ་

བྷཱ་ཝ་ཨཱཏྨ་ཀོ྅ཧཾ། བླ་མ་དང་གཙོ་བོ་ཐ་མི་དད་པ་མི་བསྐྱོད་པར་གྱུར། ཧཱུཾ་སྙོམས་པར་འཇུག་པའི་

ལས་ལ་གནས་པར་བྱས་པའི་སྦྱོར་མཚམས་ནས་འཕྲོས་པའི་འོད་ཟེར་གྱིས། ཕྱོགས་བཅུའི་སངས་

རྒྱས་ཐམས་ཅད་འདུས་པའི་བདག་ཉིད། ལྷ་སོ་གཉིས་སྤྱན་དྲངས་ཏེ། བླ་མ་དང་གཙོ་བོ་ཐ་མི་དད་

པའི་སྐུའི་དཀྱིལ་འཁོར་ལ་གནས་པ་རྣམས་གཙོ་བོའ་ིཐུགས་ཀར་བསྡུས་པ་ཆགས་པ་ཆེན་པོའ་ི

མེས་ཞུ་སྟེ། སྟོང་པ་གསུམ་རིམ་གྱིས་ཐིམ་པའི་ཐམས་ཅད་སྟོང་པ་འོད་གསལ་ལྷན་ཅིག་སྐྱེས་པའི་

དགའ་བ་ཉམས་སུ་མྱོང་ནས། ཉོན་མོངས་པ་རྣམ་པར་དག་པའི་གནས་མངོན་དུ་མཛད། ལྷ་རྣམས་

ཞུ་བའི་ཐིག་ལེར་གྱུར། འདི་དེ་སངས་རྒྱས་ཐམས་ཅད་ཀྱི། །ཞེས་པ་ནས། མྱང་བར་གྱིས། འདས་

པའི་རྡོ་རྗེ་འཆང་སོགས་ཀྱིས། །ཞེས་པ་ནས། ཨོཾ་ཨཱཿབཛྲ་དྷྲིཀ་ཧཱུཾ། སངས་རྒྱས་ཐམས་ཅད་ཞུ་བ་འདུས་པའི་

ངོ་བོ་རང་གི་ལུས་ལ་གནས་པའི་རྒྱལ་བ་རྣམས་ཚིམ་པར་བྱ་བ་དང༌། བྱང་ཆུབ་ཀྱི་སེམས་ལས་མི་གཡོ་བའི་བསམ་པས་

མྱངས། ཨ་ཧོ་མ་ཧཱ་སུ་ཁཾ། ནང་མཆོད་མཐེབ་སྲིན་གྱིས་ཁར་བསྒྱུར། སླར་ཡང་རིག་མ་རང་གི་པདྨར་གནས་

པའི་ལྷ་རྣམས་ཞུ་བའི་ཐིག་ལེ། འདི་དེ་སངས་རྒྱས། ཞེས་པ་ནས། ཨོཾ་ཨཱཿབཛྲ་དྷྲིཀ་ཧཱུཾ། ཞེས་བརྗོད་དེ། 

ནང་མཆོད་བྱིན་པ། སངས་རྒྱས་ཐམས་ཅད་འདུས་པ་ཞུ་བའི་ངོ་བོ། ཅེས་པ་ནས། ཨ་ཧོ་མཧཱ་སུ་ཁཾ། 

དེ་ནས་བླ་མ་ཡབ་ཡུམ་གྱིས་བྱང་སེམས་དཀར་དམར་བཏོན་པ་དང་བསྲེས་པར་བསྒོམ་ནས། བདུད་རྩི་རིལ་བུ་

བཏབ་པའི་ནང་མཆོད་དྲི་བཟང་གི་ཆུ་དང་སྦྱར་བ་དུང་ཆོས་སུ་བླུག་ནས། ཨོཾ་ཨཱཿཧཱུཾ་ཞེས་གསུངས་ནས་བཞག་སྟེ། ཨོཾ་

ཤཱུ་ནྱ་ཏཱ་ཞེས་པ་ནས། གཏོར་མ་བྱིན་རླབས་ཇི་ལྟ་བ་བཞིན་བྱས་ལ། བཀྲ་ཤིས་གང་ཞིག་སེམས་ཅན་ཀུན་གྱི་

སྙིང་ལ་གནས། །ཞེས་སོགས་བརྗོད་ནས། འདི་དེ་སངས་རྒྱས་ཐམས་ཅད་ཀྱི། །ཞེས་པ་ནས། དེ་ལྟར་བུ་

ཁྱོད་དབང་བསྐུར་རོ། །ཨོཾ་ཨཱཿབཛྲ་དྷྲིཀ་ཧཱུཾ། ཞེས་བརྗོད་དེ་བདུད་རྩི་ལྔ་སྤྱི་བོར་གཏོར་ཞིང་འཐུངས་ལ། དེ་ལྟར་

བླ་མ་ཡབ་ཡུམ་གྱི་བྱང་སེམས་དཀར་དམར་མྱངས་པས་བདེ་བ་སྐྱེས་པ་དང༌། བདེ་བ་དེས་སྟོང་པ་

ངེས་པའི་བདེ་སྟོང་དབྱེར་མེད་དུ་སྦྱར་བ་དེ་གསང་དབང་གི་ངོ་བོ་ཡིན་ལ། དེའི་མཐུས་རང་ལྷ་སྐུར་

བསྒོམ་པའི་ལྷ་སྐུ་སྒྱུ་མ་དང་འཇའ་ཚོན་བཞིན་དུ་འཆར་ཞིང༌། ད་ལྟ་ལྷའི་སྐུ་སྒྱུ་མ་དང་འཇའ་ཚོན་

བཞིན་དུ་སྣང་བ་འདི་དང་འདྲ་བར་སྒྱུ་མའི་སྐུ་འགྲུབ་པར་གྱུར་རོ། །ཞེས་བརྗོད་ཅིང་བསམ་ལ། 

གཞན་ལ་དབང་བསྐུར་བའི་ཚེ། དེ་ལྟར་བླ་མ་ཡབ་ཡུམ་གྱི་བྱང་སེམས་དཀར་དམར་ལྕེས་

མྱངས་པ་རྩའི་སྦུབས་རྣམས་སུ་ཕྱིན་པ་ན། ཞེས་པ་ནས། ལྷ་སྐུ་སྒྱུ་མ་དང་འཇའ་ཚོན་ལྟ་བུར་ངེས་

དགོས་པས། ཁྱེད་ཀྱིས་ལུས་ལ་གནད་དུ་བསྣུན་པའི་གདམས་ངག་གིས་རླུང་ཤིན་ཏུ་དུལ་བར་

སྦྱངས་པ་ན། ཞེས་པའི་བར་དང་དེའི་མཐུས། ཞེས་པ་ནས། འགྲུབ་པར་འགྱུར་རོ། །ཞེས་བརྗོད་དོ། །དེ་ནས་

བདག་འཇུག་གི་ཚེ། དེ་ལྟར་དཀྱིལ་འཁོར་བཞི་ལས། ཀུན་རྫོབ་བྱང་ཆུབ་ཀྱི་དཀྱིལ་འཁོར་དུ། །ཞེས་

པ་ནས། འབྲས་བུ་ལོངས་སྤྱོད་རྫོགས་པའི་སྐུ་འགྲུབ་པའི་ནུས་པ་ཁྱད་པར་ཅན་བཞག་གོ །ཞེས་

བརྗོད། གཞན་ལ་དབང་བསྐུར་བའི་ཚེ། སྔར་བཤད་པའི་དམ་ཚིག་བཞི་དང༌། ཞེས་པ་ནས། དམ་ཚིག་རྣམས་བསྲུང་བར་

བྱའོ། །ཞེས་པའི་བར་ཡང་བརྗོད་ཅིང་དོན་བཤད་དོ།། །།

དབང་གསུམ་པ་ལ། ཕྱག་དང་མཎྜལ་བྱས་ཏེ་མེ་ཏོག་དང་བཅས་པའི་སྙིམ་པས་ཐལ་མོ་སྦྱར་ལ། མཆོག་སྦྱིན་

རྡོ་རྗེ་མཆོག་ཁྱོད་འདུད། །ཅེས་པ་ནས། དེ་བས་སངས་རྒྱས་མཆོག་བརྙེས་མཛོད། །ཨོཾ་ཨཱཿབིགྷྣཱནྟ་

ཀྲིཏ་ཧཱུཾ། ཨོཾ་ཤཱུ་ནྱ་ཏཱ་ཞེས་པ་ནས། ཨཱཏྨ་ཀོ྅ཧཾ། རིག་མ་སྟོང་པ་ཉིད་དུ་གྱུར། སྟོང་པའི་ངང་ལས་ཁཾ་

ལས་རྡོ་རྗེ་ཁཾ་གིས་མཚན་པ། ཞེས་པ་ནས། བརླའི་རྩ་བར་དོན་གྲུབ་སྐྱེད་པའི་བར་གསང་དབང་ཇི་ལྟ་བ་

བཞིན་ནོ། །བླ་མས་རིག་མའི་ལག་པ་བདག་གི་ལག་པ་གཡོན་པར་གཏད་ཕྱག་གཡས་པའི་རྡོ་རྗེ་དང་བཅས་པ་རང་གི་

མགོ་བོར་བཞག་པར་མོས་ལ། འདིར་ནི་ཁྱེད་རྣམས་དཔང་པོ་ཡིན། །ཞེས་པ་ནས། དངོས་གྲུབ་མཆོག་ཀྱང་

འགྲུབ་མི་འགྱུར། །རང་རྡོ་རྗེ་འཛིན་པ་གཉིས་པ་དང༌། རིག་མ་ལ་གདུགས་དང་རྒྱལ་མཚན་དང་

རྔ་ཡབ་དང་ཕྲེང་བ་དང་ཙན་དན་ལ་སོགས་པས་མཆོད་ཅིང་རོལ་མོའ་ིསྒྲ་སྐད་སྣ་ཚོགས་པ་དང༌། 

བཀྲ་ཤིས་ཀྱི་དབྱངས་ཀྱིས་ཤིས་པ་བརྗོད་པར་གྱུར། བཀྲ་ཤིས་གང་ཞིག་སེམས་ཅན་ཀུན་གྱི་སྙིང་

ལ་གནས། །ཞེས་པ་ནས། དེ་སྦྱོང་ཐབས་སྟོན་དེ་ནི་ཀུན་ནས་སེལ་མཛད་པའི། །བཀྲ་ཤིས་དེས་ནི་དེ་

རིང་ཁྱོད་ལ་དབང་རབ་བསྐུར།།

དེ་ནས་རིག་མ་དེས། དཔའ་བོ་བུ་ནི་བླ་ན་མེད། ཅེས་པ་ནས། བུ་ཁྱོད་ཅི་བཞེད་བདེན་པར་

སྨྲོས། །ཞེས་འདྲི་བ་ལ། ཁུ་ཁྲག་ལ་སོགས་བཟའ་བ་དང༌། །ཞེས་པ་ནས། ལྷ་མོ་ཅི་ཕྱིར་བདག་མི་

སྤྲོ། །ཞེས་བརྗོད་པས། རིག་མ་དེ་དགྱེས་ནས། སྐྲ་གྲོལ་གོས་དང་བྲལ་བར་བྱས་ནས། རང་གི་ཆུ་སྐྱེས་ཕྱེ་ནས་གསལ་

བར་སྟོན་ཅིང༌། ཨེ་མ། ཞེས་པ་ནས། བྷཉྫ་མོ་ཀྵ་ཧོ། ཞེས་གསུངས་ནས་རང་གི་པང་དུ་འཁྱུད་པར་བསམ། རང་

ཉིད་ཞེ་སྡང་རྡོ་རྗེ་མཐིང་ནག་མི་བསྐྱོད་པའི་དབུ་རྒྱན་ཅན། ནག་དཀར་དམར་བའི་ཞལ་གསུམ་

ཕྱག་དྲུག་གི་གཡས་རྡོ་རྗེ་འཁོར་ལོ་པདྨ། གཡོན་དྲིལ་བུ་རིན་ཆེན་རལ་གྲི་འཛིན་པ། དེའི་སྤྱི་

བོར་ཨོཾ། མགྲིན་པར་ཨཱཿ ཐུགས་ཀར་ཧཱུཾ། ཐུགས་ཀའི་ཧཱུཾ་ལས་འོད་ཟེར་འཕྲོས་པས་རང་བཞིན་

གྱི་གནས་ནས་བསྒོམས་པ་དང་འདྲ་བའི་ཡེ་ཤེས་པ་སྤྱན་དྲངས། གཉིས་སུ་མེད་པར་གྱུར། རང་

གི་རིགས་བདག་ཡབ་ཡུམ་གྱི་བྱང་ཆུབ་ཀྱི་སེམས་ཀྱིས་དབང་བསྐུར། རང་གི་གསང་གནས་མི་

དམིགས་པའི་ངང་ལས། ཞེས་པ་ནས། བུ་ག་ཡི་གེ་ཕཊ་སེར་པོས་བཀག་པ། རང་ཉིད་རིན་འབྱུང་དུ་

འགྱུར། ཞེས་པ་ནས། ཨཱཏྨ་ཀོ྅ཧཾ། རང་ཉིད་མི་བསྐྱོད་པར་གྱུར། ཧཱུཾ་སྙོམས་པར་འཇུག་པའི་ལས་ལ་

གནས་པར་བྱས་པས་མཆོག་ཏུ་དགའ་བའི་བདེ་བ་ཐོབ་པར་གྱུར། བླ་མ་དང་གཙོ་བོ་ཐ་མི་དད་པ་

དང༌། རང་གི་ཐུགས་ཀའི་ཧཱུཾ་གི་འོད་ཟེར་གྱིས་སྤྱན་དྲངས་པའི་རྒྱལ་བ་ཡབ་ཡུམ་རང་གི་ལུས་ལ་

ཐིམ། བྱང་ཆུབ་ཀྱི་སེམས་རྡོ་རྗེའི་རྩ་བར་སླེབ་པ་ན་སྣང་བ། རྡོ་རྗེའི་དབུས་སུ་སླེབ་པ་ན་མཆེད་པ། 

ནོར་བུའི་དབུས་སུ་སླེབ་པ་ན་ལྷན་ཅིག་སྐྱེས་པའི་དགའ་བ་མངོན་དུ་བྱས། དེ་ནས་ལྷ་མོ་དེ་དགྱེས་

ནས། བྷཉྫ་བྷཀྵ། ཞེས་གསུང་ཞིང་རྐང་པ་གཡོན་པ་བདག་གི་མགོ་བོ་ལ་བཞག་སྟེ། དེ་རིང་ཕན་

ཆད་བུ་ཁྱོད་ཀྱིས། །ཞེས་པ་ནས། རིག་མའི་བརྟུལ་ཞུགས་བུ་ཡིས་སྤྱོད། །ཞེས་གསུང་བར་བསམ་ཞིང༌། 

དེ་ལྟར་དཀྱིལ་འཁོར་བཞི་ལས་བྷ་གའི་དཀྱིལ་འཁོར་དུ་ཤེས་རབ་མ་ལ་བརྟེན་ནས་ཐོབ་པའི་དབང་

ལ། ཞེས་པ་ནས། འབྲས་བུ་ཆོས་ཀྱི་སྐུ་མངོན་དུ་འགྱུར་བའི་ནུས་པ་ཁྱད་པར་ཅན་འཇོག །

དེ་ནས་དབང་བཞི་པའི་ཡོན་དུ་ཕྱག་དང་མཎྜལ་ཕུལ་ཞིང་སྙིམ་པ་མེ་ཏོག་དང་བཅས་པའི་ཐལ་མོ་སྦྱར་ནས། 

ཁྱོད་ཞབས་པདྨོའ།ི ཞེས་པ་ནས། བསྐྱབ་ཏུ་གསོལ། ཞེས་པ་ལན་གསུམ། དེ་ནས་དབང་གསུམ་པ་ཐོབ་

པའི་སྐབས་སུ་རང་དང་རིག་མ་གཉིས་ཀྱི་ལུས་འདོད་ལྷ་ཡབ་ཡུམ་དུ་སྣང་བཞིན་པའི་དུས་ན། 

ཞེས་པ་ནས། དེ་ནི་ཐོབ་བྱ་དོན་གྱི་དབང་བཞི་པ་ཡིན་ནོ། །དངོས་པོ་ཐམས་ཅད་དང་བྲལ་བ། །ཅེས་

པ་ནས། སྟོང་པ་ཉིད་ཀྱི་རང་བཞིན་ནོ། །སྔར་དོན་བཤད་པའི་སྔ་ཕྱི་ཐམས་ཅད་དངོས་སུ་རང་གིས་བརྗོད་ཀྱང་བླ་མ་

དང་དཀྱིལ་འཁོར་གྱི་གཙོ་བོ་ཐ་མི་དད་པས་གསུངས་པར་བསམས་ནས། རང་གིས་དོན་ཡིད་ལ་བྱེད་དགོས་པ་

ཡིན་ནོ། །ཞེས་བརྗོད་ཅིང་བླ་མ་དང་གཙོ་བོ་ཐ་མི་དད་པས་གསུངས་པར་བསམ། གཞན་ལ་དབང་བསྐུར་བའི་ཚེ། འདིར་

དབང་བཞི་པ་བསྐུར་བ་ནི། ཞེས་པ་ནས་ཚིགས་བཅད་འདི་ཡན་ཆད་ཐམས་ཅད་བརྗོད་ཅིང་དོན་བཤད་དོ། །དེ་ནས་དབང་

བཞི་རྫོགས་པར་ཐོབ་པའི་ཡོན་དུ་མཎྜལ་དབུལ་ལོ། །འདི་དག་ནི་གཙོ་བོར་བདག་འཇུག་ལེན་པའི་དབང་དུ་བྱས་ལ་གཞན་

ལ་དབང་བསྐུར་བ་ན། རང་ཉིད་ཅེས་པ་ཕལ་ཆེར་སློབ་མ་ཞེས་པར་བསྒྱུར་བ་སོགས་སྐབས་སྟོབས་དང་སྦྱར་བར་བྱའོ།།

དེ་ནས་ལག་ལེན་ལ་སྐབས་འདིར་བླ་མ་དང་ལྷ་ལ་ཡོན་དབུལ་བ་གང་ལ་དབང་བསྐུར་བའི་སློབ་མ་རྣམས་ཀྱིས་

བྱའོ། །དེ་ནས་མཎྜལ་ཕུལ་ཞིང་པུས་མོ་བཙུགས་ནས་ལྷ་དང་བླ་མ་ལ་ཡོན་དབུལ་བ་ནི། ཨོཾ་ཨ་ནུད་ཏ་ར་སརྦ་པཱུ་ཛ་

མེ་གྷ་ས་མུདྒ་དྲ་སྥ་ར་ཎ་ཧི་མཾ་ག་ག་ན་ཀཾ་ཧཱུཾ་ཕཊ་སྭཧཱ། ཞེས་མཆོད་དོ། །དེ་ནས་ལྷག་ཆད་ཀྱི་ཉེས་པ་ཞི་བའི་

ཕྱིར་དུ་ཞི་བ་དང༌། ལྷ་ཚིམ་པའི་ཕྱིར་དུ་རྒྱས་པའི་སྦྱིན་སྲེག་བྱ། དེ་ནས་དཀྱིལ་འཁོར་གྱི་ལྷ་ལ་ཆུ་བཞི་ཉེར་སྤྱོད་ལྔ་རོལ་མོ་

དང་བཅས་པ། འདོད་ཡོན་ལྔ་ནང་མཆོད་དང་བཅས་པས་མཆོད་ནས། མི་སྐྱོད་རྡོ་རྗེ། ཞེས་སོགས་ཀྱིས་བསྟོད། གཞན་

རྣམས་ལའང་མཆོད་དུ་གཞུག་གོ།

དེ་ནས། ཁྱེད་རྣམས་ཀྱིས་འཇུག་པ་འདི་སུ་ལ་ཡང་མ་སྨྲ་ཤིག །ཅེས་བསྒོའ།ོ །དེ་ནས་སློབ་

མ་རྣམས་ནང་དུ་བཞག་ལ། རང་ཕྱི་རོལ་ཏུ་ཕྱིན་ནས་སྔར་ཕྱོགས་མཚམས་སུ་བཀོད་པའི་ཁྲོ་བོ་བཅུ་ཕྱོགས་སྐྱོང་དང་

བཅས་པ་ལ་ཕྱི་རོལ་པའི་གཏོར་མའི་སྐབས་སུ་བཤད་པའི་ཆོ་གས་གཏོར་མ་དང་མཆོད་པ་དབུལ་ལོ། །དེ་ནས་ནང་

དུ་ཞུགས་ནས། ཨོཾ་པྲ་ན་མ་མི་སརྦ་ཏ་ཐཱ་ག་ཏཾ། ཞེས་དཀྱིལ་འཁོར་ལ་ཕྱག་འཚལ་ལོ། །དེ་ནས་གཙོ་བོ་ལ་ཆུ་

གཉིས་ཉེར་སྤྱོད་རོལ་མོའ་ིབར་གྱིས་སྔར་རྡོ་རྗེ་འཆང་གི་སྐབས་བཞིན་དབུལ་ལོ། །དེ་ནས། དགེ་བ་འདི་ཡིས་མྱུར་

དུ་བདག །སངས་རྒྱས་ཀུན་གྱི་ཀུན་བདག་ཉིད། །རྡོ་རྗེ་འཆང་དབང་འགྲུབ་གྱུར་ཤོག །ཅེས་པ་ནས། 

འགྲོ་ཀུན་ཐབས་མཁས་འདི་ཡིས་སྒྲོལ་བར་ཤོག །ཅེས་པའི་བར་བརྗོད་དོ།།

དེ་ནས་དཀྱིལ་འཁོར་ལ་བསྐོར་བ་ལན་གསུམ་བསྐོར་ཏེ་ཤར་སྒོར་འཇུག་པ་ནས། ཆད་ལྷག་གི་ཉེས་པ་ཞི་བའི་

དོན་དུ་ཡི་གེ་བརྒྱ་པ་ལན་གསུམ་བརྗོད། དེ་ནས་མེ་ཏོག་དང་བཅས་པའི་ཐལ་མོ་སྙིང་ཁར་སྦྱར་ལ་བཟོད་པར་གསོལ་བ་

ནི། གང་ཡང་བདག་བློ་རྨོངས་པ་ཡིས། །ཉེས་བྱས་ཅུང་ཟད་གང་བགྱིས་པ། །གང་ཕྱིར་ལུས་ཅན་

སྐྱབས་ཡིན་ཕྱིར། །ཞེས་པ་ནས། དེ་ཀུན་གཙོ་བོས་བཟོད་མཛད་རིགས། །ཞེས་བརྗོད་ནས་འདོད་པའི་དོན་

ལ་གསོལ་བ་གདབ་བོ། །དེ་ནས། བདག་ལ་དངོས་གྲུབ་མཆོག་སྩོལ་ལགས། །ཏིང་འཛིན་ཀུན་གྱི་འབྲས་

བུ་སྩལ། །སེམས་ཅན་ཀུན་ལ་ཅི་འདོད་པར། །དངོས་གྲུབ་བླ་ན་མེད་པ་སྩལ། །སླར་ཡང་གཤེགས་

པར་མཛད་པའི་ཕྱིར། །རང་གི་གནས་གཤེགས་བཛྲ་མུཿ ཡེ་ཤེས་པ་གཤེགས། དམ་ཚིག་པ་

རྣམས་རང་གི་སྙིང་ཁ་ལ་སོགས་པའི་གནས་རྣམས་སུ་འཁོད་པ་ནི། སྙིང་ཁར་མི་བསྐྱོད་པ། ཞེས་པ་

ནས། རྐང་མཐིལ་གཉིས་སུ་གནོད་མཛེས་རྒྱལ་པོ། ཞེས་སོགས་སྔར་མེ་ཏོག་དོར་བའི་སྐབས་བཞིན་བྱ། རང་

ཡབ་ཡུམ་སྙོམས་པར་ཞུགས་པའི་བྱང་ཆུབ་ཀྱི་སེམས་ཀྱི་འོད་ཟེར་གྱིས་སེམས་ཅན་ཐམས་ཅད་

ལ་དབང་བསྐུར་ཞིང་རེག་པས་དྲི་མ་དང་བྲལ་ནས་ཧཱུཾ་དུ་གྱུར་པ་ལས་སྐྱེས་པའི་རྡོ་རྗེ་འཆང་དང༌། 

སྣོད་གཞལ་ཡས་ཁང་དུ་གྱུར་པར་བསམ་མོ།།

དེ་ནས། ཨོཾ་ཨ་ཀཱ་རོ་མུ་ཁཾ་སརྦ་དྷརྨཱ་ནཾ་ཨ་དྱ་ནུད་པན་ན་ཏྭད་ཨོཾ་ཨཱཿཧཱུཾ་ཕཊ་སྭཱཧཱ། ཞེས་འདོན་

ཞིང་ཆོས་ཐམས་ཅད་རང་བཞིན་གྱིས་སྐྱེ་བ་མེད་པར་མོས་པས་དྲིལ་བུ་དཀྲོལ་ཞིང་རྡོ་རྗེ་དང་བཅས་པའི་ལག་པས། ཐོག་

མར་མཚན་མ་རྣམས་མཐའ་ནས་རིམ་བཞིན་བསྡུའོ། །དེ་ནས་རྡོ་རྗེས་ཤར་སྒོ་ནས་བརྩམས་ཏེ་ཚངས་ཐིག་ནས་གཙོ་བོའ་ི

གནས་ཀྱི་བར་དབྱེ་ཞིང་རང་གི་མགོ་བོར་རྡུལ་ཚོན་ཅུང་ཟད་ཙམ་རེ་བླུགས་ནས་པདྨ་ལ་སོགས་པ་དབྱེའོ། །དེ་ནས་རྡོ་རྗེའི་

རྩེ་མོས་སྒོ་རྣམས་དང་ཟུར་རྣམས་བཤིག །རྡུལ་ཚོན་རྣམས་བསྡུས་ཏེ་འདོད་པ་ལ་ཅུང་ཟད་སྦྱིན། གཞན་རྣམས་རྣམ་རྒྱལ་

བུམ་པར་བླུག་ནས་འབབ་ཆུའི་འགྲམ་དུ་ཀླུའི་དཀྱིལ་འཁོར་བྱས་ལ་མཆོད་གཏོར་ཕུལ་ཏེ་ཆུ་ལ་དོར། ཆོ་ག་གཞན་ནས་

ཤེས་སོ། །བུམ་པ་ཆུས་བཀང་ནས་ཁྱེར་འོངས་ཏེ་ཁང་པ་ལ་སོགས་ལ་བསང་གཏོར་བྱས་ནས་ཤིས་བརྗོད་བྱའོ། །དེ་ནས་

རང་ཁམས་གསུམ་རྣམ་རྒྱལ་གྱི་ང་རྒྱལ་འཛིན་པས་གཡོན་བརྐྱང་གིས་གནས་ཤིང༌། རྡོར་དྲིལ་བཟུང་བའི་སྐམ་པའི་ཕྱག་

རྒྱས། ཨོཾ་བཛྲ་ཀཱི་ལ་ཡ་ཨུད་ཀཱི་ལ་ཡ་སརྦ་བིགྷྣཱན་བཛྲ་དྷ་ར་ཡ་ཨཛྙཱ་པ་ཡ་ཧཱུཾ་ཧཱུཾ་ཕཊ་ཕཊ་ཧོ། ཞེས་

བཟླས་ཏེ་ཕུར་བུ་རྣམས་དབྱུང་ལ། ཨོཾ་རུ་རུ་སྥུ་རུ་ཛྭ་ལ་ཏིཥྠ་སིདྡྷ་ལོ་ཙ་ནི་སརྦ་ཨརྠ་ས་དྷ་ནི་སྭཱཧཱ། ཞེས་འོ་

མ་ལ་བརྒྱ་རྩ་བརྒྱད་བཟླས་ཏེ་ཕུར་བུ་རྣམས་བཀྲུས་པས། བགེགས་རྣམས་གསོས་ཏེ་སངས་རྒྱས་པར་གྱུར། 

དེ་ནས། བདག་ལ་དངོས་གྲུབ་མཆོག་སྩོལ་ལ། །ཞེས་སོགས་ཀྱིས་ཕུར་བུའི་ལྷ་རྣམས་གཤེགས་སྐུད་པ་རྣམས་

བཀྲོལ་ཏེ། སྣོད་གཙང་མར་བཞག་ལ་ཙན་དན་གྱི་ཆུས་གཏོར་ཞིང༌། ཨོཾ་ཨཱཿཧཱུཾ་སརྦ་ཨརྠཱཿཀུ་རུ་སྭ་སྟི་སྭཱཧཱ། ཞེས་

བཟླས་ཏེ་སོ་སོའ་ིགནས་སུ་བཞག །དེ་ནས་ཕྱོགས་མཚམས་སུ་བཀོད་པའི་ཁྲོ་བོ་བཅུ་དང་ཕྱོགས་སྐྱོང་ལ་མཆོད་པ་དང་

གཏོར་མ་སྔར་ལྟར་དབུལ། ཨོཾ་ཡོ་ག་ཤུདྡྷ་སརྦ་དྷརྨཱཿཡོ་ག་ཤུདྡྷོ྅ཧཾ། ཁྲོ་བོ་རྣམས་རང་ལ་ཐིམ་པར་གྱུར། 

ཨོཾ་ཨཱཿཧཱུཾ་བཛྲ་མུཿཕྱོགས་སྐྱོང་འཁོར་བཅས་རང་གནས་སུ་གཤེགས་པར་གྱུར། དེ་ནས་ནང་དུ་འོངས་

ཏེ་ཐམས་ཅད་འགྲེངས་ཏེ། མེ་ཏོག་བཅས་པས་བཀྲ་ཤིས་བརྗོད་པ་ནི། རབ་ཡངས་ནམ་མཁའ་ཏིལ་གྱི་གང་བུ་

བཞིན། །ཞེས་པ་ནས། ཕུན་ཚོགས་དཔལ་ལ་རོལ་པའི་བཀྲ་ཤིས་ཤོག །ཅེས་སོགས་ཀྱིས་བཀྲ་ཤིས་པར་

བརྗོད་ཅིང་མེ་ཏོག་གི་ཆར་དབབ་བོ།། སརྦ་ཛ་ག་ཏཾ།།





༄༅། །དཔལ་གསང་བ་འདུས་པ་འཇམ་དཔལ་རྡོ་རྗེའི་སྒྲུབ་ཐབས་ཀྱི་ལྷན་

ཐབས་མཁས་གྲུབ་ཆེན་པོས་མཛད་པ་བཞུགས་སོ།།

༄༅། །བླ་མ་རྗེ་བཙུན་འཇམ་དབྱངས་ལ། །བཏུད་ནས་དེ་མཉེས་བྱེད་པ་ཡི། །སྒྲུབ་

ཐབས་ཆོ་གའི་ངག་འདོན་ཚུལ། །གསལ་བར་འདིར་ནི་བྲི་བར་བྱ། །དེ་ཡང་སྒྲུབ་པ་པོ་གཙོ་བོའ་ིམདུན་དུ་

བདག་བསྐྱེད་ཀྱི་མཆོད་པ་ཆུ་གཉིས་དང་ཉེར་སྤྱོད་ལྔ་སྒྲུབ་པ་པོའ་ིགཡས་ནས་མགོ་བརྩམས་ཏེ་བཀོད་པ་དང༌། ནང་མཆོད་

གཡོན་དང་རྡོར་དྲིལ་གཡས་སུ་བཀོད་པ་དང༌། རྣལ་འབྱོར་པ་གཞན་ཐམས་ཅད་ཀྱང་ནང་མཆོད་རྡོར་དྲིལ་དེ་ལྟར་མདུན་

དུ་བཀོད་པས་ཚུལ་བཞིན་དུ་གྲལ་ལ་འཁོད་དེ། ལས་ཀྱི་རྡོ་རྗེས་ཕྱག་བྱས་ནས། ནང་མཆོད་བྱིན་རླབས་མཛད་

པ་ཞུ། ཞེས་གསོལ་བ་གདབ་སྟེ་ཆོ་ག་ལ་འཇུག་པ་ནི། རང་ཉིད་སྐད་ཅིག་གིས་བཅོམ་ལྡན་འདས་འཇམ་

པའི་རྡོ་རྗེ་སྐུ་མདོག་དང་རྩ་ཞལ་གུར་ཀུམ་བཟང་པོ་ལྟར་དམར་སེར། གཡས་ཞལ་སྔོ་བ། གཡོན་

ཞལ་དཀར་བ། རྩ་བའི་ཕྱག་གཉིས་ཀྱིས་རང་དང་འདྲ་བའི་ཡུམ་ལ་འཁྱུད་པ། ཕྱག་གཡས་གཉིས་

ཀྱིས་རལ་གྲི་དང་མདའ། གཡོན་གཉིས་ཀྱིས་ཨུཏྤལ་སྔོན་པོ་དང་གཞུ་འཛིན་པ། རིན་པོ་ཆེའི་རྒྱན་

ཐམས་ཅད་ཀྱིས་བརྒྱན་ཅིང༌། སྣ་ཚོགས་པདྨ་དང་ཟླ་བའི་གདན་ལ་སེམས་དཔའི་སྐྱིལ་མོ་ཀྲུང་

གིས་བཞུགས་པར་གྱུར། ཞེས་བསྒོམས་ནས། ནང་མཆོད་བྱིན་གྱིས་བརླབ་པ་ནི། ཨོཾ་ཨཱཿབིགྷྣནཏ་ཀྲིཏ་ཧཱུཾ་ཧཱུཾ། 

ཞེས་པས་བགེགས་བསངས། 

ཨོཾ་ཤཱུ་ནྱ་ཏཱ་ཛྙཱ་ན་བཛྲ་སྭ་བྷཱ་ཝ་ཨཱཏྨ་ཀོ྅ཧཾ། སྟོང་པ་ཉིད་དུ་གྱུར། སྟོང་པའི་ངང་ལས་ཡཾ་

ལས་རླུང་གི་དཀྱིལ་འཁོར། ཞེས་པ་ནས། ཟླ་བ་ཉི་མའི་གདན་ལ། དབུས་སུ་ཧཱུཾ་ལས་དྲི་ཆུ་ཧཱུཾ་གིས་

མཚན་པ། ཤར་དུ་བྷྲུཾ་ལས་དྲི་ཆེན་བྷྲུཾ་གྱིས་མཚན་པ། ལྷོར་ཨཾ་ལས་རཀྟ་ཨཾ་གིས་མཚན་པ། ནུབ་

ཏུ་ཛྲིཾ་ལས་བྱང་སེམས་དཀར་པོ་ཛྲིཾ་གིས་མཚན་པ། བྱང་དུ་ཁཾ་ལས་ཤ་ཆེན་ཁཾ་གིས་མཚན་པ། ཡི་

གེ་ལྔ་ལས་འོད་ཟེར་འཕྲོས་པས་རིགས་ལྔ་བཀུག་ནས་ས་བོན་སོ་སོ་ལ་ཐིམ། རླུང་གཡོས་ཏེ་མེ་

སྦར་བས་བདུད་རྩི་ལྔ་སྐོལ་བ་ཞུ་བའི་རླངས་པ་ལས་བྱུང་བའི་ཧཱུཾ་ལས་བྱུང་བའི་རྡོ་རྗེ་ཐོད་པར་ཞུ་

བས་དྲི་མ་ཐམས་ཅད་སྦྱངས། ཡི་གེ་ཨཱཿ ཞེས་པ་ནས། རང་བཞིན་ཅན་དུ་གྱུར། ཨོཾ་ཨཱཿཧཱུཾ། ལན་གསུམ་

བརྗོད་དེ། སྔོན་འགྲོ་གཏོར་མ་བཤམས་པ་ཆང་ཆུ་ནང་མཆོད་ཀྱིས་བསངས་ནས། ལས་ཀྱི་རྡོ་རྗེས་ཕྱག་བྱས་ཏེ། སྔོན་

འགྲོ་གཏོར་མ་བྱིན་རླབས་མཛད་པར་ཞུ། ཞེས་གསོལ་བ་གདབ། སློབ་དཔོན་གྱིས་ལག་པ་གཡོན་པའི་མཐེབ་

སྲིན་གྱིས་ནང་མཆོད་གཏོར་མ་ལ་གཏོར་ནས་བསངས་སྦྱངས་བྱིན་རླབས་ནང་མཆོད་ལྟར་བྱ། དེ་ནས་གཏོར་མ་ནི་འབྱུང་

པོ་ཐམས་ཅད་པའི་གཏོར་མ་བྱ་བ་ཡིན་པ་ལ། ཕྱོགས་སྐྱོང་བཅོ་ལྔ་ལ་འབུལ་བའི་ཆོ་ག་གསང་འདུས་མི་བསྐྱོད་པའི་སྐབས་

ཇི་ལྟ་བ་བཞིན་དུ་བྱེད་པ་རྗེའི་དགོངས་པ་ཡིན་ནོ། །དེ་ནས་ལས་ཀྱི་རྡོ་རྗེས་ཕྱག་བཙལ་ནས། བདག་བསྐྱེད་ཀྱི་མཆོད་

པ་བྱིན་རླབས་མཛད་པར་ཞུ། ཞེས་གསོལ་བ་གདབ། མཆོད་པ་གོང་ལྟར་བསངས་སྦྱངས་ནས། སྟོང་པའི་ངང་

ལས་ཨཱཿལས་བྱུང་བའི་ཐོད་པ་ཡངས་ཤིང་རྒྱ་ཆེ་བ་རྣམས་ཀྱི་ནང་དུ་སོ་སོའ་ིམིང་ཡིག་དང་པོ་ཐིག་

ལེས་བརྒྱན་པ་ཞུ་བ་ལས་བྱུང་བའི་མཆོད་ཡོན། ཞབས་བསིལ། འདོད་པའི་ཡོན་ཏན་ལྔ་དང་མེ་

ཏོག་ལ་སོགས་པ་རང་བཞིན་སྟོང་པ་རྣམ་པ་མཆོད་རྫས། བྱེད་ལས་དབང་པོ་དྲུག་གི་སྤྱོད་ཡུལ་དུ་

ཟག་པ་མེད་པའི་བདེ་བ་ཁྱད་པར་ཅན་བསྐྱེད་པར་གྱུར། ཨོཾ་ཨརྒྷཾ་ཨཱཿཧཱུཾ། ཨོཾ་པཱ་དྱཾ་ཨཱཿཧཱུཾ། ཨོཾ་རཱུ་

པ་ཨཱཿཧཱུཾ། ཞེས་སོགས་ལྔ་དང༌། ཨོཾ་པུཥྤེ་ཨཱཿཧཱུཾ། ཞེས་སོགས་ཕྱག་རྒྱ་དང་བཅས་པས་བྱིན་གྱིས་བརླབས། དེ་ནས་

ལས་ཀྱི་རྡོ་རྗེས་ཕྱག་གསུམ་བཙལ་ནས་མནྜལ་བཤམས། ཕྱག་གསུམ་བཙལ་ནས་མེ་ཏོག་དབུལ། ཕྱག་གསུམ་བཙལ་ཏེ་

མེ་ཏོག་བཀྲམ། ཕྱག་གསུམ་བཙལ་ནས་གསོལ་བ་གདབ། ཕྱག་གསུམ་བཙལ་ནས་མེ་ཏོག་བསྡུ། ཕྱག་གསུམ་བཙལ་ནས་

མནྜལ་དབུལ། ཕྱག་གསུམ་བཙལ་ནས་གྲལ་ལ་འཁོད། ཅེས་པ་རྣམས་སྤྱི་འགྲོ་ལྟར་བྱ། 

དེ་ནས་སྒྲུབ་པ་པོ་གཙོ་བོས། བཤགས་པ་དང་བསྡམས་པ་སྔོན་དུ་འགྲོ་བའི་ལྷའི་རྣལ་འབྱོར་

ལ་གནས་པར་མཛད་པར་ཞུ། ཞེས་བརྗོད་ནས། ཡིད་ཀྱི་རོལ་པ་དྲི་མེད་ཟླ་འདྲས་བསྒྲུབ། །ཅེས་པ་ནས། 

སེམས་ནི་བྱང་ཆུབ་དམ་པར་བསྐྱེད་པར་བགྱི། །ཞེས་པའི་བར་གྱིས་སྐྱབས་འགྲོ་སེམས་བསྐྱེད་བྱས་ནས། རྡོ་

རྗེ་སེམས་དཔའི་སྒོམ་བཟླས་འདུས་པ་མི་བསྐྱོད་པའི་སྐབས་བཞིན་དུ་བྱ། དེ་ནས་སྒྲུབ་ཐབས་དངོས་ལ་འཇུག་པ་ནི། རང་

ཉིད་འཇམ་དབྱངས་སུ་གསལ་བའི། ཞེས་པ་ནས། འོད་ཟེར་རྣམ་པ་ལྔ་འཕྲོ་བའི་འོད་ཟེར་གྱིས་དུས་

གསུམ་གྱི་སངས་རྒྱས་དང༌། ཞེས་པ་ནས། མདུན་དུ་འདུག་སྟེ། ཐུགས་ཀའི་མཱཾ་ཡིག་ལས་བྱུང་བའི་

གཟུགས་རྡོ་རྗེ་མ་དང༌། མེ་ཏོག་ལ་སོགས་པས་མཆོད་པར་གྱུར། ཨོཾ་སརྦ། ཅེས་པ་ནས། ཤཔྟ་པཱུ་ཛ་མེ་

གྷ་ས་མུ་དྲ་སྥ་ར་ཎ་ས་མ་ཡ་ཤྲི་ཡེ་ཨཱཿཧཱུཾ། གང་ཞིག་ཐོག་མེད། ཅེས་པ་ནས། གནས་པར་བགྱི། སྙིང་རྗེ་

ཆེན་པོས་སེམས་ཅན་མ་ལུས་པ། །ཞེས་པ་ནས། ཞེས་བསམ་ནས། སྟོང་པའི་མཚན་ཉིད་ཅན་གྱི་བྱང་

ཆུབ་ཀྱི་སེམས། ཆོས་ཐམས་ཅད་དོན་དམ་པར་ངོ་བོ་ཉིད་དང་རྒྱུ་དང་འབྲས་བུ་ལ་སྨོན་པ་དང་བྲལ་

བའི་སྟོང་པ་ཉིད་དང་རོ་གཅིག་པ། ཐ་མལ་པའི་སྣང་བ་འོད་གསལ་དུ་བསྡུས་པའི་རྣམ་པར་ཐར་པའི་

སྒོ་གསུམ་གྱི་སྟོང་ཉིད་མངོན་དུ་བྱས། ཨོཾ། ཞེས་པ་ནས། ཀོ྅ཧཾ། སྟོང་པའི་ངང་ལས་རང་གི་སེམས་

མདུན་གྱི་ནམ་མཁར། ཞེས་པ་ནས། མཐའ་བརྟེན་པའི་རྣམ་པར་གནས་པར་གྱུར། སྟོང་པའི་ངང་ལས་

ཉི་མའི་དཀྱིལ་འཁོར། དེའི་སྟེང་དུ་ཧཱུཾ་སྔོན་པོ་ལས། ཞེས་པ་ནས། མེ་འབར་བས་བསྐོར་བར་གྱུར། སྣ་

ཚོགས་རྡོ་རྗེའི་ལྟེ་བའི་སྟེང་དུ། ཅེས་པ་ནས། རྡོ་རྗེ་འཛིན་པའི་ངོ་བོར་གྱུར། ཆོས་འབྱུང་གི་དབུས་སུ། 

ཞེས་པ་ནས། དབུས་སྔོ་བ། དེའི་དབུས་སུ་བྷྲུཾ་ལས་འཁོར་ལོ་རྩིབས་བཅུ་གཉིས་པ། ལྟེ་བར་བྷྲུཾ་གྱིས་

མཚན་པ། ཞེས་པ་ནས། བཞུགས་པར་གྱུར། རྣམ་སྣང་ཞེས་པ་ནས། གཅིག་ཏུ་རྫོགས་པར་གྱུར་པ་ནི། གྲུ་

བཞི་པ་སྒོ་བཞི་པ་ཞེས་པ་ནས། བཅུ་གཉིས་སུ་ཟླ་བའི་གདན་རེ་རེ། གདན་དབུས་མའི་ཞེས་པ་ནས། སོ་

གཉིས་ཀྱི་ངོ་བོ། དེའི་ཕྱི་རོལ་ནས་ཞེས་པ་ནས། བརྒྱད་ཅུའི་ངོ་བོ། དབྱངས་སོ་གཉིས་སུ་གྱུར་པ་ལས། 

ཟླ་བའི་དཀྱིལ་འཁོར་དཀར་པོ་གཅིག་ཏུ་གྱུར། 

ཨོཾ་ཞེས་པ་ནས། མི་གསལ་བྱེད་ཅེས་པ་ནས། དམར་པོ་གཅིག་ཏུ་གྱུར། ཨོཾ་ཞེས་པ་ནས། ཡ་

མི། དེ་ལྟར་ཟླ་བ་གཉིས་སུ་གྱུར་པ་ནི་མེ་ལོང་ལྟ་བུའི་ཡེ་ཤེས། ཟླ་བ་གཉིས་འདྲེས་པས། ཞེས་པ་

ནས། མཉམ་པ་ཉིད་ཀྱི་ཡེ་ཤེས། ཟླ་བའི་སྟེང་དུ་ཅེས་པ་ནས། དམར་པོ་སོ་སོར་རྟོག་པའི་ཡེ་ཤེས། 

ཨོཾ་ཏིཥྛ་བཛྲ་རྡོ་རྗེ་དེ་ལས་ཞེས་པ་ནས། རྡོ་རྗེའི་ལྟེ་བར་ཧཱུཾ་གིས་མཚན་པ་གྱུར་པ་བྱ་བ་གྲུབ་པའི་

ཡེ་ཤེས། ཨོཾ་བཛྲ་ཨཱཏྨ་ཀོ྅ཧཾ། ཟླ་བ་དང༌ཞེས་པ་ནས། རྡོ་རྗེ་སྐྱིལ་ཀྲུང་གིས་བཞུགས་པ། རྩ་ཞལ་

དཀར་བ། གཡས་ཞལ་སྔོ་བ། གཡོན་ཞལ་དམར་བ། རིན་པོ་ཆེའི་རྒྱན་དང་ལྡན་པ། ཕྱག་དང་

པོ་གཉིས་ཀྱིས་རང་འདྲའི་རིག་མ་ལ་འཁྱུད་པ། ལྷག་མ་གཡས་གཉིས་རྡོ་རྗེ་དང་རལ་གྲི། གཡོན་

གཉིས་པདྨ་དང་རིན་པོ་ཆེ་བསྣམས་པར་གྱུར་པ་ཆོས་ཀྱི་དབྱིངས་ཀྱི་ཡེ་ཤེས། ཨོཾ་ཞེས་པ་ནས། ཨ་

ཧཾ། འདོད་ཆགས་ཆེན་པོས་གདུལ་བར་བྱ་བའི་ཞེས་པ་ནས། ལུས་ཀྱི་ནང་དུ་ཞུགས། དེ་ནས་དེ་

རྣམས་ཞེས་པ་ནས། ལུས་ཀྱི་ནང་དུ་ཞུགས། དེ་བཞིན་གཤེགས་པ་རྣམས་ཞུ་བ་ཅེས་པ་ནས། ཡོངས་

སུ་གྱུར་པ་ལས། གཞལ་ཡས་ཁང་གི་ནང་དུ་འཇམ་པའི་རྡོ་རྗེས་གཙོ་མཛད་པའི་བཅུ་དགུའི་

དཀྱིལ་འཁོར་གྲུབ་པར་གྱུར། ལྷ་རྣམས་ཀྱི་སྐུ་ལས་ཞེས་པ་ནས། གནས་པར་གྱུར། རང་གི་སྐུ་ལས་

ཞེས་པ་ནས། དབང་པོ་དྲུག།  ཀྵེཾ་ཛྲིཾ་ཁཾ་གཾ་ཀཾ་པཾ་རྣམས་སུ་གྱུར་པ་ཡོངས་སུ་གྱུར་པ་ལས་རིམ་པ་

བཞིན་དུ་ས་སྙིང་ལ་སོགས་པ་དྲུག་དང༌། དེ་རྣམས་ཀྱི་གཟུགས་ལ་སོགས་པ་ཡུལ་དྲུག།  ཛཿཧཱུཾ་བཾ་

ཧོཿབཾ་ཁཾ་རཾ་རྣམས་སུ་གྱུར་པ་ཡོངས་སུ་གྱུར་པ་ལས་རིམ་པ་བཞིན་གཟུགས་རྡོ་རྗེ་མ་ལ་སོགས་

དྲུག་དང༌། དེ་རྣམས་ཀྱི་འབྱུང་བ་བཞི། ལཾ་མཱཾ་པཾ་ཏཱཾ་རྣམས་སུ་གྱུར་པ་ཡོངས་སུ་གྱུར་པ་ལས་རིམ་

པ་བཞིན་དུ་སྤྱན་མ་ལ་སོགས་པ་བཞི་དང༌། དེ་རྣམས་ཀྱི་ཕུང་པོ་ལྔ། བྷྲུཾ་ཨཾ་ཛྲིཾ་ཁཾ་ཧཱུཾ་རྣམས་སུ་

གྱུར་པ་ཡོངས་སུ་གྱུར་པ་ལས་རིམ་པ་བཞིན་རྣམ་སྣང་ལ་སོགས་པའི་རིགས་ལྔར་གྱུར་ཏེ། རང་

རང་གི་སངས་རྒྱས་ཀྱི་ཞིང་དུ་བྱོན་ནས། པདྨའི་དབུས་ཀྱི་རྟེན་དང་བརྟེན་པའི་དཀྱིལ་འཁོར་མི་

དམིགས་པར་གྱུར། རང་ནམ་མཁར་གནས་པའི་ཡི་གེ་ལྔའི་རྣམ་པ་ཅན་གྱི་བར་སྲིད་ཀྱིས་རྡོ་རྗེ་

འཆང་ཡབ་ཡུམ་སྙོམས་པར་ཞུགས་པ་མཐོང་ནས་ཡུམ་གྱི་ཞེས་པ་ནས། ཐིག་ལེར་གནས་པར་

གྱུར། དེ་ནས་དེའི་རྒྱུད་ཀྱི་ཞེས་པ་ནས། ཞེས་བསྐུལ་བར་གྱུར་ཏེ། དེ་ལྟར་ལྷ་མོ་བཞི་གླུས་བསྐུལ་

བས་ཞེས་པ་ནས། མཛེས་པར་བྱེད་པར་གྱུར། 

ཕྱི་ནང་གི་གཟུང་འཛིན་གཉིས་ཀྱིས་ཞེས་པ་ནས། སྲིད་ཞིའི་མཐའ་ལ་མི་གནས་པའི་ངོ་བོ་

ཉིད་དོ། །ཨོཾ་ཞེས་པ་ནས། ཀོ྅ཧཾ། རང་གི་མིག་གཉིས་སུ་ཟླ་བ་རེ་རེ་ལ་གནས་པའི་ཀྵིཾ་དཀར་པོ་

གཉིས་ཡོངས་སུ་གྱུར་པ་ལས། འཁོར་ལོའ་ིལྟེ་བར་ཀྵིཾ་གིས་མཚན་པ་གཉིས། དེ་ལས་འོད་ཟེར་

འཕྲོས་པས། ཞེས་པ་ནས། དེར་བཅུག་པ་ལས་ས་སྙིང་དཀར་པོ་དཀར་སྔོ་དམར་བའི་ཞལ་གསུམ་

ཕྱག་དྲུག་གི་དང་པོ་གཉིས་ཀྱིས་རང་འདྲའི་ཡུམ་ལ་འཁྱུད་ཅིང༌། ལྷག་མ་གཡས་གཉིས་འཁོར་ལོ་

དཀར་པོ་དང་རལ་གྲི། གཡོན་གཉིས་པདྨ་དང་རིན་པོ་ཆེ་འཛིན་པ། རྣ་བའི་བུ་ག་གཉིས་སུ་ཟླ་བ་

རེ་རེ་ལ་གནས་པའི་ཛྲིཾ་སྔོན་པོ་གཉིས་ཡོངས་སུ་གྱུར་པ་ལས། རྡོ་རྗེའི་ལྟེ་བར་ཛྲིཾ་གིས་མཚན་པ། 

དེ་ལས་འོད་ཟེར་འཕྲོས། ཞེས་པ་ནས། དེར་བཅུག་པ་ལས། ཕྱག་རྡོར་སྔོན་པོ་སྔོ་དཀར་དམར་བའི་

ཞལ་གསུམ། ཞེས་པ་ནས། པདྨ་དང་རིན་པོ་ཆེ་འཛིན་པ། སྣ་བུག་གཉིས་སུ་ཟླ་བ་རེ་རེ་ལ་གནས་

པའི་ཁཾ་སེར་པོ་གཉིས་ཡོངས་སུ་གྱུར་པ་ལས། རིན་པོ་ཆེ་ཆ་དགུ་པ་ལྟེ་བར་ཁཾ་གིས་མཚན་པ་

གཉིས། དེ་ལས་འོད་ཟེར་འཕྲོས་པས། ཞེས་པ་ནས། དེར་བཅུག་པ་ལས་ནམ་སྙིང་སེར་པོ་སེར་སྔོ་

དཀར་བའི། ཞེས་པ་ནས། པདྨ་དང་འཁོར་ལོ་འཛིན་པ། ལྕེའི་དབུས་སུ་ཟླ་བ་ལ་གནས་པའི་གཾ་དམར་

པོ་ཡོངས་སུ་གྱུར་པ་ལས། པདྨའི་ལྟེ་བར་གཾ་གིས་མཚན་པ། དེ་ལས་འོད་ཟེར་འཕྲོས་པས། ཞེས་

པ་ནས། དེར་བཅུག་པ་ལས་འཇིག་རྟེན་དབང་ཕྱུག་དམར་པོ་དམར་སྔོ་དཀར་བའི་ཞེས་པ་ནས། 

འཁོར་ལོ་དང་རིན་པོ་ཆེ་འཛིན་པ། དཔྲལ་བའི་ཐོད་པའི་ནང་དུ་ཟླ་བ་ལ་གནས་པའི་ཀྵིཾ་ལྗང་གུ་

ཡོངས་སུ་གྱུར་པ་ལས། རལ་གྲི་ཡུ་བ་ལ་ཀྵིཾ་གིས་མཚན་པ། དེ་ལས་འོད་ཟེར་འཕྲོས་པས། ཞེས་

པ་ནས། དེར་བཅུག་པ་ལས། སྒྲིབ་སེལ་ལྗང་ཁུ་ལྗང་སྔོ་དཀར་བའི། ཞེས་པ་ནས། པདྨ་དང་རིན་པོ་ཆེ་

འཛིན་པ། ལྟེ་བར་ཟླ་བ་ལ་གནས་པའི་པཾ་དཀར་པོ་ཡོངས་སུ་གྱུར་པ་ལས། རྡོ་རྗེ་ལྟེ་བར་པཾ་གིས་

མཚན་པ། དེ་ལས་འོད་ཟེར་འཕྲོས་པས། ཞེས་པ་ནས། དེར་བཅུག་པ་ལས། ཀུན་བཟང་དཀར་པོ་

སྔོ་དཀར་དམར་བའི་ཞལ་གསུམ་ཕྱག་དྲུག་གི་དང་པོ་གཉིས་ཀྱིས་རང་འདྲའི་ཡུམ་ལ་འཁྱུད་ཅིང༌། 

ལྷག་མ་གཡས་གཉིས་རྡོ་རྗེ་དང་རལ་གྲི། གཡོན་གཉིས་པདྨ་དང་རིན་པོ་ཆེ་འཛིན་པ། རང་གི་སྙིང་

ཁར་ཟླ་བའི་དཀྱིལ་འཁོར་གྱི་སྟེང་དུ་ཧཱུཾ་ལས་བྱུང་བའི། ཞེས་པ་ནས། ཐུགས་རྡོ་རྗེ་མི་བསྐྱོད་པ་སྔོན་

པོ་སྔོ་དཀར་དམར་བའི་ཞལ་གསུམ། ཞེས་པ་ནས། རིན་པོ་ཆེ་འཛིན་པ། དེའི་ཐུགས་ཀར། ཞེས་པ་ནས། 

ཧཱུཾ་ཡིག་སྔོན་པོ་དེའི་འོད་ཟེར་ལས་བྱུང་བའི། ཞེས་པ་ནས། ཐུགས་རྡོ་རྗེར་མཛད་པར་གྱུར། ཨོཾ་ཞེས་

པ་ནས། ཀོ྅ཧཾ། རང་གི་མགྲིན་པར། ཞེས་པ་ནས། གསུང་རྡོ་རྗེ་འོད་དཔག་མེད་དམར་པོ་དམར་སྔོ་

དཀར་བའི། ཞེས་པ་ནས། རིན་པོ་ཆེ་འཛིན་པ། དེའི་ཐུགས་ཀར་ཞེས་པ་ནས། ཨཱཿཡིག་དམར་པོ། དེའི་

འོད་ཟེར་ལས་བྱུང་བའི་ཤེས་རབ་དམ་པ་གཟུགས་རྡོ་རྗེ་མ་ལ་སོགས་པའི་རིག་མ་བཅུས་ཕྱོགས་

བཅུའི། ཞེས་པ་ནས། གསུང་རྡོ་རྗེར་མཛད་པར་གྱུར། ཨོཾ་ཞེས་པ་ནས། ཀོ྅ཧཾ། རང་གི་སྤྱི་བོར། ཞེས་

པ་ནས། སྐུ་རྡོ་རྗེ་རྣམ་སྣང་དཀར་པོ་དཀར་སྔོ་དམར་བའི་ཞལ་གསུམ། ཞེས་པ་ནས། རིན་པོ་ཆེ་འཛིན་

པ། དེའི་ཐུགས་ཀར་ཞེས་པ་ནས། ཨོཾ་ཡིག་དཀར་པོ། དེའི་འོད་ཟེར་ལས་བྱུང་བའི་ཤེས་རབ་དམ་པ་

གཟུགས་རྡོ་རྗེ་མ་ལ་སོགས་པའི་རིག་མ་བཅུས། ཕྱོགས་བཅུའི་ཞེས་པ་ནས། སྐུ་རྡོ་རྗེར་མཛད་པར་

གྱུར། ཨོཾ་ཞེས་པ་ནས། ཀོ྅ཧཾ། རྡོ་རྗེ་གསུམ་ཡང་དོན་དམ་པར་མཚན་ཉིད་ཐམས་ཅད་དང་བྲལ་བའི་

སྟོང་པ་ཉིད་དོ། །ཐུགས་རྡོ་རྗེ་དང་གསུང་རྡོ་རྗེའི་བར་དུ་ཞེས་པ་ནས། མཾ་དམར་སེར་འོད་ཟེར་འཕྲོ་

བ། དེ་ལས་འོད་ཟེར་འཕྲོས་པས་ཕྱོགས་བཅུའི་རྒྱལ་བ་ཐམས་ཅད་བསྐུལ་ནས་སྤྱན་དྲངས། ཨོཾ་

སརྦ་ཏ་ཐཱ་ག་ཏ་རཱུ་པ། ཞེས་པ་ནས། ཤཔྟ་པཱུ་ཛ་མེ་གྷ་ས་མུ་དྲ་སྥར་ཎ་ས་མ་ཡ་ཤྲཱི་ཡེ་ཨཱཿཧཱུཾ། ཞེས་པའི་

བར་བཅུས་མཆོད། དེ་བཞིན་གཤེགས་པ་ཐམས་ཅད་ཀྱིས་བདག་ལ་དབང་བསྐུར་དུ་གསོལ། ཞེས་

གསོལ་བ་བཏབ་པས། སངས་རྒྱས་རྣམས་ཀྱི་སྐུ་ལས་སྐྱེས་པའི། ཞེས་པ་ནས། མི་བསྐྱོད་པས་དབུ་

བརྒྱན། དབང་གི་ལྷ་རྣམས་ཀྱང་རང་གི་ལུས་ཀྱི་ནང་དུ་ཐིམ་པར་གྱུར། རང་སྣང་གི་ཤེས་རབ་མ་

ཡང་སྐུ་མདོག་དང་རྩ་ཞལ་གུར་ཀུམ་བཟང་པོ་ལྟར་དམར་སེར། གཡས་ཞལ་སྔོ་བ། གཡོན་ཞལ་

དཀར་བ། རྩ་བའི་ཕྱག་གཉིས་ཀྱིས་ཡབ་ལ་འཁྱུད་པའི་ལྷག་མ་གཡས་གཉིས་ཀྱིས་རལ་གྲི་དང་

མདའ། གཡོན་གཉིས་ཀྱིས་ཨུཏྤ་ལ་སྔོན་པོ་དང་གཞུ་འཛིན་པ། ཞལ་གསུམ་ཕྱག་དྲུག་པ་མེ་ཏོག་

གི་ཅོད་པན་ཅན། ནུ་འབུར་རབ་ཏུ་རྒྱས་ཤིང་སྒེག་པའི་ཉམས་དང་ལྡན་པ། རིན་པོ་ཆེའི་ཕྱག་གདུབ་

དང༌། དཔུང་རྒྱན་དང༌། སྐ་རགས་དང༌། མུ་ཏིག་གི་དོ་ཤལ་དང༌། ཞབས་གདུབ་ལ་སོགས་པའི་

རྒྱན་སྣ་ཚོགས་པས་བརྒྱན་པ། ཞབས་གཉིས་ཀྱིས་ཡབ་ཀྱི་བརླའི་སྟེང་ནས་འཁྱུད་པ། དེའི་མིག་

གཉིས་སུ་ཟླ་བ་རེ་རེ་ལ་གནས་པའི་ཀྵིཾ་དཀར་པོ་གཉིས། ཞེས་སོགས་སྐྱེ་མཆེད་བྱིན་རླབས་སྔར་ཇི་ལྟ་བ་

དང༌། རང་གི་ཞེས་པའི་ཚིག་རྣམས་ཀྱི་དོད་དུ། ཡུམ་གྱིས་ཞེས་བཅུག་པའི་ལྷག་མ་སྐུ་གསུང་ཐུགས་བྱིན་རླབས་སྔར་

ཇི་ལྟ་བ་དང༌། བདག་ལ་དབང་བསྐུར་དུ་གསོལ། ཞེས་པའི་དོད་དུ། འདི་ལ་དབང་བསྐུར་དུ་གསོལ། །ཞེས་

བརྗེ་ཞིང༌། རང་གི་ལུས་ཀྱི། ཞེས་པའི་དོད་ལ། ཡུམ་གྱི་ལུས་ཀྱི་ནང་དུ་ཐིམ་པར་གྱུར། ཞེས་བརྗེས་པའི་ལྷག་

མ་དབང་བསྐུར་རྒྱས་གདབ་ཀྱི་ཚིག་གིས་བརྗོད་ཚུལ་ཀྱང་སྔར་ཇི་ལྟ་བ་བཞིན་ནོ།།

ཡུམ་གྱི་སྤྱི་གཙུག་ནས་ནུ་མའི་བར་དུ། ཞེས་པ་ནས། ཐམས་ཅད་ཁྱབ་པར་བྱེད་པས་ལུས་

བྱིན་གྱིས་བརླབ་པར་གྱུར། ཡབ་ཀྱི་གསང་གནས། ཞེས་པ་ནས། ཨོཾ་ལས་སྐྱེས་པའི་བུ་ག། །ཅེས་པ་

ནས། འདབ་མ་བརྒྱད་པ། ཙུམྦྷ་ན་དང་འཁྱུད་པ་སོགས་སྔོན་དུ་འགྲོ་བས་སྙོམས་པར་ཞུགས་ནས། 

དོན་དམ་པའི་ཡུལ་ལ་ཀུན་ཏུ་ཆགས་པའི་བདེ་སྟོང་དབྱེར་མི་ཕྱེད་པའི་ཏིང་ངེ་འཛིན་སྐྱེས་པར་

གྱུར། ཨོཾ་ཞེས་པ་ནས། ཀོ྅ཧཾ། རང་གི་ཡེ་ཤེས་སེམས་དཔའི་ཐུགས་ཀའི་ས་བོན་མཱཾ་ལས་འོད་ཟེར་

འཕྲོས། ཞེས་པ་ནས། ལྷ་བཅུ་དགུའི་གཟུགས་རྫོགས་པར་གྱུར་པ་ནི། དབུས་སུ་མི་བསྐྱོད་པ་སྔོན་པོ་

སྔོ་དཀར་དམར་བའི་ཞལ་གསུམ་ཕྱག་དྲུག་གི་དང་པོ་གཉིས་ཀྱིས་རང་འདྲའི་ཡུམ་ལ་འཁྱུད་ཅིང་། 

ལྷག་མ་གཡས་གཉིས་རྡོ་རྗེ་དང་རལ་གྲི། གཡོན་གཉིས་པདྨ་དང་རིན་པོ་ཆེ་འཛིན་པ། ཤར་དུ་རྣམ་

སྣང་དཀར་པོ་དཀར་སྔོ་དམར་བའི་ཞལ་གསུམ་ཕྱག་དྲུག་གི་དང་པོ་གཉིས་ཀྱིས་རང་འདྲའི་ཡུམ་

ལ་འཁྱུད་ཅིང༌། ལྷག་མ་གཡས་གཉིས་འཁོར་ལོ་དཀར་པོ་དང་རལ་གྲི། གཡོན་གཉིས་པདྨ་དང་

རིན་པོ་ཆེ་འཛིན་པ། ལྷོར་རིན་འབྱུང་སེར་པོ་སེར་སྔོ་དཀར་བའི་ཞལ་གསུམ་ཕྱག་དྲུག་གི་དང་པོ་

གཉིས་ཀྱིས་རང་འདྲའི་ཡུམ་ལ་འཁྱུད་ཅིང༌། ལྷག་མ་གཡས་གཉིས་རིན་པོ་ཆེ་ལྗང་ཁུ་དང་རལ་གྲི། 

གཡོན་གཉིས་པདྨ་དང་འཁོར་ལོ་འཛིན་པ། ནུབ་ཏུ་འོད་དཔག་མེད་དམར་པོ་དམར་སྔོ་དཀར་བའི་

ཞལ་གསུམ་ཕྱག་དྲུག་གི་དང་པོ་གཉིས་ཀྱིས་རང་འདྲའི་ཡུམ་ལ་འཁྱུད་ཅིང༌། ལྷག་མ་གཡས་གཉིས་

པདྨ་དམར་པོ་དང་རལ་གྲི། གཡོན་གཉིས་འཁོར་ལོ་དང་རིན་པོ་ཆེ་འཛིན་པ། བྱང་དུ་དོན་གྲུབ་ལྗང་

ཁུ་ལྗང་སྔོ་དཀར་བའི་ཞལ་གསུམ་ཕྱག་དྲུག་གི་དང་པོ་གཉིས་ཀྱིས་རང་འདྲའི་ཡུམ་ལ་འཁྱུད་ཅིང༌། 

ལྷག་མ་གཡས་གཉིས་རལ་གྲི་དང་འཁོར་ལོ། གཡོན་གཉིས་པདྨ་དང་རིན་པོ་ཆེ་འཛིན་པ། རྣམ་སྣང་

ནི་ཟླ་བའི་འོད་དང་ལྡན་ཞིང༌། རིན་འབྱུང་སོགས་གསུམ་ནི་ཉི་མའི་འོད་ཅན་ནོ།།

ཤར་ལྷོར་སྤྱན་མ་དཀར་མོ་དཀར་སྔོ་དམར་བའི་ཞལ་གསུམ་ཕྱག་དྲུག་གི་དང་པོ་གཉིས་

ཀྱིས་རང་འདྲའི་ཡབ་ལ་འཁྱུད་ཅིང༌། ལྷག་མ་སོགས་རྣམ་སྣང་ལྟར་རོ། །ལྷོ་ནུབ་ཏུ་མཱ་མ་ཀཱི་སྔོན་མོ་

ཞེས་པ་ནས། ཡབ་ལ་འཁྱུད་ཅིང༌། ལྷག་མ་གཡས་གཉིས་ཨུཏྤལ་དམར་པོ་དང་རལ་གྲི། གཡོན་

གཉིས་པདྨ་དང་རིན་པོ་ཆེ་འཛིན་པ། ནུབ་བྱང་དུ་གོས་དཀར་མོ་དམར་མོ་དམར་སྔོ་དཀར་བའི་

ཞེས་པ་ནས། ཡབ་ལ་འཁྱུད་ཅིང༌། ལྷག་མ་སོགས་འོད་དཔག་མེད་ལྟར་རོ། །བྱང་ཤར་དུ་སྒྲོལ་མ་སེར་མོ་

སེར་སྔོ་དཀར་བའི་ཞེས་པ་ནས། ཡབ་ལ་འཁྱུད་ཅིང༌། ལྷག་མ་གཡས་གཉིས་ཨུཏྤལ་སེར་པོ་ཁ་བྱེ་

བ་དང་རལ་གྲི། གཡོན་གཉིས་པདྨ་དང་རིན་པོ་ཆེ་འཛིན་པ། ཤར་ལྷོར་གཟུགས་རྡོ་རྗེ་མ་དཀར་

མོ་དཀར་སྔོ་དམར་བའི་ཞལ་གསུམ་ཕྱག་དྲུག་གི་དང་པོ་གཉིས་ཀྱིས་ས་སྙིང་ལ་འཁྱུད་ཅིང༌། ལྷག་

མ་གཡས་གཉིས་མེ་ལོང་དང་རལ་གྲི། གཡོན་གཉིས་པདྨ་དང་རིན་པོ་ཆེ་འཛིན་པ། ལྷོ་ནུབ་ཏུ་སྒྲ་

རྡོ་རྗེ་མ་སྔོན་མོ་སྔོ་དཀར་དམར་བའི་ཞེས་པ་ནས། ཕྱག་རྡོར་ལ་འཁྱུད་ཅིང༌། ལྷག་མ་གཡས་གཉིས་

པི་ཝང་དང་རལ་གྲི། གཡོན་གཉིས་པདྨ་དང་རིན་པོ་ཆེ་འཛིན་པ། ནུབ་བྱང་དུ་དྲི་རྡོ་རྗེ་མ་སེར་མོ་

སེར་སྔོ་དཀར་བའི་ཞེས་པ་ནས། ནམ་སྙིང་ལ་འཁྱུད་ཅིང༌། ལྷག་མ་གཡས་གཉིས་དྲིའི་དུང་ཕོར་དང་

རལ་གྲི། གཡོན་གཉིས་པདྨ་དང་འཁོར་ལོ་འཛིན་པ། བྱང་ཤར་དུ་རོ་རྡོ་རྗེ་མ་དམར་མོ་དམར་སྔོ་

དཀར་བའི་ཞེས་པ་ནས། འཇིག་རྟེན་དབང་ཕྱུག་ལ་འཁྱུད་ཅིང༌། ལྷག་མ་གཡས་གཉིས་བདུད་རྩིས་

གང་བའི་ཐོད་པ་དང་རལ་གྲི། གཡོན་གཉིས་འཁོར་ལོ་དང་རིན་པོ་ཆེ་འཛིན་པ། ཤར་གྱི་བྱང་དུ་

རེག་བྱ་རྡོ་རྗེ་མ་ལྗང་ཁུ་ལྗང་སྔོ་དཀར་བའི་ཞེས་པ་ནས། སྒྲིབ་སེལ་ལ་འཁྱུད་ཅིང༌། ལྷག་མ་གཡས་

གཉིས་གོས་དང་རལ་གྲི། གཡོན་གཉིས་པདྨ་དང་རིན་པོ་ཆེ་འཛིན་པ། ཤར་གྱི་ལྷོར་ཆོས་དབྱིངས་

རྡོ་རྗེ་མ་དཀར་མོ་དཀར་སྔོ་དམར་བའི་ཞེས་པ་ནས། ཀུན་བཟང་ལ་འཁྱུད་ཅིང༌། ལྷག་མ་གཡས་

གཉིས་ཆོས་འབྱུང་དང་རལ་གྲི། གཡོན་གཉིས་པདྨ་དང་རིན་པོ་ཆེ་འཛིན་པ། དེ་བཞིན་གཤེགས་

པ་ལྔ། ཞེས་པ་ནས། འགེངས་པར་མཛད་པའོ།།

ཤར་དུ་གཤིན་རྗེ་མཐར་བྱེད་སྔོན་པོ་སྔོ་དཀར་དམར་བའི་ཞལ་གསུམ་ཕྱག་དྲུག་གི་དང་

པོ་གཉིས་ཀྱིས་རོ་ལངས་མ་ལ་འཁྱུད་ཅིང༌། ལྷག་མ་གཡས་གཉིས་ཐོ་བ་དང་རལ་གྲི། གཡོན་གཉིས་

པདྨ་དང་རིན་པོ་ཆེ་འཛིན་པ། ལྷོར་ཤེས་རབ་མཐར་བྱེད་དཀར་པོ་དཀར་སྔོ་དམར་བའི་ཞེས་པ་ནས། 

རང་དང་འདྲ་བའི་གཞན་གྱིས་མི་ཐུབ་མ་ལ་འཁྱུད་ཅིང་། ལྷག་མ་གཡས་གཉིས་དབྱུག་པ་དང་རལ་

གྲི། གཡོན་གཉིས་པདྨ་དང་རིན་པོ་ཆེ་འཛིན་པ། ནུབ་ཏུ་པདྨ་མཐར་བྱེད་དམར་པོ་དམར་སྔོ་དཀར་

བའི་ཞེས་པ་ནས། རང་དང་འདྲ་བའི་ཁྲོ་གཉེར་ཅན་མ་ལ་འཁྱུད་ཅིང༌། ལྷག་མ་གཡས་གཉིས་པདྨ་དམར་

པོ་དང་རལ་གྲི། གཡོན་གཉིས་འཁོར་ལོ་དང་རིན་པོ་ཆེ་འཛིན་པ། བྱང་དུ་བདུད་རྩི་འཁྱིལ་པ་སྔོན་པོ་

སྔོ་དཀར་དམར་བའི་ཞེས་པ་ནས། རང་དང་འདྲ་བའི་རལ་གཅིག་མ་ལ་འཁྱུད་ཅིང༌། ལྷག་མ་གཡས་

གཉིས་སྣ་ཚོགས་རྡོ་རྗེ་དང་རལ་གྲི། གཡོན་གཉིས་པདྨ་དང་རིན་པོ་ཆེ་འཛིན་པ། ཁྲོ་བོ་དང་ཁྲོ་མོ་

ཐམས་ཅད་ཀྱང་འཇིགས་པའི་འདོ་ཟེར་ཞེས་པ་ནས། སྤྱན་དམར་ཞིང་ཟླུམ་པ། ཁྲོ་བོ་རྣམས་སྨིན་མ་དང་

སྨ་ར་དམར་སེར་འབར་བ་ཐམས་ཅད་ཀྱང་སྟག་གི་པགས་པའི་ཤམ་ཐབས་ཅན་ཞེས་པ་ནས། ལྗགས་

བསྐྱོད་པ། ཐམས་ཅད་ཀྱང་སྤྱན་གཉིས་གཉིས་དང་ལྡན་པའོ།།

བཛྲ་དྷྲིཀ་མི་བསྐྱོད་པ་ཡུམ་གྱི་པདྨ་ནས་ཕྱུང། ཕྱོགས་བཅུར་འཕྲོས། སེམས་ཅན་རྣམས་

ཀྱི་ཞེས་པ་ནས། བཞིན་དུ་བཞུགས་པར་གྱུར། ཛི་ན་ཛིཀ་རྣམ་སྣང་ཡུམ་གྱི་པདྨ་ནས་ཕྱུང། ཕྱོགས་

བཅུར་འཕྲོས། སེམས་ཅན་རྣམས་ཀྱི་གཟུགས་ཀྱི་ཕུང་པོ་དང་གཏི་མུག་སྦྱངས། སྤྲུལ་པ་རྣམས་

འདུས་ཏེ་རྣམ་སྣང་ཡབ་ཡུམ་གྱི་སྐུ་གཅིག་ཏུ་གྱུར་པ། གཞལ་ཡས་ཁང་ནང་མའི་ཤར་གྱི་པད་ཟླའི་

གདན་ལ་འཁོད། ཅེས་དང༌། སེམས་ཅན་རྣམས་ཀྱི་ཚོར་བའི་ཕུང་པོ་དང་ང་རྒྱལ་དང་སེར་སྣ་སྦྱངས། 

ཞེས་པ་ནས། གཞལ་ཡས་ཁང་ནང་མའི་ལྷོར་པད་ཟླའི་གདན་ལ་འཁོད། ཅེས་དང༌། སེམས་ཅན་རྣམས་

ཀྱི་འདུ་ཤེས་ཀྱི་ཕུང་པོ་དང་འདོད་ཆགས་སྦྱངས། ཞེས་པ་ནས། གཞལ་ཡས་ཁང་ནང་མའི་ནུབ་

ཏུ་པད་ཟླའི་གདན་ལ་འཁོད། ཅེས་དང༌། སེམས་ཅན་རྣམས་ཀྱི་འདུ་བྱེད་ཀྱི་ཕུང་པོ་དང་ཕྲག་དོག་

སྦྱངས། ཞེས་པ་ནས། གཞལ་ཡས་ཁང་ནང་མའི་བྱང་དུ་པད་ཟླའི་གདན་ལ་འཁོད། མོ་ཧ་ར་ཏི། སྤྱན་

མ་ཡུམ་གྱི་པདྨ་ནས་ཕྱུང༌། ཕྱོགས་བཅུར་སྤྲོས། སེམས་ཅན་རྣམས་ཀྱི་སའི་ཁམས་སྦྱངས། སྙིང་

རྗེ་ཚད་མེད་ལ་བཀོད། སྤྲུལ་པ་རྣམས་གཅིག་ཏུ་འདུས་ཏེ་སྤྱན་མ་ཡབ་ཡུམ་གྱི་སྐུ་གཅིག་ཏུ་གྱུར་

པ། གཞལ་ཡས་ཁང་ནང་མའི་ཤར་ལྷོའ་ིགྲྭར་འཁོད། དེ་བཞིན་དུ་གཞན་གསུམ་ལ་ཡང་སྦྱར་རོ།།

ཨོཾ་ཨཱཿཧཱུཾ་གཟུགས་རྡོ་རྗེ་མ་ཡུམ་གྱི་པདྨ་ནས་ཕྱུང༌། ཕྱོགས་བཅུར་འཕྲོས། སེམས་ཅན་

རྣམས་ཀྱི་གཟུགས་ཀྱི་སྐྱེ་མཆེད་སྦྱངས། སྤྲུལ་པ་འདུས་ཏེ། གཟུགས་རྡོ་རྗེ་མ་ཡབ་ཡུམ་གྱི་སྐུ་

གཅིག་ཏུ་གྱུར་པ་ཕྱིའི་ཤར་ལྷོའ་ིགྲྭར་འཁོད། དེ་བཞིན་དུ། སྒྲའི་སྐྱེ་མཆེད་དང༌། ཕྱིའི་ལྷོ་ནུབ་ཀྱི་གྲྭར་

འཁོད། ཅེས་དང༌། དྲིའི་སྐྱེ་མཆེད་དང༌། ཕྱིའི་ནུབ་བྱང་གི་གྲྭར་འཁོད། ཅེས་དང༌། རོའ་ིསྐྱེ་མཆེད་དང༌། 

ཕྱིའི་བྱང་ཤར་གྱི་གྲྭར་འཁོད། ཅེས་དང༌། རེག་བྱའི་སྐྱེ་མཆེད་དང༌། ཤར་སྒོའ་ིབྱང་དུ་འཁོད། ཅེས་སྦྱོར་

བ་སོགས་མཚོན་ཏེ་ཤེས་པར་བྱ་ལ། ཡ་མཱནྟ་ཀྲིཏ། གཤིན་རྗེ་མཐར་བྱེད་ཡུམ་གྱི་པདྨ་ནས་ཕྱུང༌། ཕྱོགས་

བཅུར་འཕྲོས། སེམས་ཅན་རྣམས་ཀྱི་མ་དད་པ་དང་ཕུང་པོའ་ིབདུད་བཅོམ། ཞེས་པ་ནས། གཡོན་

བརྐྱང་གི་སྟབས་ཀྱིས་འཁོད། དེ་བཞིན་དུ། ལྷོ་སྒོར་སྣ་ཚོགས་པདྨ་དང་ཉི་མའི་གདན་ལ་གཡོན་

བརྐྱང་གིས་འཁོད། ཅེས་སོགས་མཚོན་ཏེ་ཤེས་པར་བྱའོ། །རྗེ་རིན་པོ་ཆེ་ཉིད་ལ་འཇམ་རྡོར་སྒྲུབ་དཀྱིལ་གྱི་དྲི་བ་མང་

དུ་ཞུ་བ་བྱུང་བའི་ལན་དུ་གནང་བའི་དྲིས་ལན་གྱི་གསུང་རབ་ལས། དཀྱིལ་འཁོར་རྒྱལ་མཆོག་གི་སྐབས་སུ་ཡུམ་གྱི་པདྨར་

ལྷ་བསྐྱེད་ཚུལ་ནི། ཐིག་ལེ་དང་ས་བོན་སོགས་ལས་ལྷ་སོ་སོར་སྔོན་ལ་བསྐྱེད། དེ་ནས་འབྱིན་སྔགས་ཀྱིས་འབྱིན་པ་ཡིན་

ཞེས་གསུང་བྱུང་བ་ལྟར་བྱེད་ཚུལ་ནི་དེ་ལྟར་རོ།།

རང་གི་ཡེ་ཤེས་སེམས་དཔའི་ཐུགས་ཀའི་མཱཾ་ཡིག་ལས་འོད་ཟེར་ལྕགས་ཀྱུ་ལྟ་བུ་འཕྲོས། 

ཡ་མཱནྟ་ཀྲིཏ་ཛཿ གཤིན་རྗེ་གཤེད་ཀྱི་ཐུགས་ཀ་ནས་ཀྱང་རང་འདྲའི་ཁྲོ་བོ་སྤྲོས་པས་འཇམ་པའི་

རྡོ་རྗེའི་དཀྱིལ་འཁོར་མདུན་དུ་བཀུག་པའི་དཀྱིལ་འཁོར་པ་རྣམས་ཡབ་ཡུམ་སྙོམས་པར་ཞུགས་

པའི་བདེ་བ་དམ་པས་གང་བར་གྱུར། ཨོཾ་ཨཱཿཡ་མཱན། ཞེས་པ་ནས། བིགྷྣཱནྟ་ཀྲིཏ་ཧཱུཾ་ཧཱུཾ། ཕྱི་འབྲང་

གི་བགེགས་སྔར་ཡོད་བསྐྲད་ཅིང་ཕྱིས་མི་འཇུག་པའི་དོན་དུ་བྱིན་གྱིས་བརླབས་པར་གྱུར། ཨོཾ་

ཨཱཿབཛྲ་དྷྲིཀ་མཱཾ་ཧཱུཾ། ཞེས་དང༌། མཆོད་ཡོན་གྱི་ཕྱག་རྒྱས་མཆོད་ཡོན་འབུལ། པྲཛྙཱ་ཏ་ཀྲིཏ་ཧཱུཾ། པདྨནྟ་ཀྲི་ཏ་

བཾ། བི་གྷྣནྟ་ཀྲིཏ་ཧོཿརང་རང་གི་ཡེ་ཤེས་པ་རྣམས་རང་རང་གི་དམ་ཚིག་པ་རྣམས་ལ་ཞུགས་ཤིང༌། 

དབྱེར་མེད་དུ་བཅིངས་ཤིང་མཉེས་པར་གྱུར། འཁོར་གྱི་ལྷ་རྣམས་ཀྱི་མིག་གཉིས་སུ་ཟླ་བ་རེ་རེ་

ལ་གནས་པའི་ཀྵིཾ་དཀར་པོ་གཉིས་ཡོངས་སུ་གྱུར་པ་ལས། ཞེས་སོགས་སྐྱེ་མཆེད་བྱིན་བརླབས་སྔར་ཇི་

ལྟར་དང༌། རང་གི་ཅེས་པའི་དོད་དུ། འཁོར་གྱི་ལྷ་རྣམས་ཀྱི་ཞེས་བཅུག་པའི་ལྷག་མ་སྐུ་གསུང་ཐུགས་བྱིན་རླབས་

སྔར་ཇི་ལྟ་བ་དང༌། བདག་ལ་དབང་བསྐུར་དུ་གསོལ། ཞེས་པའི་དོད་ལ། འདི་རྣམས་ལ་དབང་བསྐུར་དུ་

གསོལ། ཞེས་བརྗེ་ཞིང༌། འཁོར་གྱི་ལྷ་རྣམས་ཀྱི་སྤྱི་བོ་ནས་དབང་བསྐུར། ཆུ་ལྷག་མ་སྤྱི་གཙུག་ཏུ་

གནས་པ་ཡོངས་སུ་གྱུར་པ་ལས། འཁོར་གྱི་དེ་བཞིན་གཤེགས་པ་བཞི་དང༌། ཞེས་པ་ནས། རིན་

ཆེན་འབྱུང་ལྡན་གྱིས་དབུ་བརྒྱན། དབང་གི་ལྷ་རྣམས་ཀྱང་འཁོར་གྱི་ལྷ་སོ་སོའ་ིལུས་ཀྱི་ནང་དུ་

ཐིམ་པར་གྱུར། དབང་བསྐུར་གྱིས་ཚིག་ལྷག་མ་སྔར་བཞིན་ནོ།།

དེ་ནས་སྔར་བྱིན་གྱིས་བརླབས་པའི་མཆོད་པ་རྣམས་དབུལ་བ་ནི། རང་གི་ཡེ་ཤེས་སེམས་དཔའི་

མཱཾ་ཡིག་གི་འོད་ཟེར་གྱིས་གཟུགས་སོགས་ཡུལ་ཐམས་ཅད་དྲངས་ཤིང་བཀུག་ནས། ཞེས་པ་ནས། 

སྒེག་པའི་ཉམས་ཅན་རང་རང་གི་ཕྱག་མཚན་དང་ལྡན་པ་ནམ་མཁའ་ཁྱབ་པ་སྤྲོས་པ་དེ་དག་ཀྱང་

བདེན་པས་སྟོང་བཞིན་དུ་ཅེས་པ་ནས། དཀྱིལ་འཁོར་ལ་མཆོད་པར་གྱུར། ཨོཾ་སརྦ་ཏ་ཐཱ་ག་ཏ་ཨརྒྷཾ་

པཱུ་ཛ་མེ་གྷ་ས་མུ་དྲ་སྥ་ར་ཎ་ས་མ་ཡ་ཤྲཱི་ཡེ་ཨཱཿཧཱུཾ། ཞེས་སོགས་ཆུ་གཉིས་ནས་འདོད་ཡོན་ལྔ་ཉེར་སྤྱོད་

ལྔས་མཆོད། ཨོཾ་ཞེས་པ་ནས། ཀོ྅ཧཾ། སྒྲའི་ཡུལ་ཐམས་ཅད་བསྟོད་པའི་སྒྲ་བྲག་ཆ་ལྟ་བུས་རང་དང་

དཀྱིལ་འཁོར་པ་ལ་བསྟོད་པར་གྱུར། མི་བསྐྱོད་རྡོ་རྗེ་ ཞེས་སོགས་དྲིལ་སྟབས་དང་བཅས་པས་བསྟོད། ནང་

མཆོད་བྱིན་རླབས་སྔར་ལྟར་བྱ། 

སྤྱི་བོའ་ིསྟེང་གི་ནམ་མཁའ་ལ་བླ་མ་རྣམས་དང༌། སྙིང་ཁར་ཟླ་བ་ལ་དཀྱིལ་འཁོར་གྱི་

འཁོར་ལོ་ཡོངས་སུ་རྫོགས་པར་གསལ་བའི་མགྲོན་རྣམས་ཀྱི་ལྗགས་ཧཱུཾ་སྔོན་པོ་ལས་བྱུང་བའི་རྡོ་

རྗེ་སྔོན་པོ་རྩེ་གསུམ་པས་མཚན་པའི་འོད་ཟེར་གྱིས་བདུད་རྩི་དྲངས་ནས་གསོལ་བར་གྱུར། མཆོད་

དོ་ཕྱོགས་བཅུ་དུས་གསུམ་གྱི་དེ་བཞིན་གཤེགས་པ་ཐམས་ཅད་ཀྱི་སྐུ་གསུང་ཐུགས་ཡོན་ཏན་

འཕྲིན་ལས་ཐམས་ཅད་གཅིག་ཏུ་བསྡུས་པའི་ངོ་བོ། ཆོས་ཀྱི་ཕུང་པོ་སྟོང་ཕྲག་བརྒྱད་ཅུ་རྩ་བཞིའི་

འབྱུང་གནས། འཕགས་པའི་དགེ་འདུན་ཐམས་ཅད་ཀྱི་མངའ་བདག། །རྩ་བའི་དཔལ་ལྡན་བླ་མ་དམ་

པ་རིན་པོ་ཆེའི་ཞལ་དུ་ཨོཾ་ཨཱཿཧཱུཾ། འཇམ་པའི་དབྱངས་དང་གཉིས་སུ་མེད་པའི་ཨ་ཝ་དྷཱུ་ཏཱི་པའི་ཞལ་

དུ་ཨོཾ་ཨཱཿཧཱུཾ། སློབ་དཔོན་སངས་རྒྱས་ཡེ་ཤེས་ཞབས་ཀྱིx། གྲུབ་ཆེན་མར་མེ་མཛད་དཔལ་བཟང་

པོའxི། སློབ་དཔོན་ཀུན་དགའ་སྙིང་པོའxི། ཐ་ག་ནའིx། ཤཱནྟི་པའི་ཞལx། ཤྲདྡྷ་ཀཱ་ར་ཝ་རྨཱའིx། 

ལོ་ཆེན་རིན་ཆེན་བཟང་པོའxི། རྒྱང་སོ་ཆོས་བློའxི། དགེ་བཤེས་སྐྱབས་སའིx། རྡོ་རྗེ་སྲ་བརྟནx། 

དཀོན་མཆོག་འབར་གྱིx། དགེ་བཤེས་དབང་རིན་གྱིx། ཁམས་པ་ཤཱཀྱ་རྗེའིx། རོང་པ་ཆོས་

མགོནx། མཆོག་ལྡན་ལེགས་པའི་བློ་གྲོསx། བླ་མ་དཔལ་ལྡན་སེངྒེའིx། ཆོས་རྗེ་བུ་སྟོན་རིན་

ཆེན་གྲུབ་ཀྱིx། མཁན་ཆེན་རིན་ཆེན་རྣམ་རྒྱལx། ཀུན་མཁྱེན་ཤེས་རབ་དཔལ་བཟང་པོའ་ིཞལ་དུ་

ཨོཾ་ཨཱཿཧཱུཾ། སླར་ཡང་འཇམ་པའི་རྡོ་རྗེའི་ཞལ་དུ་ཨོཾ་ཨཱཿཧཱུཾ། སློབ་དཔོན་སངས་རྒྱས་ཡེ་ཤེས་ཞབས་

ཀྱིx། གྲུབ་ཆེན་མར་མེ་མཛད་དཔལ་བཟང་པོའxི། དཔལ་དེ་བའིx། དྲི་མེད་སྦས་པའིx། བ་ལིངྟ་

ཨ་ཙརྱའིx། གཉོས་ལོ་ཙྪ་བ་ཡོན་ཏན་གྲགས་ཀྱིx། གཉོས་དཔལ་ལེགས་པའིx། གཉོས་གྲགས་

པ་དཔལ་གྱིx། གཉོས་གཟི་བརྗིད་དཔལ་གྱིx། སྟོན་མོ་ལུང་པ་ཡེ་ཤེས་འབར་གྱིx། བླ་མ་ཆོས་

སྐུ་འོད་ཟེར་གྱིx། ཀུན་མཁྱེན་འཕགས་པ་འོད་ཀྱིx། ཆོས་རྗེ་བུ་སྟོན་རིན་ཆེན་གྲུབ་ཀྱིx། དེ་ནས་

གཉིས་སྔར་ལྟར་རོ། །གཞན་ཡང་རྒྱལ་བ་ཀུན་དངོས་ཙོང་ཁ་པ་ཆེན་པོས་ཐོག་མར་མཛད་པའི་དབང་

བསྐུར་རྒྱུད་བཤད་མན་ངག་གནང་བའི་བླ་མ་ཡབ་སྲས་བརྒྱུད་པ་དང་བཅས་པ་རྣམས་ཀྱི་ཞལ་དུ་

ཨོཾ་ཨཱཿཧཱུཾ། བཛྲ་དྷྲིཀ་ཨོཾ་ཨཱཿཧཱུཾ། ཞེས་པ་ནས། བིགྷྣཱནྟ་ཀྲི་ཏ་ཨོཾ་ཨཱཿཧཱུཾ། གཞན་ཡང་རྒྱུད་སྡེ་བཞི་དང་

འབྲེལ་བའི་ཡི་དམ་དཀྱིལ་འཁོར་གྱི་ལྷ་ཚོགས་ཐམས་ཅད་ཀྱི་ཞལ་དུ་ཨོཾ་ཨཱཿཧཱུཾ། 

དེ་ནས་ནང་མཆོད་གཡོན་པའི་མཐེབ་སྲིན་གྱིས་ལྕེ་རྩེ་སྨིན་མཚམས་སྤྱི་གཙུག་གསུམ་དུ་རིམ་གྱིས་རེག་ནས་

ཡི་གེ་གསུམ་བརྗོད། སྔོན་སངས་རྒྱས་མཐོང་བ། དམ་པའི་ཆོས་ཐོས་པ། འཕགས་པའི་དགེ་འདུན་

ལ་བསྟེན་པ། བསྟན་པ་དང་འཁོར་རྣམ་བཞི་སྐྱོང་བར་ཞལ་གྱིས་བཞེས་པ་བླ་མ་གོང་མ་རྣམས་

ཀྱིས་བསྟེན་ཅིང་བསྒྲུབ་པའི་སྲུང་མ་དམ་ཚིག་ཅན་རྣམས་ཀྱི་ཞལ་དུ་ཨོཾ་ཨཱཿཧཱུཾ། ཡུལ་སུམ་ཅུ་སོ་

གཉིས། གནས་ཉི་ཤུ་རྩ་བཞི། དུར་ཁྲོད་ཆེན་པོ་བརྒྱད་ན་གནས་པའི་དཔའ་བོ་དང་རྣལ་འབྱོར་མ་

དང་ཕྱོགས་སྐྱོང་དང་ཞིང་སྐྱོང་དང་ཀླུ་ལ་སོགས་པ་ཐམས་ཅད་ཀྱི་ཞལ་དུ་ཨོཾ་ཨཱཿཧཱུཾ། གཞི་བདག་

གཉུག་མར་གནས་པ་དང༌། སེམས་ཅན་ཐམས་ཅད་ལྷར་གྱུར་པ་རྣམས་ཀྱི་ཞལ་དུ་ཨོཾ་ཨཱཿཧཱུཾ། ཞེས་

པས་བདུད་རྩི་མྱང་བའི་ནང་མཆོད་འཐོར་ཚུལ་སོགས་ཕྱག་ལེན་ལྟར་བྱ། རང་དང་ལྷ་གཞན་རྣམས་

ཀྱི་ཐུགས་ཀའི་ཐུགས་རྡོ་རྗེའི་ཐུགས་ཀར་རང་རང་གི་ས་བོན་ལས་བཟླས་བྱའི་སྔགས་ཀྱིས་བསྐོར་

བ་ལ་དཀྱིལ་འཁོར་གྱི་ལྷ་ཚོགས་སྤྲོས། འགྲོ་བའི་དོན་མཛད། སླར་སོ་སོའ་ིས་བོན་ལ་བསྡུས་པའི་

སྤྲོ་བ་བསྡུ་བའི་མཛད་པ་ཅན་དུ་གྱུར། ཞེས་བརྗོད་ཅིང་བསམས་ནས་བཟླས་པ་བྱ། སླར་ཡང་མཆོད་བསྟོད་སྔར་

ལྟར་དང༌། ལྷ་སོ་སོའ་ིམཚན་སྔགས་ལ་ཡི་གེ་གསུམ་བཏགས་པས་བདུད་རྩི་མྱོང་བ་བྱས་ལ། ཨོཾ་ཨཱཿཧཱུཾ། རྣམ་སྣང༌། 

སྤྱན་མ། གཟུགས་རྡོ་རྗེ་མ། གཤིན་རྗེ་གཤེད་ཡབ་ཡུམ་སྤྱི་བོའ་ིསྐུ་རྡོ་རྗེའི་ཐུགས་ཀའི་ཨོཾ་ལ་ཐིམ། 

འོད་དཔག་མེད། གོས་དཀར་པོ། རོ་རྡོ་རྗེ་མ། པདྨ་མཐར་བྱེད། རིན་འབྱུང༌། དྲི་རྡོ་རྗེ་མ། དོན་གྲུབ། 

སྒྲོལ་མ། རེག་བྱ་རྡོ་རྗེ་མ། བགེགས་མཐར་བྱེད་ཡབ་ཡུམ་རྣམས་མགྲིན་པའི་གསུང་རྡོ་རྗེའི་ཐུགས་

ཀའི་ཨཱཿལ་ཐིམ། མཱ་མ་ཀཱི། སྒྲ་རྡོ་རྗེ་མ། ཆོས་དབྱིངས་རྡོ་རྗེ་མ། ཤེས་རབ་མཐར་བྱེད་ཡབ་ཡུམ་

རྣམས་ཐུགས་ཀའི་ཐུགས་རྡོ་རྗེའི་ཧཱུཾ་ལ་ཐིམ་ཞིང༌། བསྲུང་འཁོར་གཞལ་ཡས་ཁང་དང་བཅས་པ་

ཡང་འོད་དུ་ཞུ་ནས་རང་གི་ལུས་ལ་ཐིམ་པར་གྱུར། 

རྗེ་ཉིད་ཀྱིས་མཛད་པའི་དྲིས་ལན་ལས། རྗེས་ཀྱི་ལྡང་ཚུལ་ལ་བསྲུང་འཁོར་དང་གཞལ་ཡས་ཁང་སྡུད་པའི་

གསལ་ཁ་མི་སྣང་ཡང༌། ཐུན་གཞན་གྱི་ཆོ་ག་བཤད་པའི་སྐབས་སུ་གཞལ་ཡས་ཁང་བསྐྱེད་པའི་ལུགས་སུ་སྣང་བས་

བསྡུས་པས་ཆོག་གོ །ཞེས་གསུངས་པ་ལྟར་བསྡུ་དགོས་སོ། །ཐུན་སྔ་མའི་མཐར་མ་བསྡུས་ན་ཐུན་རྗེས་མ་ལ་གསར་

བསྐྱེད་མི་དགོས་པར་ཤཱནྟི་པ་སོགས་ཀྱིས་བཤད་དོ། །ཐུན་གྱི་མཐར་གཏོར་མ་འབུལ་བར་འདོད་ན། དྲིས་ལན་དེ་ཉིད་

ལས། འདིའི་འདས་གཏོར་འབུལ་ཚུལ་ནི་མི་བསྐྱོད་པའི་གཏོར་ཆོག་གི་འདོན་པ་བསྒྱུར་ནས་ལྷ་སོ་སོའ་ིམཚན་སྔགས་ཀྱི་

མཐར། སརྦ་དུ་ཥྚཱཾ། སོགས་སྦྱར་བའི་ཤིན་ཏུ་ཡང་ཆོག་སྟེ། ཨ་བྷྱཱའི་དགོངས་པ་ཡིན་གསུང་ཞིང༌། ཨ་བྷྱཱ་ཀ་རས་ཕྱོགས་

སྐྱོང་བཅོ་ལྔའི་གཏོར་ཆོག་ཀྱང་འདུས་པ་ལུགས་གཉིས་ཐུན་མོང་དུ་བཤད་པས་དེ་ལྟར་བྱ་རྒྱུ་ཡིན་གྱིས། གནས་མ་ཡིན་

པའི་འཁྲུལ་པ་མི་བྱའོ། །དེས་གཏོར་མ་གཉིས་བསངས་སྦྱངས་བྱིན་རླབས་ནང་མཆོད་ལྟར་བྱས་ནས། རང་གི་ཡེ་ཤེས་

སེམས་དཔའི་ཐུགས་ཀའི་མཱཾ་ཡིག་འོད་ཟེར་ལྕགས་ཀྱུ་ལྟ་བུའི་རྣམ་པ་ཅན་གྱིས་འཇམ་པའི་རྡོ་རྗེའི་

དཀྱིལ་འཁོར་རྟེན་དང་བརྟེན་པར་བཅས་པ་དང༌། བསྲུང་འཁོར་གྱི་ཕྱི་རོལ་ཕྱོགས་སྐྱོང་བཅོ་ལྔ་



གསང་འདུས་འཇམ་རྡོར་གྱི་སྒྲུབ་ཐབས། 83

འཁོར་དང་བཅས་པ་དང༌། ཀླུ་རྣམས་དང་སེམས་ཅན་ཐམས་ཅད་བཀུག་པར་གྱུར་པ་ནི། གཞལ་

ཡས་ཁང་གི་ནང་གི་དབུས་སུ་འཇམ་པའི་རྡོ་རྗེ་ཡབ་ཡུམ། ཤར་དུ་རྣམ་སྣང༌། ལྷོར་རིན་འབྱུང༌། 

ནུབ་ཏུ་འོད་དཔག་མེད། ཅེས་པ་ནས། བྱང་སྒོར་བགེགས་མཐར་བྱེད། ཕྱིའི་ཤར་དུ་རྡོ་རྗེ་མཚོན་ཆ་

སེར་པོ། ཞེས་པ་ནས། འདུས་པའི་ལྷ་ཤེས་རབ་མ་དང་བཅས་པའི་སྐུར་བཞེངས་པའི་མགྲོན་རྣམས་

ཀྱི་ལྗགས་ཧཱུཾ་སྔོན་པོ་ལས་བྱུང་བའི་རྡོ་རྗེ་སྔོན་པོ་རྩེ་གསུམ་པས་མཚན་པའི་འོད་ཟེར་གྱིས་བདུད་

རྩི་དྲངས་ནས་གསོལ་བར་གྱུར། ཨོཾ་ཨཱཿཧྲཱིཿཔྲ་ཝ་ར་སད་ཀཱ་རཾ། སོགས་པའི་ཆུ་བཞི་འཕགས་ལུགས་ལྟར་

ཕུལ་ནས། ཨོཾ་ཨཱཿབཛྲ་དྷྲིཀ་མཱཾ་ཧཱུཾ། ཞེས་པ་ནས། ཨོཾ་ཨཱཿབིགྷྣཱནྟ་ཀྲིཏ་ཧཱུཾ་ཧཱུཾ། སརྦ་དུཤྚཱཾས་མ་ཡ་མུ་དྲ་པྲ་

བྷཾ་ཛ་ཀ་མ་མཱ་ཤཱནྟིཾ་རཀྵ་ཙ་ཀུ་རུ་སཱཧཱ། ཨོཾ་ཨཱཿདུས་གསུམ་སྐྱེས་པ་ཀུན་དང་ཕྱོགས་བཅུ་ཡི། །ཞེས་

སོགས་ཀྱིས་མཐར་ཞལ་བསིལ་མཆོད་ཡོན་སོ་རྩི་འབུལ་བ་དང༌། དེ་ནས་དཀྱིལ་འཁོར་པའི་ལྷ་ལ་ཉེར་སྤྱོད་དང༌། ལྷ་སོ་

སོའ་ིམཚན་སྔགས་ཀྱི་མཐར་ཡི་གེ་གསུམ་སྦྱར་ནས་ནང་མཆོད་དབུལ། དེ་ནས། ད་ཤ་དིཀ་ལོ་ཀ་པ་ལ་ས་པ་རི་ཝཱ་

ར། ཞེས་སྦྱར་བས་ཉེར་སྤྱོད་དང་ནང་མཆོད་དབུལ། དེ་ནས། མ་རྙེད་ཡོངས་སུ་མ་ཤེས་དང༌། །ཞེས་སོགས་ཀྱིས་

བཟོད་པར་གསོལ། ཡིག་བརྒྱའི་མཐར། ཡོ་ག་ཤུདྡྷོ། སོགས་པད་སྐོར་འཁྱུད་སྟངས་ཀྱིས། དཀྱིལ་འཁོར་པ་རང་ལ་བསྡུ། 

ཨོཾ་ཨཱཿཧཱུཾ། བཛྲ་མུཿཕྱོགས་སྐྱོང་འཁོར་བཅས་རང་གནས་སུ་གཤེགས་པར་གྱུར། ཞེས་སེ་གོལ་གསུམ་

གཏོག་པ་རྣམས་མི་བསྐྱོད་པའི་སྐབས་ལྟར་བྱའོ།།

སློབ་དཔོན་རང་ཉིད་དང་མར་མེ་མཛད་བཟང་པོའ་ིགཏོར་ཆོག་འདིར་མ་འགྱུར་ལ། ཤཱནྟི་པས་ཕྱོགས་སྐྱོང་

རྣམས་རང་རང་གི་གནས་སུ་བཀོད་ནས་རང་རང་གི་སྔགས་ཀྱིས་གཏོར་མ་ཕུལ། ལྷག་མ་མན་ངག་ལས་ཤེས་པར་བྱ། 

ཞེས་པ་ཙམ་ལས་མ་གསུངས། སྨན་ཞབས་ཀྱིས་གཏོར་ཆོག་གཞན་དུ་བཤད་པ་ལས་ཤེས་པར་བྱའོ་ཞེས་ཁ་འཕང་ནས་མ་

བཤད། ཡེ་ཤེས་ཞབས་ལུགས་ཀྱི་རྒྱ་གཞུང་ཁུངས་ཐུབ་གཞན་ནས་ཀྱང་མ་བཤད་པས། ཡེ་ཤེས་ཞབས་ཀྱི་རྗེས་འབྲངས་

ཨ་བྷྱཱ་ཀ་རས་འདུས་པ་ལུགས་གཉིས་རིགས་བསྒྲེ་བ་དང༌། འཇིག་རྟེན་པའི་གཏོར་མ་ཐུན་མོང་མཛད་པའི་ལུགས་ལྟར་བྱ་

བར། རྗེ་ཐམས་ཅད་མཁྱེན་པས་བཞེད་པ་འདི་ཉིད་ལེགས་སོ། །ཆོས་རྗེ་བུས། ཨོཾ་ཨིནྡྲ་ཡ་སྭཱཧཱ། ལ་སོགས་པ་རེ་རེ་

ལ་ཡང༌། ཨ་ཀ་རོ་སྦྱར་བས་དབུལ་ཞེས་བཤད་ཀྱང༌། འདི་སྐོར་གྱི་གཞུང་ཁུངས་ཐུབ་ནས་མི་འབྱུང་ངོ༌། །དེ་ལྟར་ན་དཀྱིལ་

འཁོར་སྒྲུབ་མཆོད་ཀྱི་སྐབས་སུའང༌། ནང་དུ་འདས་པ་དང་འཇིག་རྟེན་པའི་གཏོར་མ་གཉིས་དང༌། ཕྱི་རོལ་དུ་ཕྱོགས་སྐྱོང་

གི་གཏོར་མ་བྱ་བའང་འདིས་མཚོན་ཏེ་ཤེས་པར་བྱའོ། །བཅོམ་ལྡན་འདས་འཇམ་པའི་རྡོ་རྗེ་ལྷ་བཅུ་དགུའི་སྒྲུབ་ཐབས་ཀྱི་ཆོ་



མཁས་གྲུབ་རྗེའི་གསུང་འབུམ་ཕ།84

ག་བདག་གི །རྗེ་ཐམས་ཅད་མཁྱེན་པས་མཛད་པའི་གསུང་ཧ་ཅང་འདུས་ཆེ་ཞིང་བརླིངས་པས་བློ་དམན་པ་དག་གིས་ཚིག་

སྦྱོར་སོགས་ཤེས་དཀའ་བར་གྱུར་པས་གསལ་བར་སྦྱར་བའི་ལྷན་ཐབས་ཀྱི་ཡི་གེ་བྲིས་ཤིག་ཅེས་ནན་ཏན་གྱིས་བསྐུལ་བ་

དག་གི་ཆེད་དུ་གཞུང་རྩོམ་པའི་ཚིག་སྦྱོར་དང་ཆོ་ག་ངག་ཏུ་བརྗོད་པའི་ཚིག་སྦྱོར་གྱི་ཁྱད་པར་གྱིས་ངག་ཏུ་བརྗོད་པ་ན་གོ་

རིམས་བསྣོལ་དགོས་པ་ལ་སོགས་པ་རྣམས་རྣམ་དབྱེ་ཕྱེད་པར་བཙུན་པ་དགེ་ལེགས་དཔལ་བཟང་པོས་གྲུབ་པའི་གནས་

མཆོག་དགེ་ལྡན་རྣམ་པར་རྒྱལ་བའི་གླིང་དུ་སྦྱར་བའོ།། །། སརྦ་མངྒལཾ།། །།



༄༅། །དཔལ་གསང་བ་འདུས་པ་མི་བསྐྱོད་པའི་ཞི་བ་དང་རྒྱས་པའི་སྦྱིན་ 

སྲེག་གི་ཆོ་ག་ལག་ཏུ་བླང་བདེ་བ་བཞུགས་སོ།།

༄༅། །དཔལ་གསང་བ་འདུས་པ་མི་བསྐྱོད་པའི་ཞི་བ་དང་རྒྱས་པའི་སྦྱིན་སྲེག་གི་ཆོ་ག །ལག་ཏུ་བླང་བའི་

རིམ་པ་འབའ་ཞིག་མདོར་བསྡུས་པར་བརྗོད་པ། རྗེ་བཙུན་བླ་མ་རྡོ་རྗེ་འཆང་དང་དབྱེར་མ་མཆིས་པའི་ཞབས་ལ་གུས་པས་

ཕྱག་འཚལ་ལོ། །བདེ་སྟོང་མཆོག་གི་ཡེ་ཤེས་མེ་ལྕེ་ཡིས། །འཁྲུལ་པའི་ཡཾ་ཤིང་མ་ལུས་སྲེག་མཛད་པ། །སྔོན་མེད་ངེས་

དོན་མཆོག་གི་སྦྱིན་སྲེག་མཁན། །རྗེ་བཙུན་བླ་མའི་ཞབས་ལ་ཕྱག་འཚལ་ལོ།།

དེ་ཡང་ཐོག་མར་ཞི་བའི་ཆོ་ག་བརྗོད་ནས། དེའི་འོག་ཏུ་རྒྱས་པའི་ཁྱད་པར་བརྗོད་པར་བྱའོ། །དེ་ལ་རེ་ཞིག་སྔར་

སའི་ཆོ་ག་མ་བྱས་པའི་གཞིར་སྔོན་དུ་ས་སྦྱང་བ་དགོས་པས། ཉི་མ་བཟང་པོ་ལ་རང་གི་ལྷའི་རྣལ་འབྱོར་རྒྱས་པར་བསྒོམས་

ནས་ས་སྦྱང་བ་བྱ་བའམ། དེ་ཙམ་མ་གྲུབ་ན་དཀྱིལ་ཆོག་གི་ལྷན་ཐབས་སུ་བརྗོད་པ་ལྟར། ཞེ་སྡང་རྡོ་རྗེ་ཆོ་ག་གསུམ་བསྐྱེད་

ཙམ་ཞིག་བྱས་ཏེ། ལག་པ་གཡས་པ་རྡོ་རྗེ་དང་བཅས་པ་ས་ལ་བཞག་ནས། ཨོཾ་ཨཱཿཧཱུཾ་དང༌། ཨོཾ་ཧ་ན་ཧ་ན་བཛྲ་

ཀྲོ་དྷ་ཧཱུཾ་ཕཊ། ཅེས་བརྗོད་ནས། རྡོ་རྗེ་ཁྲོ་བོས་བགེགས་རྣམས་བཅོམ་ཅིང༌། རྡོ་རྗེ་གསུམ་གྱིས་སའི་

ཉེས་སྐྱོན་ཐམས་ཅད་སྦྱངས་པར་བསམ་པའམ། ཡང་ན་རང་གི་ལྷའི་སྔགས་བརྒྱ་རྩ་བརྒྱད་བརྗོད་པས་ཀྱང་རུང་སྟེ། 

དེ་འདྲ་བའི་ཀུན་རྫོབ་ཀྱི་དག་པ་དང༌། སའི་སྐྱོན་ཐམས་ཅད་རང་བཞིན་གྱིས་གྲུབ་པས་སྟོང་པར་གྱུར་པ། 

བསྒོམ་པ་དོན་དམ་པའི་སྦྱང་བ་བྱས་ནས། ས་གཞི་རང་བཞིན་གྱིས་དཀར་བའམ། ས་དཀར་པོ་སོགས་བྱུགས་པས་དཀར་

པོར་བྱས་པ་ལ། བརྐོས་པའི་ཐབ་བྱེད་ན། ལྟོ་འཕྱེ་བརྟགས་པའི་མཆན་ཁུང་ནས་ཐོག་མར་བརྐོས་ཏེ། དབྱིབས་ཟླུམ་པོ། 

ཟབས་སུ་ཁྲུ་ཕྱེད། རྒྱར་ཁྲུ་གང༌། དེའི་མུ་རན་ཞེང་སོར་བཞི་པས་བསྐོར་བ། དེའི་མཚམས་ནས་སྟེང་དུ་སོར་བཞི། ཞེང་

དུའང་སོར་བཞི་པའི་ཁ་ཁྱེར་བགས་ཀྱིས་ནང་དུ་གཞོལ་བ། ཐབ་ཀྱི་རྩ་བར་ཕྱོགས་བཞིའི་ཐད་སོར་ཞེང་དུ་སོར་གཉིས་རེ་

ཕྱིར་སོང་བའི་སྟེགས་བུ་གྲུ་བཞི་པ་བྱ་ཞིང༌། འབྲི་བ་ཡིན་ན་ཐོག་མར་དབུས་བཙལ་ནས། ཚངས་ཟུར་གྱི་ཐིག་བཏབ་སྟེ། དེ་

ནས་ཐིག་སྐུད་ཁྲུ་ཕྱེད་པ་ཞིག་གིས་དབུས་ནས་ཟླུམ་པོར་བསྐོར་བར་བྱའོ།།

དེ་ནས་ཐིག་སྐུད་ཁྲུ་ཕྱེད་པ་དེ་ལ་སོར་བཞི་བསྣན་ནས། དབུས་ནས་ཟླུམ་པོར་བསྐོར་བར་བྱའོ། །དེའི་ཡང་

སྟེང་དུ་སོར་བཞི་བསྣན་ནས། སླར་ཡང་དབུས་ནས་ཟླུམ་པོར་བསྐོར་བར་བྱའོ། །དེ་ནས་ཚངས་ཐིག་གི་སྟེང་ནས་སོར་

གཉིས་གཉིས་ཕྱིར་གཞལ་བའི་མཚམས་སུ་བྱ་རྗེས་བཙལ་ཏེ། ཟུར་ཐིག་ནས་ཟུར་ཐིག་གི་བར་ལ་ཐིག་སྐུད་བརྐྱངས་ནས་

གྲུ་བཞིར་གདབ་པར་བྱའོ། །དེ་ནས་བྲིས་པ་དང༌། བརྐོས་པ་དང༌། བརྩིགས་པའི་ཐབ་གང་ཡིན་ཀྱང༌། ཁ་ཁྱེར་ལ་རྡོ་རྗེའམ་

འཁོར་ལོའ་ིའཕྲེང་བས་བསྐོར་བར་བྱ་ཞིང༌། ཕྱིའི་གྲུ་བཞི་པའི་ཟུར་བཞིར་ཟླ་བ་ཕྱེད་པའི་སྟེང་དུ་རྡོ་རྗེ་རྩེ་གསུམ་པ་ཕྱེད་པས་

མཚན་པ་དང༌། ཐབ་ཀྱི་དབུས་སུ་པདྨ་དཀར་པོ་འདབ་མ་བརྒྱད་པའི་ལྟེ་བར་རྡོ་རྗེ་རྩེ་ལྔ་པ། སྲིད་དུ་སོར་བརྒྱད་པ། དཔངས་

སུ་སོར་གཅིག་པ་བྱའོ། །དེ་ནས་བྲིས་པ་ཡིན་ན་ཟླུམ་ཐིག་ནང་མའི་སྟེང་ནས་བུད་ཤིང་སྐམ་པོ་སྲོག་ཆགས་མེད་ཅིང་དྲི་མི་

ཞིམ་པ་མེད་པས་ཟླུམ་པོར་བརྩེགས་ཏེ། ཐབ་ཁུང་དང་བུད་ཤིང་གི་རྩིག་པ་ལ་ས་དཀར་པོས་བྱུག་ཅིང༌། ཕྱི་རོལ་དུ་བའི་ལྕི་

བ་དང༌། བདུད་རྩི་དཀར་པོ་དང་ལྡན་པའི་དྲི་དཀར་པོས་བྱུགས་ལ། མེ་ཏོག་དཀར་པོ་སིལ་མ་དགྲམ་པར་བྱའོ། །དེ་ནས་

ཆུ་བཞི་དང༌། བཟད་ཞལ་གསུམ་དང༌། བསང་གཏོར་གྱི་སྐུ་ཤའི་ཆུན་པོ་དང་བཅས་པ་མཉྫི་ལ་སོགས་པའི་སྟེང་དུ་གཡོན་

དུ་དགོད་པར་བྱ་ཞིང༌། བསང་ཆུའམ་ལས་བུམ་ཡང་གཡོན་དུ་དགོད། གཡས་སུ་ཐོག་མར་བསྲེག་རྫས་འབུལ་བའི་རིམ་པ་

བཞིན་བསྒྲིག །དེའི་ནང་རོལ་དུ་འཇིག་རྟེན་པའི་མེ་ལྷའི་མཆོད་རྫས་རྣམས་རིམ་པ་བཞིན་བཀོད་པའི་མཐར་འཇིག་རྟེན་པའི་

མེ་ལྷའི་གཏོར་མ་ཡང་བཤམ། དེའི་ནང་རོལ་དུ་འཇིག་རྟེན་ལས་འདས་པ་ལ་འབུལ་བའི་མཆོད་རྫས་ཆུ་བཞི་མ་གཏོགས་

པ་རྣམས་རིམ་པ་བཞིན་དགོད། མར་ཁུ་དང༌། དགང་བླུགས་དང་རྡོ་རྗེ་དྲིལ་བུ་མདུན་དུ་བཞག །ནང་མཆོད་ཀྱང་མདུན་དུ་

བཞག་ཅིང༌། མེ་གསོ་བའི་ཆས་དང༌། ཐབ་ཀྱི་ཁ་ཁྱེར་ལ་འགོད་རྒྱུའི་ཀུ་ཤ་ཡང་སྟ་གོན་བྱས་ལ། རྫས་ཐམས་ཅད་ལ་བདུད་

རྩི་རིལ་བུ་བཏབ་པའི་ནང་མཆོད་ཀྱིས་བྲན་པར་བྱའོ། །གྲུབ་ན་སློབ་དཔོན་དང་མཆོད་ཡོན་དང་གཟར་བུ་ལ་སོགས་པའི་

གདན་ཡང་ཐབ་ཁུང་དང་འདྲ་བའམ། པདྨ་དཀར་པོ་འདབ་མ་བརྒྱད་པ་ཙམ་ཡང་བྱའོ།།

དེ་ལྟར་ཆོ་གའི་ཡན་ལག་རྣམས་ཚོགས་པར་བྱས་ལ། སྒྲུབ་མཆོད་ལ་སོགས་པའི་སྐབས་གཞན་ཡང་རུང་སྟེ། 

སྔར་སྒྲུབ་ཐབས་རྒྱས་བསྡུས་གང་ཡང་རུང་བ་བསྒོམས་པའི་རྒྱུན་ཡིན་ན་དེས་ཆོག །དེ་མ་ཡིན་ན། སྒྲུབ་ཐབས་རྒྱས་པའམ། 

དང་པོའ་ིསྦྱོར་བ་ཙམ་མཆོད་བསྟོད་བདུད་རྩི་མྱང་བ་དང་བཅས་པ་རྫོགས་པར་བསྒོམས་ལ། འཇམ་ཞིང་བདེ་བའི་སྟན་ལ། 

པདྨའི་འདུག་སྟངས་ཀྱིས་ཁ་ཤར་དུ་ཕྱོགས་པས་འདུག་སྟེ། བསང་ཆུ་དང་ནང་མཆོད་བསྒྲུབ་ཅིང་བྱིན་གྱིས་བརླབས། ལས་

བུམ་ཡོད་ན་བསང་ཆུ་བསྒྲུབ་མི་དགོས། དེ་ནས་སྨྲ་བ་གཞན་བཅད་དེ། རྡོ་རྗེ་ནི་ཐབས་དང་དྲིལ་བུ་ནི་ཤེས་རབ་

སྟེ་དེ་གཉིས་ཀའང་དོན་དམ་པའི་བྱང་ཆུབ་ཀྱི་སེམས་ཀྱི་རང་བཞིན་ནོ། །སྙམ་དུ་བསམས་ལ། ཨོཾ་སརྦ་

ཏ་ཐཱ་ག་ཏ་སིདྡྷི་བཛྲ་ས་མ་ཡ་ཏིཥྛ་ཨེ་ཥ་ཏྭཾ་དྷ་ར་ཡཱ་མི་ཧི་ཧི་ཧི་ཧི་ཧིཿཧཱུཾ་ཧཱུཾ་ཧཱུཾ་ཕཊ་སྭཱཧཱ། ཞེས་བརྗོད་

དེ་ལག་པ་གཡས་པའི་མཐེ་བོང་དང་མིང་མེད་ཀྱིས་རྡོ་རྗེ་ཐུགས་ཀར་བཟུང༌། ཨོཾ་བཛྲ་གྷཎྜ་ཧཱུཾ། ཞེས་བརྗོད་དེ་ལག་པ་

གཡོན་པའི་མཐེ་བོང་དང་མིང་མེད་ཀྱིས་དྲིལ་བུ་གཡོན་གྱི་དཀུར་ཁ་གྱེན་ལ་བསྟན་ཏེ་བཟུང༌། རྡོ་རྗེ་སེམས་དཔའ་ལ་

སོགས་པ་རྣམས་མཉེས་པར་བྱའོ། །སྙམ་དུ་བསམས་ལ། ཧཱུཾ་སེམས་ཅན་རྨོངས་དང༌བྲལ་བ་ཡི། །རྡོ་

རྗེ་གསོར་བ་མཛེས་པ་ཡིས། །རྣམ་ཐར་ཆོས་ཀྱི་བྱ་བ་སྟེ། །སྤྲོ་དང་བཅས་པས་རྡོ་རྗེ་བཟུང༌། །ཧཱུཾ་

ཧཱུཾ་ཧཱུཾ་ཧོ་ཧོ་ཧོ། ཞེས་བརྗོད་ཅིང་རྡོ་རྗེ་གསོར་བར་བྱའོ། །དེ་ནས་རྡོ་རྗེ་གཡས་ཀྱི་དཀུར་བཟུང་ལ། ཨོཾ་བཛྲ་དྷརྨཱ་ར་

ཎི་ཏ་པྲ་ར་ཎི་ཏ་སཾ་པྲ་ར་ཎི་ཏ་སརྦ་བུདྡྷ་ཀྵེ་ཏྲ་པྲ་ཙ་ལི་ནི་པྲ་ཛྙཱ་པཱ་ར་མི་ཏཱ་ནཱ་ད་སྭ་བྷཱ་ཝེ་བཛྲ་ཧྲྀ་ད་

ཡ་སནྟོ་ཥ་ནི་ཧཱུཾ་ཧཱུཾ་ཧཱུཾ་ཧོ་ཧོ་ཧོ་སྭཱཧཱ། ཞེས་བརྗོད་ཅིང་དྲིལ་བུའི་ནང་གི་ཕྱོགས་བརྒྱད་དུ་ལྕེ་བསྐྱོད་པས་དཀྲོལ་

བར་བྱའོ། །འདི་ནས་སྦྱིན་སྲེག་མ་ཚར་གྱི་བར་དུ་ལག་པ་རྡོར་དྲིལ་དང་མ་བྲལ་བར་བྱས་ལ། ཨོཾ་ཨཱཿབིགྷྣཱན་ཏ་ཀྀྲཏ་

ཧཱུཾ། ཞེས་བརྗོད་དེ་ལག་པ་གཡས་པས་ཁ་རྒྱན་ནམ་ཀུ་ཤའི་རྩེ་མོས་ལས་བུམ་མམ། བསང་ཆུ་ནས་ཆུ་བླངས་ཏེ། ཐབ་དང་

མཆོད་རྫས་སོགས་དང༌། རང་ལའང་རང་གི་གཡོན་ངོས་ནས་བརྩམས་ཏེ། གཡས་སྐོར་དུ་བསང་གཏོར་བྱ་ཞིང༌། ལག་པ་

གཡོན་པའི་མཐེབ་སྲིན་གྱིས་ནང་མཆོད་བླངས་ནས་དེ་བཞིན་དུ་བསང་གཏོར་བྱའོ།།

དེ་ནས་སླར་ཡང་མེ་ལྷའི་མཆོད་རྫས་རྣམས་ལ་ནང་མཆོད་གཏོར་ལ། ཨོཾ་ཨཱཿབིགྷྣཱན་ཏ་ཀྀྲཏ་ཧཱུཾ། ཨོཾ་ཤཱུ་

ནྱ་ཏཱ་ཛྙཱ་ན་བཛྲ་སྭ་བྷཱ་ཝ་ཨཱཏྨ་ཀོ྅ཧཾ། སྟོང་པར་གྱུར། སྟོང་པའི་ངང་ལས། ཨཱཿལས་བྱུང་བའི་ཐོད་པ་

ཡངས་ཤིང་རྒྱ་ཆེ་བ་རྣམས་ཀྱི་ནང་དུ། ཨོཾ་པཱཾ་པུཾ་ལ་སོགས་པ་སོ་སོའ་ིམིང་ཡིག་དང་པོ་ཐིག་ལེས་

བརྒྱན་པ་ཞུ་བ་ལས་བྱུང་བའི་མཆོད་རྫས་རྣམས་རང་བཞིན་སྟོང་པ། ཞེས་པ་ནས། ཨོཾ་ཤཔྟ་ཨཱཿཧཱུཾ། 

ཞེས་པའི་བར་ཆུ་བཞི་དང་བཅས་པའི་མཆོད་རྫས་རྣམས་སྔགས་དང་ཕྱག་རྒྱས་བྱིན་གྱིས་བརླབས། དེ་ནས་ལག་པ་གཉིས་

རྡོ་རྗེ་ཁུ་ཚུར་ལས་གུང་མོ་གཉིས་རྩེ་སྤྲད་པའི་ཕྱག་རྒྱས་བསྲེག་རྫས་རྣམས་ལ་རེག་ཅིང༌། ཨོཾ་སྭཱཧཱ། ཞེས་པས་བཀྲུས་

པར་བསམས་ནས། ཨོཾ་ཨཱཿསྭཱཧཱས། ཡཾ་ཤིང་དང༌། ཨོཾ་ཤྲིཾ་སྭཱཧཱས་ཞུན་མར་དང༌། ཨོཾ་ཛྲིཾ་སྭཱཧཱས་འབྲུ་དང༌། 

ཨོཾ་ཀུ་རུ་ཀུ་རུ་སྭཱཧཱས་དེ་དག་ལས་གཞན་པའི་རྫས་རྣམས་ཀྱི་མཚན་ཉིད་དང་མི་ལྡན་པའི་ཉེས་

སྐྱོན་ཐམས་ཅད་སྦྱངས་ཤིང་དག་ནས་བདུད་རྩི་ལྔའི་ངོ་བོར་གྱུར་པར་བསམ་མོ། །དེ་ནས་ཤིང་འོ་

མ་ཅན་ལས་བྱུང་བའམ། གཙུབ་ཤིང་ལས་བྱུང་བའམ། མེ་ཐ་མལ་པའམ། དགོན་པའི་མེ་རྣམས་

གང་ཡང་རུང་བ། ཨོཾ་ཨཱཿཧཱུཾ། ཞེས་ལན་གསུམ་བརྗོད་དེ་སྣོད་དུ་བཞག་ལ་ཞུན་མར་གྱི་སྒྲོན་མེ་སྤར་ཞིང༌། ལས་

སྔགས་བརྗོད་ལ། བསང་ཆུ་དང་ནང་མཆོད་ཀྱིས་མེ་དེ་ལ་གཡས་སྐོར་དུ་ལན་གསུམ་གསུམ་བསང་ངོ༌།།

དེ་ནས་སྒྲོན་མེ་དེ་གཙང་ཞིང་ཤིན་ཏུ་སྐམ་པའི་རྩྭའི་ཆུན་པོ་དང་བཅས་པས་ཐབ་ཀྱི་ནང་དུ་བཅུག་ལ། ཨོཾ་བཛྲ་

ཛྭ་ལ་ཛྭ་ལ་ཧཱུཾ། ཞེས་བརྗོད་དེ་གཟི་བརྗིད་བསྐྱེད། ཧཱུཾ་ཞེས་བརྗོད་དེ་རླུང་ཡབ་ཀྱིས་མེ་སྦར། ལས་སྔགས་ལན་བདུན་

བརྗོད་ལ། མར་ཁུ་བླུགས་གཟར་བདུན་གྱིས་ཀྱང་མེ་གསོ། དེ་ནས་ཀུ་ཤ་རྣམས་ལག་ཏུ་བཟུང་ལ། ཨོཾ་བཛྲ་སཏྭ་ཧཱུཾ། 

ཞེས་ལན་བདུན་བརྗོད་ལ་ཀུ་ཤ་བྱིན་གྱིས་བརླབས། དེ་ནས། ཨོཾ་ཀུ་ཤ་འདི་ནི་གཙང་ཞིང་དགེ །ཚངས་པའི་ལྷ་

རྣམས་དག་བྱེད་ཡིན། །དཀོན་མཆོག་གསུམ་པོ་མཉེས་བྱེད་པ། །ས་ལས་སྐྱེས་པའི་འདབ་མའི་

སྙིང༌། །བདག་གི་བགེགས་རྣམས་ཐམས་ཅད་ནི། །ཞི་དང་བཀྲ་ཤིས་མཛད་དུ་གསོལ། །ཞེས་བརྗོད་

ནས་ཀུ་ཤ་སྔོ་ལྗང་དྲི་མ་མེད་པ་མ་གས་ཤིང་འདབ་མ་མ་གྲུགས་པ་ཧ་ཅང་ཡང་མི་རིང་བ་གཉིས་གཉིས་རྩེ་མོ་བཤིབས་པ་

རང་གི་གཡོན་ངོས་ནས་བརྩམས་ཏེ། ཐབ་ཀྱི་ཁ་ཁྱེར་ལ། རང་གང་ལ་ཁ་བལྟས་པ་ངོས་ལ་ཤར་དུ་བྱས་པའི་ལུགས་ཀྱིས། 

རྩེ་མོ་ཤར་དང་ལྷོ་དང་ནུབ་དང་བྱང་དུ་བསྟན་ལ་སྔ་མའི་རྩེ་མོས་ཕྱི་མའི་རྩ་བ་ནོན་པར་དགྲམ་ཞིང༌། ཐབ་ཁུང་དུ་རྩེ་མོ་ཤར་

དུ་བསྟན་པའི་ཀུ་ཤ་བ་ལང་གི་རྣ་བ་ལྟ་བུ་ཧ་ཅང་ཡང་མི་རིང་བས་གཡོག་གོ །ཀུ་ཤ་བཀོད་ཚར་བ་དང༌། རྡོར་དྲིལ་འཛིན་

པའི་ལག་པ་ཐལ་མོ་སྦྱར་ནས། བཅོམ་ལྡན་འདས་རྡོ་རྗེ་སེམས་དཔའ། བགེགས་ཐམས་ཅད་ཞི་བ་དང༌། 

བཀྲ་ཤིས་པར་མཛད་དུ་གསོལ། ཞེས་གསོལ་བ་གདབ་སྟེ་དེ་དག་ནི་སྦྱོར་བའོ།།

དངོས་གཞིའི་ཆོ་ག་ལ། ཐོག་མར་འཇིག་རྟེན་པའི་མེ་ལྷ་མཆོད་པ་ནི། བསང་ཆུས་ཐབ་བསངས་ཏེ། ཨོཾ་

ཨཱཿབིགྷྣཱན་ཏ་ཀྲིཧ་ཧཱུཾ། ཨོཾ་ཤཱུ་ནྱ་ཏཱ་ཛྙཱ་ན་བཛྲ་སྭ་བྷཱ་ཝ་ཨཱཏྨཀོ྅ཧཾ། ཐབ་སྟོང་པ་ཉིད་དུ་གྱུར། སྟོང་

པའི་ངང་ལས། ལས་བཞིའི་སྦྱིན་སྲེག་དངོས་གྲུབ་ཀྱི་རྒྱ་མཚོར་ཐབ་རྡོ་རྗེ་འཛིན་པ་ཞུ་བ་ལས་བསྐྱེད་པར་མཛད་པ་

ནི་གཤིན་རྗེ་གཤེད་ཀྱི་ཐུན་མོང་མ་ཡིན་པའི་རྣམ་གཞག་ཡིན་པས། འདི་ནི་འོད་སྙེ་ལས། དེ་ནས་ལྷའི་བདག་ཉིད་རང་གི་

ལྷའི་ས་བོན་གྱིས་ཐབ་ངེས་པར་རྫོགས་པར་བྱས་ཏེ།1 ཞེས་གསུངས་པ་ལྟར། ཧཱུཾ་དཀར་པོ་ཞུ་བ་ལས་བྱུང་བའི་

ཡེ་ཤེས་ཀྱི་ཐབ་ཁ་དོག་དཀར་ཞིང་དབྱིབས་ཟླུམ་པོ། མུ་རན་དང་ཁ་ཁྱེར་དང་བཅས་པ། ཁ་ཁྱེར་

ལ། འཁོར་ལོའམ། རྡོ་རྗེའི་འཕྲེང་བས་བསྐོར་བ། གྲྭ་བཞིར་ཟླ་ཕྱེད་རྡོ་རྗེས་མཚན་པ། དྭངས་ཤིང་

ཐོགས་པ་མེད་པར་གྱུར། ལས་བཞིའི་སྦྱིན་སྲེག་གི་ཆོ་ག་ཆེན་མོར། མེ་ལྷའི་ཕྱག་ཐ་མ་གཉིས་གྲི་གུག་དང་ཐོད་པ་

འཛིན་པ་མཛད་པའང་གཤིན་རྗེ་གཤེད་ཀྱི་དབང་དུ་མཛད་པ་ཡིན་པས། འདིར་ནི་འོད་སྙེ་ལྟར་བྱ་དགོས་སོ།།

1  བསྟན་འགྱུར། དཔེ་བསྡུར་མ། དེབ། ༣༩ ཤོག ༤༢༦ ཕྲེང་། ༡༤



མི་བསྐྱོད་པའི་སྦྱིན་སྲེག་གི་ཆོ་ག 89

ཐབ་ཀྱི་ནང་དུ་རཾ་ལས་སྐྱེས་པའི་མེ་གྲུ་གསུམ་གྱི་དབུས་སུ་སྣ་ཚོགས་པདྨ་དང་ཉི་མའི་ལྟེ་

བར་རཾ་ལས་བགྲང་འཕྲེང༌། དེ་ཡོངས་སུ་གྱུར་པ་ལས། མེ་ལྷ་སྐུ་མདོག་དཀར་པོ་དཀར་ནག་དམར་

བའི་ཞལ་གསུམ་ཕྱག་དྲུག་པ། གཉུག་མར་གནས་པའི་རང་འོད་ཀྱི་རིག་མ་དང་གཉིས་སུ་མེད་པའི་

སྐུ། ཕྱག་དང་པོ་གཉིས་ཀྱིས་རང་གི་རིག་མ་ལ་འཁྱུད་ཅིང་ལྷག་མ་གཡས་གཉིས་མི་འཇིགས་པའི་

ཕྱག་རྒྱ་དང་བགྲང་འཕྲེང༌། གཡོན་གཉིས་དབྱུག་གུ་དང་རིལ་བ་འཛིན་པ། རྣམ་སྣང་གི་དབུ་རྒྱན་

ཅན། སྨིན་མ་དང་རལ་པའི་ཚོགས་འབར་ཞིང་ལྟོ་བ་འཕྱང་བ། སྦོམ་ཞིང་ཐུང་ལ་གཟི་བརྗིད་ཆེ་བ། 

གཡོན་བརྐྱང་གིས་བཞུགས་པའི་ཐུགས་ཀར་མེ་གྲུ་གསུམ་པ་རཾ་མམ། ཡང་ན་ཧཱུཾ་གིས་མཚན་པར་

གྱུར། དམ་ཚིག་པའི་ཐུགས་ཀའི་ས་བོན་གྱི་འོད་ཟེར་ལས་སྤྲོས་པའི་ཁྲོ་བོ་འདོད་རྒྱལ་གྱིས་ཤར་ལྷོ་

ནས་བསྒོམས་པ་དང་འདྲ་བའི་མེ་ལྷ་དྲང་སྲོང་གི་འཁོར་གྱིས་བསྐོར་བ་སྤྱན་དྲངས་པར་བསམས་ལ། 

ལག་པ་གཡས་མི་འཇིགས་པ་སྦྱིན་པའི་ཕྱག་རྒྱས་མཐེ་བོང་གཡོབ་ཅིང། 

ཨོཾ་ཚུར་སྤྱོན་ཚུར་སྤྱོན་འབྱུང་པོ་ཆེ། །ལྷ་ཡི་དྲང་སྲོང་བྲམ་ཟེ་མཆོག །སྲེག་བླུགས་ཞལ་

ཟས་བཞེས་སླད་དུ། །འདིར་ནི་ཡང་དག་བསྙེན་པར་མཛོད། །ཨོཾ་ཊཀྐི་ཧཱུཾ་ཛཿཐབ་ཀྱི་མེ་མཚམས་

ཀྱི་ཁ་ཁྱེར་གྱི་ཀུ་ཤའི་གདན་ལ་བཞུགས་པར་གྱུར། ཨོཾ་ཨཱཿབིགྷྣན་ཏ་ཀྲྀཏ་ཧཱུཾ། ཞེས་བརྗོད་ཅིང་བསང་

ཆུ་གཏོར་ནས་ཕྱི་འབྲང་གི་བགེགས་བསྐྲད། འོག་ནས་ད་ལྟ་ཉིད་དུ་འབྱུང་བ་ལྟར་ཆུ་བཞི་ཕུལ་ཏེ། ཛཿཧཱུཾ་བཾ་ཧོཿདམ་

ཚིག་པ་དང་གཉིས་སུ་མེད་པར་གྱུར། ཨོཾ་ཨཱཿཧྲཱིཿཔྲ་ཝ་ར་སད་ཀ་རཾ་པྲོཀྵ་ཎཾ་པྲ་ཏཱི་ཙྪ་ཧཱུཾ་སྭཱཧཱ། ཞེས་

པས་ཀུ་ཤའི་ཆུན་པོས་ཞལ་བསིལ་གྱི་སྣོད་ནས་བཟེད་ཞལ་དང་པོར་ལན་གསུམ་བསང་གཏོར་དབུལ་ལོ། །སྣོད་དེ་ཉིད་

ནས་མཛུབ་མོས་མེ་ཏོག་བླངས་ཏེ། ཁུ་ཚུར་ཁ་འོག་ཏུ་བསྟན་ནས་མཐེའུ་ཆུང་ནས་རིམ་གྱིས་དགྲོལ་བའི་ཕྱག་རྒྱ་དང་སྔར་

གྱི་པྲོཀྵ་ཎཱཾ་གྱི་གནས་སུ། ཨཱཉྩ་མཱ་ཎཱཾ། ཞེས་བཟེད་ཞལ་དང་པོར་ཞལ་བསིལ་དང༌། རྡོ་རྗེ་སྙིམ་པ་ཁ་ཕྱེ་བའི་ཕྱག་རྒྱ་དང༌། 

ཨརྒྷཾ་ཞེས་སྦྱར་བས་བཟེད་ཞལ་གཉིས་པར་མཆོད་ཡོན་དང༌། ཁུ་ཚུར་བཅངས་ཏེ་ཆུ་ནང་ནས་མེ་ཏོག་བླངས་ལ། ལན་

གསུམ་བསྐོར་ཏེ་ཁུ་ཚུར་ཁ་གྱེན་དུ་བསྟན་པའི་མཛུབ་མོ་ནས་རིམ་གྱིས་དགྲོལ་བའི་ཕྱག་རྒྱ་དང༌། པཱ་དྱཾ་ཞེས་སྦྱར་བས་

བཟེད་ཞལ་གསུམ་པར་ཞབས་བསིལ་དབུལ་ཞིང༌། ཨོཾ་ཨགྣ་ཡེ་ཨཱ་དི་བྱཱ་ཨཱ་དི་བྱཱ་ཨཱ་བི་ཤེ་ཨཱ་བི་ཤ་མཧཱ་ཤྲི་

ཡེ་ཧ་བྱཱ་ཀ་བྱཱ་བཱ་ཧཱ་ནཱ་ཡ་བཛྲ་པུཥྤེ་ཨཱཿཧཱུཾ། དེ་བཞིན་དུ་སྦྱར་ཏེ། བཱ་ཧཱ་ནཱ་ཡ་བཛྲ་ཤཔྟ་ཨཱཿཧཱུཾ། ཨོཾ་ཨགྣ་

ཡེ། ཞེས་པ་ནས། བཱ་ཧཱ་ནཱ་ཡ། ཨོཾ་ཨཱཿཧཱུཾ། ཞེས་པས་ཉེར་སྤྱོད་ལྔ་དང༌། ནང་མཆོད་དབུལ། དྲིལ་སྟབས་དང་བཅས་

པས། འཇིག་རྟེན་དབང་ཕྱུག་ཚངས་དབང་མགོན་གྱི་སྲས། །མེ་ལྷའི་རྒྱལ་པོ་ཊཀྐིས་དབང་བསྐུར་

བ། །ཤེས་རབ་མཆོག་གིས་ཉོན་མོངས་ཐམས་ཅད་བསྲེགས། །འཛིན་བྱེད་མེ་ལྷ་ཉིད་ལ་རྣམ་

པར་འདུད། །ཚངས་པ་འཇིག་རྟེན་མགོན་གྱི་སྲས། །མེ་ལྷའི་རྒྱལ་པོ་དྲང་སྲོང་མཆོག །འབྱུང་པོ་

ཡོངས་སུ་བསྐྱབ་པའི་ཕྱིར། །ཐུགས་རྗེའི་དབང་གི་སྐུ་སྤྲུལ་པ། །རིག་སྔགས་གྲུབ་པའི་དྲང་སྲོང་

ཚུལ། །ཉོན་མོངས་སྲེག་པའི་ཤེས་རབ་འོད། །བསྐལ་པའི་མེ་བཞིན་གཟི་བརྗིད་འབར། །མངོན་

ཤེས་རྫུ་འཕྲུལ་ཞབས་དང་ལྡན། །ཐབས་ཀྱིས་སྤྲུལ་པའི་ཐེག་པ་བཅིབས། །རིག་སྔགས་གསུང་

ཞིང་བགྲང་འཕྲེང་འཛིན། །བདུད་རྩིའི་བཅུད་ལྡན་གྷུཎྜི་བསྣམས། །ཆོས་ཀྱི་བདུད་རྩི་ཡོངས་ལ་

བསིལ། །ཉེས་པའི་སྐྱོན་བྲལ་ཚངས་པར་སྤྱོད། །འཇིག་རྟེན་གནས་ཀྱང་མྱ་ངན་འདས། །ཞི་བ་

བརྙེས་ཀྱང་ཐུགས་རྗེ་ཆེ། །དེ་བས་བསྟོད་དེ་ཕྱག་ཀྱང་འཚལ། །ཞེས་པས་བསྟོད། ཨོཾ་བཛྲ་ཨ་ན་ལ་

མཧཱ་བྷུ་ཏ་ཛྭ་ལ་ཛྭ་ལ་ཡ་སརྦ་བྷ་སྨི་ཀུ་རུ་སརྦ་དུཥྚན་ཧཱུཾ་ཕཊ་དྲྀ་ཤྱ་ཛཿཧཱུཾ་བཾ་ཧོཿས་མ་ཡ་སྟྭཾ་ས་མ་

ཡ་ཧཾ། ཞེས་ལན་གསུམ་གྱིས་དམ་ཚིག་བསྒྲག་གོ།

དེ་ནས། མེ་ལྷའི་ལྗགས་རྡོ་རྗེ་རྩེ་གཅིག་པ་དམར་པོ་ལ་རཾ་ཡིག་དང༌། དགང་བླུགས་ཀྱི་ཁ་

ལ་ཧཱུཾ་ཡིག་འོད་ཟེར་དང་བཅས་པས་མཚན་པར་གྱུར་པར་བསམས་ལ། ལག་པ་གཡོན་པ་ཁུ་ཚུར་བཅངས་

པའི་སྟེང་ནས་མཐེ་བོང་བཀབ་པ་དེ་བཞིན་གཤེགས་པའི་ཁུ་ཚུར་གྱི་མཛུབ་མོ་བརྐྱང་སྟེ་གན་རྐྱལ་དུ་བཞག་པས་དགང་

གཟར་མར་གྱིས་བཀང་བ་བཟུང༌། གཡས་པ་ཡང་དེ་བཞིན་གཤེགས་པའི་ཁུ་ཚུར་དུ་བྱས་པའི་མཛུབ་མོ་བརྐྱངས་པ་ཐུར་

དུ་ཕུབ་པས་བླུགས་གཟར་གྱི་ཡུ་བ་བཟུང༌། གཡོན་པའི་མཛུབ་མོའ་ིཐད་ཀར་གཡས་པའི་ཁུ་ཚུར་བཞག་ནས་དགང་གཟར་

གྱི་ཁར་བླུགས་གཟར་གྱི་མགོ་བཞག་སྟེ་འཛིན་པ་བྱང་ཆུབ་མཆོག་གི་ཕྱག་རྒྱས། ལག་པ་གཉིས་པུས་མོའ་ིནང་ནས་ཕྱིར་

མི་འདའ་བར་གཡས་སུ་བསྐོར་ཏེ། མེ་ལྷའི་ཞལ་ཅུང་ཟད་གདངས་པར་དགངས་བླུགས་གསུམ་མམ་བདུན་མེ་ལྷའི་སྔགས་

སམ། དགང་བླུགས་ཀྱི་སྔགས་སམ་མར་གྱི་སྲེག་བླུགས་ཀྱི་སྔགས་ལ་སྤེལ་ཚིག་བཏགས་ལ་དབུལ་ཏེ། སྔགས་དང་པོ་

ནི། ཨོཾ་ཨགྣ་ཡེ་ཨཱ་དི་བྱཱ་ཨཱ་དི་བྱཱ་ཨཱ་བི་ཤེ་ཨཱ་བི་ཤེ་མཧཱ་ཤྲི་ཡེ་ཧ་བྱ་ཀ་བྱ་བཱ་ཧཱ་ནཱ་ཡ། བདག་ཅག་

དཔོན་སློབ་འཁོར་དང་བཅས་པ་ཐམས་ཅད་ཀྱི་ཐར་པ་དང་ཐམས་ཅད་མཁྱེན་པ་བསྒྲུབ་པ་ལ་བར་

དུ་གཅོད་པ་དང༌། སྡོམ་པ་གསུམ་དང་འགལ་བའི་བཅས་པ་དང་རང་བཞིན་གྱི་ཁ་ན་མ་ཐོ་བ་དང༌། 

བཀྲ་མི་ཤིས་པ་ཐམས་ཅད་དང༌། ཁྱད་པར་དུ་ཡང་འབྱོར་པ་ཕུན་སུམ་ཚོགས་པ་ལ་བར་དུ་གཅོད་

པ་ཐམས་ཅད་ཤཱིནྟཾ་ཀུ་རུ་ཡེ་སྭཱཧཱ། ཞེས་པ་དང༌། གཉིས་པ་ནི། ཨོཾ་ན་མཿས་མན་ཏ་བུད་དྷཱ་ནཱ་ན་ཨགྣ་ཡེ་

སྭཱཧཱ། ཞེས་པའི་སྤེལ་ཚིག་སྦྱར་བའོ། །གསུམ་པ་ནི། ཨོཾ་ཨགྣ་ཡེ་སྭཱཧཱ། ཞེས་པ་ལ་སྤེལ་ཚིག་སྦྱར་བའོ།།

སྐབས་འདིར་མེ་ལ་བགེགས་ཡོད་མེད་བརྟགས་ནས། ཡོད་ན་སེལ་བའི་ཐབས་སྦྱིན་སྲེག་ཆེན་མོར་གསུངས་པ་

ལྟར་བྱའོ། །དེ་ནས་དྲི་ཞིམ་ཞིང་ཚེར་མ་མེད་པའི་འོ་མ་ཅན་གྱི་ཤིང་གི་རྩེ་མོའ་ིཕྱོགས་སྲིད་དུ་སོར་བཅུ་གཉིས་པ། སྦོམས་

སུ་མཐེའུ་ཆུང་གི་ཚད། ལོ་མ་མ་རྙིང་པ། རླན་དང་བཅས་པ། མཉམ་པར་བཅད་ཅིང་མ་གས་པ། རྩེ་མོ་གཉིས་མར་དང་སྦྲང་

རྩིར་བསྟུགས་1པ། གཉིས་གཉིས་སྦྱར་བའམ། ཡང་ན་རྐྱང་པ་ལག་པ་གཡས་པའི་མཐེབ་སྲིན་གྱིས་མཆོག་སྦྱིན་པའི་ཕྱག་

རྒྱས་རྩེ་མོ་ལྷ་ལ་བསྟན་ནས་དབུལ་ཞིང༌། ཡམ་ཤིང་རྣམས་བྱང་ཆུབ་ཀྱི་ཤིང་གི་རང་བཞིན་དུ་གྱུར། ཨོཾ་

ཨགྣ་ཡེ་ཨཱ་དི་བྱཱ་ཨཱ་དི་བྱཱ་ཨཱ་བི་ཤེ་ཨཱ་བི་ཤེ་མཧཱ་ཤྲི་ཡེ་ཧ་བྱ་ཀ་བྱ་བཱ་ཧཱ་ནཱ་ཡ། ཨོཾ་བོ་དྷི་དྲྀ་ཀྵཱ་ཡ། 

བདག་ཅག་དཔོན་སློབ། ཅེས་པ་ནས། བཀྲ་མི་ཤིས་པ་དང་གཟི་བརྗིད་ཕུན་སུམ་ཚོགས་པ་ལ་བར་

དུ་གཅོད་པ་ཐམས་ཅད་ཤཱིཾནྟ་ཀུ་རུ་ཡེ་སྭཱཧཱ། མར་ཁུ་ལ། ཨོཾ་ཨགྣ་ཡེ། ཞེས་པ་ནས། བཱ་ཧཱ་ནཱ་ཡ། ཨོཾ་

ཨགྣ་ཡེ། བདག་ཅག་དཔོན་སློབ། ཅེས་པ་ནས། བཀྲ་མི་ཤིས་པ་དང་འབྱོར་པ་ཕུན་སུམ་ཚོགས་པ་

ལ་བར་དུ་གཅོད་པ་ཐམས་ཅད་ཤཱིནྟཾ་ཀུ་རུ་ཡེ་སྭཱཧཱ། ཏིལ་ལ། ཨོཾ་ཨགྣ་ཡེ། ཞེས་པ་ནས། བཱ་ཧཱ་ནཱ་ཡ་

ཨོཾ་སརྦ་པཱ་པཾ་ད་ཧ་ན་བཛྲ་ཡ། བདག་ཅག་དཔོན་སློབ། ཅེས་པ་ནས། བཀྲ་མི་ཤིས་པ་དང་སྡིག་པ་

ཐམས་ཅད་ཤཱིནྟཾ་ཀུ་རུ་ཡེ་སྭཱཧཱ། 

དེ་ནས་དུར་བ་གཉིས་གཉིས་སྦྱར་ནས་དབུལ་ཞིང༌། ཨོཾ་ཨགྣ་ཡེ། ཞེས་པ་ནས། བཱ་ཧཱ་ནཱ་ཡ་ཨོཾ་བཛྲ་ཨཱ་

ཡུ་ཥེ། བདག་ཅག་དཔོན་སློབ། ཅེས་པ་ནས། བཀྲ་མི་ཤིས་པ་དང་ཚེ་མཐར་ཕྱིན་པ་ལ་བར་དུ་གཅོད་

པ་ཐམས་ཅད་ཤཱནྟིཾ་ཀུ་རུ་ཡེ་སྭཱཧཱ། དེ་ནས་འབྲས་མ་གྲུགས་པ་ལ། ཨོཾ་ཨགྣ་ཡེ། ཞེས་པ་ནས། བཱ་ཧཱ་ནཱ་ཡ་

ཨོཾ་བཛྲ་པུཥྚ་ཡ་བདག་ཅག་དཔོན་སློབ་ཅེས་པ་ནས། བཀྲ་མི་ཤིས་པ་དང་བསོད་ནམས་རྒྱས་པ་ལ་

བར་དུ་གཅོད་པ་ཐམས་ཅད་ཤཱནྟིཾ་ཀུ་རུ་ཡེ་སྭཱཧཱ། དེ་ནས་ཞོ་ཟན་ལ། ཨོཾ་ཨགྣ་ཡེ། ཞེས་པ་ནས། བཱ་ཧཱ་ནཱ་

ཡ་ཨོཾ་སརྦ་སཾ་པཱ་དེ། བདག་ཅག་དཔོན་སློབ། ཅེས་པ་ནས། བཀྲ་མི་ཤིས་པ་དང་བདེ་བ་མཆོག་ལ་

བར་དུ་གཅོད་པ་ཐམས་ཅད་ཤཱནྟིཾ་ཀུ་རུ་ཡེ་སྭཱཧཱ། དེ་ནས་ཀུ་ཤ་གཉིས་གཉིས་སྦྱར་ནས་དབུལ་ཞིང༌། ཨོཾ་ཨགྣ་

1  ཞོལ། ཤོག ༦ ན ༥ སྦྲང་རྩིར་བསྙུགས་པ།

ཡེ། ཞེས་པ་ནས། བཱ་ཧཱ་ནཱ་ཡ་ཨོཾ་ཨ་པྲ་ཏི་ཧ་ཏ་བཛྲ་ཡ། བདག་ཅག་དཔོན་སློབ། ཅེས་པ་ནས། བཀྲ་མི་

ཤིས་པ་དང་བསྲུང་བ་མཆོག་ལ་བར་དུ་གཅོད་པ་དང་གྲིབ་དང་མི་གཙང་བ་ཐམས་ཅད་ཤཱནྟིཾ་ཀུ་རུ་

ཡེ་སྭཱཧཱ། དེ་ནས་ཡུངས་ཀར་ལ། ཨོཾ་ཨགྣ་ཡེ། ཞེས་པ་ནས། བཱ་ཧཱ་ནཱ་ཡ། ཨོཾ་སརྦ་ཨརྠ་སིད་དྷཱ་ཡ་བདག་

ཅག་དཔོན་སློབ། ཅེས་པ་ནས། བཀྲ་མི་ཤིས་པ་དང་བགེགས་ཐམས་ཅད་ཤཱནྟིཾ་ཀུ་རུ་ཡེ་སྭཱཧཱ། དེ་ནས་

སོ་བ་ལ། ཨོཾ་ཨགྣ་ཡེ། ཞེས་པ་ནས། བཱ་ཧཱ་ནཱ་ཡ་ཨོཾ་བཛྲ་བཱི་ཛཱ་ཡ། བདག་ཅག་དཔོན་སློབ། ཅེས་པ་ནས། 

བཀྲ་མི་ཤིས་པ་དང་ནོར་དང་འབྲུ་རྒྱས་པ་ལ་བར་དུ་གཅོད་པ་ཐམས་ཅད་ཤཱིནྟཾ་ཀུ་རུ་ཡེ་སྭཱཧཱ། དེ་

ནས་ནས་ལ། ཨོཾ་ཨགྣ་ཡེ། ཞེས་པ་ནས། བཱ་ཧཱ་ནཱ་ཡ། ཨོཾ་མཧཱ་བེ་གཱ་ཡ་བདག་ཅག་དཔོན་སློབ། ཅེས་

པ་ནས། བཀྲ་མི་ཤིས་པ་དང་མྱུར་བའི་ཤུགས་ཕུན་སུམ་ཚོགས་པ་ལ་བར་དུ་གཅོད་པ་ཐམས་ཅད་

ཤཱནྟིཾ་ཀུ་རུ་ཡེ་སྭཱཧཱ། དེ་ནས་སྲན་མ་ལ། ཨོཾ་ཨགྣ་ཡེ། ཞེས་པ་ནས། བཱ་ཧཱ་ནཱ་ཡ་ཨོཾ་མཧཱ་བཱ་ལཱ་ཡ། བདག་

ཅག་དཔོན་སློབ། ཅེས་པ་ནས། བཀྲ་མི་ཤིས་པ་དང་སྟོབས་རྒྱས་པ་ལ་བར་དུ་གཅོད་པ་ཐམས་ཅད་

ཤཱིནྟཾ་ཀུ་རུ་ཡེ་སྭཱཧཱ། དེ་ནས་གྲོ་ལ། ཨོཾ་ཨགྣ་ཡེ། ཞེས་པ་ནས། བཱ་ཧཱ་ནཱ་ཡ་ཨོཾ་བཛྲ་ག་སྨ་རཱི། བདག་ཅག་

དཔོན་སློབ། ཅེས་པ་ནས། བཀྲ་མི་ཤིས་པ་དང་ནད་ཐམས་ཅད་ཤཱིནྟིཾ་ཀུ་རུ་ཡེ་སྭཱཧཱ། གཞན་ཡང་ཞོ་འོ་མ་

འབྲས་ཟན་འབྲས་ཡོས། ཙནྡན། པྲི་ཡང་ཀུ། ཐང་ཆུ། དྲི་ཞིམ་པོའ་ིམེ་ཏོག་རྣམས་ཀྱང་འདིར་མེ་ལྷའི་སྔགས་དང༌། བཟླས་

པའི་སྐབས་སུ་ལྷ་གཙོ་འཁོར་རང་རང་གི་སྔགས་ཀྱིས་དབུལ་ལོ། །དེ་ལྟར་བསྲེག་རྫས་རྣམས་སྙན་པའི་གདངས་ཀྱིས་ཕུལ་

ནས། ཨོཾ་ཨཱཿཧྲཱིཿཔྲ་ཝ་ར་སད་ཀ་རཾ་ཨཱཉྩ་མཱ་ཎཱཾ་པྲ་ཏཱིཙྪ་ཧཱུཾ་སྭཱཧཱ། ཞེས་པས་ཞལ་བསིལ་དང༌། ཨོཾ་ཨཱཿཧྲཱིཿཔྲ་

ཝ་ར་སད་ཀ་རཾ་པྲོཀྵ་ཎཱཾ་པྲ་ཏཱི་ཙྪ་ཧཱུཾ་སྭཱཧཱ། ཞེས་པས་བསང་གཏོར་དབུལ་ལོ།།

དེ་ནས་འཇིག་རྟེན་ལས་འདས་པའི་མེ་ལྷ་མཆོད་པ་ལ། ཐོག་མར་ལྷ་བསྐྱེད་པ་ནི། དཀྱིལ་འཁོར་སྒྲུབ་མཆོད་

དང་འབྲེལ་བའི་སྐབས་ཡིན་ན། མེ་ལྷའི་ཐུགས་ཀར་མེ་གྲུ་གསུམ་འབར་བའི་དབུས་སུ། ཧཱུཾ་དཀར་པོ་

སངས་རྒྱས་ཀྱི་སྤྲིན་གྱི་འོད་ཟེར་འཕྲོ་བ་ཡོངས་སུ་གྱུར་པ་ལས། གཞལ་ཡས་ཁང་གྲུ་བཞི་སྒོ་བཞི་

པ། ཞེས་པ་ནས། བྱང་ཕྱོགས་པ་རྣམས་ལ་སྣ་ཚོགས་རྡོ་རྗེའི་གདན། ཞེས་པའི་བར་སྒྲུབ་ཐབས་ལྟར་བརྗོད་

ཅིང་བསྒོམ། དེའི་བར་ལ་ལས་ཀྱི་རྡོ་རྗེ་སློབ་མ་གཅིག་གིས་དཀྱིལ་འཁོར་གྱི་ཤར་སྒོ་ནས་ཕྱག་འཚལ། ལག་པ་གཡོན་

པ་སྤོས་འཛིན་ཅིང་གཙོ་བོ་ནས་གནོད་མཛེས་ཀྱི་བར་གྱི་ལྷ་རྣམས་ཀྱི་སྔགས་རིམ་བཞིན་བརྗོད་ཅིང་སྔགས་རེ་བརྗོད་པ་

དང་དུས་མཉམ་དུ་ལག་པ་གཡས་པས་མེ་ཏོག་རེ་བླངས་ལ། དཀྱིལ་འཁོར་གྱི་ལྷ་རྣམས་ལས་ལྷ་གཉིས་པ་

རེ་མར་མེ་གཅིག་ལས་གཉིས་ཆད་ཀྱི་ཚུལ་དུ་སྤྱན་དྲངས། པར་བསྒོམས་ཏེ་མེ་ཏོག་རྣམས་སློབ་དཔོན་གྱི་

ཕྱག་ཏུ་དབུལ། སློབ་དཔོན་གྱིས་ཀྱང་ལྷ་ཐམས་ཅད་གཞལ་ཡས་ཁང་གི་ནང་དུ་རང་རང་གི་གདན་ལ་བཞུགས་པར་མོས་

ལ། ཨོཾ་ཨཱཿབཛྲ་དྷྲིཀ་ཧཱུཾ་ཧཱུཾ། ཞེས་པ་ནས། ཨོཾ་ཨཱཿསུཾ་བྷ་རཱ་ཛཱ་ཧཱུཾ་ཧཱུཾ། ཞེས་པའི་བར་སྔགས་རེ་རེ་བརྗོད་པ་དང་

དུས་མཉམ་དུ། མེ་ཏོག་རེ་ཐབ་ནང་དུ་དོར་ནས། དབུས་ཀྱི་གདན་ལ་མི་བསྐྱོད་པ་ཡབ་ཡུམ། ཤར་དུ་རྣམ་

པར་སྣང་མཛད། ཅེས་པ་ནས། འོག་ཏུ་གནོད་མཛེས་རྒྱལ་པོ། ལྷ་ཐམས་ཅད་ཀྱི་སྐུ་ལས་འོད་ཟེར་གྱི་

ཚོགས་དཀར་པོ་འཕྲོ་བར་གྱུར། དེ་ནས། ཨོཾ་ཨཱཿཧྲཱིཿཔྲ་ཝ་ར་སད་ཀ་རཾ་ཞེས་སོགས་ཀྱིས་ཆུ་བཞི་སྔར་ལྟར་

དབུལ། ཨོཾ་སརྦ་ཏ་ཐཱ་ག་ཏ་པུཥྤཾ་པྲ་ཏཱི་ཙྪ་ཧཱུཾ་སྭཱཧཱ། ཞེས་སོགས་ཀྱིས་ཉེར་སྤྱོད་ལྔ་དང་འདོད་ཡོན་ལྔ་དབུལ། བཛྲ་

དྷྲིཀ་ཨོཾ་ཨཱཿཧཱུཾ། ཞེས་པ་ནས། སུཾ་བྷ་རཱ་ཛཱ་ཨོཾ་ཨཱཿཧཱུཾ། ཞེས་པའི་བར་གྱིས་ནང་མཆོད་དབུལ། མི་བསྐྱོད་རྡོ་རྗེ་

ཡེ་ཤེས་ཆེ། །ཞེས་པ་ནས། རྡོ་རྗེ་སེམས་དཔའ་ཕྱག་འཚལ་ལོ། །ཞེས་པའི་བར་གྱིས་བསྟོད། ལྷ་རྣམས་

ཀྱི་ལྗགས་ཧཱུཾ་ལས་སྐྱེས་པའི་རྡོ་རྗེ་རྩེ་གཅིག་པ་དམར་པོ་དང༌། དགང་བླུགས་ཀྱི་ཁ་ལ་ཧཱུཾ་ཡིག་འོད་

ཟེར་འབར་བ་དང་བཅས་པར་གྱུར། ཅེས་བརྗོད་ཅིང་བསམས་ནས་བསྲེག་རྫས་རྣམས་དབུལ། 

དཀྱིལ་འཁོར་སྒྲུབ་མཆོད་དང་མ་འབྲེལ་ན། གདན་དེ་རྣམས་ཀྱི་སྟེང་དུ། ཧཱུཾ་ཁཾ་ཨོཾ་སྭཱ་ཨཱཿཧཱ་ལཾ་མཱཾ་པཾ་ཏཱཾ་

ཛཿཧཱུཾ་བཾ་ཧོཿམཻཾ་ཐླཱིཾ་ཨོཾ་ཨོཾ་ཨོཾ་ཧཱུཾ་ཨོཾ་སཾ། ཧཱུཾ་བཅུ། དེ་རྣམས་ཡོངས་སུ་གྱུར་པ་ལས། རྡོ་རྗེ་དང་རྡོ་རྗེ། 

འཁོར་ལོ། ཞེས་པ་ནས། རྡོ་རྗེ་རྣམས་སུ་གྱུར། དེ་རྣམས་ཡོངས་སུ་གྱུར་པ་ལས། ལྷ་སོ་གཉིས་སུ་

གྱུར་པ་ནི། དབུས་ཀྱི་གདན་ལ་མི་བསྐྱོད་པ་སྔོན་པོ་མི་བསྐྱོད་པའི་དབུ་རྒྱན་ཅན། ཞེས་པ་ནས། སྐུ་

ལས་སྐྱེས་པའི་ཡེ་ཤེས་ཀྱི་མེ་རབ་ཏུ་འབར་བའི་དབུས་ན་གདུག་པ་ཅན་ཐམས་ཅད་ཚར་གཅོད་

པའི་ཚུལ་གྱིས་བཞུགས་པའི་ལྷ་ཐམས་ཅད་ཀྱི་སྐུ་ལས་འོད་ཟེར་གྱི་ཚོགས་དཀར་པོ་འཕྲོ་བར་

གྱུར། རང་གི་སྙིང་གའི་ཧཱུཾ་གི་འོད་ཟེར་ལྕགས་ཀྱུའི་རྣམ་པ་ཅན་གྱིས། རང་བཞིན་གྱི་གནས་ནས་

བསྒོམས་པ་དང་འདྲ་བའི་ཡེ་ཤེས་ཀྱི་དཀྱིལ་འཁོར་སྤྱན་དྲངས། ཨོཾ་སརྦ་ཏ་ཐཱ་ག་ཏ་རཱུ་པ་པཱུ་ཛ་

མེ་གྷ་ས་མུ་དྲ་སྥ་ར་ཎ་ས་མ་ཡ་ཤྲི་ཡེ་ཨཱཿཧཱུཾ། ཞེས་སོགས་འདོད་ཡོན་ལྔ་ཕུལ་ནས། ཛཿཧཱུཾ་བཾ་ཧོཿདམ་

ཚིག་པའི་རྟེན་དང་བརྟེན་པའི་དཀྱིལ་འཁོར་དང༌། ཡེ་ཤེས་པའི་རྟེན་དང་བརྟེན་པའི་དཀྱིལ་འཁོར་

གཉིས་སུ་མེད་པར་གྱུར། ལྷ་སོ་སོའ་ིརིགས་བདག་ཞལ་གཅིག་ཕྱག་གཉིས་པ་ཡབ་ཡུམ་སྙོམས་

པར་ཞུགས་པའི་བྱང་ཆུབ་ཀྱི་སེམས་ཀྱི་ཆུ་རྒྱུན་གྱིས་ལྷ་སོ་སོ་ལ་དབང་བསྐུར་བར་གྱུར། 

ཆུ་བཞི། ཉེར་སྤྱོད། འདོད་ཡོན། ནང་མཆོད་ཀྱིས་མཆོད་ནས་བསྟོད། ལྷ་རྣམས་ཀྱི་ལྗགས་ཧཱུཾ་ལས་

སྐྱེས་པའི། ཞེས་སོགས་ཀྱི་རྗེས་སུ་བསྲེག་རྫས་རྣམས་དབུལ་ལོ། །བསྲེག་རྫས་རྣམས་དབུལ་བའི་ཐོག་མར། ཨོཾ་

ཨཱཿབཛྲ་དྷྲིཀ་ཧཱུཾ་ཧཱུཾ་བདག་ཅག་དཔོན་སློབ། ཅེས་པ་ནས། བཀྲ་མི་ཤིས་པ་ཐམས་ཅད་ཤཱནྟིཾ་ཀུ་རུ་ཡེ་

སྭཱཧཱ། ཞེས་དགང་བླུགས་བདུན་ཕུལ་ནས་གསོལ་བ་བཏབ་པས་འཕྲིན་ལས་མཛད་པར་ཞལ་གྱིས་བཞེས་པར་བསམ་

མོ། །དེ་ནས་བསྲེག་རྫས་རྣམས་འབུལ་བ་ལ་གྲུབ་ན་ལྷའི་སྔགས་དང་བསྲེག་རྫས་ཀྱི་སྔགས་དང་སྤེལ་ཚིག་གསུམ་ཀ་སྦྱར་

བ་དང༌། བསྲེག་རྫས་རེ་རེ་མཉམ་དུ་འབུལ། དེ་ལྟར་མ་གྲུབ་ན། བསྲེག་རྫས་དང་པོ་ལ་གསུམ་ཀ་སྦྱར། དེ་མན་ཆད་ལ་ལྷའི་

སྔགས་རེ་རེ་དང་སྤེལ་ཚིག་རེ་རེ་ནས་སྦྱར་ལ་དབུལ། དེ་མ་གྲུབ་ན་བདུན་བདུན་ཀྱི་མཐར་ལན་རེ་སྦྱར་བ་དང༌། དེ་ཡང་

མ་གྲུབ་ན་ཐོག་མཐའ་གཉིས་སུ་ལྷའི་སྔགས། བསྲེག་རྫས་ཀྱི་སྔགས། སྤེལ་ཚིག་གསུམ་ག་སྦྱར་བ་རེ། གཞན་རྣམས་ལྷའི་

སྔགས་རེ་དང་བསྲེག་རྫས་རེ་དུས་མཚུངས་སུ་བྱས་ནས་དབུལ། བསྲེག་རྫས་ཀྱི་གཙོ་བོ་ཡམ་ཤིང་དང༌། ཞུན་མར་འབུལ་

ཐེབས་རེ་དང་སྔགས་རེ་སྦྱར་བ་སྦྱིན་སྲེག་རེ་རེའི་གྲངས་སུ་བརྩི་བ་ཡིན་ཞིང༌། མར་ཁུ་བླུགས་གཟར་རེ་རེ་གྲངས་རེ་རེར་

བགྲང་བར་བྱ་ཡི། བླུགས་གཟར་རེ་ལ་གྲངས་ཁ་ནས་ཐོན་ཚད་བྱས་ནས་ལྷ་ལ་བསླུ་བའི་བསམ་པས་རང་ངན་སོང་བསྒྲུབ་

པར་མི་བྱ་ལ། བསྲེག་རྫས་འབུལ་བའི་གྲངས་ནི། སྲེག་བླུགས་གཅིག་གམ་གསུམ་མམ་བདུན་ནམ་ཉེར་གཅིག་གམ་བརྒྱ་

དང་སྟོང་ལ་སོགས་པ་དབུལ་བར་བྱའོ། །ཞེས་ཤཱནྟི་པས་བཤད་པ་ལྟར་ངེས་པ་མེད་དེ། ཡམ་ཤིང་དང་མར་གཙོ་བོ་ཡིན་

པས་མང་བ་དང༌། གཞན་རྣམས་དེ་ལས་ཉུང་བ་དང༌། སྡིག་པ་ཞི་བ་དགོས་པ་གཙོ་བོ་ཡིན་ན་ཏིལ་མང་བ་དབུལ་ཞིང༌། 

ཚེའི་བར་ཆད་ཞི་བ་དོན་དུ་གཉེར་ན་དུར་བ་མང་བར་དབུལ་བ་སོགས་ཤེས་པར་བྱ་སྟེ། བོད་དག་གིས་གྲངས་ངེས་མང་པོ་

བྱེད་པ་ནི། སྙིང་པོ་མེད་པའི་རྟོག་བཟོ་འབའ་ཞིག་གོ།

ལྷའི་སྔགས་དང་སྦྱོར་ཚུལ་ནི། ཨོཾ་ཨཱཿབཛྲ་དྷྲིཀ་ཧཱུཾ་ཧཱུཾ་ཨོཾ་བོ་དྷི་བྲྀཀྵཱ་ཡ་བདག་ཅག་དཔོན་སློབ། 

ཅེས་སོགས་སོ། །བསྲེག་རྫས་དབུལ་བའི་ཆོ་ག་གཞན་ཐམས་ཅད་སྔར་ཇི་ལྟ་བ་བཞིན་ནོ། །འཁོར་རྣམས་ཀྱི་སྔགས་ཀྱང༌། 

ཨོཾ་ཨཱཿསྤརྴ་བཛྲ་ཁཾ་ཧཱུཾ། ཞེས་པ་ནས། ཨོཾ་ཨཱཿསུམ་བྷ་རཱ་ཛཱ་ཧཱུཾ་ཧཱུཾ། ཞེས་པའི་བར་ཏེ། བསྲེག་རྫས་རྣམས་ལྷ་

རེ་རེ་ལ་གསུམ་མམ་བདུན་ནམ་ཉེར་གཅིག་ལ་སོགས་པ་ཅི་འབྱོར་བ་དབུལ་ལོ། །དེ་ལྟར་བསྲེག་རྫས་རྣམས་ཕུལ་ཚར་བ་

དང༌། ལྷ་རྣམས་ཀྱི་ཐུགས་ཀ་ནས་སྤྲོས་པའི་སངས་རྒྱས་ལས་རྣམས་ཀྱིས་བུམ་པ་དཀར་པོ་བདུད་

རྩིས་གང་བ་ཐོགས་ནས། བསྒྲུབ་བྱ་ཟླ་བའི་དཀྱིལ་འཁོར་ལ་གནས་པ་ལ་ཁྲུས་བྱས་པས་སྡིག་

སྒྲིབ་དང་ནད་གདོན་ལ་སོགས་པ་དག་ནས་ལུས་ཤེལ་ལྟར་གྱུར་པར་བསམ། དེ་ནས་མར་དགང་བླུགས་

གསུམ་མམ་བདུན་ལ་སོགས་པ་གཙོ་བོའ་ིསྔགས་ཀྱིས་དབུལ་ཞིང༌། ཨོཾ་ཨཱཿཧྲཱིཿཔྲ་ཝ་ར་སད་ཀ་རཾ། ཞེས་སོགས་

ཀྱིས་མཆོད་ཡོན་བསང་གཏོར་ཞལ་བསིལ་གསུམ་དབུལ། ཨོཾ་བཛྲ་ཝས་སྱ་སྭཱཧཱ། ཞེས་པས་གོས་གསར་པ་མེ་ནང་

དུ་དབུལ་ཞིང་ལྷ་ལ་ན་བཟའ་དབུལ་བར་བསམ། ཨོཾ་བཛྲ་ཏམྦུ་ལ་སྭཱཧཱ། ཞེས་པས་སོ་རྩི་དབུལ། དེ་ནས་ཉེར་སྤྱོད་དང་

འདོད་ཡོན་ཚིགས་བཅད་དང་བཅས་པས་རྒྱས་པར་དབུལ། བཛྲ་དྷྲིཀ་ཨོཾ་ཨཱཿཧཱུཾ། ཞེས་སོགས་ཀྱིས་ནང་མཆོད་ལྷ་རེ་

རེ་ནས་དབུལ། མི་བསྐྱོད་རྡོ་རྗེ་ཡེ་ཤེས་ཆེ། །ཞེས་སོགས་ཀྱིས་བསྟོད་དེ། ཕྱག་བྱས་ནས། ཨོཾ་ཨཱཿཧྲཱིཿཔྲ་ཝ་ར་

སད་ཀ་རཾ་ཨརྒྷཾ་པྲ་ཏཱི་ཙྪ་ཧཱུཾ་སྭཱཧཱ། ཞེས་མཆོད་ཡོན་དབུལ། 

དེ་ནས་ལྷག་ཆད་ཀྱི་ཉེས་པ་ཞི་བར་བྱ་བའི་དོན་དུ་མེ་ཏོག་དང་བཅས་པའི་ཐལ་མོ་སྙིང་གར་སྦྱར་ནས། གང་

ཡང་བདག་བློ་རྨོངས་པ་ཡིས། །ཉེས་བྱས་ཅུང་ཟད་གང་བགྱིས་པ། །གང་ཕྱིར་ལུས་ཅན་སྐྱབས་

ཡིན་ཕྱིར། །མགོན་ཁྱོད་དེ་ཀུན་བཟོད་མཛད་རིགས། །མ་རྙེད་ཡོངས་སུ་མ་ཤེས་དང༌། །གང་

ཡང་ནུས་པ་མ་མཆིས་པས། །འདིར་ནི་བྱ་བ་གང་བགྱིས་པ། །དེ་ཀུན་ཁྱེད་ཀྱིས་བཟོད་མཛད་

རིགས། །ཨོཾ་བཛྲ་སཏྭ་ཨཱཿ ཞེས་མང་དུ་བརྗོད་ནས་རྡོ་རྗེ་སེམས་དཔའི་ཡི་གེ་བརྒྱ་པ་བཟླ་བར་བྱའོ། །དེའི་རྗེས་

ལ། བདག་ལ་དངོས་གྲུབ་མཆོག་སྩལ་ལགས། །ཏིང་འཛིན་ཀུན་གྱི་འབྲས་བུ་སྩལ། །སེམས་ཅན་

ཀུན་ལ་ཅི་འདོད་པར། །དངོས་གྲུབ་བླ་ན་མེད་པར་སྩོལ། །སླར་ཡང་གཤེགས་པར་མཛད་པའི་

ཕྱིར། །རང་གི་གནས་གཤེགས་བཛྲ་མུཿ། །ལྷ་རྣམས་མེ་ལྷའི་ཐུགས་ཀ་ནས་སླར་གཤེགས་ཏེ་

དཀྱིལ་འཁོར་གྱི་ལྷ་སོ་སོ་དང་གཉིས་སུ་མེད་པར་གྱུར། ཞེས་བརྗོད་ལ་སློབ་མ་ལས་ཀྱི་རྡོ་རྗེའི་ལག་ཏུ་མེ་

ཏོག་གཏད། དེས་ཀྱང་སློབ་དཔོན་ལ་ཕྱག་ཕུལ། མེ་ཏོག་དང་སྤོས་འཛིན་པས་དཀྱིལ་འཁོར་གྱི་དྲུང་དུ་སོང་སྟེ་རྡུལ་ཚོན་

ཡིན་ན་ལྷ་རྣམས་དཀྱིལ་འཁོར་གྱི་ནང་དུ་སྤྱན་དྲངས་པར་མོས་ལ། མེ་ཏོག་དཀྱིལ་འཁོར་གྱི་དབུས་ཕྱོགས་སུ་ཕྱར་བ་ཙམ་

བྱས་ལ་མདུན་དུ་བཞག །རས་བྲིས་ཡིན་ན་དཀྱིལ་འཁོར་གྱི་ནང་དུ་གཏོར་རོ། །དེ་ནས་དཀྱིལ་འཁོར་ལ་ཕྱག་བྱའོ།།

དཀྱིལ་འཁོར་སྒྲུབ་མཆོད་དང་མ་འབྲེལ་ན། ཡེ་ཤེས་པ་རྣམས་རང་བཞིན་གྱི་གནས་སུ་གཤེགས། 

དམ་ཚིག་པ་རྣམས་བདག་ཉིད་ཀྱི་སྤྱི་བོ་ལ་སོགས་པའི་གནས་རྣམས་སུ་འཁོད་ནས། གཟུགས་ཀྱི་

ཕུང་པོ་ལ་སོགས་པ་དང་ངོ་བོ་དབྱེར་མེད་དུ་གྱུར་པ་ནི། སྤྱི་བོར་རྣམ་པར་སྣང་མཛད། ཅེས་པ་ནས། 

རྐང་མཐིལ་གཉིས་སུ་གནོད་མཛེས་རྒྱལ་པོ། གཞལ་ཡས་ཁང་གི་ཆ་སོ་སོ་ཡང༌། རང་གི་ལུས་

ཀྱི་ཆ་སོ་སོ་ལ་ཐིམ་པར་གྱུར། ཨོཾ་ཡོ་ག་ཤུདྡྷཱཿསརྦ་དྷརྨཱ་ཡོ་ག་ཤུདྡྷོ྅ཧཾ། ཞེས་བརྗོད་པར་བསམས་ལ། 

པད་ཀོར་སྔོན་དུ་འགྲོ་བའི་འཁྱུད་པའི་ཕྱག་རྒྱ་བྱའོ། །དེ་ནས་ཐབ་ཀྱི་མེ་ལྷ་ལ། ཨོཾ་ཨགྣ་ཡེ། ཞེས་པ་ནས། བཱ་ཧཱ་ནཱ་

ཡ་པུཥྤཾ་པྲ་ཏཱི་ཙྪ་ཧཱུཾ་སྭཱཧཱ། ཞེས་པ་ནས། བཱ་ཧཱ་ནཱ་ཡ་ཤཔྟ་པྲ་ཏཱི་ཙྪ་ཧཱུཾ་སྭཱཧཱ། བཱ་ཧཱ་ནཱ་ཡ་ཨོཾ་ཨཱཿཧཱུཾ། ཞེས་

པས། ཉེར་སྤྱོད་ལྔ་དང་ནང་མཆོད་དབུལ། དེ་ནས་བསང་གཏོར་ཞལ་བསིལ་སོ་རྩི་གོས་གསར་པ་རྣམས་དབུལ། དེ་ནས་

བསྲེག་རྫས་ལྷག་མ་རྣམས་འཇིག་རྟེན་པའི་མེ་ལྷ་ལ་སྔར་བཞིན་དབུལ། དེ་ནས་དྲིལ་སྟབས་དང་བཅས་པས། འཇིག་

རྟེན་དབང་ཕྱུག་ཚངས་དབང་མགོན་གྱི་སྲས། །ཞེས་སོགས་ཀྱིས་བསྟོད། 

དེ་ནས་ཡང་ཞལ་བསིལ་དང་བསང་གཏོར་ཕུལ་ལ། མེ་ལྷའི་སྔགས་ལ། པུཥྤཾ། སོགས་སྦྱར་བས་ཀྱང་མཆོད། 

དེ་ནས་གཏོར་མ་ཆང་ཆུ་ནང་མཆོད་ཀྱིས་སྦྱངས་ཏེ། ཨོཾ་ཨཱཿབིགྷྣཱན་ཏ་ཀྲྀཏ་ཧཱུཾ། ཨོཾ་ཤཱུནྱ་ཏ། ཞེས་པ་ནས། ཨཱཏྨ་

ཀོ྅ཧཾ། སྟོང་པར་གྱུར། སྟོང་པའི་ངང་ལས་ཧཱུཾ་ཡཾ་ཧཱུཾ་གི་ཡཾ་སྔོ་སྐྱ་ལས་བྱུང་བའི་རླུང་གི་དཀྱིལ་

འཁོར། ཞེས་པ་ནས། ཨོཾ་ཨཱཿཧཱུཾ། ཞེས་པ་བདུན་གྱི་བར་གྱིས་སྒྲུབ་ཐབས་ལྟར་བྱིན་གྱིས་བརླབས། ཨོཾ་ཨགྣ་ཡེ། 

ཞེས་པ་ནས། བཱ་ཧཱ་ནཱ་ཡ་ཨ་ཀཱ་རོ་མུ་ཁཾ་སརྦ་དྷ་རྨཱ་ཎཱཾ་ཨདྱཱ་ནུ་ཏྤནྣཱ་དྭ་ད་ཨོཾ་ཨཱཿཧཱུཾ་ཕཊ་སྭཱཧཱ། ཞེས་པ་

གསུམ་གྱིས་གཏོར་མ་དབུལ། མེ་ལྷའི་སྔགས་ཀྱི་མཐར། པུཥྤཾ་སོགས་སྦྱར་བས་སྔར་ལྟར་ཉེར་སྤྱོད་ལྔ་དབུལ། དེ་ནས་

དྲིལ་སྟབས་དང་བཅས་པས། མེ་སྟེ་བསྲེག་བྱ་ཟ་བའི་ལྷ། །དྲང་སྲོང་རྒྱལ་པོ་གདོན་གྱི་བདག །ཤར་ལྷོ་

མེ་ལྷའི་ཚོགས་བཅས་ལ། །མཆོད་ཅིང་བསྟོད་དེ་ཕྱག་ཀྱང་འཚལ། །མཆོད་སྦྱིན་གཏོར་མ་འདི་

བསྣོམས་ལ། །རྣལ་འབྱོར་བདག་ཅག་འཁོར་བཅས་ལ། །ནད་མེད་ཚེ་དང་དབང་ཕྱུག་དང༌། །དཔལ་

དང་གྲགས་དང་སྐལ་བ་བཟང༌། །ལོངས་སྤྱོད་རྒྱ་ཆེན་ཀུན་འགྲུབ་ཅིང༌། །ཞི་དང་རྒྱས་ལ་སོགས་པ་

ཡི། །ལས་ཀྱི་དངོས་གྲུབ་བདག་ལ་སྩོལ། །དམ་ཚིག་ཅན་གྱིས་བདག་ལ་སྲུངས། །དངོས་གྲུབ་ཀུན་

གྱིས་སྡོངས་གྲོགས་མཛོད། །དུས་མིན་འཆི་དང་ནད་རྣམས་དང༌། །གདོན་དང་བགེགས་རྣམས་

མེད་པར་མཛོད། །རྨི་ལམ་ངན་དང་མཚན་མ་ངན། །བྱ་བྱེད་ངན་པ་མེད་པར་མཛོད། །འཇིག་རྟེན་

བདེ་ཞིང་ལོ་ལེགས་དང༌། །འབྲུ་རྣམས་འཕེལ་ཞིང་ཆོས་འཕེལ་དང༌། །བདེ་ལེགས་ཐམས་ཅད་

འབྱུང་བ་དང༌། །ཡིད་ལ་འདོད་པ་ཀུན་འགྲུབ་ཤོག །ཨོཾ་ཨཱཿཧྲཱིཿཔྲ་ཝ་ར་སད་ཀ་རཾ་ཨརྒྷཾ་པྲ་ཏཱི་ཙྪ་ཧཱུཾ་

སྭཱཧཱ། གང་ཡང་བདག་བློ་རྨོངས་པ་ཡིས། །ཞེས་པ་ནས། དེ་ཀུན་ཁྱེད་ཀྱིས་བཟོད་མཛད་རིགས། །ཨོཾ་

བཛྲ་སཏྭ་ཨཱཿརང་གི་དོན་དང་གཞན་གྱི་དོན། །སྒྲུབ་བྱེད་བསྲེག་བྱ་ཟ་བ་གཤེགས། །ཇི་བཞིན་དུས་

སུ་ཚུར་སྤྱོན་ཞིང༌། །བདག་གི་དངོས་གྲུབ་ཐམས་ཅད་སྒྲུབས། །ཨོཾ་ཨཱཿབཛྲ་མུཿམེ་ལྷ་ཡེ་ཤེས་པ་

རང་གི་གནས་སུ་གཤེགས། དམ་ཚིག་པ་མེ་འབར་བའི་རྣམ་པར་གྱུར། དེ་ནས་འོ་ཐུག་བསྒྲུབ་ན་སྐབས་

འདིར་བྱ། དེ་ནས་བསྔོ་བ་ཤིས་བརྗོད་བྱའོ། །དེ་ལྟར་ཞི་བའི་ཆོ་ག་བརྗོད་ཟིན་ཏོ།།

རྒྱས་པའི་སྦྱིན་སྲེག་བྱེད་པར་འདོད་པས། ཐབ་ཀྱི་གཞི་སེར་པོ། ཐབ་ཀྱི་དབྱིབས་གྲུ་བཞི། རྒྱར་

ནི་ཁྲུ་དོ། བརྐོས་པའམ་བསླད་པ་ལ་ཟབས་སུ་ཁྲུ་གང་ཡིན་ལ། སྟེང་ནས་མུ་རན་སོར་བརྒྱད། དེ་ནས་རྒྱ་དང་དཔངས་

སོར་བརྒྱད་པའི་ཁ་ཁྱེར། དེ་ལ། རིན་པོ་ཆེའི་འཕྲེང་བས་བསྐོར་བ། ཐབ་ཀྱི་དབུས་སུ་འཁོར་ལོ་སེར་

པོ་རྩིབས་བརྒྱད་པའི་ལྟེ་བ་ལ་རིན་པོ་ཆེ་ཆ་དགུ་པ། དབངས་སོར་དྲུག་པ། རྡོ་རྗེས་མཚན་པའམ། 

ཡང་ན་རིན་པོ་ཆེ་རྐྱང་པ། ཐབ་ཁུང་ལ་ས་སེར་པོས་བྱུག་ཅིང༌། ཕྱིའི་སྟེགས་བུ་གྲུ་བཞི་པ། གྲྭ་

བཞིར་ཟླ་ཕྱེད་རྡོ་རྗེས་མཚན་པ། སྔར་བཞིན། ཕྱི་རོལ་ཏུ་བའི་ལྕི་བས་བྱུགས་ཏེ། དེ་དག་ལ་བདུད་རྩི་སེར་པོ་དང་

ལྡན་པའི་དྲི་སེར་པོས་བྱུགས་ལ་མེ་ཏོག་སེར་པོ་གཅལ་དུ་དགྲམ། མཆོད་རྫས་ནི་གསེར་དངུལ་ལ་སོགས་པའི་སྣོད་དུ། 

ཏིལ་དང༌། ཞོ་དང༌། མེ་ཏོག་སེར་པོ་དང༌། དྲི་སེར་པོའ་ིཆུ་ལ་སོགས་པའོ། །བསྲེག་རྫས་ཁྱད་པར་བ་ནི་ཡམ་ཤིང་གི་རྒྱུ་

ཞི་བ་དང་འདྲ་བའི་ཤིང་གི་དབུས་ཀྱི་ཆ་ལས་བྱུང་བ། སྲིད་དུ་ཁྲུ་གང༌། སྦོམས་སུ་ཆང་བའི་ཚད། བདུད་རྩི་དང་བཅས་པའི་

དྲི་སེར་པོའ་ིཆུས་བྲན་ལ། ཞོ་དང་འོ་མ་དང་མར་དུ་བསྙུགས་པ་མངར་གསུམ་གྱིས་སྦགས་པའོ། །རྒྱས་པའི་བསྲེག་རྫས་

ཁྱད་པར་བ་གཞན་ཡང༌། འབྲས་ཆེན་ཞོ་དང་བསྲེས་པ་ལ་མངར་གསུམ་གྱིས་སྦགས་པའི་ཟས་མཆོག་དང༌། ཞོ་དང་སྦྲང་

རྩི་དང་ཏིལ་ནག་དང་ཞོ་ཟན་དང་ཞུན་མར་དང་བཅས་པའི་འབྲས་དང༌། པདྨ་གེ་སར་དང༌། ནཱ་ག་གེ་སར་དང་འབྲུ་རྣམས་

སོ། །མེ་ནི་རྒྱལ་པོའམ། རྒྱལ་རིགས་ཀྱི་ཁྱིམ་ནས་བྱུང་བའམ། ནགས་མེས་ཚིག་པ་དང༌། ནོར་བུ་ལས་བྱུང་བ་དང༌། དགེ་

འདུན་གྱི་ཚང་མང་ལས་བྱུང་བའོ། །ཀུ་ཤ་རྣམས་རྩེ་མོ་བྱང་དུ་བསྟན་ལ་དགོད། དགང་བླུགས་འཛིན་པའི་ཕྱག་རྒྱ་ནི། ལག་

པ་གཉིས་ཁུ་ཚུར་བཅངས་པའི་མཐེབ་མཛུབ་གཉིས་རྩེ་སྤྲད་པ་རིན་པོ་ཆེའི་ཕྱག་རྒྱའོ། །ཁ་བྱང་དུ་བལྟས་ལ་སྟན་མཐོན་

པོ་ལ་གནས་ནས་རྐང་པ་འོག་ཏུ་དྲང་པོར་བརྐྱང་བ་བཟང་པོའ་ིའདུག་སྟངས་བྱས་ཏེ། མེ་ལྷ་སེར་པོ་དང༌། འཇིག་

རྟེན་ལས་འདས་པའི་ལྷ་རྣམས་ཀྱང་འོད་ཟེར་སེར་པོ་འཕྲོ་བར་བསྒོམས་ལ། སྤེལ་ཚིག་ནི། བདག་

ཅག་དཔོན་སློབ་འཁོར་དང་བཅས་པ་རྣམས་ཀྱི་ཚེ་དང་བསོད་ནམས་དང་འབྱོར་པ་དང་གཟི་བརྗིད་

དང༌། སྡེ་སྣོད་གསུམ་དང་རྒྱུད་སྡེ་བཞིའི་བཤད་སྒྲུབ་དང༌། བསླབ་པ་གསུམ་གྱི་ཡོན་ཏན་ཐམས་

ཅད་པུཥྚིང་ཀུ་རུ་ཨོཾ། ཞེས་སྦྱར་རོ། །ཆོ་ག་ལྷག་མ་ཕལ་ཆེར་ནི་སྔར་བརྗོད་པ་ཇི་ལྟ་བ་བཞིན་ནོ།།

གཞན་ཡང་ཆོ་ག་སོ་སོའ་ིགོ་དོན། རྒྱུ་མཚན། གཞན་དོན་དུ་བྱ་ཚུལ། བགེགས་བརྟག་པ་དང་སེལ་ཚུལ། ཡམ་

ཤིང་གི་སྐྱོན་ཡོན་དང༌། བསྲེག་རྫས་སོ་སོའ་ིབྱེད་ལས། འོ་ཐུག་བསྒྲུབ་ཚུལ་སོགས་རྒྱས་པར་རྗེ་བཙུན་ཆོས་ཀྱི་རྒྱལ་པོ་

ཙོང་ཁ་པ་ཆེན་པོ་རང་ཉིད་ཀྱི་ཞལ་སྔ་ནས་མཛད་པའི་སྦྱིན་སྲེག་གི་ཆོ་ག་ཆེན་མོ་དངོས་གྲུབ་ཀྱི་རྒྱ་མཚོ་ལས་ཤེས་པར་

བྱའོ། །དཔལ་གསང་བ་འདུས་པའི་ཞི་རྒྱས་ཀྱི་སྦྱིན་སྲེག་གི་ཆོ་གའི་ངག་འདོན་ཙམ་ཞིག་བཟུང་བདེ་བ་ཁོ་ན་དོན་དུ་གཉེར་

བའི་ལས་དང་པོ་པ་དག་གི་ངོར། ༸ཤཱཀྱའི་དགེ་སློང་དགེ་ལེགས་དཔལ་བཟང་པོས་དཔལ་རི་བོ་མདངས་ཅན་གྱི་དགོན་

པར་སྦྱར་བའོ། །འདིས་ཀྱང་བསྟན་པ་རིན་པོ་ཆེ་དར་ཞིང་རྒྱས་པར་གྱུར་ཅིག།  སརྦ་མངྒ་ལཾ།། །། 



༄༅། །བཅོམ་ལྡན་འདས་དཔལ་འཁོར་ལོ་བདེ་མཆོག་ལཱུ་ཨི་པའི་ལུགས་ཀྱི་

དཀྱིལ་འཁོར་གྱི་ཆོ་ག་བདེ་ཆེན་རོལ་མཚོ་ཞེས་བྱ་བ་མཁས་གྲུབ་ 

དགེ་ལེགས་དཔལ་བཟང་པོས་མཛད་པ་བཞུགས་སོ།།

༄༅། །བཅོམ་ལྡན་འདས་དཔལ་འཁོར་ལོ་བདེ་མཆོག་ལཱུ་ཨི་པའི་ལུགས་ཀྱི་དཀྱིལ་

འཁོར་གྱི་ཆོ་ག་བདེ་ཆེན་རོལ་མཚོ་ཞེས་བྱ་བ་ཧེ་རུ་ཀ་དང་དབྱེར་མ་མཆིས་པའི་དཔལ་ལྡན་བླ་

མ་དམ་པའི་ཞབས་ལ་གུས་པ་ཆེན་པོས་ཕྱག་འཚལ་ལོ། །བདེ་ཆེན་དཔའ་བོ་འཇིག་པའི་བསྐལ་པ་

སྟོན་པའི་འོད་ཅན་ཐོད་པའི་རྒྱན་གྱིས་རྣམ་པར་སྒེག །ཤེས་རབ་ཕག་མོའ་ིཔདྨར་རོལ་པས་དགའ་

བའི་ཉམས་ལྡན་རྣམ་པར་འགྱུར་བའི་ཞལ་མངའ་བ། །ཞི་བའི་ཐུགས་ཅན་དྲག་པོའ་ིཧཱུཾ་སྒྲས་བདུད་

ཀྱི་མགོ་ན་ས་གསུམ་གཡོ་བའི་གར་མཛད་པའི། །ཧེ་རུ་ཀ་དཔལ་དེ་དང་གཉིས་མེད་བླ་མ་མཆོག་

ལ་གུས་པས་འདུད་ཀྱིས་དངོས་གྲུབ་རྒྱ་མཚོ་འདུ་བར་མཛོད།།

དེ་ཡང་རྒྱུད་རྡོ་རྗེ་ཕྲེང་བ་ལས། ཐོག་མར་སློབ་མ་གང་གི་ཚེ། །བློ་ལྡན་ཡང་དག་དབང་བསྐུར་

ན། །རྫོགས་པའི་རིམ་པའི་རྣལ་འབྱོར་ལ། །དེ་ཡི་ཚེ་ན་སྣོད་དུ་འགྱུར། །ཡང་དག་དབང་བསྐུར་

གྱིས་དབེན་ན། །སྒྲུབ་པོས་རྒྱུད་ཀྱི་དོན་ཤེས་ཀྱང༌། །སློབ་དཔོན་སློབ་མ་མཚུངས་པར་ནི། །མི་

བཟད་དམྱལ་བ་ཆེན་པོར་འགྲོ1། ཅེས་དབང་བཞི་རྣམ་པར་དག་པ་ཐོབ་ན་རིམ་གཉིས་ཀྱི་སྣོད་དུ་རུང་ལ། དབང་

རྣམ་དག་མ་ཐོབ་ན་རྒྱུད་དོན་ཤེས་ནས་བསྒྲུབས་པས་དངོས་གྲུབ་ཕྲ་མོ་ཐོབ་ཀྱང་དཔོན་སློབ་གཉིས་ཀ་དམྱལ་བར་འགྲོ་བར་

གསུངས་ལ། རྒྱུད་གཞན་ལས་ཀྱང་དེ་དང་མཐུན་པར་མང་དུ་གསུངས་ཤིང༌། དེ་ཡང་གུར་ལ་སོགས་པ་ནས་དབང་རྣམས་

གོ་རིམ་རིམ་ཅན་དུ་ཐོབ་དགོས་པར་གསུངས་པས། དབང་འོག་མ་མ་ཐོབ་པ་ལ་གོང་མ་ཁོ་ན་བསྐུར་བ་རྣམ་པ་ཐམས་ཅད་

དུ་བྱར་མི་རུང་ངོ་། །བུམ་དབང་ལ་ཡང་སྔོན་དུ་དཀྱིལ་འཁོར་དུ་བཅུག་པ་ཞིག་ངེས་པར་དགོས་ཏེ། དཀྱིལ་འཁོར་དུ་མ་

ཞུགས་པས་བསྒྲུབས་ཀྱང་ཅི་ཡང་མི་འགྲུབ་པར་མཉམ་སྦྱོར་ལས་གསུངས་ཤིང༌། གྲུབ་ཆེན་དྲིལ་བུ་པས། དབང་

1  བཀའ་འགྱུར། དཔེ་བསྡུར་མ། དེབ། ༨༡ ཤོག ༧༦༢ ཕྲེང་། ༨



མཁས་གྲུབ་རྗེའི་གསུང་འབུམ་ཕ།100

བསྐུར་དཀྱིལ་འཁོར་སྔོན་འགྲོ་བར། །རྡོ་རྗེ་འཆང་གིས་གསུངས་པ་སྟེ།1། ཞེས་གསུངས་པའི་ཕྱིར་རོ།།

གང་དུ་ཞུགས་པའི་དཀྱིལ་འཁོར་ལ་ཡང༌། ཕྱི་དང་ནང་ལུས་ཀྱི་དཀྱིལ་འཁོར་གཉིས་དང༌། ཕྱི་ལ་ཡང་རྡུལ་ཚོན་

དང་རས་བྲིས་དང་བསམ་གཏན་གྱི་དཀྱིལ་འཁོར་གསུམ་གསུངས་པས་བཞིར་ངེས་སོ། །དབང་གོང་མ་གང་དུ་བསྐུར་བའི་

ཐུན་མོང་མ་ཡིན་པའི་དཀྱིལ་འཁོར་ལ་བྷ་ག་དང༌། ཀུན་རྫོབ་དང་དོན་དམ་པའི་བྱང་ཆུབ་སེམས་ཀྱི་དཀྱིལ་འཁོར་གཉིས་ཏེ་

སྤྱིར་དབང་གི་དཀྱིལ་འཁོར་བདུན་དུ་ངེས་སོ། །དེ་ཡང་བསམ་གཏན་ནི། སློབ་དཔོན་ལྷའི་རྣལ་འབྱོར་ཤིན་ཏུ་བརྟན་པ་དང༌། 

སློབ་མ་རྡུལ་ཚོན་སོགས་ཀྱི་ཡོ་བྱད་མ་རྙེད་པ་ལ་སོགས་པ་ལ་དམིགས་བསལ་དུ་གསུངས་པ་ཡིན་གྱི། སྤྱིའི་དབང་དུ་བྱས་

པ་མིན་ནོ། །དེ་ལ་རྡོ་རྗེ་སློབ་དཔོན་དཀྱིལ་འཁོར་འདིར་དབང་རྫོགས་པར་ཐོབ་ཅིང༌། དམ་ཚིག་དང་སྡོམ་པ་ལ་གནས་པ་རྩ་

ལྟུང་དང་མི་ལྡན་པ། དེ་ཉིད་བཅུ་ལ་མཁས་ཤིང༌བསྒོམ་པ་དང་བཟླས་པ་རྫོགས་པའི་སྒོ་ནས་ལྷ་མཉེས་པར་བྱས་པའི་སློབ་

དཔོན་ལ། སློབ་མ་ལམ་ཐུན་མོང་བས་རྒྱུད་སྦྱངས་ཤིང༌དམ་ཚིག་དང་སྡོམ་པ་འཛིན་པར་འདོད་པ། རྡོ་རྗེ་ཐེག་པ་ལ་མོས་པ་

བརྟན་པ་ལ་སོགས་པ་སྣོད་ཀྱི་མཚན་ཉིད་དང་ལྡན་པས། གསོལ་བ་ལན་གསུམ་དུ་བཏབ་པའི་ཚེ། སློབ་དཔོན་གྱིས་རྨི་ལམ་

བརྟགས་པས། ལྷས་གནང་བའམ་མ་བཀག་པར་ཤེས་ནས། དཀྱིལ་འཁོར་འདིར་དབང་བསྐུར་བའི་ཆོ་ག་བརྩམ་པར་བྱའོ།།

ཆོ་ག་ལ་གསུམ། སའི་ཆོ་ག །སྟ་གོན་གྱི་ཆོ་ག །དངོས་གཞིའི་ཆོ་གའོ། །དང་པོ་ལ་ལྔ། ས་བརྟག་པ། ས་བསླང་

པ། ས་སྦྱང་བ། ས་བཟུང་བ། བསྲུང་ཞིང་བྱིན་གྱིས་བརླབ་བའོ། །དང་པོ་ནི། གྲོང་ལ་སོགས་པའི་ཕྱི་རོལ་དུ་བྱེད་ན་ཕྱོགས་

གཞན་བདུན་སྤངས་ལ་དེའི་དབང་ལྡན་གྱི་ཆར་བྱ། དེ་དག་གི་ནང་དུ་བྱེད་ན་ཡིད་གང་དགའ་བར་བྱའོ། །ས་བརྟག་པ་རྒྱས་

པར་ཕྲེང་བ་དང་རྡོ་རྗེ་འཆང་ཆེན་པོའ་ིལམ་གྱི་རིམ་པ་ལས་ཤེས་པར་བྱའོ།།

གཉིས་པ་ས་བསླང་བ་ལ། མངོན་པ་ལས་བསླང་བ་དང༌། མི་མངོན་པ་ལས་བསླང་བའོ། །དང་པོ་ནི། དཀྱིལ་

འཁོར་གྱི་ཁང་པ་ལ་སོགས་པ་གསར་དུ་བྱེད་པ་ཡིན་ན། བརྟགས་པས་རུང་བར་ཤེས་པའི་ས་དེ་ཉིད་བདག་པོ་གཞན་ཇི་

ལྟ་བུ་ཞིག་དབང་བ་དེ་ལ་གནང་བ་ཞུ་བའོ། །གཉིས་པ་ལ། སའི་ལྷ་མོ་ལ་གནང་བ་གསོལ༌བ། ས་ཆོག་དང༌སྟ་གོན་གཉིས་

ཀ་ལ་ཡོད་པ་དང༌། ས་ཆོག་ཁོ་ན་ལ་ཡོད་པ་དང༌། སྟ་གོན་ཁོ་ན་ལ་ཡོད་པ་དང་ཚུལ་གསུམ་གསུངས་ཀྱང༌། འདིར་ཕལ་

ཆེ་བས་སྐབས་གཉིས་ཀར་མཛད་དོ། །དེས་ན་ཞིང་སྐྱོང་ལས་བསླང༌། བདེ་གཤེགས་ས་བསླང་བ། ས་ལྷ་ལས་བསླང་བ་

གསུམ་མོ། །དང་པོ་ནི། གང་དུ་དཀྱིལ་འཁོར་བྱ་བའི་གཞི་དེར་བདག་དང་ཞིང་སྐྱོང་དབུལ་བའི་ཉེར་སྤྱོད་ཆུ་གཉིས་སྔོན་

དུ་འགྲོ་བ་ཚར་གཉིས་ཀ་གཡོན་ནས་མགོ་བརྩམས་ཏེ་བཀོད་པའི་མཐར་གཏོར་མ་བཤམ། ནང་མཆོད་རྡོར་དྲིལ་སོགས་

1  བསྟན་འགྱུར། དཔེ་བསྡུར་མ། དེབ། ༡༡ ཤོག ༥༥༡ ཕྲེང་། ༥



བདེ་མཆོག་ལཱུ་ཨི་པའི་དཀྱིལ་ཆོག 101

ཀྱང་བཀོད་ནས། སངས་རྒྱས་ཆོས་དང་དགེ་འདུན་ལ། །ཞེས་པ་ནས། གོ་འཕང་མཆོག་ལ་དགོད་པར་

བགྱི། །ཅེས་པའི་བར་གྱི་སྐྱབས་འགྲོ་སེམས་བསྐྱེད་བྱ། ཤྲཱི་ཧེ་རུ་ཀ །ཧེ་ནི་ཀུན་གྱི་འབྱུང་གནས་སུ་གྱུར་

པའི་སེམས་ཏེ། ཞེས་པ་ནས། ལྟེ་བའི་སྔགས་འཕྲེང་ལ་ཐིམ་པར་གྱུར་པའི་བར་མངོན་རྟོགས་ལྟར་བྱ། དེའི་

སྤྱི་བོར་ཨོཾ། མགྲིན་པར་ཨ། ཐུགས་ཀར་ཧཱུཾ། ཕཻཾ་ཞེས་པ་ཕྱག་རྒྱ་དང་བཅས་པས། ཐུགས་ཀའི་ཧཱུཾ་ལས་

འོད་འཕྲོས། བསྒོམས་པ་དང་འདྲ་བའི་ཡེ་ཤེས་པ་དབང་གི་ལྷ་དང་བཅས་པ་སྤྱན་དྲངས། ཛཿཧཱུཾ་བཾ་

ཧོཿཡེ་ཤེས་པ་དང་གཉིས་སུ་མེད་པར་གྱུར། དེ་བཞིན་གཤེགས་པ་ཐམས་ཅད་ཀྱིས་མངོན་པར་

དབང་བསྐུར་དུ་གསོལ། ཞེས་གསོལ་བ་བཏབ་པས་ཡུམ་བཞི་ཕག་མོ་དང་ལྔས། ཨོཾ་སརྦ་ཏ་ཐཱ་ག་

ཏ་ཨ་བྷི་ཥེ་ཀ་ཏ་ས་མ་ཡ་ཤྲཱི་ཡེ་ཧཱུཾ། ཞེས་གསུང་ཞིང་དབང་བསྐུར་བས་ཡབ་ལ་མི་བསྐྱོད་པ་ཡུམ་

ལ་རྣམ་སྣང་གིས་དབུ་བརྒྱན་པར་གྱུར། 

དེ་ནས་ནང་མཆོད་གཏོར་མ་ལྟར་བྱིན་གྱིས་བརླབས། དེ་ནས་མཆོད་གཏོར་མངོན་རྟོགས་ནས་འབྱུང་བ་

ལྟར་བསང་སྦྱངས་བསྐྱེད་དེ་བྱིན་གྱིས་བརླབ། ཤྲཱི་ཧེ་རུ་ཀ་ཨརྒྷཾ་པྲ་ཏཱཾ་ཙྪ་སྭཱཧཱ། ཞེས་པ་ནས། ཨོཾ་བཛྲ་ཤཔྟ་

ཨཱཿཧཱུཾ་སྭཱཧཱ། ཞེས་པས་མཆོད། ཨོཾ་ཧྲཱིཿཧ་ཧ་ཧུཾ་ཧུཾ་ཕཊ་ཨོཾ་ཨཱཿཧཱུཾ། ཨོཾ་སརྦ་བུདྡྷ་ཌཱ་ཀི་ནཱི་ཡེ་བཛྲ་ཝརྞ་

ནཱི་ཡེ་ཧུཾ་ཧཱུཾ་ཕཊ་སྭཱཧཱ། ཨོཾ་ཨཱཿཧཱུཾ། ཞེས་ནང་མཆོད་དབུལ། ཆོས་དབྱིངས་རྣམ་དག་དབྱིངས་ལས་མ་

གཡོས་ཀྱང། །ཐབས་ཀྱིས་ཁྲོ་བོའ་ིསྐུར་སྟོན་གདུག་པ་འདུལ། །ཆེ་བའི་ཆེ་མཆོག་ལྷ་ཡི་ལྷར་གྱུར་

པ། །ཀུན་བཟང་ཧེ་རུ་ཀ་ལ་ཕྱག་འཚལ་ལོ། །ཞེས་པས་བསྟོད་དོ།།

རང་གི་ཐུགས་ཀའི་ཧཱུཾ་གི་འོད་ཟེར་གྱིས་ཞིང་སྐྱོང་འཁོར་བཅས་སྤྱན་དྲངས། ཨོཾ་ཨ་ཀཱ་རོ་

ཞེས་སོགས་ལན་གསུམ་གྱིས་གཏོར་མ་དབུལ། ཨོཾ་ཀྵེ་ཏྲ་པཱ་ལ་ས་པཱ་རི་ཝཱ་ར་ཨརྒྷཾ་པྲ་ཏཱི་ཙྪ་སྭཱཧཱ། ཞེས་སོགས་

ཀྱིས་མཆོད། ཨོཾ་ཀྵེ་ཏྲ་པཱ་ལ་ས་པཱ་རི་ཝཱ་ར་ཨོཾ་ཨཱཿཧཱུཾ། ཞེས་ནང་མཆོད་དབུལ། དྲིལ་བུ་བཀྲོལ་ཞིང༌། གང་དག་

འདིར་གནས་ལྷ་དང་ཀླུ། །གནོད་སྦྱིན་སྲིན་པོའང་གཞན་དག་ལ། །ས་འདི་བདག་གིས་བསླང་བར་

བགྱི། །དཀྱིལ་འཁོར་དོན་དུ་ཁྱེད་ཀྱིས་སྩོལ། །ཞེས་ལན་གསུམ་གསོལ་བ་བཏབ། ཞིང་སྐྱོང་འཁོར་བཅས་

རང་གནས་སུ་གཤེགས་པར་གྱུར། 

གཉིས་པ་ནི། དཀྱིལ་འཁོར་གང་དུ་བྱེད་པའི་ས་དེ་ལ་བ་བྱུང་ལྔས་བྱུགས། དེར་མེ་ཏོག་གི་ཚོམ་བུ་ལྷ་གྲངས་

དང་མཉམ་པ་དང༌། དུར་ཁྲོད་ཀྱི་སར་ཕྱོགས་སྐྱོང་ཞིང་སྐྱོང་ཀླུ་དང་བཅས་པའི་ཚོམ་བུ་ཚང་བར་བཀོད། མཐར་མཆོད་པ་



མཁས་གྲུབ་རྗེའི་གསུང་འབུམ་ཕ།102

གཏོར་མ་གཉིས་དང་བཅས་པ་བཤམས། ཨོཾ་ཁཎྜ་རོ་ཧི་ཧུཾ་ཧཱུཾ་ཕཊ། ཅེས་ནང་མཆོད་ཀྱིས་བསང། ཨོཾ་སྭ་བྷཱ་ཝ་

སོགས་ཀྱིས་སྟོང་པར་གྱུར། སྟོང་པའི་ངང་ལས་ཡཾ་སྔོན་པོ། ཞེས་པ་ནས། དབང་བསྐུར་རྒྱས་བཏབ་ཀྱི་བར་

འོག་གི་ལྷ་སྟ་གོན་ཇི་ལྟ་བ་བཞིན་བྱ། མཆོད་གཏོར་སྒྲུབ་ཐབས་ཇི་ལྟ་བ་བཞིན་བསང་སྦྱངས་བསྐྱེད་དེ་བྱིན་གྱིས་བརླབ། ཆུ་

གཉིས་ཉེར་སྤྱོད་རོལ་མོ་རིག་མ་བཅུ་དྲུག་གིས་མཆོད་པ་དང་བཅས་པ་སྒྲུབ་ཐབས་ལྟར་དབུལ། ལྷ་སོ་སོའ་ིསྔགས་ལ། ཨོཾ་

ཨཱཿཧཱུཾ། བཏགས་ལ་ནང་མཆོད་དབུལ། རྐང་བརྒྱད་གཉིས་ཀྱིས་བསྟོད། གཏོར་མ་འདས་པ་ལ་སྒྲུབ་ཐབས་ལྟར་དབུལ། 

ལག་པ་གཡས་རྡོ་རྗེ་དང་སྤོས་སྣོད་ཐོགས། གཡོན་དྲིལ་བུ་དཀྲོལ་ཞིང༌། པུས་མོ་བཙུགས་ཏེ་ལྷ་ལ་གནང་བ་གསོལ་བ་ནི། 

དུས་གསུམ་འབྱུང་བའི་མགོན་པོ་རྣམས། །བདག་ལ་བརྩེ་བར་དགོངས་སུ་གསོལ། །མགོན་པོ་

རྒྱལ་བ་སྲས་མཆོད་ཅིང༌། །སློབ་མ་རྣམས་ལ་སྨན་སླད་དུ། །དཔལ་ལྡན་རྡོ་རྗེ་ཧེ་རུ་ཀའི། །དཀྱིལ་

འཁོར་དམ་པ་འབྲི་འཚལ་བས། །དཔའ་བོ་རྣལ་འབྱོར་མ་རྣམས་ཀྱིས། །བདག་ལ་བྱིན་རླབས་

མཆོག་གནང་མཛོད། །ཅེས་ལན་གསུམ། གསོལ་བ་བཏབ་པས་རིག་པ་འཛིན་པ་ཅི་དགའ་བར་བྱོས་

ཤིག །ཅེས་གསུངས་ཏེ་གནང་བ་བྱིན་པར་གྱུར། 

དེ་ནས་འབར་བའི་ཕྱག་རྒྱ་དཔྲལ་བར་བསྐོར་ནས། ཕཻཾ་ཞེས་བརྗོད་དེ། འདི་མན་ཆད་དུ་ཕཻཾ་བརྗོད་པ་

ཐམས་ཅད་ལ་ཕྱག་རྒྱ་དེ་འཆའ་བ་དྲན་པར་བྱའོ། །རང་གི་ཐུགས་ཀར་ཉི་གདན་ལ་གནས་པའི་ཧཱུཾ་ཡིག་

ལས་འཕྲོས་པའི་འོད་ཟེར་གྱིས་དུར་ཁྲོད་ན་གནས་པའི་ཕྱོགས་སྐྱོང་དང་ཞིང་སྐྱོང་ལ་སོགས་

པ་ཐམས་ཅད་སྤྱན་དྲངས་ཏེ་ཕྱོགས་མཚམས་བརྒྱད་དུ་འཁོད་པ་སྐད་ཅིག་གིས་འོད་གསལ་

དུ་བཅུག་པ་ལས་བདེ་མཆོག་གི་ལྷ་ཡབ་ཡུམ་གྱི་སྐུར་བཞེངས་པའི་མགྲོན་རྣམས་ཀྱི་ལྗགས་

ལ་ཧཱུཾ་དཀར་པོ་ལས་བྱུང་བའི་རྡོ་རྗེ་རྩེ་གསུམ་པ་ནས་འབྲུ་ཙམ་འཁོད་པའི་རྡོ་རྗེའི་འོད་ཟེར་

གྱི་སྦུ་གུས་དྲངས་ནས་གསོལ་བར་གྱུར། ཨོཾ་ཁ་ཁ་ཞེས་པ་ནས། ཡིད་ལ་འདོད་པ་ཀུན་འགྲུབ་

ཤོག །ཅེས་པའི་བར་སྒྲུབ་ཐབས་ལྟར་བྱས་ནས། སྤྱོད་ལམ་སྔར་ལྟར་བྱས་ཏེ། ཁམས་གསུམ་གནས་པའི་ལྷ་དང་

ཀླུ། །གནོད་སྦྱིན་དྲི་ཟ་ལྷ་མ་ཡིན། །གང་དག་རྫུ་འཕྲུལ་ཆེ་ལྡན་ཞིང༌། །འབྱུང་པོ་བསྟན་པ་ལ་དགའ་

བ། །བདག་ལ་དགོངས་པར་མཛད་དུ་གསོལ། །སངས་རྒྱས་རྣམས་ལ་མཆོད་པ་དང། །སེམས་

ཅན་རྣམས་ལ་ཕན་དོན་དུ། །ས་ཕྱོགས་དགེ་གནས་འདི་ཉིད་དུ། །དམ་པའི་དཀྱིལ་འཁོར་ཆེ་འབྱུང་

བ། །ཇི་ལྟར་བསམས་པའི་ལས་བྱེད་པ། །ཁྱེད་ཀྱིས་བར་ཆད་མ་བྱེད་པར། །དགེ་བའི་གྲོགས་

པོ་ཉིད་དུ་མཛོད། །དེ་ལྟར་ཁྱེད་ལ་བདག་གིས་ནི། །དོན་རྣམས་གསོལ་གྱིས་མ་བསླུ་བར། །རྨི་

ལམ་ལ་སོགས་མཚན་མ་དང༌། །ལེགས་ཉེས་ལྟས་རྣམས་བསྟན་དུ་གསོལ། །ཞེས་ལན་གསུམ། 

གསོལ་བ་བཏབ་པས་གནང་བ་བྱིན་པར་གྱུར། ཨོཾ་ཡོ་ག་ཤུདྡྷཱཿ སོགས་བརྗོད། རྣམ་ལྔ་འདོད་པའི་ཕྱོགས་

སུ་བསྐོར་བ་བྱས་པའི་མཐར་འཁྱུད་པའི་ཕྱག་རྒྱ་བྱས་ཏེ། དཀྱིལ་འཁོར་པའི་ལྷ་ཐམས་ཅད་ཧཱུཾ་ཡིག་ཏུ་གྱུར་

པ་རང་གི་སྣ་བུག་གཡོན་པ་ནས་ཞུགས་ཏེ་སྙིང་ཁའི་ཧཱུཾ་ཡིག་ལ་ཐིམ་པར་གྱུར། ལག་པ་གཡོན་པའི་

རྒྱབ་ཕར་བསྟན་པའི་སེ་གོལ་ལན་གསུམ་བྱས་ནས། ཨོཾ་ཨཱཿཧཱུཾ་བཛྲ་མུཿའཇིག་རྟེན་པ་རྣམས་རང་གནས་སུ་

གཤེགས་པར་གྱུར། ཅེས་བརྗོད། 

༔གསུམ་པ་ནི། དེ་ནས་ཚོམ་བུ་སོགས་རྙིང་པ་རྣམས་བསྡུས་ཤིང་ཚོམ་བུ་གཅིག་དཀྱིལ་འཁོར་གྱི་དབུས་སུ་

བཀོད་དེ། ཆུ་གཉིས་ཉེར་སྤྱོད་དང་བཅས་པ་བཤམས་ནས། དཀྱིལ་འཁོར་གྱི་དབུས་སུ་བཾ་ལས། ཞེས་སོགས་

འོག་ས་ལྷ་ལྷག་གནས་ཀྱི་སྐབས་ཇི་བཞིན་བྱས་ནས། དེ་ནི་བདག་གིས་བྱེད་པར་བརྩོན། །ཞེས་གསུངས་

ཤིང་གནང་བ་བྱིན་ནས་ནམ་མཁར་གནས་པར་གྱུར། ཅེས་བརྗོད་ཅིང་བསམ་པར་བྱའོ།།

གསུམ་པ་ས་སྦྱང་བ་ལ། བརྐོས་པས་སྦྱང་བ། རྫས་སྔགས་ཏིང་ངེ་འཛིན་གསུམ་གྱིས་སྦྱང་བ། དེ་ཁོ་ན་ཉིད་

ཀྱིས་སྦྱང་བའོ། །དང་པོ་ནི། དཀྱིལ་འཁོར་གྱི་ཁང་པ་གསར་དུ་བྱེད་པ་དང་ཕྱི་རོལ་དུ་བྱེད་པ་མིན་པ་ལ་མི་དགོས་པས་

འདིར་མ་བརྗོད་ཀྱི་ཕྲེང་བ་སོགས་ལས་ཤེས་པར་བྱའོ། །གཉིས་པ་ནི། ལས་སྔགས་བརྗོད་ཅིང་ཡུངས་ཀར་ཆུ་ཐལ་བ་

རྣམས་རིམ་བཞིན་གཡོན་སྐོར་གྱིས་དཀྱིལ་འཁོར་གྱི་ས་ལ་གཏོར་ཏེ་སྦྱང་བར་བྱའོ། །དེ་ནས་ས་ལ་རྡོ་རྗེ་སྐྱིལ་ཀྲུང་བཅས་

ཏེ་འདུག་སྟེ། ལག་པ་ས་གནོན་བྱས་པའི་སོར་མོའ་ིརྩེ་མོ་ས་ལ་རེག་ནས། ཨོཾ་བྷུ་ཁཾ་ས་གཞི་ནམ་མཁའི་ཁམས་

དང། རང་བཞིན་སྟོང་པ་ཉིད་དུ་གྱུར། ཧཱུཾ་ལཾ་ཧཱུཾ་ས་གཞི་རྡོ་རྗེའི་རྡུལ་ཕྲ་རབ་ཀྱི་རང་བཞིན་དུ་གྱུར། 

ཨོཾ་མེ་དི་ནི་བཛྲི་བྷཱ་ཝ་བཛྲ་བྷནྡྷ་ཧཱུཾ། ས་གཞི་རྡོ་རྗེའི་རང་བཞིན་དུ་བཅིངས་ཏེ་བརྟན་པར་བྱས། ཨོཾ་

ཧ་ན་ཧ་ན་བཛྲ་ཀྲོ་དྷ་ཧཱུཾ་ཕཊ། རྡོ་རྗེ་ཁྲོ་བོས་བགེགས་རྣམས་བཅོམ། ཡང་དཀྱིལ་འཁོར་གྱི་དབུས་སུ་

ཚོམ་བུ་དང་མཆོད་པ་སྔར་ལྟར་བཀོད། ལག་པས་པད་སྐོར་བྱ་ཞིང༌། ནམ་མཁར་བཏེག་པའི་སའི་ལྷ་མོ་མདུན་

དུ་གནས་པར་གྱུར། མཆོད་པ་ནས། དེ་ནི་བདག་གིས་བྱེད་པར་བརྩོན། ཞེས་གནང་བ་བྱིན་ཏེ་དེ་

ཉིད་དུ་ཐིམ་པར་གྱུར། ཅེས་པའི་བར་འོག་ནས་འབྱུང་བ་ལྟར་བྱ། ཨོཾ་ཨཱཿཧཱུཾ་དང་ཧེ་རུ་ཀའི་ཡིག་བརྒྱ་བརྗོད་ནས་

བརྟན་པར་བྱའོ། །གསུམ་པ་ནི། སྣ་ཚོགས་པའི་ཆོས་ཐམས་ཅད་སྟོང་པ་ཉིད་དུ་རོ་གཅིག་པར་གྱུར། 

ཅེས་བརྗོད་ཅིང་མོས་པ་བརྟན་པོ་བྱའོ།།

བཞི་པ་ས་བཟུང་བ་ནི། དེ་ནས་དཀྱིལ་འཁོར་གང་བྱེད་པའི་ས་དེའི་དབུས་དང་ཕྱོགས་བཞིར་རང་དང་སྒོའ་ི

སློབ་དཔོན་བཞི་འཁོད་དེ། སྔོན་འགྲོ་གཏོར་མ་ནས་བདག་བསྐྱེད་རྣལ་འབྱོར་བཞི་ལྡན་བཟླས་པ་དང་བཅས་པའི་མངོན་

རྟོགས་རྫོགས་པར་བསྒོམས་ལ། གསོལ་གདབ་ཀྱི་སྤྱོད་ལམ་སོགས་སྔར་ལྟར་བྱ་སྟེ། བདག་ཉིད་ཀྱི་ལྕེ་ཧཱུཾ་ལས་

སྐྱེས་པའི་རྡོ་རྗེར་གྱུར། མ་ལུས་ཕྱོགས་ན་བཞུགས་པ་ཡི། །སངས་རྒྱས་རྣམས་ནི་བདག་ལ་

དགོངས། །བདག་མིང་རྡོ་རྗེ་ཆེ་གེ་ཡིས། །རྡོ་རྗེ་ཅན་གྱི་དཀྱིལ་འཁོར་བྲི། །སངས་རྒྱས་ཀུན་དེང་

གཤེགས་སུ་གསོལ། །དངོས་གྲུབ་འདིར་ནི་སྩལ་དུ་གསོལ། །ཞེས་ལན་གསུམ་གྱིས་སྙན་མནན་ནོ། །དེ་

ནས་སྒོའ་ིསློབ་དཔོན་བཞིས། ཆུ་གཉིས་ཉེར་སྤྱོད་རོལ་མོ་དང་བཅས་པ་བཤམས་ནས། བསང་སྦྱངས་བསྐྱེད་དེ་བྱིན་གྱིས་

བརླབས་ནས། བཞི་ཀས་ཐུན་མོང་དུ་སྒྲུབ་ཐབས་ལྟར་དབུལ། བཞི་ག་འགྲེང་སྟེ་ཤར་ནས་མཎྜལ་ཕུལ་ཏེ། བླ་མ་དང་གཙོ་བོ་

ཐ་མི་དད་པར་མོས་ལ། རང་ཉིད་སྐད་ཅིག་གིས་མཁའ་འགྲོ་མ་ནག་མོ་ཞལ་གཅིག་ཕྱག་བཞིའི་གཡས་

གཉིས་གྲི་གུག་དང་ཌཱ་མ་རུ། གཡོན་གཉིས་ཐོད་པ་དང་ཁ་ཊཱཾ་ག་འཛིན་པ། ནམ་མཁར་གནས་

པའི་མཁའ་འགྲོ་མ་དང་ལྷན་ཅིག་ཏུ་གསོལ་བ་ནི། དེ་བཞིན་གཤེགས་པ་ཀུན་ཞི་བ། །དེ་བཞིན་

གཤེགས་པ་ཀུན་གྱི་གནས། །ཆོས་ཀུན་བདག་མེད་པ་ཡི་མཆོག །དཀྱིལ་འཁོར་དམ་པ་བཤད་

དུ་གསོལ། །ཞེས་དང༌། བྱང་ནས་མཎྜལ་ཕུལ་ཏེ། རང་ཉིད་སྐད་ཅིག་གིས་ལཱ་མ་ལྗང་ཁུ། ཞེས་སོགས་ཀྱིས་

མཇུག་ཏུ། སེམས་ཅན་ཀུན་གྱི་སེམས་ཆེན་པོ། །རང་བཞིན་དག་ཅིང་དྲི་མ་མེད། །ཀུན་བཟང་ཐུགས་

མཆོག་ཁ་ལོ་བསྒྱུར། །དཀྱིལ་འཁོར་དམ་པ་བཤད་དུ་གསོལ། །ཞེས་དང༌། ནུབ་ནས་མཎྜལ་ཕུལ་ཏེ། རང་

ཉིད་སྐད་ཅིག་གིས་དུམ་སྐྱེས་མ་དམར་མོ། ཞེས་སོགས་ཀྱི་མཇུག་ཏུ། ཞི་བའི་ཆོས་ནི་མཆོག་ལས་

བྱུང༌། །ཡེ་ཤེས་སྤྱོད་པ་རྣམ་སྦྱོང་མཛད། །ཀུན་ཏུ་བཟང་པོ་གསུང་གི་མཆོག །དཀྱིལ་འཁོར་དམ་

པ་བཤད་དུ་གསོལ། །ཞེས་དང༌། ལྷོ་ནས་མཎྜལ་ཕུལ་ཏེ། རང་ཉིད་སྐད་ཅིག་གིས་གཟུགས་ཅན་མ་སེར་

མོ། ཞེས་སོགས་ཀྱི་མཇུག་ཏུ། མཚན་རྣམས་ཐམས་ཅད་ཡང་དག་རྫོགས། །མཚན་མིན་ཐམས་ཅད་

ཡང་དག་སྤངས། །ཀུན་ཏུ་བཟང་པོ་སྐུ་ཡི་མཆོག །དཀྱིལ་འཁོར་དམ་པ་བཤད་དུ་གསོལ། །ཞེས་བླ་

མ་ལ་ལན་གསུམ་གསོལ་བ་གདབ། སློབ་མ་བཞི་མེད་ན་གཅིག་གིས་ཕྱོགས་ཐམས་ཅད་དུ་སོང་ལ་བྱ། གཅིག་ཀྱང་མེད་ན་

རང་གིས་བསྒོམས་ནས་བྱ་བ་མན་ངག་ཡིན་པར་ཕྲེང་བ་ལས་བཤད་དོ།།

དེ་ནས་ལག་པ་གཉིས་རྡོ་རྗེ་དྲིལ་བུ་འཛིན་པའི་མཛུབ་མོ་གཉིས་བརྐྱངས་ནས་རྩེ་སྦྱར་བ་འོག་ཏུ་ཕྱོགས་པས་

སྟེང་དུ་བཟུང་ཞིང། ཧཱུཾ་བཛྲོ་ཏིཥྛ། ཞེས་བརྗོད་དེ་བསྒོམས་པའི་དཀྱིལ་འཁོར་ནམ་མཁར་1བཏེག་གོ །དེ་ནས་སྐྱིལ་ཀྲུང་

བཤིག་ནས་ལངས་ཏེ། མཉམ་པའི་རྐང་སྟབས་བྱས་ནས་ཐལ་མོ་སྤྱི་བོར་སྦྱར་ཏེ། ཨོཾ་པྲ་ན་མ་མིས་སརྦ་ཏ་ཐཱ་ག་ཏ་

ན། ཞེས་པས་དེ་བཞིན་གཤེགས་པ་ཐམས་ཅད་ལ་ཡིད་ཀྱིས་ཕྱག་བྱའོ། །དེ་ནས་རྡོ་དྲིལ་འཛིན་པས་སྙིང་ཁར་ཧཱུཾ་མཛད་ཀྱི་

ཕྱག་རྒྱ་བཅས་ཏེ། སེམས་ཅན་མ་རིག་པའི་མུན་པས་བསྒྲིབས་ཤིང་བདུད་ཀྱི་དབང་དུ་སོང་བ་རྣམས་

ཀྱི་བདུད་བསལ་བའི་ཕྱིར་དུ་རང་ཉིད་གཙོ་བོ་ལས་བྱེ་བའི་ཁྲོ་བོ་འཇིག་རྟེན་གསུམ་ལས་རྣམ་པར་

རྒྱལ་བ་སྐུ་མདོག་སྔོན་པོ་སྔོ་སེར་དམར་བའི་ཞལ་གསུམ་གདངས་ཤིང༌། མཆེ་བ་གཙིགས་པ། 

ལྗགས་འདྲིལ་བ། ཞལ་རེ་རེ་ཞིང་སྨིན་མ་འཁྱོག་ཅིང་ཁྲོ་གཉེར་དང་བཅས་པ། སྤྱན་གསུམ་དམར་

ཞིང་ཟླུམ་པ། འཁོར་ལོ་ལ་སོགས་པའི་ཕྱག་རྒྱ་དྲུག་དང་ལྡན་པ། དཔྲལ་བར་ཐོད་པ་ལྔས་བརྒྱན་

ཅིང་ཁྲག་འཛག་པའི་མགོ་འཕྲེང་མགུལ་པ་ལ་འཕྱང་བ། མགོ་བོ་དང་བཅས་པའི་སྐ་རགས་ཅན། 

སྟག་ལྤགས་ཀྱི་ན་བཟའ་འཆང་བ། མཐའ་ཡས་སྔོན་པོས་བཅིངས་པའི་དབུ་སྐྲ་ཁམ་པ་གྱེན་དུ་

འབར་བ། འཇོག་པོ་ལ་སོགས་པ་ཀླུའི་རྒྱལ་པོ་བརྒྱད་ཀྱིས་བརྒྱན་པ། ཕྱག་དྲུག་གི་དང་པོ་གཉིས་

ཀྱིས་རྡོ་རྗེ་དང་དྲིལ་བུ་འཛིན་པའི་འཇིག་རྟེན་གསུམ་རྒྱལ་གྱི་ཕྱག་རྒྱས་རང་འོད་ཀྱི་ཤེས་རབ་མ་

དང་སྙོམས་པར་འཇུག་པ། ལྷག་མ་གཡས་གཉིས་ལྕགས་ཀྱུ་དང་ཞགས་པ། གཡོན་གཉིས་ཐོད་

པ་དང་ཁ་ཊྭཱཾ་ག་འཛིན་པ། གཡས་བརྐྱང་གིས་པདྨ་དང་ཉི་མ་ལ་གནས་པའི་འཇིགས་བྱེད་དང་དུས་

མཚན་མ་མནན་པ། རབ་ཏུ་ཁྲོས་པའི་བསྐལ་པའི་མེ་ལྟར་འོད་ཟེར་གྱི་ཕུང་པོ་འབར་བ། འགྲོ་བ་མ་

ལུས་པའི་བགེགས་ཐམས་ཅད་ཟ་བ་ལྟ་བུ། ཧཱུཾ་གི་སྒྲ་དྲག་པོ་སྒྲོག་པའི་མིག་གཡས་པ་མ་ལས་ཉི་

མ། གཡོན་པ་ཊ་ལས་ཟླ་བ། མིག་འབྲས་ཧཱུཾ་ལས་དུས་མཐའི་མེ་ལྟར་འབར་བ་ལས་ཁྲོ་བོའ་ིརྡོ་རྗེ་

ཕྱོགས་བཅུར་འཕྲོས་པས་བགེགས་ཐམས་ཅད་བཅོམ་པར་གྱུར། 

བདག་ནི་རང་ཉིད་རྡོ་རྗེ་ཅན། །རྡོ་རྗེ་སེམས་དཔའ་བདག་རང་ཉིད། །བདག་ནི་སངས་

རྒྱས་རྒྱལ་པོ་ཆེ། །བདག་ནི་རྣལ་འབྱོར་དབང་ཕྱུག་རྒྱལ། །བདག་ནི་ཕྱག་ན་རྡོ་རྗེ་བརྟན། །བདག་

ནི་བདག་པོ་རྡོ་རྗེ་ཆེ། །དེང་བདག་རྡོ་རྗེ་སེམས་དཔར་གྲུབ། །རྐང་མཐིལ་གཉིས་སུ་ཨཱཿཨཱཿལས་

1  ཞོལ། ཤོག ༥ བ ༥ དཀྱིལ་འཁོར་མེད་ན་བཏེག་གོ།

སྣ་ཚོགས་རྡོ་རྗེ་འབར་བ་རེ་རེས་མཚན་པར་གྱུར། ཧཱུཾ་ཞེས་དྲག་པོར་བརྗོད་དེ། པད་ཀོར་ཆེན་པོ་བྱས་ནས་

རྡོ་རྗེ་གསོར་དྲིལ་བུ་གསིལ་ཞིང་འགྱིང་བ་དང་བཅས་པས་དབང་ལྡན་གྱི་མཚམས་སུ་སོང་སྟེ། སློབ་མ་དང་ལྷན་ཅིག་རྡོ་

རྗེའི་འགྲོས་ཀྱིས་དཀྱིལ་འཁོར་གྱི་ས་ལ་སྐོར་བ་གཅིག་བྱས་ནས། དབང་ལྡན་ནས་ཁ་དཀྱིལ་འཁོར་གྱི་ས་ལ་ནང་དུ་ཕྱོགས་

པས། བདེ་མཆོག་གི་བཤད་རྒྱུད་སཾ་བྷུ་ཊ་ལས་གསུངས་པའི་བཀའ་བསྒོ་འདིས་སློབ་དཔོན་གྱིས་བགེགས་ལ་བཀའ་བསྒོ་

བར་བྱ་སྟེ། གང་སུ་དག་ལྷ་དང་ལྷ་མིན་དང་གནོད་སྦྱིན་དང་སྲིན་པོ་དང་ཡི་དྭགས་དང་ཤ་ཟ་དང་

བརྗེད་བྱེད་དང་འབྱུང་པོ་དང་མཁའ་འགྲོ་དང་མཁའ་འགྲོ་མ་དང་གྲིབ་གནོན་དང་རྒན་པོ་དང་རྒན་

མོ་དང་གཡོག་འཁོར་དང༌། ནམ་མཁའ་ལྡིང་དང༌མིའམ་ཅི་དང་རིག་སྔགས་གྲུབ་པ་ཁྱེད་རྣམས་

དེངས་ཤིག །ས་ཕྱོགས་འདིར་རྡོ་རྗེ་སློབ་དཔོན་ཆེ་གེ་མོ་ཞེས་བྱ་བ་བདག་གིས་སེམས་ཅན་ཐམས་

ཅད་1བླ་ན་མེད་པའི་ཡེ་ཤེས་ཐོབ་པར་བྱ་བའི་ཕྱིར་དང༌། སློབ་མ་ཆེ་གེ་མོ་ཞེས་བྱ་བའམ། སྦྱིན་

པའི་བདག་པོ་རྣམས་མངོན་པར་རྫོགས་པར་བྱང་ཆུབ་པར་བྱ་བའི་ཕྱིར་དུ། དཔལ་འཁོར་ལོ་བདེ་

མཆོག་ཅེས་བྱ་བའི་དཀྱིལ་འཁོར་ཆེན་པོ་བྲི་བར་བྱའོ། །དེའི་ཕྱིར་རྡོ་རྗེ་འཆང་ཆེན་པོའ་ིབཀའ་འདི་

ཐོས་ནས་མྱུར་དུ་དེངས་ཤིག །གང་དག་མི་འགྲོ་བ་དེའི་མགོན་པོ་བདག་གི་ཧཱུཾ་མཛད་ཀྱི་རྡོ་རྗེ་རབ་

ཏུ་འབར་བ། གསལ་ཞིང་རབ་ཏུ་གསལ་བ་ཡེ་ཤེས་ཀྱི་རྡོ་རྗེ་ཆེན་པོ་འདིས་རྣམ་པ་བརྒྱར་འགས་

པར་བྱའོ། །ཞེས་ལན་གསུམ་དང། ཨོཾ་སུམྦྷ་ནི་སུམྦྷ་ཞེས་སོགས་ཧེ་རུ་ཀའི་ང་རོ་དྲག་པོས་བརྗོད་ཅིང་ཚམ་རྔམས་

དྲག་ཏུ་བྱས་ཏེ།  ཁྲོ་བོའ་ིཚོགས་དཔག་ཏུ་མེད་པ་ཕྱོགས་བཅུར་སྤྲོས་པས་བགེགས་ཐམས་ཅད་

བསྐྲད་པར་གྱུར། ཅེས་བརྗོད་ཅིང་བསམ་མོ།།

དེ་ནས་དཔོན་སློབ་རྣམས་ཀྱིས་དཀྱིལ་འཁོར་གྱི་ས་ལ་བསྐོར་བ་བྱ་སྟེ། སྐོར་བ་རེ་རེ་ལ། སློབ་དཔོན་ཧེ་རུ་ཀ་

དང་སློབ་མ་ཕག་མོར་བསྒོམས་ནས། ཤར་དུ་གཡས་བརྐྱང༌། ལྷོར་གཡོན་བརྐྱང་། ནུབ་ཏུ་ས་ག །བྱང་དུ་ཟླུམ་པོ། དབུས་

སུ་མཉམ་པའི་རྐང་སྟབས་རྣམས་བྱའོ། །དེ་ལ་གཡས་བརྐྱང་ནི་རྐང་པ་གཡོན་པའི་བྱིན་པ་བསྐུམ་ནས་མཐོ་ལྔའི་བར་དུ་

གཡས་པ་འགྱིང་བ་དང་བཅས་པས་དྲང་པོར་བརྐྱང་བའོ། །གཡོན་བརྐྱང་ནི་ལྡོག་པའོ། །ས་ག་ནི་སོར་མོ་ཉི་ཤུ་རྩ་དྲུག་གི་

བར་རྐང་པའི་སོར་མོ་ལོགས་སུ་བསྟན་ཅིང༌། པུས་མོ་གཉིས་དྲང་པོར་བྱས་པའོ། །ཟླུམ་པོ་ནི་ས་ག་ཉིད་བར་དུ་ཁྲུ་དོ་བ་

ངང་པའི་གཤོག་པ་ལྟར་བྱས་པའོ། །མཉམ་པ་ནི་རྐང་པ་གཉིས་ཀྱི་སོར་མོ་ཕན་ཚུན་སྦྱར་ཏེ། རྐང་པའི་མཐེ་བོང་དང་རྟིང་

1  ཞོལ། ཤོག ༦ བ ༤། གཙང་། ཤོག ༥ བ ༧ ཐམས་ཅད་ཀྱི་བླ་ན་

བའི་ལོགས་གཉིས་གཅེར་བའོ། །ཤེས་ཤིང་ནུས་ལ་སྤྲོ་ན་ཁ་སྦྱོར་བཞིའམ་བཅུ་དྲུག་དང༌། རྡོ་རྗེ་རྩེ་གཅིག་པ་ལ་སོགས་

པའི་འགྲོས་རྣམས་དང༌། ཀུན་བཀོད་དང༌། གདན་སོགས་དང༌། ཚུལ་བཅུ་དྲུག་ལ་སོགས་པའི་རྐང་སྟབས་རྒྱས་པར་བྱ་ལ། 

དེ་དག་མི་ཤེས་པའམ་ཤེས་ཀྱང་མི་སྤྲོ་ན་རྐང་སྟབས་ཞེས་1ཀྱང་མ་བྱས་ནའང་ཆོ་ག་ཆད་པའི་ཉེས་པ་མེད་པར་གསུངས་

ཏེ། འཕྲེང་བ་ལས། ཡོངས་སུ་མི་ཤེས་པའམ་མི་ནུས་པའམ་བྱ་བ་བསྡུས་པ་ལ་དགའ་བའམ་མི་འདོད་ཀྱང་རུང་སྟེ། རྡོ་རྗེའི་

རྐང་སྟབས་ལ་སོགས་པ་ཐམས་ཅད་དམ། ཅུང་ཟད་མ་བསྒྲུབས་ནའང་སྐབས་སུ་བབ་པ་ཉམས་པར་མི་འགྱུར་ཏེ། བགེགས་

བསལ་བ་ནི་སྐོར་བ་ལ་སོགས་པས་ཀྱང་འགྲུབ་པའི་ཕྱིར་རོ།2།ཞེས་གསུངས་པས་སོ།།

དེ་ཡང་རྐང་སྟབས་སོགས་ཀྱི་ཚེ་སྐོར་བ་གཡོན་སྐོར་ངེས་བཟུང་དུ་མི་དགོས་ཏེ། ལྭ་བ་པས། དབང་ལྡན་གྱི་

མཚམས་ནས་བརྩམས་ཏེ་གཡས་ནས་ལན་གསུམ་གྱི་བར་དུ་བསྐོར་བར་བྱའོ། །ཞེས་གསུངས་པས་སོ། །འདི་དང་འདྲ་

བར་དཱ་རི་ཀ་པ་དང་ཨ་བྷྱཱས་ཀྱང་དབང་ལྡན་ནས་བརྩམས་ཏེ་བསྐོར་བ་དང༌། དེ་ནས་བཀའ་བསྒོ་བར་གསུངས་པས། བི་བྷུ་

ཏིས་མེ་མཚམས་ནས་བྱེད་པར་བཤད་ཀྱང་དེ་ངེས་པར་དགོས་པ་མིན་ནོ། །དེ་ནས་དཀྱིལ་འཁོར་གྱི་ས་གཞི་ཡང་

དབང་ཆེན་གསེར་གྱི་ས་གཞི་ལ་ཐུག་གི་བར་རྡོ་རྗེའི་རང་བཞིན་དུ་གྱུར་པར་བསམ་མོ།།

ལྔ་པ་ནི། སེང་ལྡེང་གི་ཕུར་བུ་སོར་བཅུ་གཉིས་པ་སྟོད་བདུད་རྩི་འཁྱིལ་པའམ་སྒོ་མཚམས་མ་རྣམས་ཀྱི་

གཟུགས། སྨད་རྡོ་རྗེ་རྩེ་གཅིག་པ་ལྟ་བུ་ཙནྡན་དམར་པོས་བྱུགས་ཤིང་དར་དམར་པོ་དང་མེ་ཏོག་གི་འཕྲེང་བ་མགུལ་པར་

བཅིངས། སྲད་བུ་དམར་པོས་དཀྲིས་པའི་ཕུར་བུ་བཅུ་ཕྱོགས་མཚམས་བཅུར་སྣོད་ཇི་ལྟར་རིགས་པའི་ནང་དུ་བཀོད། ཆུ་

གཉིས་དང་བཅས་པའི་ཉེར་སྤྱོད་བཤམས་ཏེ། བསང་སྦྱངས་ནས། སྟོང་པའི་ངང་ལས་ཤར་དང་སྟེང་དུ་ཁྭ་གདོང་

མ་ནག་མོ་གཉིས། བྱང་དུ་འུག་གདོང་མ་ལྗང་ཁུ། ནུབ་དང་འོག་ཏུ་ཁྱི་གདོང་མ་དམར་མོ་གཉིས། 

ལྷོར་ཕག་གདོང་མ་སེར་མོ། ཤར་ལྷོར་གཤིན་རྗེ་བརྟན་མ་གཡས་སྔོ་གཡོན་སེར་བ། ལྷོ་ནུབ་ཏུ་

གཤིན་རྗེ་ཕོ་ཉ་མོ་གཡས་སེར་གཡོན་དམར་བ། ནུབ་བྱང་དུ་གཤིན་རྗེ་མཆེ་བ་མ་གཡས་དམར་

གཡོན་ལྗང་བ། བྱང་ཤར་དུ་གཤིན་རྗེ་འཇོམས་མ་གཡས་ལྗང་གཡོན་སྔོ་བ། ཐམས་ཅད་ཀྱང་ཞལ་

གཅིག་ཕྱག་བཞིའི་གཡས་གཉིས་གྲི་གུག་དང་ཌཱ་མ་རུ། གཡོན་གཉིས་ཐོད་པ་དང་ཁ་ཊྭཱཾ་ག་འཛིན་

པ། ལྟེ་བ་མན་ཆད་མདུང་རྩེ་གཅིག་པའི་དབྱིབས་ཅན་གྱི་ཕུར་བུ་མེ་རབ་ཏུ་འབར་བ་བཅུར་གྱུར། 

1  ཞོལ། ཤོག ༧ ན ༥ ཅེས་ཀྱང་ གཙང་། ཤོག ༦ ན ༥ ཞིག་ཀྱང་

2  བསྟན་འགྱུར། དཔེ་བསྡུར་མ། དེབ། ༣༩ ཤོག ༣༢ ཕྲེང་། ༡༢

ཕཻཾ་རང་རང་དང་འདྲ་བའི་ཡེ་ཤེས་པ་དང་དབང་གི་ལྷ་རྣམས་སྤྱན་དྲངས། ཛཿཧཱུཾ་བཾ་ཧོཿརང་རང་གི་

ཡེ་ཤེས་1པ་དང་གཉིས་སུ་མེད་པར་གྱུར། དེ་བཞིན་གཤེགས་པ་རྣམས་ཀྱིས་དབང་བསྐུར། དོན་

གྲུབ་ཀྱིས་དབུ་བརྒྱན་པར་གྱུར། ཨོཾ་ཨརྒྷཾ་པྲ་ཏཱི་ཙྪ་ཧཱུཾ་སྭཱཧཱ། ནས། ཨོཾ་ཤཔྟ་པྲ་ཏཱི་ཙྪ་ཧཱུཾ་སྭཱཧཱ། ཞེས་པའི་

བར་དང༌། ཨོཾ་ཀཱ་ཀཱ་སྱེ་ཧཱུཾ་ཧཱུཾ་ཕཊ་ཨོཾ་ཨཱཿཧཱུཾ། ཞེས་སོགས་ཀྱིས་ནང་མཆོད་དབུལ། དེ་ནས་ལངས་ཏེ་གཡོན་པའི་

མཐེབ་མཛུབ་ཀྱིས་སེ་གོལ་གཏོག་ཅིང༌། ཨོཾ་སུཾམྦྷ་ནི་སུཾམྦྷ་ཧཱུཾ་ཧཱུཾ་ཕཊ། ཅེས་ལན་གཉིས་བརྗོད་ལ། ཤར་དང་སྟེང་

དུ་སྔགས་དེ་ཉིད་ཁ་དོག་ནག་པོ་གཉིས་ཡོངས་སུ་གྱུར་པ་ལས་ཁྭ་གདོང་མ་ནག་མོ་གཉིས། ཞེས་

པ་ནས། གཤིན་རྗེ་འཇོམས་མ་གཡས་ལྗང་གཡོན་སྔོ་བ། ཅེས་པའི་བར་མངོན་རྟོགས་བཞིན། ཐམས་ཅད་

ཀྱང་ཞལ་གཅིག་ཕྱག་བཞིའི་གཡས་གཉིས་གྲི་གུག་དང་ཌཱ་མ་རུ། གཡོན་གཉིས་ཐོད་པ་དང་ཁ་ཊྭཱཾ་

ག་འཛིན་ཅིང་རོའ་ིགདན་ལ་གཡས་བརྐྱང་གིས་བཞུགས་པ། དེ་རྣམས་ཕྱོགས་བཅུར་འཕྲོས་པས་

བགེགས་ཀྱི་གཙོ་བོ་ཕྱོགས་སྐྱོང་བཅུ་འཁོར་དང་བཅས་པ་བཀུག་སྟེ། ཕྱི་རོལ་ཏུ་ཧཱུཾ་ནག་པོ་རིང་

པོ་བཅུ་ལས་གྲུབ་པའི་ཁྲོན་པ་འབྲུབ་ཁུང་གི་རྣམ་པ་ཅན་བཅུར་བཅུག་པར་གྱུར། །ཐོ་བ་བསང་སྦྱངས། 

སྟོང་པའི་ངང་ལས་རྡོ་རྗེ་གྲི་གུག་དེ་ཡོངས་སུ་གྱུར་པ་ལས་རྡོ་རྗེའི་ཐོ་བ་མེ་རབ་ཏུ་འབར་བར་གྱུར། 

དེ་ནས། སྒོ་མཚམས་མ་རྣམས་ཀྱིས་རང་རང་གི་ཕུར་བུ་བླངས་ཏེ་རང་རང་གི་ཕྱོགས་ཀྱི་

ཕྱོགས་སྐྱོང་འཁོར་དང་བཅས་པའི་མགོ་བོར་བཙུགས་པར་གྱུར། ཨོཾ་གྷ་གྷ། སོགས་བརྗོད་དེ་ཤར་དང་

མེ་མཚམས་ནས་བརྩམས་ནས་ཕྱོགས་གཡོན་སྐོར་དང༌མཚམས་གཡས་སྐོར་གྱིས་རིམ་བཞིན་རྡོ་རྗེ་དྲིལ་བུ་འཛིན་པས་

བཙུགས། ཨོཾ་མུད་ག་ར། སོགས་བརྗོད་ཅིང་རིམ་པ་བཞིན་ཕུར་བུ་རྣམས་ཀྱི་སྤྱི་བོ་ནས་ཐོ་བས་བརྡུངས་ཟིན་པ་ན། 

ཁྲོ་མོ་རྣམས་ཀྱི་ཕྱག་གཡས་ཀྱི་ཐོ་བས་བརྡུངས་པས་སྤྱི་གཙུག་ནས་རྐང་མཐིལ་གྱི་བར་དུ་སོན་

པར་ཕུར་བུས་བཏབ་པས་བགེགས་ཐམས་ཅད་བདེ་སྟོང་དབྱེར་མེད་ཀྱི་ངོ་བོར་རོ་གཅིག་ཏུ་གྱུར། 

བགེགས་ལྷག་མ་རྣམས་ཀྱང་རིང་དུ་བྲོས་པ་དང་སྟེང་འོག་དང་ཁོར་ཡུག་ཆེན་པོའ་ིབར་དུ་འགྲོ་བ་

རྣམས་རྣམ་པ་ཐམས་ཅད་དུ་བགེགས་དང་བྲལ་བར་གྱུར། དཀྱིལ་འཁོར་གྱི་ས་གཞི་ཡང་ཨཱཿལས་

སྐྱེས་པའི་སྣ་ཚོགས་རྡོ་རྗེར་གྱུར། ཧཱུཾ་ཕྱོགས་མཚམས་ཐམས་ཅད་དུ་རྡོ་རྗེའི་རྭ་བ་དང་མདའི་དྲ་བ་

སྟེང་དུ་རྡོ་རྗེའི་གུར་དང་བླ་རེར་གྱུར། སྒོ་མཚམས་མ་རྣམས་ཀྱང་རྡོ་རྗེའི་རྭ་བ་ལ་ཐིམ་ཞིང་འོད་

1  ཞོལ། ཤོག ༨ ན ༡ གི་དམ་ཚིག་པ་

ཟེར་ཕྱིར་འཕྲོས་པས་རྡོ་རྗེ་པདྨ་འཁོར་ལོའ་ིརྭ་བ་ཟླུམ་པོ་གསུམ་གྱི་བར་མཚམས་མེད་པར་དུམ་

བུ་གཅིག་ཏུ་གྱུར། རང་གི་སྙིང་ཁར་ཟླ་བ་ལ་རྡོ་རྗེ་སེམས་དཔའི་ངོ་བོ་ཨོཾ་ཧ་དཀར་པོ། ཞེས་པ་ནས། 

དཔྲལ་བར་ཉི་མ་ལ་རྟ་མཆོག་གི་ངོ་བོ་ཕཊ་ཧཾ་ལྗང་ཁུ། ཞེས་པའི་བར་གྱིས་གོ་བགོའ།ོ །ཕུར་བུ་དངོས་སུ་མེད་

ན་བསམ་གཏན་གྱི་ཕུར་བུས་ཀྱང་རུང་ངོ༌།།

གཉིས་པ་སྟ་གོན་གྱི་ཆོ་ག་ལ་བཞི། སའི་ལྷ་མོ་ལྷག་གནས། དཀྱིལ་འཁོར་གྱི་ལྷ་ལྷག་གནས། བུམ་པ་ལྷག་

གནས། སློབ་མ་ལྷག་གནས་སོ། །དང་པོ་ནི། དཀྱིལ་འཁོར་གང་དུ་བྱ་བའི་སའི་དབུས་སུ་དྲིའི་ཐིག་ལེ་དང་མེ་ཏོག་གི་ཚོམ་

བུ་བགོད་པའི་མདུན་དུ། ཆུ་གཉིས་ཉེར་སྤྱོད་དང་བཅས་པ་གཡོན་ནས་བརྩམས་ཏེ་བཤམ། དཀྱིལ་འཁོར་གྱི་དབུས་

སུ་བཾ་ལས་པདྨ་དཀར་པོའ་ིལྟེ་བར་བཾ་ལས་བྱུང་བའི་སའི་ལྷ་མོ་སེར་མོ་དགའ་བ་དང་ལྡན་པའི་

ཐུགས་ཅན་ཞི་བ་ན་བཟའ་དཀར་པོ་བསྣམས་པ། རྒྱན་བཟང་པོ་སྣ་ཚོགས་པས་བརྒྱན་པ། ཞལ་

གཅིག་ཕྱག་གཉིས་ཀྱི་གཡས་པས་སྐྱབས་སྦྱིན་གྱི་ཕྱག་རྒྱ་དང། གཡོན་པས་གསེར་གྱི་བུམ་པ་

བཟང་པོ་བསྣམས་པ། བདག་ཉིད་ཀྱི་ལག་པ་གཡས་པའི་མཐིལ་དུ་ཟླ་བའི་སྟེང་དུ་ཧཱུཾ་ཧཱུཾ་ཧཱུཾ། རྡོ་

རྗེ་དང་བཅས་པའི་སོར་མོའ་ིརྩེ་མོ་ས་ལ་བསྣུན་པའི་སྒྲ་དང་ཧཱུཾ་གི་འོད་ཟེར་གྱིས་བསྐུལ་བས་ས་

གཡོས་པའི་གསེབ་ནས་སའི་ལྷ་མོ་ཡེ་ཤེས་པ་འཐོན་ཞིང་སྤྱན་དྲངས། ཛཿཧཱུཾ་བཾ་ཧོཿདམ་ཚིག་པ་

དང་གཉིས་སུ་མེད་པར་གྱུར། དེའི་སྤྱི་བོར་ཨོཾ། མགྲིན་པར་ཨཱཿ ཐུགས་ཀར་ཧཱུཾ། ཐུགས་ཀའི་ཧཱུཾ་

གི་འོད་ཟེར་གྱིས་དབང་གི་ལྷ་རྣམས་སྤྱན་དྲངས། དེ་བཞིན་གཤེགས་པ་རྣམས་ཀྱིས་འདི་ལ་མངོན་

པར་དབང་བསྐུར་དུ་གསོལ། ཞེས་གསོལ་བ་བཏབ་པས། དེ་རྣམས་ཀྱིས་བདུད་རྩིས་གང་བའི་

བུམ་པ་ཐོགས་ཏེ། ཨོཾ་སརྦ་ཏ་ཐཱ་ག་ཏཱ་ཨ་བྷི་ཥེ་ཀ་ཏ་ས་མ་ཡ་ཤྲཱི་ཡེ་ཧཱུཾ། ཞེས་གསུང་ཞིང་དབང་

བསྐུར། ལུས་ཐམས་ཅད་གང༌། དྲི་མ་ཐམས་ཅད་དག །ཆུ་ལྷག་མ་སྤྱི་གཙུག་ཏུ་གནས་པ་ཡོངས་

སུ་གྱུར་པ་ལས་རྣམ་སྣང་གིས་དབུ་བརྒྱན་པར་གྱུར། 

དེ་ནས་མཆོད་པ་བསང་སྦྱངས་བྱིན་གྱིས་བརླབ། སོ་སོའ་ིསྔགས་ཕྱག་རྒྱ་དང་བཅས་པས། ཨོཾ་པྲྀ་ཐི་ཝཱི་དེ་

ཝི་ས་པཱ་རི་ཝཱ་ར་ཨརྒྷཾ་པྲ་ཏཱི་ཙྪ་ཡེ་སྭཱཧཱ། ཞེས་པ་ནས། ཤཔྟའི་བར་དང༌། ཨོཾ་པྲྀ་ཐི་ཝཱི་དེ་ཝི་ས་པཱ་རི་ཝཱ་ར་

ཨོཾ་ཨཱཿཧཱུཾ། ཞེས་པས་ནང་མཆོད་དབུལ། དེ་ནས་ལྷ་མོས། མགོན་པོ་བདག་གིས་ཅི་ཞིག་བགྱི། །རྡོ་རྗེ་འཛིན་

བཀའ་བདག་ལ་སྩོལ། །ཁྱེད་ཀྱི་བཀྲ་ཤིས་དོན་དུ་ནི། །བདག་ནི་བུམ་པ་འཛིན་པའོ། །ཞེས་བཀའ་

ནོད་པར་གྱུར། དེ་ནས་སྤོས་དང་རྡོར་དྲིལ་འཛིན་པས། སྐྱོབ་པ་སངས་རྒྱས་ཐམས་ཅད་ཀྱི། །སྤྱོད་

པའི་ཚུལ་གྱི་ཁྱད་པར་དང༌། །ས་དང་ཕ་རོལ་ཕྱིན་པ་ལ། །ལྷ་མོ་ཁྱོད་ནི་དབང་དུ་གྱུར། །སྐྱོབ་པ་

ཤཱཀྱ་སེང་གེ་ཡིས། །ཇི་ལྟར་བདུད་ཀྱི་སྡེ་བཅོམ༌པ། །དེ་བཞིན་བདག་གིས་བདུད་སྡེ་ལས། །རྒྱལ་

བར་བྱས་ཏེ་དཀྱིལ་འཁོར་བྲི། །ཞེས་ལན་གསུམ། གསོལ་བ་བཏབ་པས། མགོན་པོ་ཁྱེད་ཀྱིས་ཤེས་

མོད་ཀྱི། །བསོད་ནམས་ཕུང་པོ་དྲི་མེད་པ། །དེ་ནི་ཁྱེད་ཉིད་ལ་གཞོལ་ཞིང༌། །ཀུན་ནས་ཁྱོད་ཀྱི་

དབང་དུ་གནས། །ཁྱེད་ཀྱི་བཀའ་ནི་གང་གསོལ་བ། །དེ་ནི་བདག་གིས་བྱེད་པར་བརྩོན། །ཞེས་

གསུང་ཞིང་གནང་བ་བྱིན་ནས་དེ་ཉིད་དུ་ཐིམ་པར་གྱུར། ལག་པ་རྡོ་རྗེ་ནང་བསྡམས་བཅིངས་པ་ས་ལ་རེག་

ནས། ཨོཾ་བཛྲི་བྷཱ་བ་ཧཱུཾ། ཞེས་ལན་གསུམ་བརྗོད། རྡོ་རྗེ་བསྡམས་པ་ལས་བྱུང་བའི་ཧཱུཾ་ཡིག་འོད་ཟེར་

འབར་བ་འཕྲོས་པས་དབང་ཆེན་གྱི་བར་རྡོ་རྗེར་བྱས་པར་གྱུར། ཨོཾ་བཛྲ་དྲཱྀ་ཌྷ་ཏཱིཥྛ། ལན་གསུམ་བརྗོད་

ལ་བྱིན་གྱིས་བརླབ་པར་བྱའོ།།

གཉིས་པ་ལ་ལས་ཐིག་གདབ་པ། ལྷག་གནས་བྱ་བ། གསོལ་བ་གདབ་པའོ། །དང་པོ་ལ། ལས་ཐིག་འདེབས་

པའི་རྣམ་གཞག་དང་། ལས་ཐིག་གདབ་པའོ། །དང་པོ་ནི། ལས་ཐིག་སྔོན་དུ་བཏབ་ནས་ཡེ་ཐིག་རྗེས་སུ་འདེབས་པར། 

ས་ར་ཧ་དང། ནག་པོ་སྤྱོད་པ་དང། བྷཱ་ཝ་བྷ་དྲ་དང། དོན་ཡོད་ཞབས་དང། ཨ་བྷྱ་དང། རིན་ཆེན་རྡོ་རྗེ་དང། བྷི་བྷུ་ཏི་ལ་

སོགས་པས་བཤད་པ་ལྟར་ངེས་པར་བྱ་དགོས་ཏེ། ཡེ་ཐིག་ནི་ལས་ཐིག་བྱིན་གྱིས་རློབ་བྱེད་ཡིན་པའི་ཕྱིར་རོ། །ལས་ཐིག་

ཀྱང་ལྷ་སྟ་གོན་སོགས་ཟིན་པའི་རྗེས་སུ་འདེབས་པར་བཤད་པ་རྣམས་ནི་ཡེ་ཐིག་དང་ལས་ཐིག་གཉིས་ནམ་མཁའ་ལ་

འདེབས་པ་སོགས་འགའ་རེ་མ་གཏོགས་འདེབས་པའི་ཆོ་ག་ཕལ་ཆེ་བ་མཚུངས་པས་སྐབས་ཞིག་ཏུ་གསུངས་པ་ཙམ་ཡིན་

གྱི། ལག་ལེན་ལ་བཤད་རྒྱུད་རྡོ་རྗེ་ཕྲེང་བ་དང་ཀླུ་བྱང་སོགས་ཀྱི་ལྷ་སྟ་གོན་གྱི་སྔོན་དུ་ལས་ཐིག་འདེབས་པར་གསུངས་

པ་ལྟར་བྱ་དགོས་ཏེ། དཔལ་འཛིན་དང། ལྭ་བ་པ་དང༌། ནག་པོ་སྤྱོད་པ་དང༌། མི་ཐུབ་ཟླ་བ་སོགས་ཀྱིས་རྡུལ་ཚོན་གྱི་ལྷ་

མཚན་གང་དུ་འགོད་པའི་གནས་དེར་ལྷ་སྟ་གོན་གྱི་དྲིའི་ཐིག་ལེ་བྱ་བར་གསུངས་ལ། ཐིག་མ་བཏབ་ན་དེ་འདྲ་བའི་ལྷ་གནས་ 

ངེས་པ་མི་རྟོགས་པའི་ཕྱིར་རོ།།

དེ་ཡང་ལས་ཐིག་གི་རྒྱུ་ནི་མི་འཆི་བའི་ཁར་སྲད་བུ་བཅུག་ནས་ཤི་བའི་རོ་དུར་ཁྲོད་དུ་བསྐྱལ་བའི་རོའ་ིཁའི་སྲད་

བུ་ས་ལ་མ་ལྷུང་བའམ་རོའ་ིསྐྲའམ་མིའི་རྒྱུས་པ་ལས་བྱ་བར་བཤད་པ་ནི་ཐིག་སྐུད་ཁྱད་པར་བ་ཡིན་གྱི་ངེས་བཟུང་དུ་མི་



བདེ་མཆོག་ལཱུ་ཨི་པའི་དཀྱིལ་ཆོག 111

དགོས་པས། འཇམ་ཞིང་གཙང་ལ་མ་ཉམས་པའི་རས་བལ་1སྐྲ་གཞན་དང་མ་འདྲེས་པའམ། དཔའ་བོའ་ིརིན་གྱིས་ཉོས་པའི་

རས་བལ།2 གཞོན་ནུ་མ་མ་ཉམས་པས་བཀལ་བའམ། དམ་ཚིག་ཅན་གྱིས་བཀལ་བ་ཞེས་སྤྱི་འགྲོ་ལ་གསུངས་པ་ལྟར་གྱིས་

ཆོག་ལ། དཱ་རི་ཀ་པས་ཀྱང་བཤད་དོ། །དེ་ཡང་དཀར་པོ་སུམ་བསྒྲིལ་འཇུར་མདུད་མེད་པ་སྦོམས་སུ་སྒོའ་ིཉི་ཤུ་ཆ། དཔོན་

སློབ་གཉིས་ཀྱི་མཛུབ་མོ་ནས་སོར་མོ་བཞིའི་དབུས་སུ་བཅུག་ཅིང་བྲངས་ནས། རྡོ་རྗེ་དྲིལ་བུ་འཛིན་པའི་རྡོ་རྗེ་ཁུ་ཚུར་བྱས་

པས་མཛུབ་མོའ་ིརྒྱབ་ས་ལ་སྦྱར་བ་མ་གཏོགས་པ། རིང་བ་དཀྱིལ་འཁོར་གྱི་ཉིས་འགྱུར། སྔར་དཀྱིལ་འཁོར་གཞན་དུ་

ལོངས་མ་སྤྱད་པ། དྲི་ཞིམ་པོའ་ིཆུ་དང་བདུད་རྩི་ལྔ་དང་བའི་རྣམ་ལྔས་བྱུགས་པའོ།།

དེ་ལྟ་བུའི་ཐིག་སྐུད་དེ་ཡང་འདེབས་པའི་སྔོན་དུ། བཤད་རྒྱུད་རྡོ་རྗེ་ཕྲེང་བ་ལས། ལས་ཐིག་ཡི་གེ་གསུམ་

གྱིས་སྦྱོང་བ་དང༌། དེ་ལ་བསང་གཏོར་དང་མེ་ཏོག་སོགས་ཀྱིས་མཆོད་པ་དང༌། སྔགས་བཟླས་ནས་ལྷག་གནས་བྱ་བར་

གསུངས་ལ། བྷཱ་ཝ་བྷ་དྲས་ལས་ཐམས་ཅད་པའི་ཐིག་ཏུ་བཤད་ཅིང༌། དོན་ཡོད་ཞབས་ཀྱིས། དེ་ནས་ཁ་དོག་གཅིག་པའི་

སྐུད་པ་ལས་ཐམས་ཅད་བར་བྱིན་གྱིས་བརླབས་པས་སའི་ཐིག་གདབ་ལ།3 ཞེས་གསུངས་པས་གཤེར་ཐིག་ལས་ཐམས་

ཅད་པ་གང་ཡིན་དུ་བསྐྱེད་དགོས་ཏེ། ལས་བུམ་བཞིན་ནོ། །ཀླུ་བྱང་གིས་ལས་ཐིག་འདེབས་མཁན་སློབ་དཔོན་དང་སྒྲུབ་

གྲོགས་ཀྱིས་བྱ་བ་དང༌། དཔོན་སློབ་གཉིས་སྡོད་ས་དང་ཁ་བལྟ་ཕྱོགས་ངེས་ཅན་དུ་གསུངས་ལ། ཕྲེང་བར་ཟླུམ་སྐོར་གྱི་

ཉའི་མཚན་མ་བྱས་པའི་སྟེང་དུ་ཐིག་འདེབས་པ་ལ་དཔོན་སློབ་གཉིས་ཀྱི་རྐང་སྟབས་དང་སློབ་མས་རྒྱབ་མི་སྟོན་པར་འགྲོ་

བ་སོགས་བཤད་པས་ཡེ་ཐིག་གི་སྐབས་སུ་བཤད་པ་སོགས་ཐུན་མོང་བ་ཐམས་ཅད་འདིར་ཡང་བླང་དགོས་སོ། །དེའི་ཕྱིར་

སློབ་དཔོན་གྱིས་ངེས་པར་འདེབས་དགོས་ཀྱི། སློབ་མ་ཁོ་ནས་ལས་ཐིག་འདེབས་པ་གཏན་མི་རུང་ངོ༌།།

གཉིས་པ་ནི། དེ་ལྟ་བུའི་མཚན་ཉིད་དང་ལྡན་པའི་ཐིག་སྐུད་དྲི་བཟང་ལ་སོགས་པས་བགོས་པ་རིན་པོ་ཆེ་ལ་

སོགས་པའི་སྣོད་དུ་བཞག་སྟེ། ཐིག་སྐུད་ཀྱི་ནང་གི་མཐའ་གཉིས་དང་དབུས་སུ་ཨོཾ་ཨཱཿཧཱུཾ་གིས་མཚན་

པར་གྱུར་པར་བསམས་ལ། རང་གཙོ་བོའ་ིརྣལ་འབྱོར་དང་ལྡན་པས། ཁཎྜ་རོ་ཧིས་བསངས། སྭཱ་བྷཱ་ཝས་ཐིག་སྐུད་

སྟོང་པ་ཉིད་དུ་གྱུར། སྟོང་པའི་ངང་ལས་པཾ་ལས་གྲི་གུག་པཾ་གྱིས་མཚན་པ་ལས་ཁཎྜ་རོ་ཧི་དམར་

མོ་ཞལ་གཅིག་ཕྱག་བཞིའི་གཡས་གཉིས་གྲི་གུག་དང་ཌཱ་མ་རུ། གཡོན་གཉིས་ཐོད་པ་དང་ཁ་ཊྭཱཾ་ག་

1  ཞོལ། ཤོག ༡༠ ན ༢ རས་བ་ལ གཙང་། ཤོག ༨ ན ༧ རས་པ་ལ་

2  ཞོལ། ཤོག ༡༠ ན ༢ རས་བ་ལ། གཙང་། ཤོག ༨ བ ༡ རས་པ་ལ།

3  བསྟན་འགྱུར། དཔེ་བསྡུར་མ། དེབ། ༢༤ ཤོག ༥༣༧ ཕྲེང་། ༨

འཛིན་ཅིང༌། གཡས་བརྐྱང་གིས་བཞུགས་པར་གྱུར། །ཕཻཾ་རང་འདྲའི་ཡེ་ཤེས་པ་དང་དབང་གི་ལྷ་

རྣམས་སྤྱན་དྲངས། ཛཿཧཱུཾ་བཾ་ཧོཿཡེ་ཤེས་པ་དང་གཉིས་སུ་མེད་པར་གྱུར། དེ་བཞིན་གཤེགས་པ་

རྣམས་ཀྱིས་དབང་བསྐུར། རིན་འབྱུང་གིས་དབུ་བརྒྱན་པར་གྱུར། ཨོཾ་ཨརྒྷཾ་ཨཱཿཧཱུཾ། ནས། ཤཔྟའི་བར་

གྱིས་མཆོད། གོས་དཀར་མོ་སྟེ་མེ་ཡི་ཁམས། །ཆོས་རྗེས་དྲན་པའི་ངོ་བོ་ཉིད། །པདྨ་རིགས་ཀྱི་མཁའ་

འགྲོ་ཡུམ། །དུམ་སྐྱེས་མ་ལ་ཕྱག་འཚལ་ལོ། །ཞེས་པས་བསྟོད། ཁཎྜ་རོ་ཧིས་བསྲུང༌། མིག་གཡས་པ་

མ་ལས་ཉི་མ། གཡོན་པ་ཊ་ལས་ཟླ་བ་འོད་ཟེར་སེར་པོ་ཅན་དུ་གྱུར། བཛྲ་དྲྀཥྚི་མ་ཊ། ཞེས་པས་བརྟན་

པར་བྱས་ཏེ། ལས་ཐམས་ཅད་པ་བཟླས་པའི་བདུད་རྩི་ལྔའི་ཆུ་དང་ཡུངས་ཀར་དང་དྲིའི་ཆུས་གཏོར་ལ། རྡོ་རྗེ་དང་བཅས་

པའི་ལག་པ་གཡས་པས་རེག་སྟེ། ཨོཾ་བཛྲ་ས་མ་ཡ་སཱུ་ཏྲ་མ་ཏི་ཀྲ་མ་ཧཱུཾ། ཞེས་བཟླས་ནས། ཨོཾ་ཨཱཿཧཱུཾ་ཕཊ་

སྭཱཧཱ། ཞེས་བརྒྱ་རྩ་བརྒྱད་བཟླས་ཏེ་ལྷག་གནས་བྱའོ། །དེ་ནས་ཐིག་སྐུད་ཁྲག་ཆེན་གྱིས་བྱུགས། རང་བྱུང་གི་མེ་ཏོག་དང་

བདུད་རྩི་ལྔ་དང་ཙནྡན་དཀར་པོ་དང་བཅས་པའི་ཐིག་མཚལ་གྱིས་སྦངས་ལ་ཐིག་གདབ་པ་བརྩམ་པར་བྱའོ། །དེ་ཡང་ཕྲེང་

བ་ལྟར་བྱས་ན། དང་པོར། ཤར་སོགས་ཕྱོགས་ཀྱི་ཐིག་ལེའི་སྟེང༌། །སྲད་བུ་བཟུང་ནས་མཎྜལ་བཞིས། །ཉ་ཡི་མགོ་དང་

མཇུག་མའི་མཐར། །ཚངས་ཐིག་དང་ནི་ཟུར་ཐིག་གདབ།1།ཅེས་གསུངས་པ་ལྟར། དཀྱིལ་འཁོར་ཆེ་ཆུང་ཇི་ཙམ་བྱེད་པའི་

དབང་དུ་བྱས་པའི་ཐིག་སྐུད་འཚམ་པ་ཞིག་གིས་དབུས་སུ་ཟླུམ་པོ་གཅིག་བསྐོར། དེའི་ཕྱོགས་མཚམས་ཅུང་ཟད་ཀྱང་མ་

འཕྱུགས་པའི་ཕྱོགས་བཞིའི་ཟླུམ་པོའ་ིརི་མོའ་ིསྟེང་དུ་ཐིག་ལེའམ་མཚན་མ་བཞི་བྱའོ།།

དེ་ནས་ཟླུམ་པོ་དབུས་མ་སྐོར་བའི་ཐིག་སྐུད་དང་རིང་ཐུང་མཉམ་པོ་གཅིག་གིས་ཟླུམ་པོ་གཞན་བཞི་བསྐོར་ན་

ཟླུམ་པོ་ཕྱི་མའི་མཐའི་རི་མོ་དང་ཚངས་ཐིག་ཆ་ཆུང་གོ་དྲུག་པའི་སྣེ་མོ་ཟད་མཚམས་མཉམ་པ་འོང་མོད་ཀྱང༌། དགོས་པ་དེ་

ཙམ་ཞིག་ནི་ཟླུམ་པོ་གཏན་མ་བསྐོར་བར། རྩ་ཐིག་ཁྲུ་གང་གི་ཚེ་ཚངས་ཐིག་ཁྲུ་གསུམ་པ་གཅིག་ཐོག་མར་བཏབ་ནས། དེ་

ལ་བྱ་རྗེས་བཙལ་ཏེ་མན་ངག་ཐིག་ཏུ་གྲགས་པ་ལྟར་བཏབ་ན་ལས་སླ་ལ་ཚངས་ཐིག་གི་འགྲོ་མཚམས་རྟོགས་སླའོ། །འོན་

ཀྱང་ཟླུམ་པོའ་ིསྐོར་ཐིག་རིང་ཐུང་ཡེ་མེད་པ་བྱས་ན། ཚངས་ཐིག་འདེབས་པ་ལ་ཉའི་རི་མོ་ཡེ་མི་འབྱུང་བས། ཉ་ཡི་མགོ་

དང་མཇུག་མའི་མཐར་ཚངས་ཐིག་གདབ་ཅེས་པ་ལ་བཤད་རྒྱུ་ཡང་མེད་དོ། །དེས་ན་རྡོ་རྗེ་འཆང་གི་ལམ་རིམ་དུ་གསུངས་

པ་ལྟར། ཟླུམ་པོ་སྔ་མ་སྐོར་བ་ལས་རིང་པའི་ཐིག་སྐུད་གཅིག་གིས་ཕྱོགས་བཞིའི་མཚན་མའི་སྟེང་ནས་བསྐོར་བར་ཟླུམ་

པོ་བཞིར་འགྱུར༌བ། དེའི་ཕྱོགས་མཚམས་ཀྱི་ཉའི་མགོ་དང༌མཇུག་མའི་མཐར་ཚངས་ཐིག་དང་ཟུར་ཐིག་གདབ་པར་བྱའོ།།

1  བསྟན་འགྱུར། དཔེ་བསྡུར་མ། དེབ། ༣༩ ཤོག ༨༩ ཕྲེང་། ༡༧

དེ་ལ་ཐིག་འདེབས་པའི་རིམ་པ་ནི་འདི་ཡིན་ཏེ། དང་པོར་དཀྱིལ་འཁོར་གྱི་སར་དྲིའི་ཆུས་བྱུགས་ཤིང་། བྱི་དོར་

ལེགས་པར་བྱས་ཏེ། ཟླུམ་པོ་ལྔ་བསྐོར་ཟིན་པ་ན་སློབ་དཔོན་སྒྲུབ་གྲོགས་དང་བཅས་པས་ལེགས་པར་བསྒྲུབས་པའི་ཐིག་

སྐུད་དང་རྡོ་རྗེ་དྲིལ་བུ་འཛིན་པས་དཀྱིལ་འཁོར་གྱི་སར་འགྲེང་སྟེ། ནམ་མཁར་གནས་པའི་ཡེ་ཤེས་ཀྱི་དཀྱིལ་

འཁོར་མངོན་སུམ་དུ་གྱུར། ཤྲཱི་ཧེ་རུ་ཀ་ཨརྒྷཾ་པྲ་ཏཱི་ཙྪ་སྭཱཧཱ། ཞེས་སོགས་ཀྱིས་ཉེར་སྤྱོད་རོལ་མོ་དང་བཅས་

པ་དབུལ། ཆོས་དབྱིངས་རྣམ་དག་སོགས་ཀྱིས་བསྟོད། རང་ཉིད་ཧེ་རུ་ཀ་དང་སློབ་མ་ཕག་མོར་གྱུར་

པའི་མིག་གཉིས་ཛཿཛཿལས་ཉི་མ་དང་ཟླ་བ་འོད་ཟེར་སེར་པོ་ཅན་དུ་གྱུར། ཕྱོགས་ཀྱི་དབྱེ་བ་

ཐམས་ཅད་རྟོག་པས་བཏགས་པ་ཙམ་ཡིན་གྱི། དོན་དམ་པར་རང་བཞིན་མེད་པར་མཉམ་པ་ཉིད་

དོ། །ཛྫཿཛྫཿཛྫཿ ཞེས་བརྗོད་ཅིང་ཐིག་སྐུད་ཀྱི་སྣེ་མོ་རང་གི་ལྟེ་བའི་ཐད་ནས་སློབ་མ་ལ་གཏད། སློབ་མས་ཀྱང་ཛྫཿགསུམ་

བརྗོད་ཅིང་དྲངས་ནས་ལྟེ་བའི་ཐད་དུ་བཟུང༌། སློབ་དཔོན་ནུབ་དང་སློབ་མ་ཤར་དུ་གནས་པའི་ལག་པ་རྡོ་རྗེ་ཁུ་ཚུར་དུས་

མཉམ་དུ་ས་ལ་ཕབ་སྟེ། རང་རྐང་པ་གཡོན་པ་སྐྱིལ་ཀྲུང་ཕྱེད་པ་དང༌། གཡས་པ་ས་ལ་བཙུགས་ཏེ་བསྡད། སློབ་མ་དེ་ལས་

ལྡོག་ཏེ་བསྡད་ནས། ཨོཾ་ཨཱཿཧཱུཾ། ཞེས་བརྗོད་ཅིང་ཤར་ནུབ་ཀྱི་ཚངས་ཐིག་གདབ། 

དེ་ནས། བདག་དང་སློབ་མའི་རྐང་མཐིལ་གཉིས་སུ་ཧཱུཾ་ཧཱུཾ་ལས་རྡོ་རྗེ་འབར་བ་རེ་རེ། ཞེས་

བརྗོད་ཅིང་བསྒོམས་ལ། གཡོན་སྐོར་གྱི་སློབ་དཔོན་བྱང་དང་སློབ་མ་ལྷོར་གནས་པས་ཚངས་ཐིག་གཉིས་པ་གདབ། དེ་ནས་

གཡས་སྐོར་གྱིས་སློབ་དཔོན་མེ་དང་སློབ་མ་རླུང་དུ་གནས་པས་ཟུར་ཐིག་དང་པོ་གདབ། སློབ་དཔོན་བདེན་བྲལ་དང་སློབ་

མ་དབང་ལྡན་དུ་གནས་པས་ཟུར་ཐིག་གཉིས་པ་གདབ། དེ་ནས་སློབ་དཔོན་མེ་དང་སློབ་མ་དབང་ལྡན་དུ་གནས་པས་ཤར་

གྱི་རྩ་ཐིག་དང༌། སློབ་དཔོན་རླུང་དང་སློབ་མ་བདེན་བྲལ་དུ་གནས་པས་ནུབ་ཀྱི་རྩ་ཐིག་དང༌། སློབ་མ་དབང་ལྡན་དང་སློབ་

དཔོན་རླུང་དུ་གནས་པས་བྱང་གི་རྩ་ཐིག་དང༌། སློབ་མ་བདེན་བྲལ་དང་། སློབ་དཔོན་མེར་གནས་པས་ལྷོའ་ིརྩ་ཐིག་གདབ། 

སྐོར་བ་འདི་ལྟར་ཐིག་ལྷག་མ་རྣམས་ལའང་ཕྱོགས་གཡོན་སྐོར་དང་མཚམས་གཡས་སྐོར་དུ་འདེབས་པ་དང༌། རྐང་པ་བྱིན་

གྱིས་རློབ་པ་དང༌། སྡོད་ལུགས་དང་ཡི་གེ་གསུམ་བརྗོད་པ་རྣམས་བྱ་ཞིང༌། རྡོ་རྗེ་ཁུ་ཚུར་གྱིས་ཐིག་སྐུད་འཛིན་པ་རྒྱུན་དུ་མ་

ནུས་ན་དང་པོ་ལ་བྱ་ཞིང་ལྷག་མ་ཅི་བདེར་བྱའོ། །ཐིག་སྐུད་ཆད་ན་བླ་མ་འཆི་ཞིང༌། སྔར་བཤད་པའི་ཚད་ལས་རིང་ཐུང་དུ་

གྱུར་ན་བླ་མ་ནད་ཀྱིས་འདེབས་པ་དང༌། སྡོད་སའི་ཕྱོགས་འཕྱུགས་ན་སློབ་མ་ལ་སྡུག་བསྔལ་བསྐྱེད་པར་བཤད་པས་བག་

དང་ལྡན་པས་ཐིག་སྐུད་བསྒྲུབ་ཅིང་ཐིག་གདབ། མཚན་མ་ངན་ན་ལྡོག་པའི་ཐབས་བྱའོ།།

ཐམས་ཅད་དུ་སློབ་མས་སློབ་དཔོན་ལ་རྒྱབ་སྟོན་པ་སྤངས་ནས་གདབ་པར་བྱ་ཞིང༌། ཐིག་ལྷག་མ་འདེབས་པའི་

ཚུལ་ནི། ཟུར་དེ་སྒོ་ཚད་བདུན་དང་ཕྱོགས། །ཁྲུ་ལ་སོགས་པའི་རྩ་ཐིག་གི །དབུས་སུ་བརྒྱད་ཆ་ཕྱིས་པ་དེ། །སྒོ་དེའི་བཞི་

ཆ་ཆ་ཆུང་སྟེ། །རྩ་བའི་ཕྱི་རོལ་གཅིག་དང་གཉིས། །གཅིག་གཉིས་གཅིག་དང་གཅིག་གི་མཐར། །ཐིག་དྲུག་ཟུར་ནས་ངོས་

སུ་སྟེ། །ཚངས་ལས་རིམ་གྱིས་རིང་བར་ནི། །ཆ་ཆུང་གསུམ་དུ་དང་པོའ་ིཐིག །གཉིས་ཐིག་ཆ་ཆུང་གཉིས་རྩེར་རེག །ཆ་

ཆུང་བརྒྱད་དུ་གསུམ་སྟེགས་བུའི། །ཐིག་ལས་དྲང་པོའ་ིཐིག་བཞི་སྟེ། །གསུམ་ནི་ཆ་ཆུང་ལྔ་བཞི་ལ། །ཆ་ཆུང་བཞི་དེའི་དང་

པོ་ནི། །ངོས་ཐིག་རྩེ་མོར་ཡང་དག་རེག །གསུམ་ནི་ཆ་ཆུང་རེ་རེའི་བར། །བཞི་པའི་རྩེ་ནས་ངོས་སུ་ཐིག །ཆ་ཆུང་བཅུ་དང་

ལྡན་པའོ། །རྩ་བའི་རྩེ་ནས་བྱུང་བའི་ཐིག །ཆ་ཆུང་བཞི་པ་ངོས་སྟེང་དུ། །ཆ་ཆུང་གཉིས་གཉིས་ཐད་ཀར་ནི། །ཆ་ཆུང་བརྒྱད་

དེ་གསུམ་འཁྱོག་པ། །ཞེས་པ་མདའ་ཡབ་བར་ཡིན་ལ། 

རྟ་བབས་ནི། ཀ་བའི་རྩེ་ནས་ཕྱི་ངོས་སུ། །ཆ་ཆུང་རེ་རེ་དོར་བར་ཐིག །བཅུ་གཅིག་འདི་ལ་ལྔ་པ་དང༌། །བདུན་

པ་ཆ་ཆུང་ཕྱེད་དང་གཉིས། །ཞེས་པ་གཉིས་མཉམ་དགུ་མཉམ་དང༌། །ཡང་ན་གསུམ་པ་བདུན་པ་དང༌། །དགུ་པ་ཆ་

ཆུང་རེ་རེའོ། །བཞི་པ་དྲུག་པ་བཅུ་པ་རྣམས། །སོ་སོར་ཆ་ཆུང་ཕྱེད་ཕྱེད་དོ། །ལྔ་ནི་ཆ་ཆུང་ཕྱེད་དང་གཉིས། །ཞེས་པ་

ལྔ་མཉམ་གསུམ་མཉམ་དང༌། །དེ་གཉིས་ཀའི་ཡང་ཞེང་ཚད། །དེ་ལ་ཕྱོགས་གཉིས་སུ་ནི་རྒྱར། །ཚངས་པའི་གཡས་

དང་གཡོན་དུ་ནི། །ཆ་ཆུང་ཕྱེད་བཅས་མདའ་ཡི་མཐར། །སྣམ་བུ་ཆ་ཆུང་ཕྱེད་དང་གསུམ། །ཐིག་ནི་ཆ་ཆུང་ཕྱེད་དང་

བཞི། །ཆ་ཆུང་དྲུག་མཐར་གཉིས་པ་དང༌། །གསུམ་པ་ཆ་ཆུང་གསུམ་པའོ། །ཆ་ཆུང་བཞི་མཐར་བཞི་པ་ནི། །ཆ་ཆུང་ལྔ་

སྟེ་མདའ་ཕྱེད་བཅས། །གསུམ་དོར་ནས་ནི་ཕྱེད་དང་ལྔ། །གསུམ་ནས་དྲུག་པ་ཆ་ཆུང་ལྔ། །བཞི་ནི་ཆ་ཆུང་བདུན་རྣམས་

ཏེ། །ཐིག་བཅུ་གཅིག་པ་ཆ་ཆུང་ལྔ། །སྣམ་བུ་ལྔ་པའི་སྟེང་གི་ནི། །ངོས་སུ་ཆ་ཆུང་ཕྱེད་དང་བཞི། །བདུན་པའི་འོག་ལ་

ཆ་ཆུང་གསུམ། །སྟེང་ནི་ཆ་ཆུང་དྲུག་སྟེང་དུ། །སྣམ་བུ་རྣམས་མཐར་སོན་པའི་ཐིག །གཞན་གྱི་མཐའ་དང་ལྷན་ཅིག་

སྟེ། །ཀྱོག་པོ་གཅིག་གོ་འདི་ནང་དུའང༌། །ཆ་ཆུང་ཕྱེད་ནས་དེ་བཞིན་གཞན། །ཞེས་པའོ། །དེའི་ཕྱིར་ཆ་ཆུང་རིག་བྱེད་

མཐར། །ཐིག་ཟླུམ་དེ་ནས་གཉིས་ཡིན་ཏེ། །ཆ་ཆུང་གཉིས་གཉིས་དོར་བར་རོ། །བཞི་དང་བཞི་དོར་ཟླུམ་པོ་གཉིས། །ཞེས་ 

པ་ཕྱིའི་ཟླུམ་ཐིག་དག་གོ།

རྟ་བབས་སྒོ་ཚད་གསུམ་མ་གཉིས་ཀྱི་རྟ་བབས་ཀྱི་གདན་སྣ་ཚོགས་རྡོ་རྗེའི་རྭ་ཐིག་ནི། རྭ་དབུས་མའི་སྲིད་ལ་

ཆ་ཆུང་བཅུ་དྲུག་ཡོད་པ་ལྟར་རྭ་གཡས་གཡོན་གཉིས་ཀྱང་སྲིད་ཆ་ཆུང་བཅུ་དྲུག་པར་ངེས་ལ། དེ་ལྟ་ན་ཡང་ཆ་ཕྲན་གཉིས་

གུག་པའི་ཆ་ལ་སོང་བས་རྭ་དབུས་མའི་རྩེར་མ་སླེབ་པའོ། །དེའི་ཕྱིར་རྟ་བབས་ཞེང་དུ་སྒོ་ཚད་བཞི་མ་ལ་རྭའི་ཕྱི་ཐིག་

ཚངས་ཐིག་ལས་གཡས་གཡོན་དུ་སྒོ་ཚད་གཉིས་གཉིས་སོང་བ་ལས་འདར་མི་རུང་ངོ༌།།

དེ་ལྟར་ན་དེའི་རྭ་སྐོར་ལུགས་ནི། ཚངས་དང་མདའ་ཡབ་ཕྲད་པ་ནས། །ཆ་ཆུང་བཞི་དང་བཞི་གསུམ་ནི། །སོང་

བར་ཆ་ཆུང་དགུ་དང་ནི། །བཞི་ཆས་གཡས་གཡོན་ཕྱི་རྭ་བསྐོར། །མདའ་ཡབ་ཚངས་ལས་ཆ་ཆུང་ནི། །ཕྱེད་བཅས་གསུམ་

ནས་ཐད་ཀར་གཡས། །དྲུག་ནས་ཕྱེད་བཅས་བཅུ་གཉིས་ཀྱིས། །གཡོན་སྐོར་གཡས་པ་དེ་ལས་ལྡོག །ཅེས་པའོ། །ཡང་

ན་རྟ་བབས་དཔངས་སྒོ་ཚད་གཅིག་མའང་འདི་ལ་རུང་བས། དེའི་ཐིག་ནི། རྟ་བབས་སྒོ་ལས་གསུམ་འགྱུར་ནི། །ངོས་ཉིད་

དུ་སྟེ་སྟེང་མིན་པ། །དེ་ཚེ་ཐིག་ནི་དྲང་པོ་གསུམ། །སྟེགས་བུའི་ཐིག་ལས་དེ་ལྟར་གཞལ། །ཕྱོགས་ནི་དེ་མ་ཐག་པ་ཡི། །རྟ་

བབས་སྣམ་བུ་དྲག་པོ་ལས། །ནོར་ལྷ་ནོར་ལྷ་ཉི་མ་དང༌། །རྒྱལ་བ་ནོར་ལྷ་རྒྱལ་བ་དང༌། །ཉི་མ་ནོར་ལྷ་ཉི་མ་དང༌། །རྒྱལ་

བ་ནོར་ལྷ་གོ་རིམ་བཞིན། །འདི་རྣམས་ངོས་ཀྱི་བརྗོད་པར་བྱ། །ཚངས་པའི་གཡས་དང་གཡོན་དུ་ནི། །ཆ་ཆུང་ཕྱེད་དང་

ལྔ་དོར་ནས། །སྣམ་བུ་ཆ་ཆུང་ཕྱེད་དང་གསུམ། །ཐིག་ནི་ཆ་ཆུང་ཕྱེད་དང་བཞི། །གཉིས་པ་དང་ནི་གསུམ་པ་ནི། །ཆ་ཆུང་

ལྔ་ནས་ཆ་ཆུང་གསུམ། །བཞི་པ་ཆ་ཆུང་བཞི་དོར་ནས། །ཆ་ཆུང་གསུམ་མདའ་ཆ་ཆུང་ནི། །ཕྱེད་དང་བཞི་ནས་ཕྱེད་

དང་བཞི། །གསུམ་ནས་དྲུག་པ་ཆ་ཆུང་ལྔ། །དེ་ནས་གསུམ་ནི་བརྒྱད་གཅིག་ནི། །ཆ་ཆུང་བདུན་ཏེ་ཐ་མ་དྲུག །དེ་ཕྱིར་

ཆ་ཆུང་རིག་བྱེད་མཐར། །ཟླུམ་པོའ་ོདེ་ནས་རིམ་བཞིན་ཐིག །ཆ་ཆུང་གཉིས་མཐར་ཟླུམ་པོ་སྟེ། །ཐ་མ་ཆ་ཆུང་བཞི་ཡི་

མཐར། །ཞེས་གསུངས་པ་ལྟར་རོ། །རྟ་བབས་སྒོ་ཚད་གསུམ་མ་ལ་རྭའི་ཕྱི་ཐིག་ཚངས་ཐིག་ནས་གཡས་གཡོན་དུ་སྒོ་ཚད་

གཉིས་གཉིས་ལས་འདར་མི་རུང་བ་ལྟར། རྟ་བབས་སྒོ་ཚད་གཅིག་མ་ལ་ཚངས་ཐིག་ལས་གཡས་གཡོན་དུ་ཆ་ཆུང་དྲུག་

དྲུག་ལས་རྭའི་ཕྱི་ཐིག་འདར་མི་རུང་ཞིང༌། རྭ་དབུས་མ་ལ་ཆ་ཆུང་བརྒྱད་ཡོད་པ་ལྟར་རྭ་གཡས་གཡོན་ཡང་ཆ་ཆུང་བརྒྱད་

པར་ངེས་ཤིང༌། ཆ་ཆུང་གཉིས་གུག་པའི་ཆ་ལ་སོང་བས་རྩེར་མ་སླེབ་པའང་སྔར་དང་འདྲའོ། །དེའི་ཕྱིར་མཁའ་འགྲོ་རྒྱ་

མཚོ་ལས། ཀ་བའི་རྩ་ནས་འཐོང་རྩེ་མོ། །སྣ་ཚོགས་རྡོ་རྗེ་འོད་ཆེན་པོ།1།ཞེས་རྭའི་ཐིག་ཀ་བའི་ཐིག་ལས་འཐོན་དགོས་པར་

སྒོ་ཚད་གཅིག་མ་ལ་གསུངས་སོ།།

དེ་ལྟར་ན་འདིར་རྟ་བབས་སྒོ་ཚད་གཅིག་མའི་རྭ་ཐིག་སྐོར་ལུགས་ནི། ཚངས་དང་མདའ་ཡབ་ཕྲད་པ་ནས། །ཆ་

ཆུང་ཕྱེད་དོར་ཚངས་ཐིག་གི །སྟེང་ནས་ཐད་ཀར་གཡས་གཡོན་དུ། །ཆ་ཆུང་ཕྱེད་ཕྱེད་དོར་བ་ནས། །ཆ་ཆུང་ཕྱེད་དང་

དྲུག་པ་ཡི། །ཐིག་སྐུད་བཟུང་ནས་རིམ་པ་བཞིན། །གཡས་ནས་གཡས་དང་དེ་བཞིན་དུ། །གཡོན་ནས་གཡོན་གྱི་ཕྱི་རྭ་

བསྐོར། །སླར་ཡང་ཐིག་སྐུད་དེ་ཉིད་ཀྱིས། །གཡས་གཡོན་ལྡོག་ནས་ནང་རྭ་བསྐོར། །ཞེས་བརྗོད་པར་བྱའོ།།

ནང་གི་ཐིག་ནི། དབུས་ཀྱི་དཀྱིལ་འཁོར་ཐིག་གདབ་པ། །ཚངས་དང་ཟུར་ཐིག་གནས་པ་ལ། །གཞན་མིན་

1  བཀའ་འགྱུར། དཔེ་བསྡུར་མ། དེབ། ༧༨ ཤོག ༤༦༤ ཕྲེང་། ༡༡

དེ་ཡི་ཚངས་ལས་ཕྱིར། །ཆ་ཆུང་གཉིས་དོར་རྩ་བའི་བར། །ཐིག་གདབ་ཟུར་གྱི་འགྲམ་དག་ཏུའང༌། །དེ་བཞིན་ལྟེ་བའི་

ལོགས་དག་ལས། །སྒོ་ནི་བཞི་བཞི་དེ་ཡི་སྲིད། །ལྟེ་བའི་ཕྱི་རུ་ཆ་ཆུང་བཞི། །དོར་བར་ཆ་ཆུང་བཞི་པའི་ཐིག །ཐད་ཀར་

ཚངས་དང་ཟུར་ལ་གནས། །འདིར་ནི་ཡང་ནི་ཐིག་ལྔ་ཡང༌། །ཆ་ཆུང་གཉིས་གཉིས་དོར་བར་རོ། །དེ་བཞིན་དེ་རྣམས་

དང་དྲུག་པ། །མཚམས་སུ་ཡང་དག་སོན་པའོ། །ཚངས་པ་དང་ནི་ཟུར་ཐིག་གི །གཡས་དང་གཡོན་པའི་བདུན་རྣམས་

ལས། །ལྔ་པ་གསུམ་པ་དང་པོ་ཡི། །ཆ་ཆུང་གཅིག་གི་མཐའ་ལས་འཐོན། །རང་གི་གཉིས་པའི་རྩེར་སོང་ནས། །བདུན་པ་

ཡི་ནི་དབུས་སུ་སོང༌། །ཐིག་གཅིག་སྐྱོག་པོ་ལྔ་རུ་འགྱུར། །དེ་ནང་དུ་ཡང་ཆ་ཆུང་ཕྱེད། །དོར་ནས་དེ་བཞིན་གཞན་ཡིན་

ནོ། །ཚངས་ལས་རིམ་བཞིན་རྒྱལ་པོ་དང༌། །ཉི་ཀླུ་ཆུ་མིག་ཆ་ཆུང་ནི། །དོར་བར་ཟླུམ་པོའ་ིཐིག་ལྔའོ། །དང་པོ་གསུམ་

གྱི་ནང་དུ་ཡང༌། །ཆ་ཆུང་ཕྱེད་ཕྱེད་དོར་ནས་ཐིག །ཟླུམ་པོ་གསུམ་མོ་རྩིབས་ཟླུམ་གྱི། །ཐིག་ལས་གཞན་ནི་དབྱེ་བར་ 

བྱ། །ཞེས་ཕྲེང་བར་གསུངས་པ་ལྟར་རོ།།

འོན་ཀྱང་དབུས་ཀྱི་པདྨ་ལ། །ཕྲད་པའི་ཐིག་རྩ་ལྷུག་པའི་སྐབས་ལས། བཞི་པ་ཐུགས་ཀྱི་འཁོར་ལོའ་ིལྟེ་བའི་

ནང་དུ་ཆ་ཆུང་གི་བཞི་ཆ་ལས་ཕ་རོལ་ཆ་ཆུང་ཕྱེད་དང་གསུམ་པའི་འདབ་མ་དོར་བར་ལྟེ་བའི་དོན་དུ་གེ་སར་གྱི་ཕྲེང་བའི་

ངོ་བོ་ཐིག་གཅིག་གོ1།ཅེས་གསུངས་པ་དང༌། ཚིགས་བཅད་དུ། དབུས་ནས་ཆ་ཆུང་གཉིས་དོར་བར་པདྨའི་ལྟེ་བ་བསྐོར་

བར་བཤད་པ་གཉིས་ཚིག་ཟིན་ལ་འགལ་བ་ལྟར་སྣང་ཡང༌། ཚིགས་བཅད་རགས་རྩིས་ཡིན་པས། ལག་ལེན་ལ་ལྷུག་པས་

ཞིབ་རྩིས་མཛད་པ་ལྟར་བྱའོ། །ཡང་ན་དཱ་རི་ཀ་པས། ཚངས་པའི་ཐིག་གི་ངོས་དེ་རུ། །རེ་རེ་ལྔར་བྱ་ཉི་ཤུར་གདབ། །ཕོ་

བྲང་ལ་གཉིས་གེ་སར་གཅིག །གསུམ་གསུམ་གྱིས་ནི་འཁོར་ལོ་རྣམས། །ཀ་བ་རྡོ་རྗེ་གྲི་གུག་ཕྲེང༌། །པདྨ་འཁོར་ལོ་རེ་རེ་

བྱ། །གཅིག་གིས་ཕྱི་ཡི་ཁྱམས་ཡིན་ཏེ།2།ཞེས་གསུངས་པ་ལྟར་གདབ་པར་བྱ་སྟེ། དེ་ཡང་ཚངས་ཟུར་རྣམས་ཀྱི་གཡས་

གཡོན་དུ་ཉི་ཤུ་ཆ་གཉིས་གཉིས་དོར་བར། དབུས་ཀྱི་ཚངས་ཐིག་གཉིས་ཕྲད་མཚམས་ནས་ཉི་ཤུ་ཆ་བདུན་ནང་དུ་དོར་

བའི་ཐད་ནས་མགོ་བརྩམས་ཏེ། ཉི་ཤུ་ཆ་བཅུ་དགུ་པའི་མཐའི་ཟད་པར་དུ་ཐིག་དྲང་པོ་རེ་རེ་གདབ་པར་བྱའོ། །དེ་འདྲ་

བའི་ཐིག་དྲང་པོ་རྣམས་ལ་ཐད་ཀར་གཡས་གཡོན་རྣམས་ཀྱི་ཐིག་རྩེ་སྦྲེལ་བ་ནས་ཐིག་མཐའ་སྦྲེལ་བའི་བར་དུ། ཉི་ཤུ་ཆ་

བཞི་བཞི་སྲིད་ལ་ཡོད་ཅིང༌། ཆ་གཉིས་གཉིས་བར་དུ་དོར་བའི་ཐིག་བདུན་ཐད་ཀར་ཚངས་དང་ཟུར་ལ་གནས་པ་གདབ་

པར་བྱའོ། །དེ་འདྲ་བའི་ཐིག །གཡས་དང་གཡོན་པའི་བདུན་རྣམས་ལས། །ལྔ་པ་གསུམ་པ་དང་པོ་ཡི། །ཉི་ཤུ་ཆ་གཅིག་

1  བསྟན་འགྱུར། དཔེ་བསྡུར་མ། དེབ། ༣༩ ཤོག ༧༦ ཕྲེང་། ༦

2  བསྟན་འགྱུར། དཔེ་བསྡུར་མ། དེབ། ༡༡ ཤོག ༥༢༣ ཕྲེང་། ༧

མཐའ་ལས་འཐོན། །རང་གི་གཉིས་པའི་རྩེར་སོན་ནས། །བདུན་པ་ཡི་ནི་དབུས་སུ་སོང༌། །ཐིག་གཅིག་སྐྱོག་པོ་ལྔ་རུ་

འགྱུར། །དེ་ནང་དུ་ཡང་ཉི་ཤུ་ཆ། །ཕྱེད་དོར་ནས་ཀྱང་གཞན་ཡིན་ནོ། །ཀ་བའི་ཞེང་ཚད་ཆ་རེའོ། །གེ་སར་གྱིས་འདབ་

མ་ནོན་པས་དེའི་འོག་འདབ་མ་ཡིན་པའི་ཕྱིར། འདབ་མ་དང་ལྟེ་བ་མི་མཉམ་པའི་སྐྱོན་མེད་ན། དཱ་རི་ཀ་པས། སྒོ་ཡི་རྟ་

བབས་ཀ་བར་བཅས།1།ཞེས་གསུངས་པས། རྟ་བབས་ཀྱི་ཀ་བ་ལ་ཆ་ཆུང་ལྔ། རྟ་བབས་དངོས་ཀྱི་དཔངས་ལ་བཞི་སྟེ་སྒོ་

ཚད་གཅིག་མ་བསྟན་པ་བཞེད་དོ།།

དེ་ནས་ཕུར་བུ་དངོས་སུ་ཡོད་དམ་མེད་ན་བསྒོམས་ལ། བསང་སྦྱངས་ནས། སྟོང་པའི་ངང་ལས་ཧཱུཾ་ལས་

བྱུང་བའི་ཕུར་བུ་སྟེང་རྡོ་རྗེ་རྩེ་ལྔ་པ་འོག་རྡོ་རྗེ་རྩེ་གཅིག་པའི་རྣམ་པ་ཅན་དུ་གྱུར། ཨོཾ་བཛྲ་ཀཱི་ལི་ཀཱི་

ལ་ཡ་སརྦ་བིགྷྣཱན་ཧཱུཾ། ཞེས་པའམ། གྷ་གྷ་སོགས་བརྒྱ་རྩ་བརྒྱད་བཟླས་ཏེ། མུངྒ་ར་སོགས་བརྡུང་བའི་སྔགས་ཀྱིས་

བརྡུངས་ལ། དེ་ལ་ཐིག་སྐུད་ཆ་ཆུང་གོ་དྲུག་པ་གཉིས་བལྟབ་བྱས་ཏེ་བཏགས་ནས། ཕྱི་ནང་གི་སྐོར་ཐིག་རྣམས་བྱའོ། །དེ་

ནས་ཕུར་བུ་འོག་ནས་འཆད་པའི་སྔགས་དང་ཕྱག་རྒྱས་ཕྱུང་ལ། ཕུར་བུ་རང་གི་ལག་གི་རྡོ་རྗེ་ལ་ཐིམ་པར་གྱུར་པར་བསམ་

མོ། །དེ་ལྟར་ཐིག་ཐམས་ཅད་ཐེབས་པའམ། ཐིག་ཆེན་བརྒྱད་ཐེབས་པའི་སྐབས་གང་རུང་དུ་སྒོ་དབྱེ་བར་བྱ་སྟེ། དེ་ཡང་སློབ་

དཔོན་གཙོ་བོའ་ིང་རྒྱལ་ལ་གནས་པ། རྡོར་དྲིལ་འཛིན་པས་དཀྱིལ་འཁོར་གྱི་དབུས་སུ་སོང་ལ། ཁ་ཤར་དུ་ཕྱོགས་པས་རྐང་

པ་གཡས་བརྐྱང་བྱས། ལག་པ་གཉིས་རྡོར་དྲིལ་འཛིན་པའི་རྡོ་རྗེ་ཁུ་ཚུར་དཀུ་གཉིས་སུ་བཞག་སྟེ། བདག་ཉིད་ཀྱི་མིག་

གཉིས་ཧིཿཧིཿལས་ཉི་མ་དང་ཟླ་བ་སེར་པོ་ཅན་གྱི་ལྷའི་སྐུ་སྒྱུ་མ་ལྟ་བུར་གྱུར། ཧིཿ ཞེས་བརྗོད། འགྱིང་

བག་དང་བཅས་པས་ཐད་ཀར་བལྟ་ཞིང༌། སླར་ཡང་གཡས་གཡོན་དུ་འགྱིང་བ་རེ་བྱས་ལ། ཧིཿཧིཿ ཞེས་བརྗོད་དེ། ཤར་

སྒོའ་ིཚངས་ཐིག་གི་གཡས་གཡོན་གྱི་ཐིག་ཆ་ཕྲན་གཉིས་གཉིས་དྲི་བཟང་གི་ཆུས་དབྱི་བར་བྱ་ཞིང། ཕྱོགས་གཞན་རྣམས་

སུ་ཡང་དེ་ལྟར་བྱས་ཏེ་སྒོ་ལྷག་མ་རྣམས་དབྱི་བར་བྱའོ། །སེམས་ཅན་ཐམས་ཅད་ཀྱི་ཐར་པའི་སྒོའ་ིགེགས་སུ་

གྱུར་པའི་སྒྲིབ་པ་རྣམས་དབྱི་བར་བྱའོ། །སྙམ་པའི་མོས་པ་བྱའོ། །དེ་ནས་ལས་ཐིག་ལ་སྔར་ལྟར་ཆུ་གཉིས་ཉེར་

སྤྱོད་རོལ་མོ་ནང་མཆོད་དང་བཅས་པས་མཆོད་ཅིང༌། སྔར་ལྟར་བསྟོད། ཨོཾ་ཨཱཿཧཱུཾ་བཛྲ་མུཿཐིག་སྐུད་ཀྱི་ཡེ་ཤེས་

པ་གཤེགས། དམ་ཚིག་པ་རང་ལ་ཐིམ་པར་གྱུར། 

གཉིས་པ་ལྷག་གནས་བྱ་བ་ནི། བདུད་རྩི་ལྔ་དང་སྦགས་པའི་དྲིའི་ཆུས་གཙོ་བོའ་ིགནས་དང་ཕྱོགས་བཞིའི་

པད་འདབ་གྱི་སྟེང་དུ་བྱུགས་པ་གྲུ་བཞི་པ་དང༌། བུམ་གནས་དང་ལྷའི་གནས་གཞན་ཐམས་ཅད་དུ་ཟླུམ་པོ་བྱས་ལ། དེ་

1  བཀའ་འགྱུར། དཔེ་བསྡུར་མ། དེབ། ༡༡ ཤོག ༥༢༣ ཕྲེང་། ༡༣

དག་གི་སྟེང་དུ་བདུད་རྩི་ལྔ་དང་དྲི་བཟང་གིས་སྦགས་པའི་མེ་ཏོག་གི་ཚོམ་བུ་ལྷ་རང་རང་གི་སྙིང་པོ་བརྗོད་ཅིང་དགོད། དེ་

ཡང་ལྷའི་གདན་གྱི་དོན་དུ་དགོད་པ་ཡིན་གྱི། ཚོམ་བུ་ལྷར་བསྐྱེད་པ་མ་ཡིན་ནོ། །དེ་ནས་དཀྱིལ་འཁོར་གྱི་མཐར་ཆུ་བཞི་

དང་ཉེར་སྤྱོད་ལྷ་གྲངས་དང་མཉམ་པ་གཡོན་སྐོར་གྱིས་བཤམས་ཤིང༌། རོལ་མོ་དང་ནང་མཆོད་རྡོར་དྲིལ་སོགས་ཚོགས་

པར་བྱས་ནས། སྟ་གོན་གྱི་ལྷ་བསྐྱེད་པ་ལ་ཚུལ་མི་འདྲ་བ་མང་དུ་བཤད་ཀྱང༌། འདིར་འཇུག་པ་བདེ་བ་ལྟར་བྱ་སྟེ། བདག་

བསྐྱེད་རྫོགས་པར་བསྒོམས་ནས། ཨོཾ་ཁཎྜ་རོ་ཧི་ཧུཾ་ཧཱུཾ་ཕཊ། ཅེས་ནང་མཆོད་ཀྱིས་དཀྱིལ་འཁོར་ལ་བསང༌། སྭ་

བྷཱ་ཝ་དང་ཤཱུ་ནྱ་ཏཱ་གཉིས་ཀ་བརྗོད་ནས། དཀྱིལ་འཁོར་སྟོང་པ་ཉིད་དུ་གྱུར། སྟོང་པའི་ངང་ལས་ཡཾ་

སྔོན་པོ་ཡོངས་སུ་གྱུར་པ་ལས་རླུང་གི་དཀྱིལ་འཁོར། ཞེས་པ་ནས། གེ་སར་སེར་བ། ཅེས་པའི་བར་

མངོན་རྟོགས་ཇི་ལྟ་བ་བཞིན་ནོ།།

སྣ་ཚོགས་པདྨ་ཆུང་ངུའི་དབུས་སུ། ཨ་ཨཱ་ཞེས་པ་ནས། ཨཾ་ཨཿསྟེ་དབྱངས་དཀར་པོ་བཅུ་

དྲུག་པ་ཕྲག་གཅིག་གཡས་སྐོར་དང༌། སླར་ཡང་ཨ་ཨཱ་ཞེས་པ་ནས། ཨཾ་ཨཿསྟེ་དབྱངས་དཀར་པོ་

བཅུ་དྲུག་པ་ཕྲག་གཅིག་གཡོན་སྐོར་དུ་རིམ་པ་གཅིག་གིས་འཁོད། དེའི་ཕྱི་རོལ་དུ་ཀ་ཁ་ཞེས་པ་

ནས། ཀྵ་སྟེ་གསལ་བྱེད་དམར་པོ་བཞི་བཅུ་པ་ཕྲག་གཅིག་གཡས་སྐོར་དང༌། སླར་ཡང་ཀ་ཁ་ཞེས་

པ་ནས་ཀྵ་སྟེ་གསལ་བྱེད་དམར་པོ་བཞི་བཅུ་པ་ཕྲག་གཅིག་གཡོན་སྐོར་དུ་རིམ་པ་གཅིག་གིས་

འཁོད། དེ་རྣམས་ཡོངས་སུ་གྱུར་པ་ལས་དབྱངས་གསལ་གྱི་ཡི་གེ་རྣམས་མེ་ལོང་ལ་གཟུགས་

བརྙན་བཞིན་དུ་ཤར་བའི་ཟླ་བའི་དཀྱིལ་འཁོར་དཀར་ལ་དམར་བའི་མདངས་ཅན་དུ་གྱུར། རང་གི་

སྙིང་ཁ་ནས་ཧཱུཾ་ཡིག་དཀར་ལ་དམར་བའི་མདངས་ཅན་འཕྲོས་པ་སྣ་བུག་གཡས་པ་ནས་འཐོན་ཏེ་

ཟླ་བའི་དཀྱིལ་འཁོར་གྱི་སྟེང་དུ་གནས་པར་གྱུར། ཧཱུཾ་ཡིག་ལས་འོད་ཟེར་འཕྲོས་པས་དཔལ་འཁོར་

ལོ་བདེ་མཆོག་གི་ཡེ་ཤེས་པའི་དཀྱིལ་འཁོར་རྟེན་དང་བརྟེན་པར་བཅས་པ་སྤྱན་དྲངས་ཧཱུཾ་ལ་ཐིམ། 

ཨོཾ་ཨཱཿཧཱུཾ། ཨོཾ་སརྦ་བཱིར་ཡོ་གི་ནི་ཀཱ་ཡ་ཝཱ་ཀ་ཙིཏྟ་བཛྲ་སྭ་བྷཱ་ཝ་ཨཱདྨ་ཀོ྅ཧཾ། ཨོཾ་བཛྲ་ཤུདྡྷ་སརྦ་དྷརྨཱ་

བཛྲ་ཤུདྡྷོ྅ཧཾ། ཟླ་བ་དབྱངས་གསལ་ཧཱུཾ་དང་བཅས་པ་ཡོངས་སུ་གྱུར་པ་ལས་དཔལ་འཁོར་ལོ་བདེ་

མཆོག་གི་རྟེན་དང་བརྟེན་པར་བཅས་པའི་དཀྱིལ་འཁོར་དུས་གཅིག་ཏུ་གྲུབ་པ་ནི། དེ་ཡང་ཁང་པ་

བརྩེགས་པའི་གཞལ་ཡས་ཁང་གྲུ་བཞི་སྒོ་བཞི་པ། ཞེས་པ་ནས། འཁོར་གྱི་ལྷ་ཐམས་ཅད་ཀྱང་

དཔྲལ་བར་རྡོ་རྗེའི་འཕྲེང་བ་འཛིན་པ། ཞེས་པའི་བར་ཡབ་ཡུམ་གྱི་དག་པ་བརྗོད་པ་མ་གཏོགས་པ་མངོན་རྟོགས་

བཞིན་ནོ། །ཕཻཾ་སྔར་ནམ་མཁར་བཏེག་པའི་དཀྱིལ་འཁོར་སྤྱན་དྲངས། ཤྲཱི་ཧེ་རུ་ཀ་ཨརྒྷཾ་པྲ་ཏཱི་ཙྪ་སྭཱཧཱ། 

ནས་ཆུ་གཉིས་ཉེར་སྤྱོད་རོལ་མོ་དང་བཅས་པས་མཆོད། བཛྲ་ཨཾ་ཀུ་ཤ་ཛཿ བཛྲ་པཱ་ཤ་ཧཱུཾ། བཛྲ་སྥོ་ཊ་བཾ། བཛྲ་

གྷཎྜ་ཧོཿ རང་རང་གི་དམ་ཚིག་པ་རྣམས་དང་གཉིས་སུ་མེད་པར་གྱུར། ལྷ་ཐམས་ཅད་ཀྱི་དཔྲལ་

བར་བྷྲཱུཾ་དཀར་པོ་ཡོངས་སུ་གྱུར་པ་ལས། རྣམ་སྣང་དཀར་པོ། ཞེས་སོགས་ཕུང་ཁམས་སྐྱེ་མཆེད་དང་སྐུ་

གསུང་ཐུགས་བྱིན་རླབས་མངོན་རྟོགས་ལྟར་བྱ། གཙོ་བོའ་ིཐུགས་ཀར་ཟླ་བ་ལ་རྡོ་རྗེ་སེམས་དཔའི་ངོ་བོ་

ཨོཾ་ཧ་དཀར་པོ། ཞེས་པ་ནས། ཡུམ་གྱི་དཔྲལ་བར་ཉི་མ་ལ་ཙཎྜི་ཀའི་ངོ་བོ་ཕཊ་ཕཊ་དུད་ཀ །ཞེས་པའི་

བར་གྱིས་གོ་ཆ་བྱ། ཕཻཾ་ཡེ་ཤེས་ཀྱི་དཀྱིལ་འཁོར་རྟེན་དང་བརྟེན་པར་བཅས་པ་དང་དབང་གི་ལྷ་རྣམས་

སྤྱན་དྲངས། གོང་ལྟར་མཆོད། བཛྲ་ཨཾ་ཀུ་ཤ་ཛཿ སོགས་བརྗོད། ཡེ་ཤེས་པའི་རྟེན་དང་བརྟེན་པར་བཅས་

པའི་དཀྱིལ་འཁོར་དང་དམ་ཚིག་པའི་རྟེན་དང་བརྟེན་པར་བཅས་པའི་དཀྱིལ་འཁོར་གཉིས་སུ་མེད་

པར་གྱུར། དབང་གི་ལྷ་ལའང་གོང་ལྟར་མཆོད། དེ་བཞིན་གཤེགས་པ་ཐམས་ཅད་ཀྱིས་མངོན་པར་དབང་

བསྐུར་དུ་གསོལ། ཞེས་པ་ནས། དམ་ཚིག་འཁོར་ལོའ་ིལྷ་རྣམས་ལ་དོན་གྲུབ་ཀྱིས་དབུ་བརྒྱན་པར་

གྱུར། ཞེས་པའི་བར་མངོན་རྟོགས་བཞིན་ནོ། །དེ་ནས་མཆོད་པ་རྣམས་བསང་སྦྱངས་བསྐྱེད་ནས་བྱིན་གྱིས་བརླབ་པ་

མཆོད་ཕྲེང་ལྟར་བྱས་ནས། མཆོད་ཕྲེང་ལྟར་རྒྱས་པའམ། ལྷ་རང་རང་གི་སྔགས་ཀྱི་མཐར་མཆོད་སྔགས་སྦྱར་ནས་སྔགས་

དང་ཕྱག་རྒྱ་ཙམ་གྱིས་ཉེར་སྤྱོད་རོལ་མོའ་ིམཆོད་པ་ལྷ་གྲངས་དང་མཉམ་པ་དབུལ་ཞིང༌། ལྷ་མོ་བཅུ་དྲུག་ནང་མཆོད་གསང་

མཆོད་རྐང་བརྒྱད་གཉིས་ཀྱིས་བསྟོད་པ་རྣམས་བྱས་པའི་མཐར། འཇིག་རྟེན་དང་འཇིག་རྟེན་ལས་འདས་པའི་གཏོར་མ་

གཉིས་མངོན་རྟོགས་ལྟར་དབུལ་བར་བྱའོ།།

གསུམ་པ་གསོལ་བ་གདབ་པ་ནི། སྤོས་དང་བཅས་པའི་རྡོར་དྲིལ་འཛིན་པས་པུས་མོ་འཛུགས་པ་སོགས་སྤྱོད་

ལམ་སྔར་ལྟར་བྱས་ཏེ། བདག་ཉིད་ཀྱི་ལྕེ་ཧཱུཾ་ལས་སྐྱེས་པའི་རྡོ་རྗེ་རྩེ་གཅིག་པ་ཧཱུཾ་གིས་མཚན་པར་གྱུར། 

ཧེ་རུ་ཀ་དཔལ་བཅོམ་ལྡན་འདས། །རིགས་སྔགས་རྒྱལ་ལ་ཕྱག་འཚལ་ལོ། །ཐུགས་རྗེའི་བདག་

ཉིད་ཅན་རྣམས་ཀྱི། །དཀྱིལ་འཁོར་བདག་ནི་བྲི་བར་འཚལ། །སློབ་མ་རྣམས་ལ་བརྩེ་བ་དང༌། ཁྱེད་

རྣམས་ལ་ཡང་མཆོད་པའི་ཕྱིར། །བཅོམ་ལྡན་བདག་ནི་གུས་པ་ལ། །དེ་ནི་གནང་བར་མཛད་པར་

རིགས། །འགྲོ་བའི་འཁོར་ལོའ་ིདོན་མཛད་པའི། །སངས་རྒྱས་བདག་ལ་དགོངས་སུ་གསོལ། །བྱང་

ཆུབ་སེམས་དཔའ་དགྲ་བཅོམ་དང༌། །གང་གཞན་གསང་སྔགས་ལྷ་རྣམས་དང༌། །ལྷ་དང་འཇིག་

རྟེན་སྐྱོང་བ་དང༌། །གང་ཡང་འབྱུང་པོ་མཐུ་ཆེན་དང༌། །སེམས་ཅན་བསྟན་ལ་དགའ་བ་རྣམས། །ཤ་

དང་རྡོ་རྗེའི་སྤྱན་མངའ་བ། །བདག་ལ་དགོངས་པར་མཛད་དུ་གསོལ། །བདག་མིང་འདི་ཞེས་བགྱི་

བ་ཡིས། །ཧེ་རུ་ཀ་འབྱུང་དཀྱིལ་འཁོར་ནི། །ཡོ་བྱད་ཅི་འབྱོར་བས་འབྲི་ན། །དེང་བདག་སློབ་

མར་བཅས་པ་ལ། །ཐུགས་ནི་བརྩེ་བར་དགོངས་ནས་སུ། །ཚོགས་པ་ཐམས་ཅད་དཀྱིལ་འཁོར་

དུ། །བྱིན་གྱིས་བརླབ་པར་མཛད་དུ་གསོལ། །ཞེས་ལན་གསུམ། གསོལ་བ་བཏབ་པས་དགྱེས་བཞིན་

དུ་གནང་བ་བྱིན་པར་གྱུར། ཞེས་བརྗོད་ཅིང་བསམ། དེ་ནས། ཧཱུཾ་ལས་སྣ་ཚོགས་རྡོ་རྗེ་ཧཱུཾ་གིས་མཚན་

པ་ལས་འོད་ཟེར་ཕྱོགས་བཅུར་འཕྲོས་པས་འོག་ཐམས་ཅད་རྡོ་རྗེའི་ས་གཞི། ཕྱོགས་མཚམས་

ཐམས་ཅད་དུ་རྡོ་རྗེའི་རྭ་བ། སྟེང་དུ་རྡོ་རྗེའི་གུར་དང་བླ་རེ། ཕྱིའི་ཕྱོགས་མཚམས་ཐམས་ཅད་དུ་རྡོ་

རྗེ་རྩེ་ལྔ་པའི་རྣམ་པ་ཅན་གྱི་མདའི་དྲ་བ་དང་རྡོ་རྗེའི་མེ་རབ་ཏུ་འབར་བས་བར་མཚམས་མེད་པར་

འཁྲིགས་པར་གྱུར། ཨོཾ་མེ་དི་ནི་སོགས་སྔགས་དྲུག་བརྗོད་ལ་བྱིན་གྱིས་བརླབ་པའོ།།

གསུམ་པ་བུམ་པ་ལྷག་གནས་ནི། བུམ་པའི་གྲངས་ཇི་ཙམ་བྱེད་པ་དཀྱིལ་ཆོག་རྡོ་རྗེ་ཕྲེང་བ་ལས་མང་དུ་

གསུངས་པའི་ནང་ནས། འཁོར་ལོ་ལྔ་ལ་བུམ་པ་རེ་རེ་སྟེ་ལྔའམ། ཡང་ན་རྣམ་རྒྱལ་དང་ལས་བུམ་གཉིས་སུ་ཡང་བསྡུས་

པས་ཆོག་པས། བུམ་པ་རྩ་བ་མ་འབྱར་ཞིང་ནག་ནོག་མེད་ལ་ཚད་དང་ལྡན་པའི་མཚན་ཉིད་ཚང་བ། དྲི་བཟང་དང་བཅས་

པའི་ས་དཀར་གྱིས་བྱུགས། བུམ་པ་ལྔ་ཡོད་ན་བདེ་ཆེན་འཁོར་ལོའ་ིབུམ་པ་ལ་རྡོ་རྗེ་དང་གྲི་གུག་དང་རིན་པོ་ཆེ་དང༌། 

ཐུགས་འཁོར་གྱི་ལ་རྡོ་རྗེ་དང༌། གསུང་འཁོར་གྱི་ལ་པདྨ་དང༌། སྐུ་འཁོར་གྱི་ལ་འཁོར་ལོ་དང༌། དམ་ཚིག་གི་འཁོར་ལོའ་ི

ལ་རལ་གྲིའི་མཚན་མ་འབྲི་བའམ་གདགས། བུམ་པ་གཉིས་ལས་མེད་ན་རྣམ་རྒྱལ་ལ་དེ་དག་བྲི་བའམ་གདགས། གཙོ་

བོ་ཡབ་ཡུམ་གྱི་མཚན་མ་རྡོ་རྗེ་དང་གྲི་གུག་ཙམ་བྲིས་ཀྱང་རུང་ངོ༌། །ལས་བུམ་ལ་དུམ་སྐྱེས་མའི་མཚན་མ་གྲི་གུག་བྲི་

བའམ་གདགས། རྡོ་རྗེ་མཁའ་འགྲོ་ལས། མགྲིན་པར་རས་ཟུང་གསར་པས་དཀྲི།1 ཞེས་པ་ལྟར། ཁ་ཚར་མ་ཉམས་པའི་

གོས་གསར་པ་ཟུང་གིས་བུམ་པ་རྣམས་ཀྱི་མགྲིན་པ་ཕྲོག་གསུམ་པའི་ཚུལ་དུ་དཀྲི། ཀླུ་བྱང་གིས། གོས་ནི་དཀར་པོ་ཆེན་

པོ་ཡིས། །བུམ་པའི་མགྲིན་པ་བཅིང་བར་བྱ། །གོས་ཀྱི་སྟེང་དུ་སྲད་བུ་དག །དཀར་པོ་ཆོ་ག་མཁས་པས་དགོད།2།ཅེས་པ་

1  བཀའ་འགྱུར། དཔེ་བསྡུར་མ། དེབ། ༧༨ ཤོག ༢༣༢ ཕྲེང་། ༡༥

2  བསྟན་འགྱུར། དཔེ་བསྡུར་མ། དེབ། ༡༨ ཤོག ༣༧༢ ཕྲེང་། ༡༨

དང༌། རྡོ་རྗེ་མཁའ་འགྲོ་ལས། ཁ་དོག་བཅོས་པའི་སྐུད་པས་བརྒྱན།1།ཞེས་པ་ལྟར་ཁ་བསྒྱུར་མ་བསྒྱུར་གང་ཡང་རུང་བའི་

སྲད་བུ་བདུན་གྱིས་བཅིང༌། དེ་དག་འཆིང་བའི་སྔགས་ནི། ཨོཾ་བཛྲ་ཤི་ཁ་ར་རུ་ཊ་མ་ཊ་དཱི་ཤཾ་བནྡྷ་ཧཱུཾ། ཞེས་པའོ།།

དེ་ནས་བུམ་པ་ལ་གུ་གུལ་གྱིས་བདུག །ལས་ཐམས་ཅད་པ་བཟླས་པའི་ཡུངས་ཀར་གྱིས་བརྡེགས་ལ་བགེགས་

བསྐྲད། རྟ་གླང་དང་བོང་བུ་སོགས་ཀྱིས་མ་བགྲོད་པའི་ཆུ་གཙང་མ་སྲོག་ཆགས་མེད་པ་སྣོད་གཞན་ལ་མ་རེག་པར་བླངས་

ལ་དྲི་བཟང་དང་བསྲེས་པས་རན་པར་བཀོད། དེ་དག་གི་ནང་དུ། རྩ་རྒྱུད་ལས། མུ་ཏིག་གསེར་དང་རིན་ཆེན་དང༌། །བྱུ་

རུ་དངུལ་དང་ཟངས་མ་སྟེ།2།ཞེས་གསུངས་པའི་རིན་པོ་ཆེ་ལྔ་དང། ག་བུར་གུར་གུམ་ཙནྡན་དཀར་དམར་གླ་རྩི་སྟེ་དྲི་ལྔ་

དང༌། ཧ་ས་དེ་བ། པྲ་ཧི་ཏི། ཀཎྜ་ཀ་རི། ཨ་པ་ར་ཙི་ཏ། དཎྜ་ཨུཏྤལ་གྱི་རྩ་བ་སྟེ་སྨན་ལྔ་དང་། གྲོ་ནས་ཏིལ་མོན་སྲན་གྲེའུ་

མོན་སྲན་རྡེའུ་སྟེ་འབྲུ་ལྔ་དང་བདུད་རྩི་ལྔ་རྣམས་གཞུག །རིན་པོ་ཆེ་ནི་མུ་མེན་ནོ། །འབྱོར་པ་ཆུང་ན་རྣམ་རྒྱལ་དང་ལས་

བུམ་གཉིས་རིན་པོ་ཆེའི་སྙིང་པོ་ཅན་དུ་བྱ་ཞིང༌། དེ་ཡང་རྣམ་རྒྱལ་ངེས་པར་རིན་པོ་ཆེའི་སྙིང་པོ་ཅན་དུ་བྱ་བར་བཤད་པས་

བུམ་པ་ལ་སོགས་པ་ནི་སློབ་མས་བསྒྲུབ་པ་ཡིན་ནོ། །གཙོ་བོ་ཡིན་པ་དང་བྱ་བ་མང་བའི་ཕྱིར་རྣམ་རྒྱལ་གྱི་སྟེང་དུ་ཧཱུཾ་གིས་

སྔགས་པའི་དུང་ཆོས་སམ་ཐོད་པ་བདུད་རྩི་ལྔ་དང་བཅས་པའི་དྲི་བཟང་གི་ཆུས་བཀང་བའི་སྟེང་དུ། རྡོ་རྗེ་མེ་ཏོག་གི་ཕྲེང་བ་

དབུས་སུ་བཅིངས་པ་བཞག །རྡོ་རྗེ་མཁའ་འགྲོ་ལས། ཁ་ནི་ཤིང་ལོ་གསར་པས་དགང༌།3།ཞེས་གསུངས་པ་ལྟར། ཡལ་ག་

དང་ལོ་མ་དང་འབྲས་བུ་དང་ལྡན་པའི་ཤིང་ལོ་གསར་པས་ཁ་བརྒྱན། ལས་བུམ་མ་གཏོགས་པའི་བུམ་པ་ལྔ་བྱེད་ན་བཞི་སྒོ་

བཞི་དང༌། བདེ་ཆེན་འཁོར་ལོའ་ིབུམ་པ་ཤར་སྒོའ་ིགཡས་དང༌། ལས་བུམ་ཤར་སྒོའ་ིགཡོན་དུ་ཀུ་ཤ་ལ་སོགས་པའི་གདན་

ལ་དགོད་པར་བྱའོ། །རྣམ་རྒྱལ་བུམ་པའི་སྟེང་གི་དུང་ཆོས་ལ་རྣམ་རྒྱལ་ཆེན་པོ་ཞེས་པའི་ཐ་སྙད་ནི་དུང་ཆོས་སུ་ལྷ་བསྐྱེད་

པར་འདོད་པ་དག་གི་ལུགས་ཡིན་གྱི། བདག་གི་བླ་མ་ཐམས་ཅད་མཁྱེན་པ་ཙོང་ཁ་པ་ཆེན་པོ་ནི། དུས་འཁོར་གྱི་སྐོར་མ་

གཏོགས་པ་ཐམས་ཅད་ལ། དུང་ཆོས་དེ་ཉིད་བུམ་ནང་གི་ལྷ་ལ་འབུལ་བའི་མཆོད་ཡོན་གྱི་སྣོད་དུ་བཞེད་ཅིང། མཆོད་ཡོན་

གྱི་སྣོད་ལ་རྣམ་རྒྱལ་ཆེན་པོའ་ིདོན་མེད་དོ།།

དེ་ནས་བུམ་པ་བསྒྲུབ་པའི་ཚུལ་ལ། དཱ་རི་ཀ་པས་བུམ་པ་བྷྲཱུཾ་ལས་གཞལ་ཡས་ཁང་དུ་བསྐྱེད་པར་གསུངས་

ཀྱང༌། དཀྱིལ་འཁོར་ཡོངས་སུ་རྫོགས་པར་བསྐྱེད་པའི་རྣམ་རྒྱལ་བུམ་པ་གཞལ་ཡས་ཁང་དུ་བསྐྱེད་པ་དགོངས་པར་མངོན་

1  བཀའ་འགྱུར། དཔེ་བསྡུར་མ། དེབ། ༧༨ ཤོག ༢༣༢ ཕྲེང་། ༡༧

2  བཀའ་འགྱུར། དཔེ་བསྡུར་མ། དེབ། ༧༧ ཤོག ༩༣༠ ཕྲེང་། ༥

3  བཀའ་འགྱུར། དཔེ་བསྡུར་མ། དེབ། ༧༨ ཤོག ༢༣༢ ཕྲེང་། ༡༦

གྱི། ལས་བུམ་སོགས་བུམ་པ་གཞན་རྣམས་གཞལ་ཡས་ཁང་དུ་བསྐྱེད་པ་དཱ་རི་ཀ་པའི་བཞེད་པ་ཡིན་མིན་དཔྱད་གཞིར་

སྣང་ལ། འཇུག་པ་བདེ་བ་གཙོ་བོར་བྱས་ཏེ། འདིར་ལང་ཀ་རྒྱལ་བཟང་དང༌། གྲུབ་ཆེན་དྲིལ་བུ་པ་སོགས་ཀྱི་བཞེད་པ་ལྟར་

བཤད་པར་བྱའོ། །དེ་ཡང་བུམ་པ་རྣམས་ལ་ནང་མཆོད་ཀྱིས་བསངས་ཏེ། ཨོཾ་ཁཎྜ་རོ་ཧི་ཧུཾ་ཧཱུཾ་ཕཊ། ཨོཾ་ཤཱུ་ནྱ་ཏཱ་

ཛྙཱ་ན་བཛྲ་སྭ་བྷཱ་ཝ་ཨཱཏྨ་ཀོ྅ཧཾ། བུམ་པ་རྣམས་སྟོང་པ་ཉིད་དུ་གྱུར། སྟོང་པའི་ངང་ལས་བཾ་བཾ་ཞུ་བ་

ལས་བྱུང་བའི་རིན་པོ་ཆེའི་བུམ་པ་དཀར་པོ་ལྟོ་བ་ཆེ་བ་མགྲིན་པ་རིང་པ་ཆུ་འཕྱང་བ་ལ་སོགས་

པའི་མཚན་ཉིད་ཐམས་ཅད་དང་ལྡན་པར་གྱུར། ཨོཾ་ཏཔྟེ་ཏཔྟེ་མཧཱ་ཏཔྟེ་སྭཱཧཱ། ལྷའི་ཆུ་བོ་གངྒཱ་དང་

བུམ་པའི་ཆུ་དབྱེར་མི་ཕྱེད་པར་གྱུར། རྣམ་རྒྱལ་བུམ་པའི་ནང་དུ་སྣ་ཚོགས་པདྨ་འདབ་མ་བརྒྱད་

པའི་དབུས་སུ་མཚན་སོ་གཉིས་ཀྱི་ངོ་བོ་ཨ་ཨཱ་ཞེས་པ་ནས། ཨཾ་ཨཿསྟེ་དབྱངས་དཀར་པོ་བཅུ་དྲུག་པ་

ཕྲག་གཅིག་གཡས་སྐོར་དང༌། སླར་ཡང་ཨ་ཨཱ་ཞེས་པ་ནས། ཨཾ་ཨཿསྟེ་དབྱངས་དཀར་པོ་བཅུ་དྲུག་

པ་ཕྲག་གཅིག་གཡོན་སྐོར་དུ་རིམ་པ་གཅིག་གིས་འཁོད། དེའི་ཕྱི་རོལ་ཏུ་དཔེ་བྱད་བརྒྱད་ཅུའི་ངོ་

བོ་ཀ་ཁ་ཞེས་པ་ནས། ཀྵཿསྟེ་གསལ་བྱེད་དམར་པོ་བཞི་བཅུ་པ་ཕྲག་གཅིག་གཡས་སྐོར་དང༌། སླར་

ཡང་ཀ་ཁ་ཞེས་པ་ནས། ཀྵཿསྟེ་གསལ་བྱེད་དམར་པོ་བཞི་བཅུ་པ་ཕྲག་གཅིག་གཡོན་སྐོར་དུ་རིམ་

པ་གཅིག་གིས་འཁོད། དེ་གཉིས་ཡོངས་སུ་གྱུར་པ་ལས་ཟླ་བའི་དཀྱིལ་འཁོར་ཡོངས་སུ་རྫོགས་པ་

དཀར་ལ་དམར་བའི་མདངས་ཅན་ལ་དབྱངས་སོ་གཉིས་དང་གསལ་བྱེད་བརྒྱད་ཅུ་གཟུགས་བརྙན་

ཤར་བ་བཞིན་དུ་སྣང་བའི་ཨཱ་ལི་དང་ཟླ་བའི་ཁ་དོག་དཀར་བའི་ཆ་ནི་མེ་ལོང་ལྟ་བུའི་ཡེ་ཤེས། ཀཱ་

ལི་དང་ཟླ་བའི་ཁ་དོག་དམར་བའི་ཆ་ནི་མཉམ་པ་ཉིད་ཀྱི་ཡེ་ཤེས། ཟླ་བའི་དབུས་སུ་དཀར་ལ་

དམར་བའི་མདངས་ཅན་གྱི་ཧཱུཾ་ཡིག་སོ་སོར་རྟོག་པའི་ཡེ་ཤེས། ཧཱུཾ་ལས་ཁ་དོག་སྣ་ལྔ་པའི་འོད་

ཟེར་འཕྲོ་བའི་རྩེ་མོ་ལས་འཁོར་ལོ་ལྔའི་ལྷ་ཚོགས་རྣམས་འཐོན་ཏེ། འགྲོ་བ་རྣམས་འཁོར་ལོ་ལྔའི་

ལྷ་ཚོགས་ཀྱི་གོ་འཕང་ལ་བཀོད་པ་དང་སྔོན་ཐོག་མ་མེད་པ་ནས་གྲུབ་པའི་དཔའ་བོ་དང་རྣལ་

འབྱོར་མ་ལ་སོགས་པ་ཕྱོགས་བཅུའི་ཞིང་ཁམས་ན་བཞུགས་པ་རྣམས་ལྷན་ཅིག་སྤྱན་དྲངས་ཏེ་

མཉམ་པར་སྦྱར་བ་སྔོན་དུ་འགྲོ་བས་ཞུ་བར་གྱུར་ཏེ་ཧཱུཾ་ཡིག་གི་ནཱ་ད་ལ་ཐིམ། ཧཱུཾ་ཡིག་ལྷན་སྐྱེས་ཀྱི་

དགའ་བའི་རང་བཞིན་དུ་གྱུར་པ་ནི་བྱ་བ་གྲུབ་པའི་ཡེ་ཤེས། ཨོཾ་ཨཱཿཧཱུཾ། ཞེས་པ་ནས། བཛྲ་ཤུདྡྷོ྅ཧཾ། 

ཞེས་པའི་བར་སྐད་ཅིག་མའི་སྔགས་བརྗོད། 

ཟླ་བ་དབྱངས་གསལ་ཧཱུཾ་དང་བཅས་པ་ཡོངས་སུ་གྱུར་པ་ལས་གདན་རྣམས་དང་ལྷ་དྲུག་

ཅུ་རྩ་གཉིས་སྐད་ཅིག་གིས་གྲུབ་པར་གྱུར་པ་ནི། བུམ་པའི་ནང་གི་རིམ་པ་ཕྱི་མའི་ཕྱོགས་མཚམས་

བརྒྱད་དུ་རོའ་ིགདན། དེའི་ནང་དུ་སྐུའི་འཁོར་ལོ་དཀར་པོ་རྩིབས་བརྒྱད་པའི་མུ་ཁྱུད་ལ་འཁོར་ལོའ་ི

ཕྲེང་བ། དེའི་ལྟེ་བར་གསུང་གི་འཁོར་ལོ་དམར་པོ་རྩིབས་བརྒྱད་པའི་མུ་ཁྱུད་ལ་པདྨའི་འཕྲེང་བ། 

དེའི་ལྟེ་བར་ཐུགས་ཀྱི་འཁོར་ལོ་སྔོན་པོ་རྩིབས་བརྒྱད་པའི་མུ་ཁྱུད་ལ་རྡོ་རྗེའི་ཕྲེང་བ། དེའི་ལྟེ་བར་

བདེ་ཆེན་གྱི་འཁོར་ལོ་སྣ་ཚོགས་པདྨ་འདབ་མ་བརྒྱད་པའི་མུ་ཁྱུད་ལ་གྲི་གུག་གི་ཕྲེང་བས་བསྐོར་

བ། དབུས་ཀྱི་པདྨའི་ལྟེ་བར་ཉི་མའི་གདན་ལ་རང་ཉིད་བཅོམ་ལྡན་འདས་དཔལ་ཧེ་རུ་ཀ་སྐུ་མདོག་

མཐིང་ཀ་ཞེས་པ་ནས། མི་རུས་ཀྱི་ཐལ་བས་ལུས་ཐམས་ཅད་ལ་བྱུགས་པའོ། །བཅོམ་ལྡན་འདས་

ལ་མངོན་དུ་ཕྱོགས་པར། ཞེས་པ་ནས། མི་མགོ་སྐམ་པོ་ལྔ་བཅུའི་དོ་ཤལ་ཅན། པདྨའི་འདབ་མ་ལ་

ཤར་དུ་མཁའ་འགྲོ་མ་ནག་མོ། ཞེས་པ་ནས། འཁོར་གྱི་ལྷ་ཐམས་ཅད་ཀྱང་དཔྲལ་བར་རྡོ་རྗེའི་ཕྲེང་བ་

འཛིན་པ། ཞེས་པའི་བར་མངོན་རྟོགས་ཇི་ལྟ་བ་བཞིན་ནོ།།

རྣམ་རྒྱལ་བུམ་པའི་མཚན་མ་ལྔའི་གནས་སུ་སྣ་ཚོགས་པདྨ་དང་ཉི་མའི་གདན་རྣམས་ཀྱི་

སྟེང་དུ་ཧཱུཾ་བཾ་བྷྲཱུཾ་ཨཾ་ཛྲིཾ་ཁཾ་རྣམས་ལས་རྡོ་རྗེ་གཉིས། འཁོར་ལོ་རིན་པོ་ཆེ་པདྨ་རལ་གྲི་རྣམས་ཧཱུཾ་ལ་

སོགས་པས་མཚན་པ་ཡོངས་སུ་གྱུར་པ་ལས། ཤར་དུ་དཔལ་ཧེ་རུ་ཀ་སྐུ་མདོག་མཐིང་ཁ་ཞལ་

གཅིག་ཕྱག་གཉིས་པ་རྡོ་རྗེ་དང་དྲིལ་བུ་འཛིན་པས་ཡུམ་ལ་འཁྱུད་པ། ཡུམ་རྡོ་རྗེ་ཕག་མོ་སྐུ་མདོག་

དམར་མོ་ཞལ་གཅིག་ཕྱག་གཉིས་ཀྱི་གཡོན་ཐོད་ཁྲག་འཛིན་པས་ཡབ་ཀྱི་མགུལ་ནས་འཁྱུད་པ། 

གཡས་རྡོ་རྗེ་དང་བཅས་པའི་སྡིགས་མཛུབ་མཛད་པ། དེའི་འོག་གི་ཤར་དུ་རྣམ་སྣང་དཀར་པོ་ཞལ་

གཅིག་ཕྱག་གཉིས་འཁོར་ལོ་དང་དྲིལ་བུ། ལྷོར་རིན་འབྱུང་སེར་པོ་རིན་པོ་ཆེ་དང་དྲིལ་བུ། ནུབ་ཏུ་

འོད་དཔག་མེད་དམར་པོ་པདྨ་དང་དྲིལ་བུ། བྱང་དུ་དོན་གྲུབ་ལྗང་ཁུ་རལ་གྲི་དང་དྲིལ་བུ་འཛིན་པ། 

ལས་བུམ་གྱི་ནང་དང་མཚན་མའི་གནས་སུ་སྣ་ཚོགས་པདྨ་དང་ཉི་མའི་གདན་རེ་རེ། དེ་གཉིས་ཀྱི་

སྟེང་དུ་བཾ་བཾ་ལས་གྲི་གུག་བཾ་གྱིས་མཚན་པ་གཉིས་ཡོངས་སུ་གྱུར་པ་ལས་དུམ་སྐྱེས་མ་གཉིས་

སུ་གྱུར་པ་ནི། སྐུ་མདོག་དམར་མོ་ཞལ་གཅིག་ཕྱག་བཞིའི་གཡས་གཉིས་གྲི་གུག་དང་ཌཱ་མ་རུ། 

གཡོན་གཉིས་ཐོད་པ་དང་ཁ་ཊྭཱཾ་ག་འཛིན་པ། གཡས་བརྐྱངས་ཀྱིས་བཞུགས་པ། ལྷ་ཐམས་ཅད་ཀྱི་

དཔྲལ་བར་བྷྲཱུཾ་དཀར་པོ་ཡོངས་སུ་གྱུར་པ་ལས་རྣམ་སྣང་དཀར་པོ། ཞེས་པ་ནས། དམ་ཚིག་འཁོར་

ལོའ་ིལྷ་རྣམས་ལ་དོན་གྲུབ་ཀྱིས་དབུ་བརྒྱན། ཞེས་པའི་བར་ལྷ་སྟ་གོན་ལྟར་བྱས་ནས། ལས་བུམ་གྱི་དུམ་

སྐྱེས་མ་གཉིས་ལ་རིན་འབྱུང་གིས་དབུ་བརྒྱན་པར་གྱུར། འདི་ནི་བུམ་པ་གཉིས་ཀྱི་དབང་དུ་བྱས་པ་ཡིན་ལ། 

བུམ་པ་ལྔ་ཡོད་ན་རིམ་པ་བཞིན་དུ། སྣ་ཚོགས་པདྨ་འདབ་བརྒྱད་ཀྱི་ལྟེ་བར་འཇིགས་བྱེད་དུས་མཚན་གྱི་

གདན་དང་ཐུགས་གསུང་སྐུའི་འཁོར་ལོའ་ིརྩིབས་བརྒྱད་པ་གསུམ་དང༌། ཕྱོགས་མཚམས་སུ་རོ་

གདན་བསྐྱེད། བདེ་ཆེན་འཁོར་ལོའ་ིབུམ་པའི་ནང་གི་དབུས་སུ་ཧཱུཾ་བཾ་དང༌། དེའི་འདབ་མ་རྣམས་

ལ་ལཾ་མཱཾ་པཾ་ཏཱཾ་དང་འཁོར་ལོ་གསུམ་གྱི་བུམ་པ་གསུམ་དུ་རྩིབས་ཀྱི་སྟེང་དུ། ཀཾ་ཁཾ་གཾ་གྷཾ་ངཾ༌། ཙཾ་

ཚཾ་ཛཾ་ཛྷཾ་ཉཾ། ཊཾ་ཋཾ་ཌཾ་ཌྷཾ་ཎཾ། ཏཾ་ཐཾ་དཾ་དྷཾ་ནཾ། པཾ་ཕཾ་བཾ་བྷཾ། སྒོ་མཚམས་མའི་བུམ་པའི་ནང་གི་གདན་

གྱི་སྟེང་དུ་ཧཱུཾ་རིང་པོ་བརྒྱད། དེ་རྣམས་ལས་རང་རང་གི་ཕྱག་མཚན་དང༌། དེ་ལས་རང་རང་གི་སྐུ་

རྫོགས་པ་དང༌། གཙོ་བུམ་གྱི་ནང་གི་གྲྭ་བཞིར་ཐོད་པ་བཞི། བསྐྱེད་དོ།།

དེ་ནས། ཧཱུཾ་ཞེས་བརྗོད་ཅིང་རྡོ་རྗེ་ལ་བཏགས་པའི་མེ་ཏོག་གི་ཕྲེང་བ་ནས་གཡོན་པའི་ཁུ་ཚུར་གྱིས་བཟུང༌། 

གཡས་པས་ཕྲེང་བ་བགྲང་ཞིང་བཟླས་པ་བྱ་སྟེ། དུང་ཆོས་ཀྱི་ཆུ་ལ་དམིགས་ནས། ཨོཾ་བཛྲ་ཨ་མྲྀ་ཏ་ཨུ་ད་ཀ་ཧཱུཾ། 

ཞེས་དང༌། ཨོཾ་ཨཱཿཧཱུཾ། ལན་བདུན་བཟླས་ལ། དུང་ཆོས་ཀྱི་ཆུ་ཡེ་ཤེས་ཀྱི་བདུད་རྩིར་བྱས་པའི་རྡོ་རྗེའི་

རྡུལ་ཕྲ་རབ་ཀྱི་རང་བཞིན་དུ་གྱུར། སྔགས་ཀྱི་འོད་ཟེར་གྱིས་ཕྱོགས་བཅུའི་སངས་རྒྱས་དང་བྱང་

སེམས་ཐམས་ཅད་ཀྱི་ཡེ་ཤེས་ཀྱི་བདུད་རྩི་བཀུག་ནས་བུམ་པའི་ཆུ་ལ་ཐིམ་པར་གྱུར། ཞེས་བརྗོད་

ཅིང་བསམས་ནས། གཙོ་བོ་ཡབ་ཡུམ་གྱི་སྙིང་པོ་དང་ཉེ་སྙིང་བརྒྱ་རྩ་བརྒྱད་དང༌། ལྷ་གཞན་རྣམས་ཀྱི་སྙིང་པོ་བརྒྱ་རྩ་

བརྒྱད་དམ་ཉེར་གཅིག་རེ་བཟླས། བུམ་པའི་ཆུ་ལ་ཨུ་ད་ཀ་བརྒྱ་རྩ་བརྒྱད་དང་ལས་བུམ་ལ་ཞལ་བཞི་པའི་སྔགས་དང་

དུམ་སྐྱེས་མའི་སྔགས་དང། བུམ་པ་ཐམས་ཅད་ལ་ཐུན་མོང་དུ། ཨོཾ་སརྦ་ཏ་ཐཱ་ག་ཏ་ཨ་བྷི་ཥེ་ཀ་ཏ་ས་མ་ཡེ་ཤྲཱི་

ཧཱུཾ། ཞེས་ཅི་མང་དུ་བཟླས་སོ། །དེ་ནས། ཨོཾ་ཧྲཱིཿཧ་ཧ་ཧུཾ་ཧུཾ་ཕཊ། ཅེས་པ་དང༌། ཧཱུཾ་ལན་བདུན་གྱིས་བུམ་པ་རྣམས་

སུ་དུང་ཆོས་ཀྱིས་མཆོད་ཡོན་དབུལ། དེ་ནས། ཨོཾ་ཁཎྜ་རོ་ཧི་ཧུཾ་ཧཱུཾ་ཕཊ། ཅེས་བཟླས་ཤིང་བུམ་པ་རྣམས་སུ་མེ་ཏོག་

དཀར་པོ་གསུམ་གསུམ་གཞུག །དེ་ནས་ལས་བུམ་ནས་དེ་ཉིད་ཀྱི་ཁ་རྒྱན་གྱི་ཡལ་འདབ་ཀྱིས་ཆུ་བླངས་ཏེ་བུམ་པ་རྣམས་

ལ་གཏོར་ནས། ཇི་སྲིད་དཀྱིལ་འཁོར་ཆེན་པོའ་ིབྱ་བ་མ་རྫོགས་ཀྱི་བར་དུ་བགེགས་རྣམ་པར་བཟློག་

པའི་འཕྲིན་ལས་མཛོད་ཅིག །ཅེས་བརྗོད། དེ་ནས་མེ་ཏོག་ནས་རོལ་མོའ་ིབར་གྱིས་མཆོད། གཏོར་མ་སྒྲུབ་ཐབས་

ལྟར་བྱིན་གྱིས་བརླབས་ཏེ་ཕུལ། ལག་པས་བུམ་པ་ལ་རེག་སྟེ། བསྟོད་པས་བསྟོད་ཅིང་དྲིལ་བུ་དཀྲོལ། དེ་ནས། བུམ་

པའི་ལྷ་རྣམས་ཆགས་པ་ཆེན་པོའ་ིམེས་ཞུ་སྟེ་བྱང་ཆུབ་ཀྱི་སེམས་ཀྱི་ངོ་བོར་བུམ་པའི་ཆུ་དང་རོ་

གཅིག་ཏུ་གྱུར། མཚན་མའི་ལྷ་རྣམས་ཀྱང་ཞུ་སྟེ། ལྷ་རང་རང་གི་ཕྱག་མཚན་ནམ་ས་བོན་གྱི་རྣམ་

པར་གནས་པར་གྱུར། དེ་ནས་སློབ་མ་ལ་བསང་གཏོར་བྱ་བའི་དོན་དུ་ལས་བུམ་བཞག་ལ། བུམ་པ་གཞན་རྣམས་ཨ་

ཀ་རུ་ལ་སོགས་པའི་དྲི་བཟང་པོས་བདུགས་པའི་གོས་ཀྱིས་བཀབ་སྟེ་དབེན་པའི་ཕྱོགས་སུ་བཞུགས་སུ་གསོལ་ཞིང། བུམ་

པའི་སྒོམ་བཟླས་དང་མཆོད་པ་ནི་ཉིན་རེ་བཞིན་ཐུན་གསུམ་མམ་གཅིག་ཏུ་བྱའོ།།

བཞི་པ་སློབ་མ་ལྷག་གནས་ལ་དྲུག །བགེགས་སྡིག་དྲི་མ་གསུམ་སྦྱང་བ། ཀུན་སློང་བཅོས་ཤིང་ནང་དབང་

བསྐུར་བ། གསོལ་བ་གདབ་ཅིང་འཛིན་དུ་གཞུག་པ། སྡོམ་པ་བཟུང་ཞིང་བྱིན་གྱིས་བརླབ་བ། སོ་ཤིང་དོར་ཏེ་ཁྱོར་ཆུ་

སོགས་སྦྱིན་པ། ཆོས་བཤད་དེ་སྤྲོ་བ་སྐྱེད་པའོ། །དང་པོ་ནི། ལེགས་པར་བརྟགས་ཤིང་མཚན་ཉིད་དང་ལྡན་པའི་སློབ་མ་

གཅིག་ནས་ཉི་ཤུ་རྩ་ལྔའི་བར་ཟུང་དུ་མ་གྱུར་པ་ཁྲུས་བྱས་ཏེ། པུས་མོ་བཙུགས་ནས་མེ་ཏོག་དང་བཅས་པའི་ཐལ་མོ་སྙིང་

ཁར་སྦྱར་ཏེ་འཁོད་པ་ལ། བགེགས་སྦྱང་བ་འོག་གི་དཀྱིལ་འཁོར་སོགས་ལ་སྦྱང་བ་བྱེད་པའི་སྐབས་སུ་བཤད་པ་ལྟར་བྱ་

ལ། འོན་ཀྱང། དཀྱིལ་འཁོར་ཆེན་པོ་ལ་གནས་ཤིང་བདག་དང་། རྡོརྗེ་སློབ་མ་ཞེས་པ་སློབ་མ་ཆེ་གེ་མོ་

རྣམས་ཞེས་པར་བསྒྱུར་རོ། །སློབ་མ་རྣམས་ཀྱི་རྐང་པའི་འོག་ཏུ་རླུང་གི་དཀྱིལ་འཁོར། ལྟེ་བར་གཏུམ་

མོའ་ིམེ་འབར་བ། སྙིང་ཁའི་བཾ་ནག་པོ་ལ་སྡིག་སྒྲིབ་ཐམས་ཅད་འདུས་པ་གཏུམ་མོའ་ིམེའི་འོད་

ཟེར་མ་བཟོད་པས་སྣ་སྒོར་འཐོན་པ་སྡིག་པ་རྭ་ཅན་གྱི་རྣམ་པར་གྱུར་ཏེ་མདུན་གྱི་ཏིལ་ནག་པོ་ལ་

ཐིམ་པར་གྱུར། སྟེ། ཁཎྜ་རོ་ཧིས་བསངས། ཤཱུ་ནྱ་ཏཱས་སྟོང་པ་ཉིད་དུ་གྱུར། སྟོང་པའི་ངང་ལས་རཾ་

ལས་ཡེ་ཤེས་ཀྱི་མེ་འབར་བར་གྱུར་པའི་ནང་དུ། ཧཱུཾ་ལས་རྡོ་རྗེ་ཧཱུཾ་གིས་མཚན་པ་ལས་བྱུང་བའི་

རྡོ་རྗེ་མཁའ་འགྲོ་སྐུ་མདོག་ནག་པོ་ཞལ་གཅིག་ཕྱག་གཉིས་ཀྱིས་རྡོ་རྗེ་དང་དྲིལ་བུ་ཐུགས་ཀར་

བསྣོལ་ཏེ་འཛིན་པ། ཞལ་རབ་ཏུ་གདངས་པའི་སྤྱི་བོར་ཨོཾ། མགྲིན་པར་ཨཱཿ ཐུགས་ཀར་ཧཱུཾ། དེ་

ལས་འོད་འཕྲོས་བསྒོམས་པ་དང་འདྲ་བའི་ཡེ་ཤེས་པ་སྤྱན་དྲངས། གཉིས་སུ་མེད་པར་གྱུར། ཨོཾ་

བཛྲ་ཌཱ་ཀི་ཁ་ཁ་ཁཱ་ཧི་ཁཱ་ཧི་སརྦ་པཱ་པཾ་ད་ཧ་ན་བྷ་སྨི་ཀུ་རུ་སྭཱཧཱ། ཞེས་བརྗོད་ཅིང་ལག་པ་གཡས་གཡོན་

གྱིས་ཏིལ་བཟུང་སྟེ་གཡས་དང་གཡོན་དུ་བསྐོར་ནས། གཡས་ཀྱིས་མེ་ནང་གི་ཁྲོ་བོའ་ིཞལ་དང༌། གཡོན་གྱིས་རྒྱ་མཚོ་

ཆེན་པོའ་ིཆུར་དོར་བར་བསམས་ལ། ཏིལ་མེ་དང་ཆུར་དོར་བར་བྱ་སྟེ་སྡིག་པ་སྦྱང་བའོ། །དེ་ནས་ལས་སྔགས་བརྗོད་ཅིང་

ལས་བུམ་གྱི་ཆུས་ཁྲུས་བྱ་བ་ནི་དྲི་མ་སྦྱང་བའོ།།

གཉིས་པ་ནི། ལ་ལ་གསང་སྔགས་གྲུབ་དོན་གཉེར། །འདི་ན་དཀྱིལ་འཁོར་འཇུག་

པར་བྱེད། །བསོད་ནམས་འདོད་པས་དེ་ལས་གཞན། །གཞན་དག་འཇིག་རྟེན་གཞན་དོན་

གཉེར། །འཇིག་རྟེན་ཕ་རོལ་དོན་གཉེར་བའི། །དད་པ་མང་དུ་བྱེད་པ་ཡི། །བློ་ལྡན་དཀྱིལ་འཁོར་

འཇུག་བྱ་ཡི། །ཚེ་འདིའི་འབྲས་བུ་འདོད་མི་བྱ། །ཚེ་འདི་འདོད་པར་གྱུར་པ་ལ། །འཇིག་རྟེན་

ཕ་རོལ་དོན་མི་འགྱུར། །འཇིག་རྟེན་ཕ་རོལ་དོན་གཉེར་སྐྱེས། །འཇིག་རྟེན་འདི་ཡི་འབྲས་བུ་

རྒྱས། །ཞེས་བརྗོད་ནས། ཚེ་འདིའི་མངོན་མཐོ་ཙམ་འདོད་ནས་དཀྱིལ་འཁོར་དུ་འཇུག་པ་དང། འཇིག་

རྟེན་ཕྱི་མའི་མངོན་མཐོ་ཙམ་འདོད་ནས་འཇུག་པ་དང༌། འཇིག་རྟེན་ལས་ཕ་རོལ་ཏུ་གྱུར་པ་སྐུ་

གསུམ་གྱི་གོ་འཕང་འདོད་ནས་འཇུག་པ་གསུམ་ལས། སྔ་མ་གཉིས་ལྟར་མི་བྱ་བར་གསུམ་པ་ལྟར་

བྱ་དགོས་པ་རྒྱུ་མཚན་དང་བཅས་པ་བཤད་དེ་ཀུན་སློང་བཅོས་སོ།།

དེ་ནས་ནང་དབང་བསྐུར་བ་ནི། རང་གཙོ་བོའ་ིང་རྒྱལ་གྱིས་ཐུགས་ཀའི་ཧཱུཾ་གི་འོད་ཟེར་གྱིས་སློབ་མ་

དྲངས་ཏེ་རེ་རེ་ནས་རང་གི་ཞལ་དུ་བཅུག །སྐུའི་དབྱིབས་བརྒྱུད་རྡོ་རྗེའི་ལམ་ནས་ཡུམ་གྱི་པདྨར་

ཞུ་བ་རྣམས། ཧེ་རུ་ཀ་ཞལ་གཅིག་ཕྱག་གཉིས་པར་སྐྱེས། སླར་ཡང་ཐུགས་ཀའི་ཧཱུཾ་གི་འོད་ཟེར་

གྱིས་རྒྱལ་བ་ཐམས་ཅད་སྤྱན་དྲངས། རང་གི་ཞལ་ནས་ཞུགས་ཐུགས་ཀར་རྗེས་ཆགས་ཀྱི་མེས་

ཞུ་བའི་བྱང་ཆུབ་ཀྱི་སེམས་རྡོ་རྗེའི་ལམ་ནས་བབས་པས་སློབ་མ་ཡུམ་གྱི་པདྨར་གནས་པ་རྣམས་

ལ་དབང་བསྐུར། རེ་རེ་ནས་ཡུམ་གྱི་པདྨ་ནས་ཕྱུང་སྟེ་དཀྱིལ་འཁོར་གྱི་ཤར་སྒོར་བཞག་གོ།

གསུམ་པ་ནི། དེ་ནས་སློབ་མས་མཎྜལ་ཕུལ་ཏེ། དགའ་ཆེན་ཁྱོད་བདག་སྟོན་པ་པས། །སློབ་དཔོན་

ཁྱོད་ནི་དགོངས་སུ་གསོལ། །བྱང་ཆུབ་ཆེན་པོའ་ིཚུལ་བསྟན་པ། །མགོན་པོ་ཆེན་པོ་བདག་འཚལ་

ལོ། །དམ་ཚིག་དེ་ཉིད་བདག་ལ་སྩོལ། །བྱང་ཆུབ་སེམས་ཀྱང་བདག་ལ་སྩོལ། །སངས་རྒྱས་

ཆོས་དང་དགེ་འདུན་ཏེ། །སྐྱབས་གསུམ་དག་ཀྱང་བདག་ལ་སྩོལ། །ཐར་པ་ཆེན་པོའ་ིགྲོང་མཆོག་

ཏུ། །མགོན་པོས་བདག་ནི་འཇུག་པར་འཚལ། །ཞེས་པ་ལན་གསུམ་གྱིས་གསོལ་བ་གདབ་བོ། །དེ་ནས་

སློབ་མ་གཅིག་གཙོ་བོར་བྱས་ཏེ་འདི་སྐད་དུ། བུ་ཚུར་ཤོག་ཅིག་ཐེག་ཆེན་པོ། །གསང་སྔགས་སྤྱོད་ཚུལ་

ཆོ་ག་ནི། །ཁྱོད་ལ་ཡང་དག་བསྟན་པར་བྱ། །ཁྱོད་ནི་ཚུལ་ཆེན་སྣོད་ཡིན་གྱི། །སྐུ་གསུང་ཐུགས་

ཀྱི་རྡོ་རྗེ་ཅན། །དུས་གསུམ་འབྱུང་བའི་སངས་རྒྱས་རྣམས། །རྡོ་རྗེ་སྔགས་ཀྱི་མཐུ་ཡིས་ནི། །ཡེ་

ཤེས་མཉམ་མེད་ཡང་དག་བརྙེས། །གསང་སྔགས་སྦྱོར་བ་མཉམ་མེད་པ། །གང་གིས་ཤཱཀྱ་སེངྒེ་

སོགས། །མཆོག་རྣམས་ཀྱིས་ནི་བདུད་ཀྱི་སྡེ། །མི་བཟད་ཆེན་པོ་སྟོབས་ཆེན་བཅོམ། །འཇིག་

རྟེན་རྗེས་འཇུག་རྟོགས་ནས་ནི། །འཁོར་ལོ་བསྐོར་ནས་མྱ་ངན་འདས། །དེ་བས་ཀུན་མཁྱེན་ཐོབ་

བྱའི་ཕྱིར། །བུ་ཡིས་བློ་གྲོས་འདི་གྱིས་ཤིག །ཅེས་བྱ་བའི་དོན་བཤད་ལ། སྔར་སྔགས་ལ་མོས་པ་སྐྱེས་པ་

དེ་མི་འགྱུར་བའི་བརྟན་པར་བྱའོ།།

བཞི་པ་ནི། དེ་ནས་ཐེག་ཆེན་གོང་འོག་ཐམས་ཅད་ཀྱི་ཐུན་མོང་གི་བྱང་སེམས་ཀྱི་འཇུག་སྡོམ་འཛིན་པའི་ཆོ་

གའི་དོན་ལེགས་པར་བརྡ་སྤྲད་ལ། དཀོན་མཆོག་གསུམ་ལ་བདག་སྐྱབས་མཆི། །སྡིག་པ་ཐམས་ཅད་སོ་

སོར་བཤགས། །འགྲོ་བའི་དགེ་ལ་རྗེས་ཡི་རང་། །སངས་རྒྱས་བྱང་ཆུབ་ཡིད་ཀྱིས་བཟུང༌། །ཞེས་

ལན་གསུམ་རྗེས་སུ་བཟླས་པས་སེམས་བསྐྱེད་པ་བཟུང་ཞིང། དེའི་རྗེས་སུ་སློབ་དཔོན་གྱིས། གོང་ནས་གོང་གི་སྡོམ་

པ་ནི། །བུ་ཁྱོད་ཀྱིས་ནི་བསྲུང་བྱ་སྟེ། །གྲོལ་བའི་རྒྱུ་ནི་དེ་ལས་གཞན། །ཐབས་ནི་ཅི་ཡང་ཡོད་མ་

ཡིན། །ཞེས་སྡོམ་པ་འཛིན་པར་བསམས་ནས། རིགས་ལྔ་སྤྱི་དང་ཁྱད་པར་གྱི་དམ་ཚིག་དང་སྡོམ་པ་བྱང་ཆུབ་མ་ཐོབ་

བར་དུ་ལེགས་པར་བླངས་ནས་བསྲུང་བའི་བློ་ཤུགས་དྲག་པོ་བསྐྱེད་དུ་བཅུག་ལ། སངས་རྒྱས་བྱང་ཆུབ་སེམས་

དཔའ་ཀུན། །བདག་ལ་དགོངས་པར་མཛད་དུ་གསོལ། །ཞེས་པ་ནས། སེམས་ཅན་མྱ་ངན་འདས་ལ་

དགོད། །ཅེས་པའི་བར་ལན་གསུམ་བླ་མའི་རྗེས་སུ་བཟླས་པས་ཐུན་མོང་མ་ཡིན་པ་སྔགས་ཀྱི་སྡོམ་པ་བཟུང་ངོ༌།།

དེ་ཡང་སྡོམ་པ་གཉིས་གང་ཡང་འཛིན་འདོད་མེད་ན་དབང་གཏན་ནས་མི་བསྐུར་ཞིང༌། སྡོམ་པ་ཕྱི་མ་འཛིན་

འདོད་མེད་ན་རྡོ་རྗེ་སློབ་དཔོན་གྱི་དབང་ཡན་ཆད་བསྐུར་དུ་མི་རུང་བར་གསུངས་པས། སློབ་མ་ལ་སྡོམ་པ་འཛིན་འདོད་

བསྐྱེད་པའི་བརྡ་ལེགས་པར་འཕྲོད་པ་དང༌། སློབ་དཔོན་སྡོམ་ལྡན་གྱིས་ཆོ་ག་བྱ་བ་ཤིན་ཏུ་གལ་ཆེ་ལ། སྡོམ་བཟུང་གི་ཆོ་

ག་ནི་གྲགས་ཆེ་བས་མ་བྲིས་སོ། །དེ་ནས་ལས་སྔགས་ཀྱིས་བསྲུངས་ཏེ། སློབ་མའི་སྙིང་ཁར་རྡོ་རྗེ་སྔོན་པོ་རྩེ་ལྔ་

པའི་ལྟེ་བར་ཧཱུཾ་ནག་པོ། །མགྲིན་པར་པདྨ་དམར་པོ་འདབ་མ་བརྒྱད་པའི་ལྟེ་བར་ཨཱཿདམར་པོ། སྤྱི་

བོར་འཁོར་ལོ་དཀར་པོ་རྩིབས་བརྒྱད་པའི་ལྟེ་བར་ཨོཾ་དཀར་པོས་མཚན་པར་བརྡ་སྤྲད་ཅིང་བསམས་

ལ། སློབ་དཔོན་གྱི་ལག་པ་གཡས་པ་རྡོ་རྗེ་དང་བཅས་པས་སློབ་མའི་གནས་གསུམ་དུ་མས་རིམ་གྱིས་དྲིའི་ཐིག་ལེ་བྱ་

ཞིང༌། ཧཱུཾ་ཨཱཿཨོཾ། ཞེས་བརྗོད་དེ་བྱིན་གྱིས་བརླབ་བོ། །དེ་ནས། དུས་འདི་ནས་ནི་བཟུང་ནས་སུ། །འཁོར་

བའི་ཉེས་པས་མ་གོས་པར། །མཆོད་པ་ཐམས་ཅད་དང་ལྡན་པས། །དུས་ཀུན་དུ་ནི་བདེ་བར་

མནོས། །ཞེས་བརྗོད་ལ། སློབ་མའི་མགོ་བོར་མེ་ཏོག །མདུན་དུ་མར་མེ་དང་སྤོས། སྙིང་ཁར་དྲིའི་བྱུག་པ་རྣམས་རང་

རང་གི་མཆོད་སྔགས་ཀྱིས་སྦྱིན་ནོ།།

ལྔ་པ་ནི། འོ་མ་ཅན་གྱི་ཤིང་ཧ་ཅང་སྦོམ་པ་དང་ཕྲ་བ་མ་ཡིན་པ་དྲང་ཞིང་ཚིགས་མེད་པ། མ་གས་ཤིང་རྨ་མེད་

པ་མགོ་མཇུག་མཉམ་པ། དྲིའི་ཆུས་བཀྲུས་ཤིང་བདུག་པས་བདུགས་ལ། སོར་བཅུ་གཉིས་པ་རྩེ་མོར་མེ་ཏོག་བཅིངས་

པ་ལས་ཐམས་ཅད་པ་བཟླས་ཏེ་སློབ་མ་ལ་བྱིན། ས་གཞི་ལ་ལས་ཐམས་ཅད་པ་བཟླས་ཏེ་དྲི་བཟང་དང་བ་བྱུང་གིས་བའི་

ཀོ་བའི་སྲབ་མཐུག་ཙམ་པ་ཁྲུ་བཞི་པ་གྲུ་བཞིར་བྱུགས་པའི་མཎྜལ་བྱས་ནས། སློབ་མ་ཁ་ཤར་རམ་བྱང་དུ་ཕྱོགས་པས་

སོ་ཤིང་གི་རྩེ་མོ་ནས་ཅུང་ཟད་འཆོས་ཏེ་སྐྱོན་དག་པར་བསམས་ལ། ཨོཾ་བཛྲ་ཧཱ་ས་ཧ། ཞེས་བརྗོད་དུ་གཞུག་ཅིང༌། 

མིག་གྱེན་དུ་བལྟས་ཏེ་ལྟོས་པ་མེད་པར་མཎྜལ་གྱི་སྟེང་དུ་དྲང་པོར་དོར་དུ་གཞུག །དེའི་ཚེ་རྩེ་མོ་བླ་མ་ལ་བསྟན་

ན་མཆོག །ཤར་བྱང་ནུབ་ལྷོ་སྟེང་འོག་ཏུ་ཕྱོགས་ན་རིམ་བཞིན་ཞི་རྒྱས་དབང་དྲག་རིག་འཛིན་ས་

འོག་གི་དངོས་གྲུབ་འགྲུབ་ཅིང༌། ཕྱི་རོལ་དུ་ལྷུང་ན་དངོས་གྲུབ་མེད་དོ། །དེ་ནས། བཾ་ལས་བྱུང་ཞིང་

ལས་ཐམས་ཅད་པ་བཟླས་པའི་དྲི་ཆུ་ཁྱོར་བ་གསུམ། ཨོཾ་ཧྲཱིཿབི་ཤུདྡྷཱཿསརྦ་དྷརྨཱཿསརྦ་པཱ་པཾ་ནི་ཙཱ་ཨསྱ་ཤོ་དྷ་

ཡ་སརྦ་བི་ཀལྤཱ་ན་ཨ་པ་ནཱ་ཡ་ཧཱུཾ། ཞེས་བརྗོད་ཅིང་བླུད་ལ། སྒོ་གསུམ་གྱི་སྐྱོན་དང་རྣམ་པར་རྟོག་པ་

ཐམས་ཅད་བསལ་བར་བསམ་མོ།།

དེ་ནས། ཧཱུཾ་ལས་བྱུང་བའི་སྐུད་པ་དམར་པོ་སློབ་མའི་ལུས་ཚད་གསུམ་བལྟབ་བྱས་ཏེ་བསྒྲིལ་བ་ལ་

ལས་ཐམས་ཅད་པ་ལན་བདུན་བཟླས་ལ་མདུད་པ་གསུམ་བྱས་ཏེ། སློབ་མའི་དཔུང་པ་གཡས་གཡོན་གང་ཡང་རུང་བ་ལ། 

ཨོཾ་བུདྡྷ་མཻ་ཏྲི་རཀྵཿརཀྵཿསརྦཱ་ན་སྭཱཧཱ། ཞེས་བརྗོད་ཅིང་རང་ཉིད་ཀྱིས་བཅིངས་ལ། ལས་ཐམས་ཅད་པས་བསྲུང་

བར་བྱའོ། །དེ་ནས། ཀུ་ཤ་རྩ་བ་དང་རྩེ་མོ་མ་ཉམས་པ། མང་བ་ཧཱུཾ་ལས་བྱུང་ཞིང། དེ་དང་ལས་ཐམས་ཅད་

པ་བཟླས་པ་སྟན་གྱི་དོན་དང། ཀུ་ཤ་ཉུང་བ་དྷཱིཿལས་བྱུང་ཞིང༌། དེ་དང་ལས་ཐམས་ཅད་པ་བཟླས་པ་སྔས་ཀྱི་

དོན་དུ། ཨོཾ་བཛྲ་ཏིཀྵ་ཎ་བ། ཞེས་བརྗོད་ཅིང་། སློབ་མའི་ཐལ་མོ་གཉིས་ཀྱི་བར་དུ་སྦྱིན་པ་ནི་བཀྲ་ཤིས་

པའི་རྨི་ལམ་མི་འཁྲུལ་བའི་དོན་དུའོ།།

དྲུག་པ་ནི། འཇིག་རྟེན་དུ་ནི་ཀུན་མཁྱེན་རྣམས། །ཨུ་དུམ་ཝཱ་རའི་མེ་ཏོག་བཞིན། །རྒྱ་

ལམ་ན་ནི་རེས་འགའ་ཞིག །འབྱུང་འགྱུར་ཡང་ནི་མི་འབྱུང་ངོ༌། །གསང་སྔགས་སྤྱོད་པའི་ཚུལ་

འབྱུང་བ། །དེ་བས་ཀྱང་ནི་དཀོན་པ་སྟེ། །གང་གིས་སེམས་ཅན་མཉམ་མེད་དོན། །མྱ་ངན་མི་

འདའ་བྱེད་པར་ནུས། །བསྐལ་པ་བྱེ་བ་དུ་མ་རུ། །སྔོན་དུ་སྡིག་པ་བྱས་པ་གང༌། །དཀྱིལ་འཁོར་

འདི་འདྲ་མཐོང་མ་ཐག །དེ་དག་ཐམས་ཅད་ཟད་འགྱུར་ན། །གྲགས་པ་མཐའ་ཡས་སྔགས་སྤྱོད་

པའི། །ཚུལ་ལ་གནས་ན་སྨོས་ཅི་དགོས། །སྐྱོབ་པའི་གསང་སྔགས་བཟླས་ན་ནི། །གོ་འཕང་བླ་

ན་མེད་པར་འགྱུར། །གང་དག་སྤྱོད་པའི་མཆོག་འདི་ལ། །བློ་གྲོས་ཤིན་ཏུ་མི་གཡོ་ན། །སྡུག་

བསྔལ་ཐམས་ཅད་འབྱུང་བ་ཡི། །ངན་འགྲོ་དེ་ཡིས་གཅོད་པར་འགྱུར། །བདག་ཉིད་ཆེན་པོ་ཁྱེད་

རྣམས་ཀྱིས། །རྙེད་པ་མཉམ་མེད་དེ་རིང་རྙེད། །གང་ཕྱིར་རྒྱལ་བ་སྲས་བཅས་པས། །བསྟན་པ་

འདི་ལ་ཁྱེད་རྣམས་ཀུན། །ཡོངས་སུ་བཟུང་སྟེ་སྐྱེ་བཞིན་པར། །བདག་ཉིད་ཆེན་པོ་ཁྱེད་གནས་

ཏེ། །དེའི་ཕྱིར་ཁྱེད་རྣམས་ཐེག་ཆེན་ལ། །སང་ནི་རབ་ཏུ་སྐྱེ་བར་འགྱུར། །ཐེག་པ་ཆེན་པོ་ཆེར་འབྱུང་

བའི། །ལམ་མཆོག་འདི་ནི་དཔལ་དང་ལྡན། །ཁྱེད་རྣམས་དེར་ནི་དོང་བས་ན། །རང་བྱུང་སྐལ་པ་

ཆེན་པོ་པ། །འཇིག་རྟེན་ཐམས་ཅད་མཁྱེན་པ་ཡི། །དེ་བཞིན་གཤེགས་པ་རྣམས་སུ་འགྱུར། །ཅེས་

པའི་དོན་བཤད་ལ་སྤྲོ་བ་བསྐྱེད་དོ།།

དེ་ནས་སློབ་མ་ལ་ཡབ་ཀྱི་གོ་ཆ་དྲུག་འགོད་ཅིང༌། ཞལ་བཞི་པའི་སྔགས་ཀྱིས་བསྲུང༌། ལས་ཐམས་ཅད་པ་

བཟླས་པའི་དོན་དུ་བྱིན་ལ། དཀྱིལ་འཁོར་གྱི་ཁང་པའམ། གཞན་དུ། ཀུ་ཤ་ཆེ་བ་སྟན་ཆུང་བ་སྔས་སུ་ཆུག་ལ། 

སེང་གེའི་ཉལ་སྟབས་ཀྱིས་ཤར་ཕྱོགས་སམ་སོ་ཤིང་དོར་བ་མགོ་གང་དུ་བལྟས་པའི་ཕྱོགས་སུ་

མགོ་སྟོན་ལ་ཉོལ་ཅིག །དེ་ལྟར་བྱས་ནས་ནམ་གྱི་ཆ་བཞིའི་ཐ་མ་ལ་རྨི་ལམ་བརྟགས་ཏེ་ནང་བར་

ང་ལ་སྨྲོས་ཤིག །ཅེས་བསྒོ། རང་ཉིད་དཀྱིལ་འཁོར་གྱི་ཁང་པར་ཞུགས་ཏེ། ལས་ཐམས་ཅད་པ་བཟླས་ཤིང། ནང་པར་

སྔ་བར་ལངས་ཏེ། སློབ་མ་རྣམས་ལ་རྨི་ལམ་དྲིས་པས། དཀོན་མཆོག་གསུམ་དང་མཛའ་བཤེས་མཐོང་བ་སོགས་བཟང་ན་

སྤྲོ་བ་བསྐྱེད། རི་ལས་ལྷུང་བ་སོགས་ངན་ན། །མཁའ་འགྲོ་དང་ཞིང་སྐྱོང་ལ་གཏོར་མ་ཕུལ་ནས་གསོལ་བ་གདབ་པ་དང༌། 

གོ་ཆ་དང་བསྲུང་འཁོར་དང༌ཞི་བའི་སྦྱིན་སྲེག་ལ་སོགས་པ་བྱས་ལ་ལྡོག་གོ །དེ་ནས་སློབ་དཔོན་གྱིས་དཀྱིལ་འཁོར་ལ་

མཆོད་ཅིང་བསྟོད་ནས། སྔར་ས་ཆོག་ཏུ་བཤད་པའི་སྔགས་དང་ཕྱག་རྒྱས། སྟ་གོན་གྱི་དཀྱིལ་འཁོར་མདུན་གྱི་

ནམ་མཁའ་ལ་བཞུགས་པར་གྱུར། ཅེས་བརྗོད་ཅིང་བཏེག་གོ །ལྭ་བ་པས་ལྷ་སྟ་གོན་གྱི་སྐབས་ཀྱི་ལྷ་ལ་གསོལ་བ་

གདབ་པ་ཟིན་མ་ཐག་འདེགས་པར་གསུངས་ལ། ཕྲེང་བར་སློབ་མ་སྟ་གོན་བྱས་པའི་མཇུག་ཏུ་དེའི་ནུས་པ་འདེགས་པར་

བཤད་པས་གང་བྱས་ཀྱང་རུང་ངོ༌།།

གསུམ་པ་དངོས་གཞིའི་ཆོ་ག་ལ་གསུམ། ཡེ་ཐིག་གདབ་ཅིང་ཚོན་དགྱེ་བ། བུམ་པ་དགོད་ཅིང་དཀྱིལ་འཁོར་

བརྒྱན་པ། བསྒྲུབས་ཤིང་མཆོད་ནས་དབང་བསྐུར་བའོ། །དང་པོ་ནི། ཡེ་ཐིག་གདབ་པ། ཚོན་དགྱེ་བ་བགེགས་བཟློག་

ཐབས་སོ། །དང་པོ་ནི། ཐིག་སྐུད་ཀྱི་རྒྱུ་སྔར་དང་འདྲ་བ་ལ་དྲི་བཟང་དང༌། ཡུངས་ཀར་གྱི་ཕྱེ་མ་བདུད་རྩི་ལྔ་དང་བཅས་པ་

བསྲེས་པའི་ཚོན་རྩི་ལྔས་ཁ་བསྒྱུར་བའི་ཐིག་སྐུད་ལྔ་ཚན་ལྔ་སློབ་དཔོན་གྱི་ལག་པ་གཡོན་པའི་སོར་མོའ་ིརྩེ་མོ་ནས་མཐེ་

བོའ་ིརྩ་བའི་བར་དུ་ནག་དཀར་སེར་དམར་ལྗང་བའི་རིམ་པས་བཀོད་ལ། ཧཱུཾ་བྲུཾ་ཨཾ་ཛྲིཾ་ཁཾ། ཞེས་བརྗོད་ནས་བརྐྱང་བའི་

སྣེ་མོ་ནས་སློབ་མས་ཀྱང་སྔགས་དེ་དག་བརྗོད་དེ་དྲངས་ནས་བཟུང་ལ། ཐིག་སྐུད་ཀྱི་ནང་གི་མཐའ་གཉིས་དང་

དབུས་སུ་ཨོཾ་ཨཱཿཧཱུཾ་གིས་མཚན་པར་གྱུར། ཁཎྜ་རོ་ཧིས་བསང༌། སྭ་བྷཱ་ཝས་ཐིག་སྐུད་སྟོང་པ་ཉིད་

དུ་གྱུར། སྟོང་པའི་ངང་ལས་ཐིག་སྐུད་ནག་པོ་ཧཱུཾ་ལས་མི་བསྐྱོད་པ། དཀར་པོ་བྲུཾ་ལས་རྣམ་སྣང༌། 

སེར་པོ་ཨཾ་ལས་རིན་འབྱུང༌། དམར་པོ་ཛྲིཾ་ལས་འོད་དཔག་མེད། ལྗང་ཁུ་ཁཾ་ལས་དོན་གྲུབ་ཀྱི་ངོ་

བོར་གྱུར། ནམ་མཁར་བཞུགས་སུ་གསོལ་བའི་ཧེ་རུ་ཀ་དང་སྙིང་པོའ་ིརྣལ་འབྱོར་མ་བཞིའི་ཐུགས་

ཀར་ཧཱུཾ་བྲུཾ་ཨཾ་ཛྲིཾ་ཁཾ་ལས་གྲུབ་པའི་ཡེ་ཤེས་ཀྱི་ཐིག་སྐུད་འོད་ཟེར་ལྔའི་རང་བཞིན་ཅན་དུ་གྱུར། ཨོཾ་

ཨཱཿཨཀྵོ་བྷྱཿབཛྲ་སཱུ་ཏྲ་མེ་པྲ་ཡཙྪ་མཧཱ་མཎྜ་ལ་སཱུ་ཏྲ་ཎཱི་ཡ་ཧཱུཾ། ཞེས་པ་དང༌། ཨཀྵོ་བྷྱའི་གནས་སུ། ཤཱ་ཤྭ་ཏ་

དང༌། རཏྣ་སཾ་བྷཱ་ཝ་དང༌། ཨ་མྲྀ་ཏ་བྷཱ་ཝ་དང༌། ཨ་མོ་གྷ་སིདྡྷ་ཞེས་སྦྱར་ནས་རིམ་པ་ལྟར་རིགས་ལྔ་ལ་གསོལ་བ་

གདབ། རང་གི་མིག་གཉིས་ཛཿཛཿལས་ཉི་མ་དང་ཟླ་བ་སེར་པོར་གྱུར། 

མིག་གཉིས་ཀྱི་རྫི་མ་མྱུར་དུ་འདེབས་ཤིང་རྡེབ་པ་དང་དུས་མཉམ་དུ། ཨོཾ་དིཔྟ་དྲི་ཥྜཱི་ཨཾ་ཀུ་ཤ་ཛཿའབར་

བའི་ལྟ་སྟངས་ལྕགས་ཀྱུ་ལྟ་བུས་བཀུག་པའི་ཡེ་ཤེས་ཀྱི་ཐིག་རང་རང་གི་ས་བོན་གྱི་ཡི་གེའི་

གཟུགས་ཧེ་རུ་ཀ་ལ་སོགས་པ་ལྔའི་ཐུགས་ཀ་ནས་བཏང་བ་ལག་པའི་ཐིག་སྐུད་སོ་སོ་ལ་ཐིམ་པར་

གྱུར། ཨོཾ་ཨཱཿཨ་ནྱོ་ནྱ་ཨ་ནུ་གཱ་ཏ། སརྦ་དྷརྨཱཿསྥ་ར་སྥ་ར། ཨ་ནུ་པྲ་བིཥྚ་སརྦ་དྷརྨཿཨ་ཏྱནྟ་ཨ་ནུ་པྲ་

བིཥྚཿསརྦ་དྷརྨཱཿཨོཾ་ཨཱཿཧཱུཾ། ཧཱུཾ་བྲུཾ་ཨཾ་ཛྲིཾ་ཁཾ་ཞེས་བརྗོད་ཅིང། དང་པོ་ལྔ་ཚན་རེ་རེ་བསྒྲིལ། དེ་ནས་ལྔ་ཚན་ལྔ་ཀ་

བསྡོམ་ཏེ་བསྒྲིལ་ནས་སྣོད་གཙང་མར་བཞག་པའི་མདུན་དུ་ལེགས་པར་བཤམས་པའི་མཆོད་པ་བསང་སྦྱངས་བྱིན་གྱིས་

བརླབས་ནས། ཨོཾ་ཤྲཱི་ཧེ་རུ་ཀ་ཨརྒྷཾ་པྲ་ཏཱི་ཙྪ་ཧཱུཾ་སྭཱཧཱ། ཞེས་སོགས་ཆུ་གཉིས་ནས་རོལ་མོའ་ིབར་ཕུལ་ལ། ཨོཾ་ཤྲཱི་

ཧེ་རུ་ཀ་ཨོཾ་ཨཱཿཧཱུཾ། ཞེས་ནང་མཆོད་ཕུལ་ཏེ། དྲིལ་བུ་འཛིན་པས། ཆོས་དབྱིངས་རྣམ་དག་སོགས་ཀྱིས་བསྟོད། 

ཁཎྜ་རོ་ཧིས་བསྲུངས། མིག་གཡས་པ་མ་ལས་ཉི་མ་ཞེས་པ་ནས། ཨོཾ་ཨཱཿཧཱུཾ་ཕཊ་སྭཱཧཱ། ཞེས་བརྒྱ་རྩ་བརྒྱད་

བཟླས་ཏེ་ལྷག་གནས་བྱའོ། །ཞེས་པའི་བར་ཐམས་ཅད་ལས་ཐིག་གི་སྐབས་ལྟར་བྱའོ། །དེ་ནས་དཀྱིལ་འཁོར་གྱི་མཐའ་

ཐམས་ཅད་དྲི་བཟང་གི་ཆུས་བྱུག་ཅིང༌། ཨོཾ་སརྦ་སཾ་ཤོ་དྷ་ནི་ཧཱུཾ་ཕཊ། ཅེས་བཟླས། དེ་ནས་རང་དང་སློབ་མ་དཀྱིལ་

འཁོར་གྱི་ནུབ་དང་ཤར་དུ་གནས་པས་ནམ་མཁའི་དཀྱིལ་འཁོར་ལ་མཆོད་བསྟོད་ལས་ཐིག་གི་སྐབས་ལྟར་བྱ། 

རང་ཉིད་ཧེ་རུ་ཀ་དང་སློབ་མ་ཕག་མོར་གསལ་བའི་མིག་གཉིས་ཛཿཛཿལས་ཉི་མ་དང་ཟླ་

བ་འོད་ཟེར་སེར་པོ་ཅན་དུ་གྱུར། ཛྫཿཛྫཿཛྫཿ ཞེས་བརྗོད་ཅིང་ཐིག་སྐུད་ཀྱི་སྣེ་མོ་རང་གི་ལྟེ་བའི་ཐད་ནས་སློབ་

མ་ལ་གཏད། སློབ་མས་ཀྱང་ཛྫཿགསུམ་བརྗོད་ནས་དྲངས་ཏེ་ལྟེ་བའི་ཐད་དུ་རྡོ་རྗེ་ཁུ་ཚུར་གྱིས་བཟུང༌། རང་གི་ལག་པ་

གཡས་པ་རྡོ་རྗེ་དང་བཅས་པའི་མཐེ་བོང་དང་མིང་མེད་ཀྱིས་ཐིག་སྐུད་སྟེང་ནས་འོག་ཏུ་བཟུང་ལ། འོག་ཏུ་བཟུང་ནས་སྟེང་

དུ་གདབ་ཅིང། མཐེབ་མཛུབ་ཀྱིས་སེ་གོལ་གྱི་སྒྲ་བྱས་ནས། ཨོཾ་བཛྲ་ས་མ་ཡ་སཱུ་ཏྲཱཾ་མཱ་ཏི་ཀྲ་མ་ཧཱུཾ་ཧཱཾ་བྲུཾ་ཨཾ་ཛྲིཾ་

ཁཾ། ཐིག་གི་སྒྲས། སེམས་ཅན་དོན་དུ་ཁྱེད་རྣམས་ཀྱི། །དུས་ཡིན་དེ་ཕྱིར་འདིར་བྱོན་ཅིག །ཅེས་

བསྐུལ་བས། ནམ་མཁའ་ཁྱབ་པའི་སངས་རྒྱས་རྣམས་བྱོན་ཏེ་ཐིག་སྐུད་ལ་ཐིམ་པར་གྱུར། ཅེས་

བརྗོད་བསམས་ནས། དེ་མ་ཐག་དཔོན་སློབ་གཉིས་ཀའི་ལག་པ་ས་ལ་མཉམ་དུ་ཕབ་སྟེ། ཚངས་ཐིག་དང་པོ་དུར་ཁྲོད་ཀྱི་

མཐའི་བར་དུ་ས་ལ་གདབ། ཐིག་གི་སྒྲས་སངས་རྒྱས་རྣམས་བསྐུལ་ཏེ་བྱོན་ནས་ཐིག་སྐུད་ལ་ཐིམ་ཞིང། 

ངོ་བོ་ཡེ་ཤེས་ལ་རྣམ་པ་སྲད་བུ་ཁ་དོག་ལྔར་སྣང་བའི་ཐིག་སྐུད་རེ་ཆད་ནས་ལས་ཐིག་ལ་ཐིམ་པར་

གྱུར། ཅེས་བརྗོད་ཅིང་བསམས། ཚུལ་དེ་ཁོ་ནས་ལྷོ་བྱང་གི་ཚངས་ཐིག་གདབ། ཐིག་ལྷག་མ་ནམ་མཁའ་ལ་མི་འདེབས་

པར། ལས་ཐིག་ཐམས་ཅད་ཀྱི་ཐོག་ཏུ་ས་ལ་གདབ་པར་བྱ་སྟེ། དེ་དག་ཐམས་ཅད་ལ་རྐང་པ་བྱིན་རླབས། འདུག་སྟངས་

སྐོར་ཕྱོགས་རྣམས་ལས་ཐིག་གི་སྐབས་སུ་བཤད་པ་ཇི་ལྟ་བ་བཞིན་བྱ། དེ་ནས་ཐིག་སྐུད་ལ་སྔར་ལྟར་མཆོད་ཅིང་བསྟོད་

ནས། ཐིག་སྐུད་ཀྱི་ཡེ་ཤེས་པ་ནམ་མཁའི་ཧེ་རུ་ཀ་ལ་སོགས་པ་ལྔའི་ཐུགས་ཀར་གཤེགས་པར་

གྱུར། ཅེས་བརྗོད་ཅིང་བསམ་པར་བྱ་ལ། ཐིག་སྐུད་རྙིང་པ་མི་འགོམ་པའི་གནས་སུ་བཞག་གོ །ཡེ་ཐིག་ཐེབས་ནས་ཐིག་

ལ་འགོམ་པ་དང་ཚོན་བྱིན་རླབས་ཅན་ལ་འགོམ་དགོས་བྱུང་ན། ཨོཾ་བཛྲ་བེ་ག་ཨ་ཀྲ་མ་ཧཱུཾ། ཞེས་ངག་ཏུ་བརྗོད་ལ་

ཡིད་ཀྱིས་ཡེ་ཤེས་ཀྱི་ཐིག་ཚོན་ནམ་མཁའ་བཏེག་ལ་བྱ་ཞིང༌། རྗེས་སུ་ཕབ་ལ་བསྟིམ་མོ།།

གཉིས་པ་ལ་གསུམ། ཚོན་བྱིན་གྱིས་བརླབ་པ། རྟེན་གྱི་དཀྱིལ་འཁོར་བྲི་བ། ཕྱག་རྒྱ་དགོད་པའོ། །དང་པོ་ནི། 

རབ་རིན་པོ་ཆེའི་ཕྱེ་མ། འབྲིང་འབྲས་ལ་སོགས་པའི་ཕྱེ་མ། ཐ་མ་སའི་ཁམས་ལ་སོགས་པ་ལས་བྱས་པའི་ཚོན་སྣ་ལྔ་མི་

རུས་ཀྱི་ཕྱེ་མ་དང་སྦགས་ཤིང༌། སྣོད་གཙང་མར་སོ་སོར་བཞག་པའི་ནག་དཀར་སེར་དམར་ལྗང་ཁུ་རྣམས་ལ་རིམ་པ་

བཞིན། ཧཱུཾ་བྲུཾ་ཨཾ་ཛྲིཾ་ཁཾ་གཾ་ཡི་གེ་བྲིས་ཏེ། སྣོད་ལྔ་ཕྱོགས་མདོག་གི་རིམ་པ་ལྟར་བཀོད་དེ། ཁཎྜ་རོ་ཧིས་བསང༌། ཤཱུ་ནྱ་

ཏཱས་རྡུལ་ཚོན་རྣམས་སྟོང་པ་ཉིད་དུ་གྱུར། སྟོང་པའི་ངང་ལས། རྡུལ་ཚོན་ནག་པོ་ཧཱུཾ་ལས་མི་བསྐྱོད་

པ། དཀར་པོ་བྲུཾ་ལས་རྣམ་སྣང༌། སེར་པོ་ཨཾ་ལས་རིན་འབྱུང༌། དམར་པོ་ཛྲིཾ་ལས་འོད་དཔག་མེད། 

ལྗང་ཁུ་ཁཾ་ལས་དོན་གྲུབ་ཀྱི་ངོ་བོར་གྱུར། རང་གི་མིག་གཉིས་ཛྫཿཛྫཿལས་ཉི་མ་དང་ཟླ་བ་སེར་

པོར་གྱུར། ལྟ་སྟངས་སྔར་ལྟར་བྱ་ཞིང༌། ཨོཾ་དཱིཔྟ་དྲྀ་ཥྚི་ཨཾ་ཀུ་ཤ་ཛཿའབར་བའི་ལྟ་སྟངས་ལྕགས་ཀྱུ་ལྟ་

བུས་བཀུག་པའི་ཡེ་ཤེས་ཀྱི་ཚོན་རང་རང་གི་མདོག་ཅན་གྱི་ས་བོན་གྱི་ཡི་གེའི་གཟུགས་ཧེ་རུ་ཀ་

ལ་སོགས་པ་ལྔའི་ཐུགས་ཀ་ནས་བཏང་བ་ཚོན་སོ་སོ་ལ་ཐིམ་པར་གྱུར། ཨོཾ་བཛྲ་ཙི་ཏྲ་ས་མ་ཡ་

ཧཱུཾ། ཞེས་བརྒྱ་རྩ་བརྒྱད་བཟླས། འབར་བའི་ལྟ་སྟངས་ཀྱིས་གཟི་བརྗིད་བསྐྱེད་ཅིང། རྡུལ་ཚོན་རྣམས་ལ་ཧི་ཡིག་བཀོད་ལ། 

བདེན་པ་གང་གིས་སེམས་ཅན་རྣམས་རྡུལ་ཚོན་མང་ཞིང་སངས་རྒྱས་བཅོམ་ལྡན་འདས་རྣམས་

སེམས་ཅན་ལ་ཆགས་པ་དང་རྗེས་སུ་ཆགས་པའི་བདེན་པ་དེས་རྡུལ་ཚོན་རྣམས་འབར་བར་གྱུར་

ཅིག །ཅེས་བདེན་པའི་བྱིན་བརླབས་བྱ་ཞིང༌། རྡུལ་ཚོན་རྣམས་མང་པོར་འཕེལ་བར་བསམ་མོ། །དེ་ནས་

རྡུལ་ཚོན་ལ་སྔར་ཡེ་ཐིག་གི་སྐབས་ལྟར་མཆོད་ཅིང་བསྟོད་པར་བྱའོ།།

གཉིས་པ་རྟེན་གྱི་དཀྱིལ་འཁོར་བྲི་བ་ནི། སྐོར་ཐིག་གི་དུས་སུ་དབུས་སུ་ཕུར་བུ་དངོས་སུ་བཏབ་ན་ཧཱུཾ་བཞི་

པའི་སྔགས་ཀྱིས་ཕྱུང་ལ་ཚོན་གྱིས་དགང༌། བསམ་གཏན་གྱིས་བཏབ་ན་ཚོན་གྱིས་བཀང་བར་མོས་པས་ཆོག་གོ །དེ་

ནས་སློབ་དཔོན་དབུས་སུ་འདུག་སྟེ་ཁ་ཤར་དུ་བལྟས་ནས། ལག་པ་གཡས་པས་རྡོ་རྗེ་བཟུང༌། གཡོན་པས་རྡོ་རྗེ་ཁུ་ཚུར་

གྱིས་ཚོན་བཟུང་ལ། དབང་ལྡན་ནས་བརྩམས་ཏེ་ཤར་གྱི་རྩིག་པ་སོར་བཅུ་གཉིས་ཀྱི་སྲིད་དུ་དྲང་ཞིང་མཐོ་ལ་སྙོམས་པ་

ཕྱི་ནས་རིམ་པ་བཞིན་དཀར་སེར་དམར་ལྗང་སྔོ་བའི་རིམ་པས་བྲི་བར་བྱ་ཞིང༌། དེའི་ཚེ་ཚོན་གྱི་མཚན་མ་ངན་པ་བཟློག་

པའི་ཕྱིར་དུ། རྩིག་པ་ལྔ་རེ་རེ་ཞིང་འབྲི་བའི་ཐོག་མར་རྡོ་རྗེ་གསོར་དྲིལ་བུ་གསིལ་ཞིང། དེ་ཁོ་ན་ཉིད་ཀྱི་དོན་དྲན་པར་

བྱས་ཏེ། འདི་ནི་མེ་ལོང་དག་པ་སྟེ། །སེམས་ཅན་ཁམས་ནི་རབ་སྒྲོལ་བྱེད། །དཔལ་ལྡན་བདེ་ཆེན་

རྒྱལ་པོ་སྟེ། །དེ་བཞིན་གཤེགས་པ་ཀུན་གྱི་གནས། །ཉེས་པ་ཀུན་ལས་རབ་གྲོལ་བ། །འཁོར་

ལོའ་ིནང་དུ་ཡང་དག་གནས། །ཨོཾ་བཛྲ་ཙི་ཏྲ་ས་མ་ཡ་ཧཱུཾ། ཞེས་པ་དང་། མེ་ལོང་གི་གནས་སུ། མཉམ་

ཉིད། སོར་རྟོག །བྱ་སྒྲུབ། ཆོས་དབྱིངས་སྦྱར་བ་ལྔ་རིམ་པ་བཞིན་བརྗོད་པར་དཱ་རི་ཀ་པས་གསུངས་སོ། །ལང་

ཀ་རྒྱལ་བཟང་གིས་རྩིག་པ་ལྔ་ཕྱི་ནས་རིམ་པ་བཞིན་སྔོ་སེར་དམར་ལྗང་དཀར་བར་བཤད་ལ། ཕྲེང་བར། རྩིག་པ་ལྔ་ཕྱི་

ནས་རིམ་པ་བཞིན་ལྗང་དཀར་དམར་སེར་སྔོ་བར་བཤད་དོ། །རྒྱུད་རྡོ་རྗེ་མཁའ་འགྲོ་ལས། རིམ་ལྔ་ཡོན་པོས་ནད་བསྐྱེད། 

དམའ་བས་དངོས་གྲུབ་མི་འགྲུབ་པ་སོགས་གསུངས་པས་བག་དང་ལྡན་པར་དགྱེ་བར་བྱའོ། །རྡོ་རྗེ་ཁུ་ཚུར་གྱིས་འབྲི་མ་

ནུས་ན། ཐིག་སྐུད་བཟུང་བ་ལ་དམིགས་བསལ་དུ་དང་པོར་རྡོ་རྗེ་ཁུ་ཚུར་བཅས་ནས། ཕྱིས་ཅི་བདེར་བྱ་བར་གསུངས་པའི་ 

རིགས་པ་སྦྱར་དུ་རུང་བར་བཞེད་དོ།།

དེ་ནས་རང་དང་སློབ་མའམ། རི་མོ་མཁན་ལ་སོགས་པས་ཅི་བདེར་དགྱེ་བར་བྱ་ཞིང༌། དེ་ཡང་ཚོན་ས་ནི། དམ་

ཚིག་འཁོར་ལོའ་ིཁྱམས་ཀྱི་ཕྱོགས་མདོག་ཤར་དཀར་ལྷོ་སེར་ནུབ་དམར་བྱང་ལྗང་བར། དཱ་རི་ཀ་པ། དྲིལ་བུ་པ། ཕྲེང་

བ་རྣམས་ཀྱིས་བཤད་ཅིང༌། རྡོ་རྗེ་མཁའ་འགྲོའ་ིརྒྱུད་ལས་ཀྱང༌། ཕྱི་རོལ་ཤར་ནི་ཤིན་ཏུ་དཀར། །ལྷོ་ནི་སེར་ཞིང་ནུབ་

ནི་དམར། །བྱང་ནི་ལྗང་ཁུར་གསུངས་པ་སྟེ།1།ཞེས་གསུངས་ལ། ལང་ཀ་རྒྱལ་བཟང་གིས། རྡུལ་ཚོན་ཤར་དང་བྱང་དང་

ནི། །ནུབ་དང་ལྷོ་ཕྱོགས་ཉིད་དུ་ནི། །དེ་ལ་སོགས་པ་ཕྱོགས་ཀྱི་ཆ། །ཞལ་གྱི་མདོག་ཏུ་བྱ་བའོ། །དཀར་པོ་སྔོན་པོ་བསྲེས་

པའི་མདོག །དབུས་ཀྱི་ཆར་ནི་བྲི་བར་བྱ།2།ཅེས་ཤར་མཐིང་ཁ་སོགས་ཞལ་བཞིའི་ཁ་དོག་གིས་དབྱེ་བས་བྱ་བར་ཡང་

བཤད་དོ། །བདེ་ཆེན་འཁོར་ལོའ་ིསྣ་ཚོགས་པདྨ་ཕྱོགས་བཞི་དམར། མེ་རླུང་སེར། བདེན་བྲལ་ལྗང༌། དབང་ལྡན་ནག 

།ལྟེ་བའི་རང་མདོག་ལྗང་ཁུ་ཡིན་ཡང་སྟེང་ན་ཉི་མའི་དཀྱིལ་འཁོར་ཡོད་པས་དམར་པོ། གེ་སར་སེར་པོ། གྲི་གུག་གི་ཕྲེང་

བ་སྔོན་པོ། །ཐུགས་འཁོར་གྱི་རྩིབས་དང་མུ་ཁྱུད་དང་མུ་ཁྱུད་ཀྱི་རྡོ་རྗེའི་ཕྲེང་བ་དང་ཀ་བ་སྔོན་པོ། ཐུགས་འཁོར་གྱི་གཞི་

གསུང་འཁོར་གྱི་ལྟེ་བ་ཡིན་པས་རྩིབས་དང་མུ་ཁྱུད་ཀྱི་བར་སྟོང་རྣམས་དམར་པོ། གསུང་འཁོར་གྱི་རྩིབས་དང་མུ་ཁྱུད་

དང༌། དེའི་པདྨའི་ཕྲེང་བ་དང༌། ཀ་བ་རྣམས་དམར་པོ། གསུང་འཁོར་གྱི་འོག་གཞི་སྐུ་འཁོར་གྱི་ལྟེ་བ་ཡིན་པས་རྩིབས་སོ་

སོའ་ིབར་རྣམས་དཀར་པོ། སྐུ་འཁོར་གྱི་རྩིབས་དང༌། མུ་ཁྱུད་དང༌། དེའི་འཁོར་ལོའ་ིཕྲེང་བ་དང༌། ཀ་བ་རྣམས་དཀར་པོ། 

སྐུ་འཁོར་གྱི་འོག་གཞི་ནི། ཨ་བྷྱཱ་དང༌། ལང་ཀ་རྒྱལ་བཟང་གཉིས་ཀས་ཕྱོགས་མདོག་ཏུ་བཤད་པས། རྩིབས་སོ་སོའ་ིབར་

སྟོང་རྣམས་ཤར་དཀར་ལྷོ་སེར་ནུབ་དམར་བྱང་ལྗང་བའམ། ཤར་ནག །བྱང་ལྗང༌། ནུབ་དམར། ལྷོ་སེར་བར་བྱའོ། །བོད་

ཀྱི་བླ་མ་ཁ་ཅིག །སྐུ་འཁོར་གྱི་འོག་གཞི་དམ་ཚིག་འཁོར་ལོ་ཡིན་པས་སྐུ་འཁོར་གྱི་རྩིབས་ཀྱི་བར་རྣམས་ལྗང་ཁུའོ་ཞེས་སྨྲ་

བ་ནི་རྒྱུད་དང་རྒྱ་གཞུང་རྣམ་དག་གང་ནས་ཀྱང་མ་བཤད་ཅིང༌། སྒྲུབ་བྱེད་ལྟར་སྣང་འབའ་ཞིག་སྟེ། སྒོ་མཚམས་མ་རྣམས་

1  བཀའ་འགྱུར། དཔེ་བསྡུར་མ། དེབ། ༧༨ ཤོག ༢༣༥ ཕྲེང་། ༣

2  བསྟན་འགྱུར། དཔེ་བསྡུར་མ། དེབ། ༡༡ ཤོག ༢༡༨༨ ཕྲེང་། ༦

གང་ན་འཁོད་པའི་འོག་གཞི་ཡང༌། ལྗང་ཁུར་བྱ་དགོས་པར་འགྱུར་ཏེ། དམ་ཚིག་གི་འཁོར་ལོ་ཡིན་པས་སོ། །སྙིང་པོའ་ིརྣལ་

འབྱོར་མ་བཞི་དགོད་པའི་གནས་སེར་པོར་བྱ་དགོས་པར་འགྱུར་བ་སོགས་ཆེས་མང་ངོ་།།

ཕྱོགས་མདོག་ཀྱང་ཤར་དཀར་ལྷོ་སེར་ནུབ་དམར་བྱང་ལྗང་དབུས་ལྗང་ཞེས་འདོད་དགོས་པར་འགྱུར་རོ། །དེས་

ན་བདག་གི་བླ་མ་རྗེ་ཐམས་ཅད་མཁྱེན་པ་ནི་ཕྱོགས་དེ་གཏན་མི་བཞེད་དོ། །ཞིབ་པར་སྒྲུབ་ཐབས་ཀྱི་རྣམ་བཤད་འདོད་

འཇོའ་ིཕྱོགས་མདོག་འགྲོ་མཚམས་སོགས་གསུངས་པའི་སྐབས་ལས་ཤེས་པར་བྱའོ། །འདོད་སྣམ་དམར་པོ། ཕ་གུའི་གཞི་

དམར་པོ། རིན་པོ་ཆེ་ཟུར་གསུམ་དང་གྲུ་བཞི་ལ་སོགས་པས་སྤྲས་པ། དྲ་བ་དྲ་ཕྱེད་ཀྱི་གཞི་ནག་པོ། ཤར་བུ་དང་མདའ་

ཡབ་དཀར་པོ་ལ་གཞི་སྔོན་པོ་དང་ནག་པོ། རྟ་བབས་ཀྱི་ཀ་བ་དང་སྐྱོག་པོའ་ིནང་རྣམས་ཕྱོགས་མདོག །ཆ་ཆུང་ཕྱེད་པའི་

སྐྱོག་པོ་ལ་རིན་པོ་ཆེ་ལ་སོགས་པ་བྲི་ཞིང༌། རྣམ་པར་བཀྲ་བའི་བླ་རེ་དང་དོ་ཤལ་དང་དོ་ཤལ་ཕྱེད་པ་འཕྱང་བ། རྟ་བབས་

དཔངས་སུ་སྒོ་ཚད་གསུམ་མ་དང་གཅིག་མ་གཉིས་ཀ་ལ་སྣམ་བུ་བཅུ་གཅིག་གི་གསེར་སྣམ་སེར་པོ། རིན་པོ་ཆེ་ནི་ཕ་གུ་

བཞིན། རྨིག་པ་དང་ཝ་རཎྜ་དང་ཆུ་སྲིན་མཛེས་ཚོན། མུན་པ་ནག་པོ། ཤར་བུ་དང་མདའ་ཡབ་སྔར་བཞིན། མདའ་ཡབ་ཀྱི་

སྣམ་བུའི་དབུས་སུ་པད་ཟླའི་གདན་ལ་འཁོར་ལོ་སེར་པོ་རྩིབས་བཅུ་པ། དེའི་གཡས་གཡོན་དུ་ཆ་ཆུང་ཕྱེད་དུ་རི་དྭགས་

ཕོ་མོ་སེར་པོ། ཆ་ཆུང་གཅིག་ཏུ་མགྲིན་པ་དང་བཅས་པའི་གདོང་འགྲེང་ཞིང་མིག་འཁོར་ལོའ་ིརྩེར་བལྟ་བ། དེའི་མཇུག་

མའི་ཕྱི་ངོས་གཉིས་སུ་མདའ་ཡབ་གཉིས་གཉིས། སྣ་ཚོགས་རྡོ་རྗེ་རྭ་གསུམ་པ་ཡིན་ན། དབུས་རྭ་རང་རང་གི་ཕྱོགས་ཀྱི་

མདོག །གཡས་གཡོན་གྱི་རྭ་རྣམས་གློ་སོ་སོའ་ིདེ་བཞིན་གཤེགས་པའི་མདོག་ཏུ་བྱ་བར་ཕྲེང་བ་ལས་གསུངས་པས། ཤར་

ལ་མཚོན་ན་རྭ་དབུས་མ་དཀར་པོ། དེའི་ཁ་ནང་བལྟའི་གཡས་རྭ་ལྗང༌གཡོན་རྭ་སེར་བ། རྭ་ལྔ་པ་ཡིན་ན། གཡས་རྭ་ལྗང་

ཁུའི་ཕྱི་རོལ་ཅུང་ཟད་ཕག་ཏུ་སོང་བའི་རྭ་ནི་འོག་རྭ་སྟེ་ནུབ་ཀྱི་རྒྱལ་བའི་མདོག་དམར་པོ་དང༌། གཡོན་རྭ་སེར་པོའ་ིཕྱི་རོལ་

ཅུང་ཟད་ཕག་ཏུ་སོང་བའི་རྭ་ནི་སྟེང་རྭ་སྟེ། དབུས་ཀྱི་རྒྱལ་བའི་མདོག་མཐིང་ཀར་བྱ་ཞིང༌། དེས་ཕྱོགས་གསུམ་གྱི་རྭའི་

མདོག་ཀྱང་ཤེས་པར་བྱ་ལ། ལུགས་གཞན་ནས་ཕྱོགས་རེའི་རྭ་ཐམས་ཅད་ཕྱོགས་མདོག་ཏུ་བཤད་པ་ཡང་ཡོད་དོ། །པདྨའི་

ལྟེ་བ་ལྗང་ཁུ་འདབ་མ་སྣ་ཚོགས། འདབ་མ་དང་ལྟེ་བའི་བར་གྱི་རེ་ཁ་ནི་གེ་སར་མཚོན་པས་སེར་པོ། འདབ་མའི་གཞིའི་ཁ་

དོག་ནི་ཆོས་འབྱུང་ཡོད་པ་རྣམས་ལ་ཆོས་འབྱུང་གི་ནང་མཚོན་པས་དམར་པོ་ཤས་ཆེ་བའི་དཀར་པོ་དང༌། དེའི་ཕྱིའི་རེ་ཁ་

ནི་ཆོས་འབྱུང་གི་ཕྱི་མཚོན་པས་དཀར་པོར་བཤད་ཀྱང༌། འདིར་བདག་མདུན་གང་ལ་ཡང་ཆོས་འབྱུང་བསྒོམ་པ་མེད་ཅིང༌། 

སྣ་ཚོགས་པདྨའི་འོག་གཞི་རི་རབ་ཡིན་པས་དེའི་ཁ་དོག་དང་མཐུན་པར། ཤར་དཀར། ལྷོ་སྔོ་ནུབ་དམར་བྱང་སེར་བར་

བྱེད་དགོས་ལ། དེའི་རེ་ཁ་ནི་རྡོ་རྗེའི་ཁོར་ཡུག་གི་ཁོངས་སུ་གཏོགས་པར་འདོད་པའི་ལུགས་ཕྲེང་བར་བཀོད་པ་ལྟར་འདོད་



བདེ་མཆོག་ལཱུ་ཨི་པའི་དཀྱིལ་ཆོག 135

དགོས་པས་རྡོ་རྗེའི་ཁོར་ཡུག་ལ་བཀོད་པའི་རྡོ་རྗེའི་ཁ་དོག་དང་མཐུན་པར་བྱའོ།།

རྡོ་རྗེའི་ཁོར་ཡུག་གི་ཁ་དོག་སྣ་ཚོགས་པ་ལ། རྡོ་རྗེ་དཀར་ནག་སེར་བ་གང་རུང༌། ཡང་ན་བསྒོམས་པ་ལྟར་ཤར་

ཕྱོགས་ཀྱི་རྡོ་རྗེ་རྣམས་ནག་པོ། བྱང་གི་རྣམས་ལྗང་ཁུ། ནུབ་ཀྱི་རྣམས་དམར་པོ། ལྷོའ་ིརྣམས་སེར་པོར་བྱའོ། །འོད་ཕྲེང་

བར་ཁ་དོག་སྣ་ལྔ་པ་དེ་དང་རྡོ་རྭའི་བར་གྱི་རེ་ཁ་དཀར་པོ། འོད་ཕྲེང་གི་རྩེར་རེ་ཁ་མི་བྱ་སྟེ་འོད་ཟེར་འཕྲོ་བ་ལ་ཚད་མེད་

པའི་ཕྱིར་རོ་ཞེས་བཤད་དོ། །ཤེས་ཤིང་སྤྲོ་ན་རྟ་བབས་ཀྱི་གཡས་གཡོན་དུ་བུམ་པ་བཟང་པོ་ལས་སྐྱེས་པའི་དཔག་བསམ་

གྱི་ཤིང་ལ་རྒྱལ་སྲིད་རིན་པོ་ཆེ་སྣ་བདུན་ལ་སོགས་པ་དང༌། གཞལ་ཡས་ཁང་གི་རྒྱན་རྣམས་མངོན་རྟོགས་ལྟར་དགོད་དོ།།

གསུམ་པ་ཕྱག་རྒྱ་དགོད་པ་ནི། མངོན་བརྗོད་ལས། ཡི་གེའི་དཀྱིལ་འཁོར་དང་པོ་སྟེ། །གཉིས་པ་མཚན་མའི་

དཀྱིལ་འཁོར་ཡིན། །ལག་པའི་ཕྱག་རྒྱ་གསུམ་པ་སྟེ། །གཟུགས་བརྙན་དགོད་པ་བཞི་པའོ། །མེ་ཏོག་དགྲམ་པ་ལྔ་པ་

སྟེ། །དྲུག་པ་ཚོགས་ཀྱི་དཀྱིལ་འཁོར་རོ།1།ཞེས་གསུངས་པ་རྣམས་ལས། འདིར་ཕྱག་མཚན་དགོད་པ་བཤད་པར་བྱ་སྟེ། 

དབུས་སུ་རྡོ་རྗེ་སྔོན་པོ་དང་དམར་པོ། བདེ་ཆེན་གྱི་པད་འདབ་ལ་ཕྱོགས་བཞིར་གྲི་གུག་དང་མཚམས་བཞིར་ཐོད་པ་བདུད་

རྩི་ལྔས་གང་བ། འཁོར་ལོ་ཐམས་ཅད་ཀྱི་དབུས་སུ་གྲི་གུག །སྒོ་བཞི་དང་གྲྭ་བཞིར་རོ་གདན་ཕྱོགས་མདོག་ལ་གནས་

པའི་གྲི་གུག་སྟེ་ཐམས་ཅད་ཀྱང་འོད་ཟེར་གྱིས་མཛེས་པའོ། །དཱ་རི་ཀ་པས་འཁོར་ལོ་རྣམས་ལ་དཔའ་བོ་ཉེར་བཞིའི་མཚན་

མ་འཁོར་ལོ་དཀར་པོ། པདྨ་དམར་པོ། རྡོ་རྗེ་སྔོན་པོ་བརྒྱད་བརྒྱད་ཀྱང་དགོད་པར་བཤད་མོད་ཕྱག་ལེན་ལ་མི་མཛད་

དོ། །འདོད་སྣམ་ལ་རིག་མ་བཅུ་དྲུག་གི་མཚན་མ་བྱ་ཞིང༌། དེ་ནས་སློབ་དཔོན་གྱིས་རྡོ་རྗེ་གསོར་ཞིང་དྲིལ་བུ་དཀྲོལ་ནས་

དཀྱིལ་འཁོར་ལ་ལན་གསུམ་བསྐོར་ཏེ། ཆད་ལྷག་བརྟགས་ཏེ་ཆད་པ་བྲི་ལྷག་པ་དབྱི། མ་ཚང་བ་རྣམས་ཡི་གེ་བརྒྱ་པ་

བརྗོད་དེ་ཉེས་པ་སྦྱང༌། ཚོན་འཐོར་བ་རྣམས་རས་ལ་སོགས་པས་དབྱི་ཞིང༌། དཀྱིལ་འཁོར་གྱི་མཐའ་དྲི་བཟང་གིས་བྱུགས་

ཏེ། ཚོན་ལྷག་མ་ལ་ཡེ་ཐིག་གི་སྐབས་ལྟར་མཆོད་ཅིང་བསྟོད་ནས། ཨོཾ་ཨཱཿཧཱུཾ། བཛྲ་མུཿརྡུལ་ཚོན་གྱི་ཡེ་ཤེས་

པ་ནམ་མཁར་བཞུགས་པའི་ཧེ་རུ་ཀ་ལ་སོགས་པ་ལྔའི་ཐུགས་ཀར་གཤེགས་པར་གྱུར་པར་མོས་པ་

བྱས་ལ། ཚོན་ལྷག་མ་གནས་ཇི་ལྟ་བར་བཞག་གོ །གསུམ་པ་བགེགས་བཟློག་པའི་ཐབས་ནི། རྡོ་རྗེ་འཆང་ཆེན་པོའ་ིལམ་

གྱི་རིམ་པར་གསུངས་པ་ལས་ཤེས་པར་བྱའོ།།

གཉིས་པ་བུམ་པ་དགོད་ཅིང་དཀྱིལ་འཁོར་བརྒྱན་པ་ནི། སྔར་ལྷག་གནས་བྱས་པའི་བུམ་པ་རྣམས་སྤོས་

ཀྱིས་སྣ་དྲངས་ཤིང་རོལ་མོ་སྣ་ཚོགས་པ་དང་བཅས་ཏེ་དཀྱིལ་འཁོར་ལ་ལན་གསུམ་གཡོན་དུ་བསྐོར་ལ། རྣམ་རྒྱལ་ཁ་

1  བཀའ་འགྱུར། དཔེ་བསྡུར་མ། དེབ། ༧༧ ཤོག ༩༤༥ ཕྲེང་། ༡

ནང་བལྟའི་དབང་དུ་བྱས་པའི་ཤར་སྒོའ་ིགཡས་ལ་སོགས་པར་སྔར་བཤད་པ་ལྟར་དགོད། ཁྲུས་བུམ་ཡོད་ནའང་ཕྱི་རོལ་

དུ་བཞག །མཆོད་པའི་ཡོ་བྱད་གདུགས་དང་རྒྱལ་མཚན་དང་བ་དན་དང་དྲིལ་བུ་དང་བཅས་པའི་རྔ་ཡབ་དང༌གང་བུམ་

དང༌རུས་རྒྱན་དང༌། ལྷ་རེ་རེ་ལ་ཉེར་སྤྱོད་ཚང་བ་རེའམ། དེ་མ་འབྱོར་ནའང་མཆོད་པ་རེ་རེ་ཞིང་བཅུ་ལས་མི་ཉུང་བ་དང༌། 

ལྷ་ཐམས་ཅད་ལ་གོས་ཟུང་སྦྱར་བ་རེའམ། མ་འབྱོར་ན་ཐུན་མོང་དུ་གཅིག །འབྱོར་ན་ཞུན་ཆེན་གྱི་མར་མེ་བརྒྱ་ལ་སོགས་

པ་ཁྱད་པར་གྱི་མཆོད་པ་དང་བཅས་པ་ཐམས་ཅད་ལ། ཧཱུཾ། དང་གཙོ་བོའ་ིསྔགས་བཟླས་ཤིང༌། ཨོཾ་བཛྲ་སྥ་ར་ཎ་ཁཾ། 

ཞེས་བརྗོད་དེ་གཡོན་སྐོར་དུ་བཤམས། ནང་མཆོད་དང༌། འཇིག་རྟེན་དང་འཇིག་རྟེན་ལས་འདས་པའི་གཏོར་མ་ཤ་ལ་

སོགས་པས་བརྒྱན་པ་གཉིས་དང༌། ཕྱི་རོལ་པའི་གཏོར་མ་ཆེན་པོ་གཅིག་ལ་སོགས་པ་ཡང་བཤམ་མོ།།

གསུམ་པ་བསྒྲུབས་ཤིང་མཆོད་ནས་དབང་བསྐུར་བ་ལ་གསུམ། དཀྱིལ་འཁོར་བསྒྲུབ་པ། དཀྱིལ་འཁོར་མཆོད་

པ། དབང་བསྐུར་བའོ། །དང་པོ་ནི། བོད་ཀྱི་བླ་མ་སྔ་མ་མང་པོས་བདེ་མཆོག་ཞལ་ལྷོ་ལ་གཟིགས་པའི་ཕྱིར་དཀྱིལ་འཁོར་

བསྒྲུབ་པ་དང་སློབ་མ་གཞུག་པ་སོགས་ཕལ་ཆེར་ལྷོ་སྒོ་ནས་བྱེད་པར་འདོད་དོ། །དེ་ནི་བདེ་མཆོག་ཞལ་ལྷོ་ལ་གཟིགས་

ཞེས་པའི་ལྷོ་དང་དཀྱིལ་འཁོར་གྱི་ལྷོ་སྒོ་ཅེས་པའི་ལྷོ་གཉིས་དོན་གཅིག་ཏུ་བཟུང་བའི་ནོར་བ་ཆེན་པོ་སྟེ། རྡོ་རྗེ་འཆང་ཆེན་

པོའ་ིལམ་རིམ་དུ་ཟུར་ཙམ་གསུངས་པ་ལྟར། བདེ་མཆོག་ཞལ་ལྷོ་ལ་གཟིགས་ཞེས་པའི་ལྷོ་ནི་གཤིན་རྗེ་གནས་པའི་ཕྱོགས་

ལ་གསུངས་པས་ཕྱིའི་དབང་དུ་བྱས་ལ། དེ་ཡང་རི་རབ་ཀྱི་སྟེང་ན་བཞུགས་པའི་དབང་དུ་བྱས་པ་ཡིན་ཞིང༌། གཙོ་བོའ་ི

མདུན་ཞལ་གྱི་ཐད་ཀྱི་སྒོ་ཤར་སྒོར་མ་བྱས་ན་གཙོ་བོའ་ིམདུན་གྱི་པད་འདབ་ལ་གཟུགས་ཅན་མ་འགོད་དགོས་པར་འགྱུར་

ཞིང༌། བྲིས་སྐུ་སོགས་ལ་གཙོ་བོའ་ིདབུ་འཕྲེད་ལ་བསྟན་ནས་འབྲི་དགོས་པའམ། ཡང་ན་གཙོ་བོའ་ིམདུན་ཕྱོགས་ཀྱི་གཞལ་

ཡས་ཁང་གི་ཕྱོགས་མདོག་སེར་པོར་བྱེད་དགོས་པར་འགྱུར་རོ། །དེས་ན་བདག་ཉིད་དཀྱིལ་འཁོར་གྱི་ཤར་སྒོའ་ིཕྱོགས་

སུ་གཙོ་བོ་ལ་མངོན་དུ་ཕྱོགས་པས་འདུག་སྟེ། བདག་བསྐྱེད་རྣལ་འབྱོར་བཞི་རྫོགས་པ་བཟླས་པ་དང་བཅས་པའི་མཐར་

ཉེར་བསྡུ་བྱས་ཏེ། རང་ཕྱག་གཉིས་པའི་ང་རྒྱལ་གྱིས་ཀུ་ཤ་སྔོ་ལྗང་རྩ་བ་དང་རྩེ་མོ་མ་ཉམས་པ་གཉིས་གཉིས་གཤིབས་པ་

རྣམས། ཁཎྜ་རོ་ཧི་དང་ལས་བུམ་གྱི་ཆུས་བསངས་ནས། ཧཱུཾ་ལས་སྐྱེས་པའི་ཀུ་ཤ་རྣམས་སུ་གྱུར་པར་བསམ་ལ། ཨོཾ་ཀུ་

ཤ་འདི་ནི་གཙང་ཞིང་དགེ །ཚངས་པའི་ལྷ་རྣམས་དག་བྱེད་ཡིན། །དཀོན་མཆོག་གསུམ་པོ་མཉེས་

བྱེད་པ། །ས་ལས་སྐྱེས་པའི་འདབ་མའི་སྙིང༌། །བདག་གི་བགེགས་རྣམས་ཐམས་ཅད་ནི། །ཞི་དང་

བཀྲ་ཤིས་མཛད་དུ་གསོལ་སྭཱཧཱ། ཞེས་བརྗོད་ལ་ཀུ་ཤ་སྔ་མའི་རྩེ་མོས་ཕྱི་མའི་རྩ་བ་ནོན་པ་བྱས་ཏེ། ཕྱོགས་གཡོན་

སྐོར་དང་མཚམས་གཡས་སྐོར་དུ་དཀྱིལ་འཁོར་གྱི་མཐའ་ལ་དགོད་པར་བྱའོ།།

དེ་ནས་སྦྱང་བ་བྱ་བ་ནི། གཏོར་མ་གསུམ། ཁཎྜ་རོ་ཧིས་བསང༌། སྭ་བྷཱ་ཝས་སྦྱངས། ཨ་ཀཱ་རོ་ལན་གསུམ་

གྱིས་བྱིན་གྱིས་བརླབ། ཨོཾ་སརྦ་བིགྷྣཱན་ན་མཿསརྦ་ཏ་ཐཱ་ག་ཏ་བྷྱོ། བི་ཤཱ་མུ་གེ་བྷྱཿསརྦ་ཏད་ཁཾ་ཨུད་ག་

ཏེ།སྥ་ར་ཎ་ཨི་མཾ་ག་ག་ན་ཁཾ། གྲྀ་ཧྞེ་དཾ་བ་ལིཾ་ཏ་ཡེ་སྭཱཧཱ། ཞེས་པ་ཚར་རེ་དང་གཏོར་མ་རེ་དཀྱིལ་འཁོར་ལ་

ཕྱིར་བསྐོར་ལ་བཏང༌། དེ་ནས་ཆང་བུ་དང་ཏིང་ལོ་སྦྲགས་པ་ཆ་རེས་དཀྱིལ་འཁོར་ལ་བསྐོར་བ་དང་མཉམ་དུ་ཞལ་བཞི་

པའི་སྔགས་རེ་བརྗོད་པ་ལན་གསུམ་བྱ། དེ་ནས་དེ་དག་ཕྱི་རོལ་ཏུ་དོར་ཞིང༌རྡོ་རྗེ་གསོར་ཞིང་དྲིལ་བུ་གསིལ་ཏེ། གང་

དག་དཀྱིལ་འཁོར་ཆེན་པོ་ལ་གནས་ཤིང་བདག་དང་སློབ་མར་བཅས་པ་དཀྱིལ་འཁོར་དུ་འཇུག་

པར་བྱེད་པ་ལ་བར་དུ་གཅོད་པའི་བགེགས་ཀྱི་ཚོགས་ཐམས་ཅད་མཆོད་སྦྱིན་གྱི་གཏོར་མ་འདིས་

ཚིམ་པར་གྱིས་ལ། གནོད་པ་དང་གདུག་པའི་སེམས་ཞི་ཞིང༌ཞི་བ་དང་ཕན་པའི་སེམས་དང་ལྡན་

པས་རང་རང་སོ་སོའ་ིགནས་སུ་སོངས་ཤིག །ཅེས་བརྗོད་དེ། ཞལ་བཞི་པའི་སྔགས་བཟླས། གུ་གུལ་གྱི་དུ་བས་

བདུག །ཡུངས་ཀར་གྱིས་བྲབ་པར་བྱའོ།།

དེ་ནས་དཀྱིལ་འཁོར་གྱི་གཟུགས་བརྙན་མེ་ལོང་ལ་འཆར་དུ་བཅུག་ལ། ཇི་ལྟར་བལྟམས་པ་སོགས་ཀྱི་

ཚིགས་སུ་བཅད་པ་སྔགས་དང་བཅས་པ་བརྗོད་དེ། དཀྱིལ་འཁོར་ལ་ཁྲུས་གསོལ་ལ་མ་དག་པའི་དྲི་མ་སྦྱང་ངོ་། །དེ་ནས་

དཀྱིལ་འཁོར་ལ་ལས་བུམ་གྱིས་བསངས་ལ། ཨོཾ་ཁཎྜ་རོ་ཧི་ཧུཾ་ཧཱུཾ་ཕཊ། ཧེ་དཀར་པོ། རུ་དམར་པོ། ཀ་མཐིང་

ཁ་སྟེ། དེ་གསུམ་གྱི་དོན་རང་བཞིན་གྱིས་གྲུབ་པའི་རྒྱུ་དང༌། བརྗོད་པ་དང་བྲལ་བ་དང༌། གང་དུ་

ཡང་མི་གནས་པ་ཉིད་དོ། །ཨོཾ་སྭ་བྷཱ་ཝ་ཤུདྡྷཿསརྦ་དྷརྨཱཿསྭ་བྷཱ་ཝ་ཤུདྡྷོ྅ཧཾ། དཀྱིལ་འཁོར་རང་བཞིན་

གྱིས་རྣམ་པར་དག་པས་གཟུང་བ་དང་འཛིན་པས་སྟོང་པའི་སྟོང་པ་ཉིད་དུ་གྱུར། ཡི་གེ་གསུམ་

ཡོངས་སུ་གྱུར་པ་ལས། ཨོཾ་དཀར་པོ། ཨཱཿདམར་པོ། ཧཱུཾ་སྔོན་པོ་གསུམ་སྟེང་ནས་སྟེང་དུ་བརྩེགས་

པར་གྱུར། དེ་ལས་རིམ་པ་བཞིན་སྐུ་གསུང་ཐུགས་ཀྱི་འཁོར་ལོའ་ིལྷ་ཚོགས་རྣམས་སྤྲོས། འགྲོ་བ་

ཐམས་ཅད་འཁོར་ལོ་གསུམ་གྱི་ལྷ་ཚོགས་སུ་གྱུར་ཏེ་སྙོམས་པར་ཞུགས་པས་བྱང་ཆུབ་ཀྱི་སེམས་

སུ་ཞུ་སྟེ་ཨོཾ་ཨཱཿཧཱུཾ་ལ་རིམ་པ་བཞིན་དུ་ཐིམ་ཞིང༌། ཨོཾ་ཡང་ཨཱཿལ། ཨཱ་ཡང་ཧཱུཾ་ལ་ཐིམ། ཧཱུཾ་གི་ཞབས་

ཀྱུ་ཨུ་ནི་ཧ་ལ། ཧ་ནི་ཧའི་མགོ་བོ་ལ། དེ་ཟླ་ཚེས་ལ། དེ་ཐིག་ལེ་ལ། དེ་ནཱ་ད་ལ་ཐིམ་ཞིང༌། ནཱ་ད་

ཡང་སྐྲའི་རྩེ་མོ་བརྒྱ་སྟོང་གི་ཆའི་ཚད་ཙམ་དུ་གནས་པར་གྱུར། ཨོཾ་ཤཱུ་ནྱ་ཏཱ་ཛྙཱ་ན་བཛྲ་སྭ་བྷཱ་ཝ་

ཨཱཏྨ་ཀོ྅ཧཾ། ནཱ་ད་ཡང་མི་དམིགས་པའི་ཕྱིར་ཐམས་ཅད་སྟོང་པ་ཉིད་དུ་གྱུར། སྟོང་པའི་ངང་ལས་

ཡཾ་སྔོན་པོ་ཡོངས་སུ་གྱུར་པ་ལས་རླུང་གི་དཀྱིལ་འཁོར་ཁ་དོག་སྔོན་པོ། ཞེས་པ་ནས། གེ་སར་སེར་

བ། སྣ་ཚོགས་པདྨ་ཆུང་ངུའི་དབུས་སུ་མཚན་སོ་གཉིས་ཀྱི་ངོ་བོ། ཞེས་པའི་བར་མངོན་རྟོགས་ལྟར་ལ། 

ཨ་ཨཱ་ཞེས་པ་ནས། ཟླ་བ་དབྱངས་གསལ་ཧཱུཾ་དང་བཅས་པ་ཡོངས་སུ་གྱུར་པ་ལས། ཞེས་པའི་བར་བུམ་

བསྐྱེད་ལྟར་བྱས་ནས། རྟེན་དང་བརྟེན་པར་བཅས་པའི་དཀྱིལ་འཁོར་ཐམས་ཅད་དུས་གཅིག་ཏུ་གྲུབ་

བ་ནི། ཆོས་ཀྱི་དབྱིངས་ཀྱི་ཡེ་ཤེས་ཏེ། དེ་ཡང་ཁང་པ་བརྩེགས་པའི་གཞལ་ཡས་ཁང་གྲུ་བཞི་

སྒོ་བཞི་པ། ཞེས་པ་ནས། འཁོར་གྱི་ལྷ་ཐམས་ཅད་ཀྱང་དཔྲལ་བར་རྡོ་རྗེའི་ཕྲེང་བ་འཛིན་པ། ཞེས་

པའི་བར་མངོན་རྟོགས་བཞིན་ནོ།།

ནམ་མཁར་བཏེག་པའི་སྟ་གོན་གྱི་དཀྱིལ་འཁོར་སྤྱན་དྲངས། ཨོཾ་ཤྲཱི་ཧེ་རུ་ཀ་ཨརྒྷཾ་པྲ་ཏཱི་

ཙྪ་ཧཱུཾ་སྭཱཧཱ། ཞེས་སོགས་ཀྱིས་ཆུ་གཉིས་ཉེར་སྤྱོད་རོལ་མོ་དང་བཅས་པས་མཆོད། ཨོཾ་བཛྲ་ཨཾ་ཀུ་ཤ་ཛཿ སོགས་

བརྗོད་ཅིང༌། སྟ་གོན་གྱི་དཀྱིལ་འཁོར་རྟེན་དང་བརྟེན་པར་བཅས་པ་རང་རང་གི་དམ་ཚིག་པ་དང་

གཉིས་སུ་མེད་པར་གྱུར། ཕུང་ཁམས་སྐྱེ་མཆེད་བྱིན་བརླབས་དང་གོ་བགོ་བ་སྟ་གོན་ལྟར་བྱའོ། །ཕཻཾ་ཡེ་ཤེས་

པའི་དཀྱིལ་འཁོར་རྟེན་དང་བརྟེན་པར་བཅས་པ་སྤྱན་དྲངས། ཁཎྜ་རོ་ཧི་དང་ལས་བུམ་གྱི་ཆུས་ཕྱི་འབྲང་

གི་བགེགས་བསྐྲད་སྔར་ལྟར་མཆོད། ཡེ་ཤེས་པའི་དཀྱིལ་འཁོར་རྟེན་དང་བརྟེན་པར་བཅས་པ་རང་དང་

གཙོ་བོ་ཐ་མི་དད་པའི་སྤྱི་གཙུག་ནས་ཞུགས། སྙིང་ཁར་ཆགས་པ་ཆེན་པོའ་ིམེས་ཞུ་བའི་བྱང་ཆུབ་

ཀྱི་སེམས་རྡོ་རྗེའི་ལམ་ནས་ཡུམ་གྱི་པདྨར་བབ་པ་ཡོངས་སུ་གྱུར་པ་ལས་དཔལ་འཁོར་ལོ་བདེ་

མཆོག་ལྷ་དྲུག་ཅུ་རྩ་གཉིས་ཀྱི་རྟེན་དང་བརྟེན་པར་བཅས་པའི་དཀྱིལ་འཁོར་ཡོངས་སུ་རྫོགས་

པར་གྱུར་ནས་ཡུམ་གྱི་པདྨ་ནས་འཕྲོས། ཨོཾ་བཛྲ་ཨཾ་ཀུ་ཤ་ཛཿ སོགས་བརྗོད། རང་རང་གི་དམ་ཚིག་

པ་རྣམས་དང་གཉིས་སུ་མེད་པར་གྱུར། ཕཻཾ། ལྷ་ཐམས་ཅད་ཀྱི་ཐུགས་ཀར་ཉི་གདན་ལ་གནས་པའི་

ཧཱུཾ་ཡིག་གི་འོད་ཟེར་གྱིས་དབང་གི་ལྷ་རྣམས་མདུན་གྱི་ནམ་མཁར་སྤྱན་དྲངས། སྔར་ལྟར་མཆོད། དེ་

བཞིན་གཤེགས་པ་ཐམས་ཅད་ཀྱིས་མངོན་པར་དབང་བསྐུར་དུ་གསོལ། ཞེས་པ་ནས། དམ་ཚིག་

འཁོར་ལོའ་ིལྷ་རྣམས་ལ་དོན་གྲུབ་ཀྱིས་དབུ་བརྒྱན་པར་གྱུར། ཅེས་པའི་བར་མངོན་རྟོགས་ལྟར་རོ།།

གཉིས་པ་དཀྱིལ་འཁོར་མཆོད་པ་ནི། མཆོད་པ་རྣམས་བསང་སྦྱངས་བསྐྱེད་ནས། ཆུ་བཞི་ཉེར་སྤྱོད་རོལ་

མོ་དང་བཅས་པ་དང༌། རིག་མ་བཅུ་དྲུག །འདོད་ཡོན་ལྔ། གདུགས་རྒྱལ་མཚན་བ་དན་བླ་རེ། རྒྱལ་སྲིད་སྣ་བདུན། ནང་

མཆོད། གསང་མཆོད། དེ་ཁོ་ན་ཉིད་ཀྱི་མཆོད་པ་རྣམས་མཆོད་ཕྲེང་ལྟར་བྱའོ། །དེ་ནས་ལྷ་རང་རང་གི་སྔགས་ནས་རྐང་

བརྒྱད་ཀྱི་བར་དང༌། དཔལ་ལྡན་ཆོས་ཀྱི་གྲགས་པས་མཛད་པའི་བསྟོད་པ་རྒྱུན་ཆགས་སོགས་རྒྱས་བསྡུས་གང་ཡང་རུང་

བས་བསྟོད་པར་བྱའོ། །དེ་ནས་ཤར་སྒོ་ན་གནས་པའི་དཀྱིལ་འཁོར་གྱི་ལྷ་སོ་སོའ་ིམཚན་མ་ལ་ལག་པའི་རྡོ་རྗེས་རེག་ལ། 

དཔལ་ཧེ་རུ་ཀ་ཡབ་ཡུམ་ནས་དཔལ་གཤིན་རྗེ་འཇོམས་མའི་བར་འཁོར་ལོ་ལྔའི་ལྷ་ཐམས་ཅད་ཀྱི་

ཞབས་ལ་འཇུས་པར་གྱུར། བར་བསམས་ལ་བྱིན་གྱིས་བརླབས་པར་བསྒོམས་ཏེ། དེ་ལ་དྲུག་ཡོད་པའི་དང་པོ་ལྷ་

རང་རང་གི་སྔགས་ཀྱིས་བྱིན་གྱིས་རློབ་པ་ནི། གཙོ་བོ་ཡབ་ཡུམ་ནས་གཤིན་རྗེ་འཇོམས་མའི་བར་ལྷ་རང་རང་གི་སྙིང་པོ། 

ཨོཾ་ཧྲཱིཿཧ་ཧ་ཧུཾ་ཧཱུཾ་ཕཊ། ཅེས་པ་ནས། ཨོཾ་ཡ་མ་མ་ཐཱ་ནཱི་ཧུཾ་ཧཱུཾ་ཕཊ། ཅེས་པའི་བར་དང༌། ཐོད་པ་བཞི་ལ་རིམ་

པ་ལྟར། ཨོཾ་ཨཱཿཧཱུཾ། ཞེས་བཞི་བརྗོད་དོ།།

གཉིས་པ་སངས་རྒྱས་མཁའ་འགྲོའ་ིསྔགས་ཀྱིས་བྱིན་གྱིས་བརླབ་པ་ནི། ཨོཾ་སརྦ་བུདྡྷ་ཌཱ་ཀི་ནཱི་ཡེ་བཛྲ་

ཝརྞ་ནཱི་ཡེ་ཧུཾ་ཧཱུཾ་ཕཊ་སྭཱཧཱ། ཞེས་བརྗོད་དོ། །གསུམ་པ་སྒོ་མ་བཞིའི་སྔགས་ཀྱིས་བྱིན་གྱིས་བརླབ་པ་ནི། ཨོཾ་ཀཱ་ཀ་སྱ་

ཧུཾ་ཧཱུཾ་ཕཊ། ཅེས་པ་ནས། ཨོཾ་ཤཱུ་ཀ་རཱ་སྱ་ཧུཾ་ཧཱུཾ་ཕཊ། ཅེས་པའི་བར་བརྗོད་དོ། །བཞི་པ་ཨཱ་ལིས་བྱིན་གྱིས་བརླབ་པ་

ནི། ཨོཾ་ཨ་ཨཱ། ཞེས་པ་ནས། ཨཾ་ཨཿསྭཱཧཱ། ཞེས་པའི་བར་ཨ་ལི་བཅུ་དྲུག་བརྗོད་དོ།།

ལྔ་པ་ཀཱ་ལིས་བྱིན་གྱིས་བརླབ་པ་ནི། ཨོཾ་ཀ་ཁ་ག་གྷ་ང༌། ཞེས་པ་ནས། ཤ་ཥ་ས་ཧ་ཀྵ་སྭཱཧཱ། ཞེས་

པའི་བར་བརྗོད་དོ། །དྲུག་པ་ཡི་གེ་བརྒྱ་པས་བྱིན་གྱིས་བརླབ་པ་ནི། རྒྱུད་ལས། རང་མིང་བརྗོད་པའི་གསང་སྔགས་ཀྱི། །ཡི་

གེ་བརྒྱ་པས་བྱིན་གྱིས་བརླབ།1།ཅེས་གསུངས་པས། ཨོཾ་བཛྲ་ཧེ་རུ་ཀ་ས་མ་ཡ། མ་ནུ་པཱ་ལ་ཡ། ཧེ་རུ་ཀ་ཏྭེ་

ནོ་པ་ཏི་ཥྛ། དྲྀ་ཌྷོ་མེ་བྷཱ་ཝ། སུ་ཏོ་ཥྱོ་མེ་བྷཱ་ཝ། སུ་པོ་ཥྱོ་མེ་བྷཱ་ཝ། ཨ་ནུ་རཀྟོ་མེ་བྷཱ་ཝ། སརྦ་སིདྡྷི་

མྨེ་པྲ་ཡཙྪ་སརྦ་ཀརྨཿསུ་ཙ་མེ། ཙིཏྟཾ་ཤྲཱི་ཡཿཀུ་རུ་ཧཱུཾ། ཧ་ཧ་ཧ་ཧ་ཧོཿབྷ་ག་ཝཱན། བཛྲ་ཧེ་རུ་ཀ་མཱ་མེ་

མུཉྩ། ཧེ་རུ་ཀ་2བྷཱ་ཝ། མཧཱ་ས་མ་ཡ་སཏྭ་ཨཱཿཧཱུཾ་ཕཊ། ཅེས་པས་གཙོ་བོ་དང༌། དེ་བཞིན་དུ། ཧེ་རུ་ཀ་ཞེས་པའི་

གནས་སུ་ཡུམ་ནས་གཤིན་རྗེ་འཇོམས་མའི་བར་གྱི་ལྷ་རྣམས་ཀྱི་མཚན་སྔགས་རིམ་པ་བཞིན། བཛྲ་བཱ་ར་ཧི་དང༌། ཌཱ་

ཀི་ནཱི་དང༌། ལཱ་མ་དང༌། ཁཎྜ་རོ་ཧི་དང༌། རཱུ་པི་ཎི་ཡེ་དང༌། ཁཎྜ་ཀ་པཱ་ལ་དང༌། པྲ་ཙཎྜི་དང༌། མཧཱ་

ཀངྒ་ལ་དང༌། ཙཎྜི་ཨཀྵི་དང༌། ཀངྐ་ལ་དང༌། པྲ་བྷཱ་ཝ་ཏི་དང༌། བི་ཀ་ཊ་དཾཥྚི་ཎ་དང༌། མཧཱ་ནཱ་སེ་

1  བཀའ་འགྱུར། དཔེ་བསྡུར་མ། དེབ། ༨༢ ཤོག ༡༡༡ ཕྲེང་། ༡༦ 

2  ཞོལ། ཤོག ༣༡ ན ༥། གཙང་། ཤོག ༢༤ ན ༤ ཧེ་རུ་ཀོ་

དང༌། བཻ་རི་ཎ་དང༌། བཱི་ར་མ་ཏཱི་དང༌། ཨ་མི་ཏ་བྷཱ་ཝ་དང༌། ཁརྦ་རི་དང༌། བཛྲ་པྲ་བྷཱ་ཝ་དང༌། ལཾ་

ཀེ་ཤྭ་རི་དང༌། བཛྲ་དེ་ཧ་དང༌། དྲུ་མ་ཙྪ་དང༌། ཨངྐུ་རི་དང༌། ཨཻ་ར་བ་ཏི་དང༌། བཛྲ་ཛཱ་ཊ་ལ་དང༌། 

མཧཱ་བྷཻ་ར་བཱི་དང༌། མཧཱ་བཱི་ར་དང༌། བཱ་ཡུ་བེ་གེ་དང༌། བཛྲ་ཧཱུཾ་ཀཱ་ར་དང༌། སུ་རཱ་བྷ་ཀྵི་དང༌། སུ་བྷ་

དྲ་དང༌། ཤྱཱ་མ་དེ་ཝཱི་དང༌། བཛྲ་བྷ་དྲ་དང༌། སུ་བྷ་དྲེ་དང༌། མཧཱ་བཻྷ་ར་བ་དང༌། ཧ་ཡ་ཀརྞ་དང༌། བི་

རུ་པཱཀྵི་དང༌། ཁ་གཱ་ན་ནེ་དང༌། མཧཱ་བ་ལ་དང༌། ཙཀྲ་བེ་ཀེ་དང༌། རཏྣ་བཛྲ་དང། ཁཎྜ་རོ་ཧི་དང༌། 

ཧ་ཡ་གྲཱྀ་བ་དང༌། ཤཽཎྜི་ནཱི་དང༌། ཨ་ཀཱ་ཤ་གརྦྷ་དང༌། ཙཀྲ་ཝརྨི་ཎཱི་དང༌། ཤྲཱི་ཧེ་རུ་ཀ་དང༌། སུ་བཱི་རི་

དང། པདྨ་ནིེ་ཤྭ་ར་དང༌། མཧཱ་བ་ལེ་དང༌། བཻ་རོ་ཙ་ན་དང༌། ཙཀྲ་ཝརྟྟི་ནཱི་དང། བཛྲ་སཏྭ་དང༌། མཧཱ་

བཱིརྱི་དང༌། ཀཱ་ཀ་སྱེ་དང༌། ཨུ་ལཱུ་ཀ་སྱེ་དང༌། ཤྭཱ་ནཱ་སྱེ་དང༌། ཤཱུ་ཀ་རཱ་སྱེ་དང༌། ཡ་མ་དཱ་ཌྷཱི་དང༌། 

ཡ་མ་དཱུ་ཏཱི་དང༌། ཡ་མ་དཾ་ཥྚི་ཎཱི་དང༌། ཡ་མ་མ་ཐ་ནཱི། ཞེས་པའི་བར་མཚན་སྔགས་དྲུག་ཅུ་རྩ་གཅིག་བཅུག་ལ་

སྔར་བཞིན་ཡིག་བརྒྱ་བརྗོད་དེ་བྱིན་གྱིས་བརླབ་བོ། འདི་ཡང་ཕུན་སུམ་ཚོགས་པའི་ཡན་ལག་ཡིན་གྱི། ཨ་བྷྱཱ་ལ་སོགས་

པས་མ་བཤད་པ་ལྟར་མ་བྱས་ཀྱང་ཆོ་ག་ཆད་པའི་སྐྱོན་མེད་དོ་ཞེས་རྗེ་རིན་པོ་ཆེ་གསུང་ངོ་།།

དེ་ནས་ནང་མཆོད་ཀྱང་བྱིན་གྱིས་བརླབས་ལ་ཕུལ། དེ་ནས་ནང་དུ་གཏོར་མ་གཉིས་སྒྲུབ་ཐབས་ལྟར་བྱས་

ལ། དཀྱིལ་འཁོར་གྱི་ཁང་པའི་ཕྱིར་སོང་སྟེ། ཕྱི་རོལ་པའི་གཏོར་མ་སྔར་ས་ཆོག་གི་བདེ་གཤེགས་ས་བསླང་གི་སྐབས་

སུ་བཤད་པའི་འཇིག་རྟེན་པའི་གཏོར་མ་ལྟར་བྱས་ལ། རྐང་ལག་བཀྲུས་ཙོག་བུར་འདུག་ཅིང་སྨྲ་བ་བཅད་ནས། ལག་པ་

གཡོན་པར་ཆུ་གཙང་མ་བཟུང་བ་ལ། གཡས་པའི་གུང་མོ་དང་མིང་མེད་བཀུག་པས་ཆུ་བླངས་ཏེ། ཁ་རྣ་མིག་སྣ་ཁ་ལག་

སྟེ་མགོའ་ིརིམ་པས་གནས་དེ་དག་ཏུ་ལན་གཉིས་སམ་གསུམ་རེག་པའི་ཉེ་རེག་བྱས་ལ། སློབ་དཔོན་གྱིས་རྟིང་མནན་ནས་

རྡོ་རྗེ་གསོར་དྲིལ་བུ་གསིལ། ཞལ་བཞི་པའི་སྔགས་བརྗོད་ཅིང་ནང་དུ་འོངས་ཏེ། རང་ཉིད་སྐད་ཅིག་གིས་ཧཱུཾ་མཛད་

སྔོན་པོ་ཞལ་གཅིག་ཕྱག་གཉིས་ཀྱིས་ཧཱུཾ་མཛད་ཀྱི་ཕྱག་རྒྱ་འཆིང་བ་གཡོན་བརྐྱངས་ཀྱིས་བཞུགས་

པ། རྡོ་རྗེ་ཤུགས་ཀྱིས་འཇུག་པས་དཀྱིལ་འཁོར་གྱི་ནང་དུ་ཐོགས་པ་མེད་པར་ཞུགས་པར་གྱུར། 

ཧཱུཾ་ཞེས་བརྗོད་ཅིང་རྩིག་པ་བཏེགས་པའི་འོག་ནས་འཛུལ་ཏེ་ཞུགས་ནས། ལྷ་སྣམ་གྱི་སྟེང་ནས་སྐོར་བ་བྱས་པར་མོས་

ལ། རྡོ་རྗེ་གསོར་དྲིལ་བུ་གསིལ་བ་ལ་བརྩོན་པས་ཞལ་བཞི་པའི་སྔགས་བཟླས་ཤིང་སློབ་མ་དང་ལྷན་ཅིག་དཀྱིལ་འཁོར་

ལ་གཡོན་ཕྱོགས་ནས་ལན་གསུམ་བསྐོར་ཏེ། ཨོཾ་མཆོག་ཏུ་བདེ་བའི་སེམས་ནི་རོལ་པར་ལྡན། །སྒེག་པའི་

ཕྱག་གིས་བཅོམ་ལྡན་འདས་ལ་འཁྲིལ། །ཛཿཧཱུཾ་བཾ་ཧོཿཧི་ཧི་ཧི་ཧི་ཧི། མགོན་པོ་སྙིམ་པའི་མེ་ཏོག་

བཞེས་སུ་གསོལ། ཞེས་མེ་ཏོག་གི་ཕྲེང་བ་གཙོ་བོའ་ིདབུ་ལ་ཤར་སྒོ་ནས་ཕུལ་ནས་གཡོན་སྐོར་གྱིས་ནུབ་ཏུ་སོང་སྟེ། 

རྐང་པ་གཡོན་བརྐྱངས་དང་ལག་པ་གཉིས་ཧཱུཾ་མཛད་ཀྱི་ཕྱག་རྒྱ་བྱས་ལ། ཨོཾ་བཛྲོད་གྷ་ཊ་ས་མ་ཡ་པྲ་བེ་ཤཱ་ཡ་ཧཱུཾ། 

ཞེས་བརྗོད་ཅིང་ཕྱག་རྒྱ་དེ་བཀྲོལ་ནས་ཤར་སྒོ་ནང་ནས་ཕྱེ་བར་བསམ། དེ་བཞིན་དུ་བྱང་ཕྱོགས་སུ་གནས་ནས་ལྷོ་སྒོ་དང༌། 

ཤར་ཕྱོགས་སུ་གནས་ནས་ནུབ་སྒོ་དང། ལྷོ་ཕྱོགས་སུ་གནས་ནས་བྱང་སྒོ་ཕྱེ་བར་བསམས་ལ། ཨོཾ་ས་མ་ཡ་པྲ་བེ་ཤཱ་

ཡ་མི། ཞེས་བརྗོད་ནས། མེ་ཏོག་གི་ཕྲེང་བ་ཕུལ་བ་སླར་གར་བྱེད་ཅིང་བླངས་ལ། རང་གི་མགོ་ལ་བཅིངས་ཏེ། དཀྱིལ་

འཁོར་ལ་ཕྱག་བྱས་ནས། སེམས་ཅན་ཐམས་ཅད་ལ་དངོས་གྲུབ་ཐམས་ཅད་ཀྱི་བཀའ་དྲིན་སྩོལ། ཞེས་གསོལ་བ་གདབ་བོ།།

གསུམ་པ་དབང་བསྐུར་བ་ལ་གསུམ། བདག་ཉིད་ཞུགས་ཤིང་དབང་བླངས་ཏེ་བདེན་པའི་བྱིན་རླབས་བྱ་བ་དང༌། 

སློབ་མ་བཅུག་ཅིང་དབང་བསྐུར་བ། དཀྱིལ་འཁོར་གྱི་མཇུག་གི་བྱ་བའོ། །དང་པོ་ལ་གསུམ། རང་1འཇུག་པ་དང༌། ཞུགས་

ནས་དབང་བླང་བ་དང༌། སློབ་མ་གཞུག་པའི་དོན་དུ་བདེན་པའི་བྱིན་རླབས་བྱ་བའོ། །དང་པོ་ལ་གཉིས། གདོང་གཡོགས་

དང་བཅས་ཏེ་འཇུག་པ་དང༌། དཀྱིལ་འཁོར་མཐོང་བའི་བདག་ཉིད་ཅན་དུ་འཇུག་པའོ། །དང་པོ་ལ་གཉིས། ཡོལ་བའི་ཕྱི་

འཇུག་དང༌། ནང་འཇུག་གོ །དང་པོ་ནི། སློབ་མ་དབང་བསྐུར་བའི་ཆོ་གའི་བརྗོད་ཚུལ་ཙམ་གྱི་འདོན་པ་བསྒྱུར་ཚུལ་རྡོ་རྗེ་

སློབ་དཔོན་བྱེད་འོས་པ་ཞིག་ཡིན་ན། དེ་ཙམ་རང་གིས་ཤེས་པ་ཞིག་འོང་བས། འདི་ནི་བློ་དམན་པ་དག་ལ་ཕན་པའི་ཆེད་

དུ། གཙོ་བོར་བདག་འཇུག་གི་དབང་དུ་བྱས་ཏེ་མཆོད་པར་བྱའོ། །དེ་ཡང་རང་ཉིད་དཀྱིལ་འཁོར་གྱི་གཙོ་བོ་ལས་ཕྱེ་ནས་

ཤར་སྒོ་ནས་འཐོན་ཏེ། བླ་མ་དང་གཙོ་བོ་ཐ་མི་དད་དུ་བྱས་ལ། བླ་མའི་བྱ་བ་རྣམས་གཙོ་བོས་མཛད་པར་བསྒོམ། སློབ་མའི་

བྱ་བ་རྣམས་རང་གིས་བྱས་ལ། ལག་ཏུ་མེ་ཏོག་ཐོགས། མཎྜལ་ཕུལ་ཏེ་ཐལ་མོ་སྙིང་ཁར་སྦྱར་ནས། དགའ་ཆེན་ཁྱོད་བདག་

ཅེས་སོགས་ཀྱིས་སྔར་ལྟར་གསོལ་བ་ལན་གསུམ་གདབ། ཨོཾ་སརྦ་ཏ་ཐཱ་ག་ཏ་ཨ་ནུད་ཏཱ་ར་བོ་དྷི་ཨ་ལཾ་ཀཱ་ར་

ཝ་སྟྲ་པཱུ་ཛ་མེ་གྷ་ས་མུ་དྲ་སྥ་ར་ཎ་ས་མ་ཡེ་ཤྲཱི་ཧཱུཾ། ཨོཾ་བཛྲ་རཀྵ་ཧཾ། ཨོཾ་བཛྲ་ཨུཥྞཱི་ཥ་ཧཱུཾ་ཕཊ། ཅེས་

པ་གསུམ་གྱིས་རིམ་པ་བཞིན་སྨད་གཡོགས། སྟོད་གཡོགས་གཙུག་ཏོར་བཅིང༌། ཨོཾ་ཙཀྵུ་བན་དྷ་བ་ར་མ་ནཱ་ཡ་ཧཱུཾ། 

ཞེས་པས་མིག་དར་བཅིང༌། ཨ་ཁཾ་བཱི་ར་ཧཱུཾ། གིས་མེ་ཏོག་ཕྲེང་བ་བཟུང༌། རང་ཉིད་ལས་བུམ་གྱི་ཆུས་བསང་ཞིང༌། ཨོཾ་

ཁཎྜ་རོ་ཧི་ཧུཾ་ཧཱུཾ་ཕཊ། རང་ཉིད་སྐད་ཅིག་གིས་ཧེ་རུ་ཀ་སྐུ་མདོག་སྔོན་པོ་ཞལ་གཅིག་ཕྱག་གཉིས་

ཀྱིས་རྡོ་རྗེ་དང་དྲིལ་བུ་ཐུགས་ཀར་བསྣོལ་ནས་འཛིན་ཅིང་གཡས་བརྐྱང་གི་སྟབས་ཀྱིས་བཞུགས་

པར་གྱུར་པའི་སྙིང་ཁར་ཉི་མ་ལ་ཧཱུཾ་སྔོན་པོ། མགྲིན་པར་ཉི་མ་ལ་ཨཱཿདམར་པོ། སྤྱི་བོར་ཟླ་བ་ལ་ཨོཾ་

1  ཞོལ། ཤོག ༣༢ བ ༢། གཙང་། ཤོག ༢༥ ན ༢ རང་ཉིད་འཇུག་པ་

དཀར་པོ། ཡི་གེ་གསུམ་གྱི་འོད་ཟེར་གྱིས་ལུས་འོད་གསལ་བར་བྱས། ཨོཾ་ཤྲཱི་ཧེ་རུ་ཀཱ་ཡ་བིད་མ་

ཧེ། བིརྱཱ་རཱ་ཛཱཿཡ་དྷཱིཿམ་ཧེ་སྭཱཧཱ། ཞེས་དཔའ་བོ་བསྐུལ་བའི་སྔགས་བརྗོད།

 སངས་རྒྱས་ཀུན་གྱི་རང་བཞིན་སྐུ། །སློབ་དཔོན་ལ་ནི་སྐྱབས་སུ་མཆི། །དཔའ་བོ་

རྣལ་འབྱོར་མ་འཁོར་ལོ། །རྣལ་འབྱོར་གནས་ལ་བདག་ཕྱག་འཚལ། །དོན་དམ་སྨྲ་བའི་སེང་

གེ་རྣལ་འབྱོར་ཞེས་བྱ་བ། །ཉོན་མོངས་གཅོད་པའི་དོན་ལ་ཤིན་ཏུ་མཁས་གྱུར་པ། །སྲིད་པའི་

ཉེས་བརྒྱ་བསྐྱེད་རྩ་ཉོན་མོངས་ཆོད་མཛོད་ལ། །རྣལ་འབྱོར་དོན་དམ་རྒྱལ་པོ་དེ་ཉིད་བདག་གྲུབ་

མཛོད། །ཅེས་གསོལ་བ་གདབ། བླ་མས། བུ་ཁྱོད་སུ་ཡིན་ཅི་ལ་དགའ། ཞེས་དྲིས་པ་ལ། སྐལ་བཟང་བདག་

བདེ་བ་ཆེན་པོ་ལའོ། །ཞེས་ལན་བཏབ། དེའི་བུ་ལ་ཅི་ཞིག་བྱ། ཅེས་བྲིས་པ་ལ། སངས་རྒྱས་མཆོག་གི་

དམ་ཚིག་བགྱི་འཚལ་ལོ། །ཞེས་ལན་བཏབ་ནས་རིགས་དང་མོས་པ་ཤེས་པར་བྱ། དཀོན་མཆོག་གསུམ་

ལ་བདག་སྐྱབས་མཆི། །ཞེས་པ་ནས། སེམས་ཅན་མྱ་ངན་འདས་ལ་དགོད། །ཅེས་པའི་བར་གྱིས་སྡོམ་

པ་གཉིས་འཛིན་པ་སློབ་མ་སྟ་གོན་གྱི་སྐབས་ལྟར་བྱ། སེམས་ཅན་ཐམས་ཅད་ཀྱི་དོན་དུ་སངས་རྒྱས་ཐོབ་

པར་བྱའོ་སྙམ་པའི་སྨོན་པའི་སེམས་ཀུན་རྫོབ་པ་དེ་ཉིད་སྙིང་ཁར་ཟླ་བའི་དཀྱིལ་འཁོར་ཡོངས་

སུ་རྫོགས་པའི་རྣམ་པར་གྱུར། ཆོས་ཐམས་ཅད་རང་བཞིན་མེད་པའི་སྟོང་པ་ཉིད་དང༌། རང་གི་

སེམས་རོ་གཅིག་ཏུ་གྱུར་པའི་དོན་དམ་པའི་བྱང་ཆུབ་ཀྱི་སེམས་ཟླ་བའི་སྟེང་དུ་རྡོ་རྗེ་དཀར་པོ་

རྩེ་ལྔ་པའི་རྣམ་པ་ཅན་དུ་གྱུར། ཨོཾ་སརྦ་ཡོ་ག་ཙིཏྟ་ཨུཏ་པཱ་ཏ་ཡ་མི། བླ་མས་རྡོ་རྗེ་སྙིང་ཁར་བཟུང་ནས། 

ཨོཾ་སུ་ར་ཏེ་ས་མ་ཡ་སྟྭཾ་ཧོཿསིདྡྷི་བཛྲ་ཡ་ཐཱ་སུ་ཁཾ། ཞེས་གསུངས་ཤིང་བརྟན་པར་བྱས་པར་བསྒོམ། རྡོ་རྗེ་

མགོ་བོར་བཞག་ལ། དེང་ཁྱོད་ལ་དེ་བཞིན་གཤེགས་པ་ཐམས་ཅད་ཀྱིས་བྱིན་གྱིས་རློབ་པར་འགྱུར་

གྱིས། ཁྱོད་ཀྱིས་ཀྱང་དེ་བཞིན་གཤེགས་པ་ཐམས་ཅད་ཀྱི་མཆོག་ཏུ་གསང་བའི་དཀྱིལ་འཁོར་

འདི། དཀྱིལ་འཁོར་དུ་མ་ཞུགས་པ་རྣམས་ལ་སྨྲ་བར་མི་བྱ་ཞིང་མ་དད་པ་རྣམས་ལ་ཡང་མ་ཡིན་ 

ནོ། །ཞེས་གསལ་བར་གདམ་མོ། 

གཉིས་པ་ལ་གསུམ། ནང་དུ་གཞུག་ཅིང་བསྐོར་ནས་ཕྱག་བྱ་བ། དམ་ལ་བཞག་པ། ཡེ་ཤེས་ཕབ་ནས་བདེན་

སྟོབས་བརྗོད་པའོ། །དང་པོ་ནི། རྡོ་རྗེ་ལ་ལག་པ་གཉིས་ཀྱིས་འཇུས་ཏེ། ཧཱུཾ་ཛཿཧཱུཾ་ཞེས་བརྗོད་ནས། ཡོལ་བའི་ནང་དུ་

བཅུག །ཨོཾ་ཤྲཱི་ཧེ་རུ་ཀ་ཡ་བིད་མ་ཧེ། ཞེས་སོགས་དཔའ་བོ་བསྐུལ་བའི་སྔགས་བརྗོད། མཁའ་འགྲོ་མ་ཡི་དྲ་

བའི་འདྲེན། །གྲུབ་པའི་དཀྱིལ་འཁོར་འཁོར་ལོ་འདིར། །བདེ་བ་མཆོག་གི་ཕོ་བྲང་དུ། །བུ་ཁྱོད་

བདག་གིས་དྲངས་པའོ། །ཞེས་གསུངས་ནས་སྒོ་ཕྱེ་སྟེ་ནང་དུ་ཞུགས་པར་བསྒོམ་མོ། །དེ་ནས། མཧཱ་ར་ཏ་སུ་དྲྀ་

ཌྷ་སུ་ཏྭ་ཥོ་སུ་སུ་ཥོ་བཛྲ་སཏྭ་ཨཱ་དྱ་ཡི་དྷྱ་མཾ། ཞེས་བརྗོད་དེ་དཀྱིལ་འཁོར་ལ་ལན་གསུམ་གཡོན་དུ་བསྐོར། ཨོཾ་

ན་མཿཏེ་ཧཱུཾ། ན་མཿམི་ཧཱུཾ། ན་མོ་ན་མཿཧཱུཾ་སྭཱཧཱ། ཞེས་པ་གསུམ་གྱིས་རིམ་པ་བཞིན་ཐལ་མོ་དཔྲལ་མགྲིན་སྙིང་

ཁར་སྦྱར་ལ་ཤར་སྒོ་ནས་སྐུ་གསུང་ཐུགས་ཀྱིས་ཕྱག་བྱ། དེ་ནས་ཀྱང་ཡན་ལག་ཐམས་ཅད་འདུད་པའི་ཕྱག་བྱ་ཞིང༌། ཨོཾ་

པཉྩ་ཌཱ་ཀི་ནཱི་པཱུ་ཛ་ཨུ་པ་སྠཱ་ནཱ་ཡ་ཨཱཏྨཱ་ནཾ་ནིརྱཱ་ཏ་ཡཱ་མི་ཧཱུཾ། ཞེས་གཙོ་བོ་ལ་ཤར་སྒོ་ནས་ཕྱག་བྱ། རང་གི་

སྙིང་ཁར་ལཾ་ལས་གྲི་གུག་ལཾ་གྱིས་མཚན་པར་གྱུར། ཨོཾ་སརྦ་བཱི་ར་ཡོ་གི་ནི་བྷྱཿ པཱུ་ཛ་ཨུ་པ་སྠཱ་ནཱ་

ཡ་ཨཱཏྨ་ནཾ་ནིརྱཱ་ཏ་ཡཱ་མི། སརྦ་ཏ་ཐཱ་ག་ཏཱ་བཱི་ར་ཡོ་གི་ནཱ་ཌཱ་ཀི་ནཱི་ནིརྱཱ་ཨ་དྷི་ཥྛ་ནྟུ་མཾ། དེ་ལྟར་ཤར་

སྒོ་ནས་མཁའ་འགྲོ་མ་ལ་ཕྱག་བྱས་པས། མཁའ་འགྲོ་མ་ལས་མཁའ་འགྲོ་མ་མར་མེ་གཅིག་ལས་

གཉིས་ཆད་ཀྱི་ཚུལ་དུ་བྱུང་ནས་རང་ལ་ཐིམ་པས་རང་མཁའ་འགྲོ་མའི་རང་བཞིན་དུ་གྱུར། རང་གི་

དཔྲལ་བར་ཏཱཾ་ལས་གྲི་གུག་ཏཾ་གྱིས་མཚན་པར་གྱུར། ཨོཾ་སརྦ་བཱི་ར་ཡོ་གི་ནཱི་བྷྱཿ པཱུ་ཛ་ཨ་བྷི་ཥེ་ཀ་

མ། ཨཱཏྨཱ་ནཾ་ནིརྱཱ་ཏ་ཡཱ་མི། སརྦ་ཏ་ཐཱ་ག་ཏ་བཱི་ར་ཡོ་གི་ནཱི་ལཱ་མ་དྱ་ཨ་བྷི་ཥིཉྩ་ཏུ་མཾ། དེ་ལྟར་བྱང་སྒོ་

ནས་ལཱ་མ་ལ་ཕྱག་བྱས་པས་ལཱ་མ་ལས་ལཱ་མ་མར་མེ་གཅིག་ལས་གཉིས་ཆད་ཀྱི་ཚུལ་དུ་བྱུང་ནས་

རང་ལ་ཐིམ་པར་རང་ལཱ་མའི་རང་བཞིན་དུ་གྱུར། རང་གི་ལྐོག་མར་པཾ་ལས་གྲི་གུག་པཾ་གྱིས་མཚན་

པར་གྱུར། ཨོཾ་སརྦ་བཱི་ར་ཡོ་གི་ནཱི་བྷྱཿཔཱུ་ཛ་པྲ་བརྟ་ན་ཡ་ཨཱཏྨ་ནཾ་ནིརྱཱ་ཏ་ཡཱ་མི། སརྦ་ཏ་ཐཱ་ག་ཏ་བཱི་

ར་ཡོ་གི་ནཱི་ཁཎྜ་རོ་ཧི་ཏྱ་པྲ་བརྟ་ནཱ་ཡ་ཏུ་མཾ། དེ་ལྟར་ནུབ་སྒོ་ནས་དུམ་སྐྱེས་མ་ལ་ཕྱག་བྱས་པས། 

དུམ་སྐྱེས་མ་ལས་དུམ་སྐྱེས་མ་མར་མེ་གཅིག་ལས་གཉིས་ཆད་ཀྱི་ཚུལ་དུ་བྱུང་ནས་རང་ལ་ཐིམ་

པས་རང་དུམ་སྐྱེས་མའི་རང་བཞིན་དུ་གྱུར། རང་གི་སྤྱི་བོར་མཾ་ལས་གྲི་གུག་མཾ་གྱིས་མཚན་པར་

གྱུར། ཨོཾ་སརྦ་བཱི་ར་ཡོ་གི་ནཱི་བྷྱཿཔཱུ་ཛ་ཀརྨ་ཎེ། ཨཱཏྨཱ་ནཾ་ནིརྱཱ་ཏཱ་ཡཱ་མི། སརྦ་ཏ་ཐཱ་ག་ཏ་བཱི་ར་ཡོ་གི་

ནཱི། རཱུ་པིརྱཱ་ཀརྨ་ཀརྱནྟུ་མཾ། དེ་ལྟར་ལྷོ་སྒོ་ནས་གཟུགས་ཅན་མ་ལ་ཕྱག་བྱས་པས་གཟུགས་ཅན་མ་

ལས་གཟུགས་ཅན་མ་མར་མེ་གཅིག་ལས་གཉིས་ཆད་ཀྱི་ཚུལ་དུ་བྱུང་ནས་རང་ལ་ཐིམ་པས་རང་

གཟུགས་ཅན་མའི་རང་བཞིན་དུ་གྱུར། འདི་དག་ལ་ཐལ་མོ་སྙིང་ཁའི་གཡོན་དུ་སྦྱར་ཏེ་ལུས་ཐམས་ཅད་ལ་རེག་

པའི་ཕྱག་བྱའོ། །འདིའི་ཕྱག་དང་པོ་ལྷོ་སྒོ་ནས་འཚལ་བར་འདོད་པ་དག་གིས་མཁའ་འགྲོ་མ་སྒོ་གང་གི་ཐད་ན་ཡོད་སོམས་

ཤིག །སླར་ཡང་ཤར་སྒོ་ནས། ཨོཾ་གུ་རུ་ཙ་ར་ཎ་པཱུ་ཛ་ཨུ་པ་སྠཱ་ནཱ་ཡ་ཨཱཏྨ་ནཾ་ནིརྱཱ་ཏཱ་ཡཱ་མི། ཨོཾ་སརྦ་ས་ཏྭ་

པ་རི་ཌཱ་ནཱ་ཡ། ཨཱཏྨ་ནཾ་ནི་རྱཱ་ཏཱ་ཡཱ་མི། ཞེས་བླ་མའི་ཞབས་ལ་ཕྱག་བྱའོ།།

གཉིས་པ་ནི། དེང་ཁྱོད་དེ་བཞིན་གཤེགས་པ་ཐམས་ཅད་ཀྱི་རིགས་སུ་ཞུགས་ཀྱི། དེས་ན་

ངས་ཁྱོད་ལ་རྡོ་རྗེ་ཡེ་ཤེས་བསྐྱེད་པར་བྱ་སྟེ། ཡེ་ཤེས་གང་གིས་ཁྱོད་དེ་བཞིན་གཤེགས་པ་རྣམས་

ཀྱི་དངོས་གྲུབ་རྣམས་ཀྱང་ཐོབ་པར་འགྱུར་ན། དངོས་གྲུབ་གཞན་རྣམས་ལྟ་སྨོས་ཀྱང་ཅི་དགོས། 

ཁྱོད་ཀྱིས་ཀྱང་འདི་དཀྱིལ་འཁོར་མ་མཐོང་བ་རྣམས་ཀྱི་མདུན་དུ་སྨྲ་བར་མི་བྱ་སྟེ། ཁྱོད་དམ་ཚིག་

ཉམས་པར་གྱུར་ཏ་རེ། ཞེས་བརྗོད་དེ། ཕན་ཡོན་གྱི་སྒོ་ནས་དམ་ལ་བཞག་པའོ། །འདིའི་དུས་སུ་སློབ་མའི་ལག་པ་

ནས་བཟུང་ནས་བྱེད་པར་ལྭ་བ་པ་དང་མི་ཐུབ་ཟླ་བས་བཤད་ལ། བོད་ཀྱི་བླ་མ་རྣམས་མགོ་བོར་རྡོ་རྗེ་བཞག་སྟེ་བྱེད་དོ། །དེ་

ནས་མགོ་བོར་རྡོ་རྗེ་བཟུང་ནས་དྲིལ་བུ་དཀྲོལ་ཞིང༌། ཁྱོད་ཀྱི་དམ་ཚིག་རྡོ་རྗེ་འདི། །གལ་ཏེ་ཁྱོད་ཀྱིས་འགའ་

ཞིག་ལ། །འདི་སྨྲས་ན་ནི་མགོ་བོ་འགེམས། །ཞེས་བརྗོད་དོ། །སྙིང་ཁར་རྡོ་རྗེ་བཟུང་ལ། ཧེ་རུ་ཀ་དཔལ་

དེང་ཁྱོད་ཀྱི། །སྙིང་ལ་ཡང་དག་ཞུགས་པར་གྱུར། །གལ་ཏེ་ཚུལ་འདི་སྨྲས་ན་ནི། །དེ་མ་ཐག་ཏུ་

དྲལ་ཏེ་གཤེགས། །ཞེས་བརྗོད་དོ། །དམ་ཚིག་མ་བསྲུངས་པའི་ཉེས་དམིགས་ཀྱི་སྒོ་ནས་དམ་ལ་བཞག་པའོ། །ཐོད་

པར་གནས་པའི་བདུད་རྩི་ལྔ་ལ་ཡི་གེ་འབྲུ་གསུམ་གྱིས་བྱིན་གྱིས་བརླབས་ཏེ། མཐེ་བོང་དང་མིང་མེད་ཀྱིས་ཐོད་པ་ནས་

བཟུང་སྟེ་བྱིན་ཞིང། འདི་ནི་བུ་ཁྱོད་བདུད་རྩི་སྟེ། །མ་བསྲུང་བསྲེག་པར་བྱེད་པའི་དུག །བསྲུངས་ན་

དངོས་གྲུབ་འགྱུར་བ་སྟེ། །བདུད་རྩི་ལྔ་ཡི་ཆུས་འགྲུབ་བོ། །ཨོཾ་པཉྩ་ཨ་མྲྀ་ཏ་ཨུ་ཏ་ད་ཀ་ཋཿཋཿཋཿ 

ཞེས་བརྗོད་དེ་དམ་ཚིག་བསྲུངས་མ་བསྲུངས་ཀྱི་ཕན་ཡོན་དང་ཉེས་དམིགས་གཉིས་ཀའི་སྒོ་ནས་དམ་ལ་བཞག་པའོ། །དེ་

ནས། ཁྱོད་ཀྱིས་སྨད་པར་མི་བྱ་ཞིང༌། །དམ་ཚིག་འགལ་བར་མི་བྱ་སྟེ། །དམྱལ་ལ་སོགས་པར་འགྲོ་

འགྱུར་རོ། །དེང་ནས་བརྩམས་ཏེ་ཁྱོད་ཀྱི་ཕྱག་ན་རྡོ་རྗེ་ང་ཡིན་གྱིས། ངས་འདི་གྱིས་ཤིག་ཅེས་གང་

བསྒོ་བ་དེ་ཁྱོད་ཀྱིས་བྱ་དགོས་སོ། །ཁྱོད་ཀྱིས་ང་ལ་བརྙས་པར་ཡང་མི་བྱ་སྟེ། ཡ་ང་བ་མ་སྤངས་

པར་འཆི་བའི་དུས་བྱས་ནས་དམྱལ་བར་ལྟུང་བར་འགྱུར་ཏ་རེ། ཞེས་བརྗོད་དེ་བླ་མའི་བཀའ་ཉན་པའི་སྒོ་

ནས་དམ་ལ་བཞག་པའོ། །འདི་བརྗོད་པའི་དུས་སུ་སློབ་མའི་ལག་པ་ནས་བཟུང་ནས་བྱེད་པར་ཀླུ་བྱང་གིས་གསུངས་སོ།།

གསུམ་པ་ནི། ཡེ་ཤེས་དབབ་པའི་དོན་དུ་གསོལ་བ་གདབ་པ་ནི། དཔའ་བོ་དང་རྣལ་འབྱོར་མ་ཐམས་

ཅད་ཀྱིས་བྱིན་གྱིས་རློབས་ཤིག །དཔལ་ཧེ་རུ་ཀ་བདག་ལ་དབབ་པར་མཛོད་ཅིག །ཅེས་གསོལ་བ་

གདབ། བླ་མ་དང་གཙོ་བོ་ཐ་མི་དད་པ་གཡས་བརྐྱང་གིས་བཞུགས་པར་གྱུར། རང་ཉིད་ཧཱུཾ་ལས་རྡོ་

རྗེ་ཧཱུཾ་གིས་མཚན་པ་ཡོངས་སུ་གྱུར་པ་ལས་ཧེ་རུ་ཀ་སྐུ་མདོག་སྔོན་པོ་ཞལ་གཅིག་ཕྱག་གཉིས་

ཀྱིས་རྡོ་རྗེ་དང་དྲིལ་བུ་ཐུགས་ཀར་བསྣོལ་ནས་འཛིན་པ་གཡས་བརྐྱང་གིས་གནས་པའི་རྐང་པའི་

འོག་ཏུ་ཡཾ་ལས་རླུང་གི་དཀྱིལ་འཁོར་སྔོན་པོ་གཞུ་ལྟ་བུ་གཡོ་བའི་བ་དན་གྱིས་མཚན་པ། རྐང་

མཐིལ་གཉིས་སུ་ཛྷཻཿདམར་པོ་རེ་རེ། ལྟེ་བར་རཾ་ལས་མེའི་དཀྱིལ་འཁོར་དམར་པོ་གྲུ་གསུམ་པ་

རས་མཚན་པ། སྙིང་ཁར་ལཾ་ལས་སའི་དཀྱིལ་འཁོར་སེར་པོ་གྲུ་བཞི་པ་ཟུར་བཞིར་རྡོ་རྗེ་རྩེ་གསུམ་

པས་མཚན་པ། སྤྱི་བོར་བཾ་ལས་ཆུའི་དཀྱིལ་འཁོར་དཀར་པོ་ཟླུམ་པོ་བུམ་པས་མཚན་པ། སྙིང་གི་

ནང་དུ་ཧེ་རུ་ཀ་ཡབ་ཡུམ་མཚོན་གང་བ་གཅིག་གནས་པར་གྱུར། བླ་མ་དང་གཙོ་བོ་ཐ་མི་དད་པའི་

ཐུགས་ཀའི་ཧཱུཾ་ལས་འོད་ཟེར་འཕྲོས་པས་རླུང་ལ་ཕོག །ཛྷཻཿཡིག་གཉིས་འོག་གི་རླུང་གིས་བསྐྱོད་

པས་རྐང་མཐིལ་གྱི་བུ་ག་ནས་ཞུགས་པ་ལྟེ་བའི་མེ་དང་ཕྲད་ནས་གྱེན་དུ་འབར་བས་སྙིང་ཁའི་ས་

བསྲེགས་ཤིང་སྤྱི་བོའ་ིཆུ་ཁོལ་བ་ལས་བདུད་རྩི་འཛགས་པས་ཚིམ་པ་དང། འོག་གི་རླུང་གིས་བར་

སྣང་ལ་བཏེག །སྙིང་ཁའི་ཧེ་རུ་ཀ་ཡབ་ཡུམ་མཚོན་གང་བ་གློག་འཁྱུག་པ་ལྟར་གར་བྱེད་ཅིང༌། 

ཡབ་ཡུམ་གྱི་གསང་གནས་བསྐྱོད་པས་འོད་ཟེར་དམར་པོས་ལུས་གང་བར་གྱུར། བླ་མའི་ཐུགས་

ཀའི་ཧཱུཾ་གི་འོད་ཟེར་གྱིས་སངས་རྒྱས་དང་བྱང་ཆུབ་སེམས་དཔའ་དང་དཔའ་བོ་དང་རྣལ་འབྱོར་མ་

ཐམས་ཅད་འཁོར་ལོ་བདེ་མཆོག་གི་ལྷའི་རྣམ་པར་སྤྱན་དྲངས། རང་གི་ལུས་ལ་ཆར་ཆེན་པོ་བབ་

པ་བཞིན་དུ་བ་སྤུའི་སྒོ་ཐམས་ཅད་ནས་ཞུགས་ཤིང་གཉིས་སུ་མེད་པར་ཐིམ་པར་གྱུར། ཡབ་ཡུམ་གྱི་

སྙིང་པོ་གཉིས་ཀྱི་མཐར། ཨོཾ་ཏིཥྛ་མཧཱ་ཀྲོ་དྷ་ཨ་བེ་ཤཱ་ཡ་ཧཱུཾ། ཤྲཱི་ཧེ་རུ་ཀ་ཡ། བིད་མ་ཧེ། བིདྱཱ་རཱ་ཛ་ཡ་

དྷེ་སྭཱཧཱ། ཞེས་སྔགས་བརྗིད་བག་དང་བཅས་པས་འདོན་ཞིང༌། རོལ་མོའ་ིསྒྲ་དང་བདུག་པས་བདུགས་ལ་དབབ་བོ།།

བདུག་པའི་རྫས་ནི། བུད་མེད་ཀྱི་འདོམས་དཀྲིས་ཟླ་མཚན་གྱིས་གོས་པ་གཏུབས་པ་ལ་ཤ་ལྔ་དང༌བདུད་རྩི་ལྔ་

དང༌བྱི་ལའི་བྲུན་གྱིས་བྱུགས་ཤིང་གུ་གུལ་དང་བསྲེས་པའོ། །བདུག་པའི་ཚུལ་ནི་ཐོད་ཕོར་དུ་བཞག་པའི་རོ་སོལ་གྱི་མེ་

ལ་བསྲེགས་པས་སོ། །དེ་ནས་མགོ་བོར་རྡོ་རྗེ་བཞག་ལ། ཏིཥྛ་བཛྲ་ཞེས་བརྗོད་དེ། བབ་པ་བརྟན་པར་བྱའོ། །དེ་ནས་

གཞན་ལ་དབང་བསྐུར་བའི་ཚེ་སློབ་མ་དཀྱིལ་འཁོར་ལ་མངོན་དུ་ཕྱོགས་པ་ལ། ཁྱོད་ཀྱི་མིག་ལ་ཇི་ལྟར་སྣང་ཞེས་དྲིས་

ལ། དཀར་པོ་སོགས་སུ་སྣང་ཟེར་ན། ཞི་སོགས་ཀྱི་དངོས་གྲུབ་ལ་སྐལ་བ་དང་ལྡན་པ་གོ་བར་བྱ་ཞིང༌། འདི་བདག་འཇུག་

ལ་མི་དགོས་སོ། །དེ་ནས་རང་ངམ་སློབ་མའི་མཐེ་བོང་གཉིས་རྡོ་རྗེ་དང་བཅས་པའི་བླ་མའི་ལག་པ་གཡས་ཀྱིས་བཟུང་

སྟེ་རྡོ་རྗེ་རྐང་སྟབས་ཀྱིས། ཁཎྜ་རོ་ཧི་བརྗོད་ཅིང་དཀྱིལ་འཁོར་ལ་གཡོན་སྐོར་ལན་གསུམ་དངོས་སུ་བྱས་པའམ་བྱས་

པར་བསྒོམས་ལ། བླ་མས་ཤར་སྒོ་ནས་གཙོ་བོ་ལ་མངོན་དུ་ཕྱོགས་པར་བྱས་ཏེ། ཡང་དག་པ་ཡི་དཀྱིལ་འཁོར་

འདིར། །བདག་གིས་སློབ་མ་བཅུག་པ་འདིའི། །ལྷ་རྣམས་རིགས་ཀྱི་རིམ་པ་ནི། །བསོད་ནམས་

ཇི་ལྟ་དེ་ལྟར་ཤོག །འདི་ཡི་དངོས་གྲུབ་ཇི་ལྟར་འགྱུར། །རིགས་ནི་གང་གི་སྣོད་དུ་འགྱུར། །བསོད་

ནམས་མཐུ་ཡང་ཇི་འདྲ་བ། །དེ་འདྲ་དཀྱིལ་འཁོར་དུ་གྱུར་ཅིག །ཅེས་བརྗོད་དེ་བདེན་པའི་བྱིན་རླབས་བྱའོ།།

གཉིས་པ་ནི། དེ་ནས་སྔར་བཟུང་བའི་མེ་ཏོག་གི་ཕྲེང་བ་ཏྲཾ་གིས་སྔགས་པ་ལས་ཡང་ཞིང་མ་རྙིངས་པའི་མེ་

ཏོག་གཅིག་བཏོན་ལ། ཐལ་མོ་སྦྱར་བའི་བར་དུ་བཟུང་སྟེ། རང་ཉིད་དཀྱིལ་འཁོར་གྱི་ནང་དུ་ཞུགས། གཙོ་བོ་

འཁོར་བཅས་ཀྱི་མདུན་ན་གནས་པར་གྱུར། ཨོཾ་སརྦ་ཏ་ཐཱ་ག་ཏ་ཀུ་ལ་བི་ཤོ་དྷ་ནེ་སྭཱཧཱ། པྲ་ཏཱིཙྪ་བཛྲ་

ཧོཿ ཞེས་བརྗོད་དེ་གཙོ་བོའ་ིདབུ་ལ་ཕུལ་བར་བསམས་ནས་ལྟོས་མེད་དུ་དོར་རོ། །གཞན་ལ་དབང་བསྐུར་བ་ན། རྩིག་པ་

ལྔའི་ནང་གི་ལྷ་གང་གི་མཚན་མ་ལ་ཉེ་བར་ལྟུང་1བ་དེའི་རིགས་སུ་བརྡ་སྤྲད་ཅིང༌། ལྷ་དེའི་རྣལ་འབྱོར་ཡང་སྦྱིན་ལ་དངོས་

གྲུབ་ཀྱང་མཚོན་པར་བྱའོ། །རྩིག་པའི་སྟེང་ངམ་ཕྱིར་ལྷུང་ན་ལན་གསུམ་བསྐྱར་ལ་དོར་རོ། །རྡོ་རྗེའི་རྭ་བའི་ནང་དུ་ལྷུང་ན་

དངོས་གྲུབ་ཕྲ་མོ་འགྲུབ། རྡོ་རྗེའི་རྭ་བའི་ཕྱིར་ལྷུང་ན་སྐལ་བ་མེད་པས་ཇི་སྲིད་སྐལ་བ་དང་ལྡན་པར་མ་གྱུར་གྱི་བར་དུ་རྗེས་

སུ་བཟུང་བར་མི་བྱའོ། །དེ་ནས་བླ་མས་མེ་ཏོག་ཕྲེང་བ་དེ། ཨོཾ་པྲ་ཏི་གྲྀཧྞ་སྟྭཾ་ཨི་མཾ་སཏྭ་མཧཱ་བ་ལ། ཞེས་བརྗོད་

དེ་སློབ་མའི་མགོ་ལ་བཅིང། དེ་ནི། སེམས་དཔའ་སྟོབས་པོ་ཆེ། ཞེས་མེ་ཏོག་ཕོག་པའི་ལྷ་ལ་བོས་ནས། སློབ་

མ་འདི་བྱང་ཆུབ་མ་ཐོབ་ཀྱི་བར་དུ་རྗེས་སུ་ཟུངས་ཤིག །ཅེས་ལྷ་ལ་སློབ་མ་གཏད་པས། ལྷ་དེས་དེའི་བར་

དུ་རྗེས་སུ་འཛིན་པའི་ཐབས་ཟབ་མོའ།ོ།

དེ་ནས། རང་གི་སྙིང་ཁར་ཉི་མ་ལ་ཧཱུཾ། དཔྲལ་བར་རཾ། མིག་གཉིས་སུ་ཨོཾ་འོད་ཟེར་འབར་

བ་རེ་རེ། ཧཱུཾ་གིས་བསྐུལ། རཾ་གྱིས་སྡིག་སྒྲིབ་བསྲེགས། ཨོཾ་གྱིས་འོད་གསལ་བར་བྱས་ནས་མ་

རིག་པའི་སྒྲིབ་གཡོགས་དང་མིག་དར་ལྷན་ཅིག་བསལ་བར་བསམས་ལ། ཧེ་རུ་ཀ་དཔལ་དེང་ཁྱོད་

ཀྱི། །མིག་འབྱེད་པར་ནི་བརྩོན་པར་མཛད། །ཕྱེ་བས་ཐམས་ཅད་མཐོང་འགྱུར་བའི། །རྡོ་རྗེའི་མིག་

ནི་བླ་ན་མེད། །ཨོཾ་བཛྲ་ནེ་ཏྲ་ཨ་པ་ཧ་ར་པ་ཊ་ལཾ་ཧྲིཿ ཞེས་བརྗོད་ལ་གདོང་གཡོགས་ཕྱེ་བར་བསྒོམ། ད་ནི་

1  ཞོལ། ཤོག ༣༦ ན ༥། གཙང་། ཤོག ༢༨ ན ༡ ལྷུང་བ་

དད་པའི་ཤུགས་ཀྱིས་སུ། །དཀྱིལ་འཁོར་འདི་དེ་ཉིད་ལ་ལྟོས། །ཁྱོད་ནི་སངས་རྒྱས་རིགས་སུ་

སྐྱེས། །ཕྱག་རྒྱ་སྔགས་ཀྱིས་བྱིན་གྱིས་བརླབས། །དངོས་གྲུབ་ཀུན་ནི་ཕུན་སུམ་ཚོགས། །དམ་

ཚིག་མཆོག་ཏུ་ཁྱོད་འགྱུར་གྱིས། །རྡོ་རྗེ་པདྨ་རྩེ་རོལ་པས། །གསང་སྔགས་རྣམས་ལ་བསྒྲུབ་པ་

གྱིས། །ཧེ་བཛྲ་པ་ཤྱ། དེ་ཡང་དུར་ཁྲོད་ཆེན་པོ་བརྒྱད་ཀྱིས་ཡོངས་སུ་བསྐོར་བའི་རྡོ་རྗེའི་རྭ་བ་མེ་

རི་དང་བཅས་པའི་ནང་དུ་སྣ་ཚོགས་པདྨ་ལ་གནས་པའི་སྣ་ཚོགས་རྡོ་རྗེའི་ལྟེ་བར་གཞལ་ཡས་ཁང་

གྲུ་བཞི་སྒོ་བཞི་པ་འཁོར་ལོ་ལྔ་གདན་དང་བཅས་པའི་དབུས་ཀྱི་ལྟེ་བར་དཔལ་ཧེ་རུ་ཀ་ཡབ་ཡུམ། 

བདེ་ཆེན་འཁོར་ལོའ་ིཤར་གྱི་པད་འདབ་ལ་མཁའ་འགྲོ་མ། བྱང་དུ་ལཱ་མ། ཞེས་པ་ནས། བྱང་ཤར་དུ་

གཤིན་རྗེ་འཇོམས་མ། ཞེས་པའི་བར་ཕྱོགས་གཡོན་སྐོར་དང་མཚམས་གཡས་སྐོར་གྱིས་བརྗོད་ལ། དེ་ལྟར་རྟེན་

དང་བརྟེན་པར་བཅས་པའི་དཀྱིལ་འཁོར་གྱི་འཁོར་ལོ་མངོན་སུམ་དུ་མཐོང་བར་གྱུར། ཅེས་བསྒོམ་

ཞིང་བརྗོད་པར་བྱའོ། །དཀྱིལ་འཁོར་དུ་འཇུག་པའི་ཆོ་གའོ།།

གཉིས་པ་ཞུགས་ནས་དབང་བླང་བ་ལ་བཞི། བུམ་པའི་དབང༌། གསང་བའི་དབང༌། ཤེས་རབ་ཡེ་ཤེས་ཀྱི་

དབང༌། དབང་བཞི་པའོ། །དང་པོ་ལ། ཐུན་མོང་བ་རྡོ་རྗེ་སློབ་མའི་དབང་དང༌། ཐུན་མོང་མ་ཡིན་པ་རྡོ་རྗེ་སློབ་དཔོན་གྱི་

དབང་ངོ་། །དང་པོ་ལ། རིག་པའི་དབང༌། སྔགས་ཀྱི་དབང༌། བརྟུལ་ཞུགས་ཀྱི་དབང༌། ལུང་བསྟན་དབུགས་དབྱུང་ངོ༌། །དང་

པོ་ལ་ལྔ་ལས། དང་པོ་ཆུའི་དབང་ནི། ལུས་ཀུན་ནས་འདུད་པའི་ཕྱག་དང་མཎྜལ་བྱས་ལ། ཆོས་བདེན་བདག་ཉིད་

བསམ་མི་ཁྱབ། །བདག་ལ་དབང་ནི་བསྐུར་བར་མཛོད། །ཅེས་ལན་གསུམ་གསོལ་བ་གདབ། བུམ་པ་སོ་སོ་

བ་ཡོད་ན་རྣམ་རྒྱལ་ལ་སོགས་པའི་བུམ་པའི་ཆུ་རྣམས་བསྡུས་ནས་ཐོད་པར་བཞག། །མེད་ན་མི་དགོས་སོ། །འདི་མན་ཆད་

དུ་ཁཎྜཱ་རོ་ཧི་བརྗོད་པའི་སྐབས་ཐམས་ཅད་དུ་ལས་བུམ་གྱི་ཆུས་བསང་བར་ཤེས་པར་བྱ་ཞིང། རིག་པའི་དབང་ལྔའི་སྐབས་

སུ་བླ་མ་རིགས་ལྔ་སོ་སོ་བ་དང་གཙོ་བོར་བསྐྱེད་པའི་ཚུལ་གཉིས་ལས་ཕྱི་མ་ལྟར་བྱའོ་ཞེས་བཞེད་ལ། རིགས་ལྔ་ཡང་སྤྱི་

འགྲོ་ལྟར་དུ་བླ་མ་སྔ་མ་དག་བཞེད་པ་ལྟར་ལེགས་ཀྱི། བདེ་མཆོག་ལ་ཕུང་པོ་བྱིན་རླབས་ཀྱི་སྐབས་ལྟར་བྱེད་དགོས་པར་

འདོད་པ་ལ་ཤེས་བྱེད་ཅི་ཡང་མེད་དོ་ཞེས་གསུང་ངོ༌།།

ཨོཾ་ཁཎྜ་རོ་ཧི་ཧུཾ་ཧཱུཾ་ཕཊ། ཨོཾ་སྭ་བྷཱ་ཝ་ཤུདྡྷཱཿསརྦ་དྷརྨཱཿསྭ་བྷཱ་ཝ་ཤུདྡྷོ྅ཧཾ། བདག་དང་དབང་

རྫས་བུམ་ཆུ་སྟོང་པ་ཉིད་དུ་གྱུར། སྟོང་པའི་ངང་ལས་པདྨ་དང་ཉི་མའི་སྟེང་དུ་ཧཱུཾ་ལས་རྡོ་རྗེ་ཧཱུཾ་གིས་

མཚན་པ་ཡོངས་སུ་གྱུར་པ་ལས། མི་བསྐྱོད་པ་སྔོན་པོ་ཞལ་གཅིག་ཕྱག་གཉིས་པའི་གཡས་རྡོ་རྗེ། 

གཡོན་དྲིལ་བུ་འཛིན་པས་མཱ་མ་ཀཱི་སྔོན་མོ་གྲི་གུག་དང་ཐོད་པ་འཛིན་པ་ལ་འཁྱུད་པའི་ཡབ་ཕྱག་

རྒྱ་དྲུག་དང་ཡུམ་ཕྱག་རྒྱ་ལྔས་བརྒྱན་ཅིང༌། ཡབ་རྡོ་རྗེའི་སྐྱིལ་ཀྲུང་གིས་བཞུགས་པའི་དཔྲལ་བར་

ཨོཾ། མགྲིན་པར་ཨཱཿ ཐུགས་ཀར་ཧཱུཾ། བླ་མ་དང་གཙོ་བོ་ཐ་མི་དད་པའི་ཐུགས་ཀའི་ཧཱུཾ་གི་འོད་ཟེར་

གྱིས་བསྒོམས་པ་དང་འདྲ་བའི་ཡེ་ཤེས་པ་དང་དབང་གི་ལྷ་རྣམས་སྤྱན་དྲངས། ཕཻཾ་ཛཿཧཱུཾ་བཾ་ཧོཿཡེ་

ཤེས་པ་དང་གཉིས་སུ་མེད་པར་གྱུར། དེ་བཞིན་གཤེགས་པ་ཐམས་ཅད་ཀྱིས་འདི་ལ་མངོན་པར་

དབང་བསྐུར་དུ་གསོལ། ཞེས་གསོལ་བ་བཏབ་པས། དབང་རྫས་ཀྱི་ལྷ་ལ་བུམ་པའི་ཆུས་སྤྱི་བོ་

ནས་དབང་བསྐུར། རྡོ་རྗེས་སེམས་དཔས་དབུ་བརྒྱན་པར་གྱུར། ཨོཾ་ཨརྒྷཾ་པྲ་ཏཱིཙྪ་ཧཱུཾ་སྭཱཧཱ། ཞེས་

སོགས་ཆུ་གཉིས་ཉེར་སྤྱོད་རོལ་མོ་དང་བཅས་པས་མཆོད། ཡབ་ཡུམ་སྙོམས་པར་ཞུགས་པས་བདེ་བ་ཆེན་

པོའ་ིབྱང་ཆུབ་ཀྱི་སེམས་ཀྱི་རང་བཞིན་དུ་ཞུ་བའི་བུམ་པའི་ཆུར་གྱུར། འདིར་ཁ་ཅིག་བུམ་ཆུ་ལྷར་མི་

བསྐྱེད་པར་བུམ་པ་ལྷར་བསྐྱེད་པ་ཞུ་བ་ལས་བུམ་ཆུར་བསྐྱེད་པ་ནི་ཤིན་ཏུ་རགས་པ་ལ་འཁྲུལ་བའོ།།

བླ་མ་དང་གཙོ་བོ་ཐ་མི་དད་པའི་ཐུགས་ཀའི་ཧཱུཾ་གི་འོད་ཟེར་གྱིས་ལྷ་དྲུག་ཅུ་རྩ་གཉིས་

ཀྱི་དཀྱིལ་འཁོར་དང་བཅས་པ་སྤྱན་དྲངས། སྔར་ལྟར་མཆོད། རྡོ་རྗེ་ཅན་གྱིས་སངས་རྒྱས་ལ། །འགྲོ་

བ་སྐྱོབ་པའི་ཆེད་དུ་དབང༌། །ཡོན་ཏན་འབྱུང་གནས་ཇི་ལྟར་སྩལ། །དེ་ལྟར་འདི་ལའང་སྩལ་དུ་

གསོལ། །ཞེས་གསོལ་བ་བཏབ་པས། སྒོ་མཚམས་མ་བརྒྱད་ཀྱིས་བགེགས་བསྐྲད། དཔའ་བོ་

རྣམས་ཀྱིས་ཤིས་པ་བརྗོད། དཔའ་མོ་རྣམས་ཀྱིས་རྡོ་རྗེའི་གླུ་ལེན། གཟུགས་རྡོ་རྗེ་མ་ལ་སོགས་

པས་མཆོད། གཙོ་བོས་དབང་བསྐུར་བའི་དགོངས་པ་མཛད། ཡུམ་བཞི་ཕག་མོ་དང་བཅས་པས་

རིན་པོ་ཆེའི་བུམ་པ་བདུད་རྩི་ལྔས་བཀང་བ་བཟུང་ནས་སྤྱི་བོ་ནས་དབང་བསྐུར་བར་གྱུར། བཀྲ་

ཤིས་གང་ཞིག་ཆོས་ཀྱི་དབྱིངས་ལས་ངེས་བྱུང་བ། །ཧེ་རུ་ཀ་དཔལ་འཇིགས་བྱེད་རྒྱལ་པོ་འབར་

བའི་སྐུ། །ཤེས་རབ་ཕག་མོའ་ིཔདྨར་རྡོ་རྗེ་རོལ་མཛད་པའི། །བདེན་པ་དེས་ཀྱང་བདེ་མཆོག་ལ་

གནས་བཀྲ་ཤིས་ཤོག །ཅེས་པ་ཙམ་མམ། སྤྲོ་ན་ཁ་ཆེ་རིན་ཆེན་རྡོ་རྗེས་མཛད་པའི་བཀྲ་ཤིས་རྒྱས་པར་བརྗོད་

ལ་བདག་འཇུག་གི་ཚེ་རང་དང༌། གཞན་ལ་དབང་བསྐུར་བའི་ཚེ་སློབ་མ་ལ་མེ་ཏོག་འཐོར་ཞིང་ཤིས་བརྗོད་བྱ། དབང་

བསྐུར་རྡོ་རྗེ་ཆེན་པོ་ནི། །ཁམས་གསུམ་ཀུན་གྱིས་ཕྱག་བྱས་པ། །སངས་རྒྱས་ཀུན་གྱི་གསང་

གསུམ་གྱི། །གནས་ལས་བྱུང་བ་སྦྱིན་པར་བྱ། །ཨོཾ་ཙ་ཀྲ་བཱི་ར་སྟྭཾ་ཨ་བྷི་ཥིཉྩ་མི། ཞེས་བརྗོད་ཅིང་བུམ་



བདེ་མཆོག་ལཱུ་ཨི་པའི་དཀྱིལ་ཆོག 149

ཆུ་རྡོ་རྗེ་དང་བཅས་པའི་ཁུ་ཚུར་གྱིས་སྤྱི་བོར་བླུག་ཅིང་འཐུང་དུའང་གཞུག་གོ །འདིར་སྒོ་མཚམས་མ་བརྒྱད་ཀྱི་སྔགས་

འདོན་པ་ནི་གང་ནས་ཀྱང་མ་བཤད་དོ་ཞེས་རྗེ་བླ་མ་བཞེད་དོ། །དེ་ལྟར་དབང་བསྐུར་བས་ལུས་བདུད་རྩིའི་

ཆུ་རྒྱུན་གྱིས་གང་ཞིང་བདེ་བ་ཆེན་པོའ་ིབདག་ཉིད་དུ་གྱུར། དྲི་མ་དག །ཆུའི་ལྷག་མ་སྤྱི་གཙུག་ཏུ་

གནས་པ་ཡོངས་སུ་གྱུར་པ་ལས་མི་བསྐྱོད་པས་དབུ་བརྒྱན་པར་གྱུར། དེ་ནི་ཕྱིའི་དབང་ངོ༌། །བླ་མ་

དང་གཙོ་བོ་ཐ་མི་དད་པའི་ཐུགས་ཀའི་ཧཱུཾ་ཡིག་ལས་འོད་ཟེར་འཕྲོས་པས་དབང་གི་ལྷ་ཐམས་ཅད་

མི་བསྐྱོད་པ་ཡབ་ཡུམ་གྱི་རྣམ་པར་སྤྱན་དྲངས། རང་གི་བ་སྤུའི་སྒོ་ཐམས་ཅད་ནས་ནང་དུ་ཞུགས་

པས་རང་མི་བསྐྱོད་པའི་ངོ་བོར་གྱུར། རང་ལ་སྔར་ལྟར་མཆོད། དེ་ལྟར་མི་བསྐྱོད་པ་ཆུའི་དབང་ཐོབ། 

ཞེ་སྡང་གི་དྲི་མ་སྦྱངས། རྣམ་ཤེས་ཀྱི་ཕུང་པོ་གནས་བསྒྱུར། ཆོས་ཀྱི་དབྱིངས་ཀྱི་ཡེ་ཤེས་མངོན་

དུ་བྱས། མི་བསྐྱོད་པ་དང་དེའི་རིགས་ཀྱི་དངོས་གྲུབ་བསྒྲུབ་པ་ལ་དབང་བར་བྱས་སོ། །ཞེས་དབང་

གི་དག་པ་བརྗོད་དོ། །དེ་ནི་བུམ་དབང་བཅུ་གཅིག་གི་དང་པོའ།ོ།

གཉིས་པ་ཅོད་པན་གྱི་དབང་ནི། ཨོཾ་ཁཎྜ་རོ་ཧི་ཧུཾ་ཧཱུཾ་ཕཊ། སྭ་བྷཱ་ཝས་བདག་དང་དབང་རྫས་ཅོད་

པན་སྟོང་པ་ཉིད་དུ་གྱུར། སྟོང་པའི་ངང་ལས་པདྨ་དང་ཉི་མའི་སྟེང་དུ། ཨཾ་ལས་རིན་པོ་ཆེ་ཨཾ་གིས་

མཚན་པ་ཡོངས་སུ་གྱུར་པ་ལས། རིན་འབྱུང་སེར་པོ་ཞལ་གཅིག་ཕྱག་གཉིས་ཀྱི་གཡས་རིན་པོ་

ཆེ། གཡོན་དྲིལ་བུ་འཛིན་པས་རིན་ཆེན་སྒྲོན་མ་སེར་མོ་གྲི་གུག་དང་ཐོད་པ་འཛིན་པ་ལ་འཁྱུད་

པའི་ཡབ་ཕྱག་རྒྱ་དྲུག་དང་ཡུམ་ཕྱག་རྒྱ་ལྔས་བརྒྱན་ཅིང༌། ཞེས་སོགས་གཞན་ཐམས་ཅད་སྔར་དང་འདྲ་

བ་ལ། བུམ་པའི་ཆུར་གྱུར་ཅེས་པ། ཅོད་པན་དུ་གྱུར། ཅེས་བརྗོད་དོ། །དེ་ནས། བླ་མ་དང་གཙོ་བོ་ཐ་མི་དད་

པའི་ཞེས་པ་ནས། གནས་ལས་བྱུང་བ་སྦྱིན་པར་བྱ། །ཅེས་པའི་བར་སྔར་ལྟར་བྱས་ནས། ཡུམ་གྱི་ཉེ་སྙིང་དང༌། 

དཔའ་བོ་ཉེར་བཞིའི་སྔགས་དང༌། ཨོཾ་ཌཱ་ཀི་ནི། སོགས་དཔའ་མོ་སོ་དྲུག་གི་སྔགས་སྦྲེལ་ནས་བརྗོད་དེ་དབུ་རྒྱན་མགོ་

ལ་བསྐོན། ཇི་ལྟར་བལྟམས་པ་ཙམ་གྱིས་ནི། །སོགས་ཀྱི་མཐར། ཨོཾ་སརྦ་ཏ་ཐཱ་ག་ཏ་ཨ་བྷི་ཥེ་ཀ་ཏ་ས་མ་

ཡ་ཤྲཱི་ཡེ་ཧཱུཾ། ཞེས་གསུང་ཞིང་བུམ་པའི་ཆུས་ཀྱང་དབང་བསྐུར་བས་ལུས་བདུད་རྩིའི་ཆུ་རྒྱུན་གྱིས་

གང་ཞིང་བདེ་བ་ཆེན་པོའ་ིབདག་ཉིད་དུ་གྱུར། དྲི་མ་དག །ཆུ་ལྷག་མ་སྤྱི་གཙུག་ཏུ་གནས་པ་ཡོངས་

སུ་གྱུར་པ་ལས་རིན་འབྱུང་གིས་དབུ་བརྒྱན་པར་གྱུར། དེ་ནི་ཕྱིའི་དབང་ངོ༌། །དེ་ནས་དབང་ལྷ་བསྟིམ་པ་དང་

མཆོད་པ་མི་བསྐྱོད་པ་དང་རིན་འབྱུང་བརྗེ་བ་མ་གཏོགས་སྔར་ལྟར་རོ། །དེ་ལྟར་རིན་ཆེན་འབྱུང་ལྡན་ཅོད་པན་གྱི་

དབང་ཐོབ། ང་རྒྱལ་དང་སེར་སྣ་སྦྱངས། ཚོར་བའི་ཕུང་པོ་གནས་བསྒྱུར། མཉམ་པ་ཉིད་ཀྱི་ཡེ་ཤེས་

མངོན་དུ་བྱས། རིན་འབྱུང་དང་དེའི་རིགས་ཀྱི་དངོས་གྲུབ་བསྒྲུབ་པ་ལ་དབང་བར་བྱས་སོ། །ཞེས་

དབང་གི་དག་པ་བརྗོད་དོ། །བུམ་དབང་བཅུ་གཅིག་གི་གཉིས་པའོ།།

གསུམ་པ་རྡོ་རྗེའི་དབང་ནི། སྔར་ལྟར་བསང་སྦྱངས། བདག་དང་དབང་རྫས་རྡོ་རྗེ་སྟོང་པ་ཉིད་དུ་གྱུར། 

སྟོང་པའི་ངང་ལས་པདྨ་དང་ཉི་མའི་སྟེང་དུ་ཛྲིཾ་ལས་པདྨ་ཛྲིཾ་གིས་མཚན་པ་ཡོངས་སུ་གྱུར་པ་ལས། 

འོད་དཔག་མེད་དམར་པོ་ཞལ་གཅིག་ཕྱག་གཉིས་ཀྱི་གཡས་པདྨ་དང་གཡོན་དྲིལ་བུ་འཛིན་པས་

གོས་དཀར་མོ་དམར་མོ་གྲི་གུག་དང་ཐོད་པ་འཛིན་པ་ལ་འཁྱུད་པའི་ཡབ་ཕྱག་རྒྱ་དྲུག་དང༌། ཞེས་

སོགས་གཞན་ཐམས་ཅད་སྔར་དང་འདྲ་བ་ལ། ཞུ་བ་ལས་བྱུང་བའི་རྡོ་རྗེར་གྱུར། ཅེས་བརྗོད། དེ་ནས། བླ་མ་དང་

གཙོ་བོ་ཐ་མི་དད་པའི་ཞེས་པ་ནས། གནས་ལས་བྱུང་བ་སྦྱིན་པར་བྱ། །ཅེས་1པའི་བར་སྔར་བཞིན། དེ་ནས། 

བླ་མས་རྡོ་རྗེ་ཕྱག་གཡས་སུ་བཟུང་ནས། ཧེ་རུ་ཀ་དཔལ་དཔའ་སོགས་ཀྱིས། །དེང་ཁྱོད་བདག་པོར་དབང་

བསྐུར་འགྱུར། །འདི་དེ་སངས་རྒྱས་ཐམས་ཅད་ཉིད། །རབ་ཏུ་གྲུབ་ཕྱིར་རྡོ་རྗེ་ཟུངས། །ཞེས་གསུང་

ཞིང་རྡོ་རྗེས་རང་གི་སྙིང་མགྲིན་དཔྲལ་བར་རེག་སྟེ་ལག་པ་གཡས་སུ་བྱིན་པར་མོས་ལ་བཟུང༌། དེ་ནས་ཆུ་དབང༌དབང་ལྷ་

བསྟིམ་པ་མཆོད་པ་རྣམས་རིན་འབྱུང་གི་གནས་སུ་འོད་དཔག་མེད་ཅེས་གཞུག་པ་མ་གཏོགས་སྔར་ལྟར་རོ། །དེ་ལྟར་

འོད་དཔག་མེད་རྡོ་རྗེའི་དབང་ཐོབ། འདོད་ཆགས་ཀྱི་དྲི་མ་སྦྱངས། འདུ་ཤེས་ཀྱི་ཕུང་པོ་གནས་

བསྒྱུར། སོ་སོར་རྟོག་པའི་ཡེ་ཤེས་མངོན་དུ་བྱས། འོད་དཔག་མེད་དང་དེའི་རིགས་ཀྱི་དངོས་གྲུབ་

བསྒྲུབ་པ་ལ་དབང་བར་བྱས་སོ། །ཞེས་དབང་གི་དག་པ་བརྗོད། བུམ་དབང་བཅུ་གཅིག་གི་གསུམ་པའོ།།

བཞི་པ་དྲིལ་བུའི་དབང་ནི། སྔར་ལྟར་བསང་སྦྱངས། བདག་དང་དབང་རྫས་དྲིལ་བུ་སྟོང་པ་ཉིད་དུ་

གྱུར། སྟོང་པའི་ངང་ལས་པདྨ་དང་ཉི་མའི་སྟེང་དུ་ཁཾ་ལས་རལ་གྲི་ཁཾ་གིས་མཚན་པ་ཡོངས་སུ་གྱུར་

པ་ལས་དོན་གྲུབ་ལྗང་ཁུ་ཞལ་གཅིག་ཕྱག་གཉིས་ཀྱི་གཡས་རལ་གྲི་དང་གཡོན་དྲིལ་བུ་འཛིན་

པས་དམ་ཚིག་སྒྲོལ་མ་ལྗང་ཁུ་གྲི་གུག་དང་ཐོད་པ་འཛིན་པ་ལ་འཁྱུད་པའི་ཡབ་ཕྱག་རྒྱ་དྲུག་དང༌། 

ཞེས་སོགས་གཞན་ཐམས་ཅད་སྔར་དང་འདྲ་བ་ལ། ཞུ་བ་ལས་བྱུང་བའི་དྲིལ་བུར་གྱུར། ཅེས་བརྗོད། དེ་ནས། བླ་

མ་དང་གཙོ་བོ་ཐ་མི་དད་པའི་ཞེས་པ་ནས། གནས་ལས་བྱུང་བ་སྦྱིན་པར་བྱ། །ཅེས་པའི་བར་སྔར་བཞིན། 

1  ཞོལ། ཤོག ༣༩ ན ༤ ཞེས་པའི་

འདི་ནི་རྣལ་འབྱོར་མ་ཀུན་གྱི། །དྲིལ་བུ་སྒྲ་ཀུན་རྗེས་འགྲོར་བཤད། །ཁྱོད་ཀྱིས་ཀྱང་ནི་རྟག་ཏུ་

བཅང། །བྱང་ཆུབ་མཆོག་ཏུ་རྒྱལ་བ་བཞེད། །དཔའ་བོའ་ིལག་ཏུ་རྡོ་རྗེ་དྲིལ། །བཟུང་ངོ་འཁོར་ལོ་

གསུམ་གྱི་བདག །རང་བཞིན་མཛེས་པས་དགའ་བ་ནི། །ཕྱག་རྒྱ་ཆེན་པོར་བྱིན་གྱིས་བརླབ། །ཅེས་

བརྗོད་1ལག་པ་གཡོན་དུ་བྱིན་ནས་བཟུང༌། རྡོ་རྗེ་དྲིལ་ཞེས་པ་ནི་དྲིལ་བུ་གཅིག་པུ་ལ་རྡོ་རྗེ་དྲིལ་བུ་ཞེས་མང་དུ་གསུངས་པ་

ལྟར་ཡིན་ལ། དེ་ལག་ཏུ་བཟུང་བར་གྱིས་ཤིག །དེ་ཡང་རང་ཉིད་རང་བཞིན་གྱིས་མཛེས་པའི་ལྷའི་སྐུ་ཕྱག་རྒྱ་ཆེན་པོར་བྱིན་

གྱིས་རློབས་ལ་གྱིས་ཤིག་ཅེས་པའི་དོན་ཏེ། སློབ་མ་ལ་དབང་བསྐུར་བ་ན་དེ་ལྟར་གོ་བ་བསྐྱེད་དོ། །དེ་ནས་ཆུ་དབང༌དབང་

ལྷ་བསྟིམ་པ་མཆོད་པ་རྣམས་འོད་དཔག་མེད་ཀྱི་གནས་སུ་དོན་གྲུབ་ཅེས་གཞུག་པ་མ་གཏོགས་སྔར་ལྟར་རོ། །དེ་ལྟར་

དོན་ཡོད་གྲུབ་པ་དྲིལ་བུའི་དབང་ཐོབ། ཕྲག་དོག་གི་དྲི་མ་སྦྱངས། འདུ་བྱེད་ཀྱི་ཕུང་པོ་གནས་

བསྒྱུར། བྱ་བ་སྒྲུབ་པའི་ཡེ་ཤེས་མངོན་དུ་བྱས། དོན་གྲུབ་དང་དེའི་རིགས་ཀྱི་དངོས་གྲུབ་བསྒྲུབ་པ་

ལ་དབང་བར་བྱས་སོ། །ཞེས་དབང་གི་དག་པ་བརྗོད། བུམ་དབང་བཅུ་གཅིག་གི་བཞི་པའོ།།

ལྔ་པ་མིང་གི་དབང་ནི་བསང་སྦྱངས། རང་ཉིད་སྟོང་པ་ཉིད་དུ་གྱུར། སྟོང་པའི་ངང་ལས་པདྨ་

དང་ཟླ་བའི་སྟེང་དུ་བྷྲཱུཾ་ལས་འཁོར་ལོ་བྷྲཱུཾ་གྱིས་མཚན་པ་ཡོངས་སུ་གྱུར་པ་ལས་རང་ཉིད་རྣམ་སྣང་

དཀར་པོ་ཞལ་གཅིག་ཕྱག་གཉིས་ཀྱི་གཡས་འཁོར་ལོ་གཡོན་དྲིལ་བུ་འཛིན་པས་སྤྱན་མ་དཀར་

མོ་གྲི་གུག་དང་ཐོད་པ་འཛིན་པ་ལ་འཁྱུད་པའི་ཡབ་ཕྱག་རྒྱ་དྲུག་དང༌། ཞེས་པ་ནས། ཡེ་ཤེས་པ་

དང་གཉིས་སུ་མེད་པར་གྱུར། ཅེས་པའི་བར་སྔར་བཞིན། བླ་མ་དང་གཙོ་བོ་ཐ་མི་དད་པའི། ཞེས་

པ་ནས། གནས་ལས་བྱུང་བ་སྦྱིན་པར་བྱ། །ཅེས་2པའི་བར་སྔར་བཞིན། ཨོཾ་བཛྲ་སཏྭ་སྟྭཾ་ཨ་བྷི་ཥིཉྩ་མི། 

བཛྲ་ནཱ་མ་ཨ་བྷི་ཥེ་ཀྟཿཀྱཻ་དཔལ་ཆེ་གེ་མོ་རྡོ་རྗེ་ཞེས་བྱ་བའི་དེ་བཞིན་གཤེགས་པའོ། །ཞེས་བརྗོད་

ཅིང་རྡོར་དྲིལ་སྤྱི་བོར་མཉམ་དུ་བཟུང་ལ། བདག་འཇུག་གི་ཚེ་ཆེ་གེའི་གནས་སུ་སྔར་གྱི་གསང་མཚན་དང། སློབ་མ་ལ་

དབང་བསྐུར་བའི་ཚེ། མེ་ཏོག་གང་ལ་ཕོག་པའི་རིགས་དང་མཐུན་པའི་མིང་གསར་དུ་བཏགས་པ་གཞུག་པར་བྱའོ། །ཕོ་

མོའ་ིབྱེ་བྲག་གིས་མེ་ཏོག་ཕོག་པའི་རིགས་དང་མཐུན་པའི་མིང་གདགས་ཚུལ་རྒྱས་པར་ཕྲེང་བ་ལས་གསུངས་པ་ལྟར་ཤེས་

པར་བྱའོ། །དེ་ནས་ཆུ་དབང་དང༌དབང་ལྷ་བསྟིམ་པ་དང༌། དོན་གྲུབ་ཀྱི་གནས་སུ་རྣམ་སྣང་གཞུག་པ་མ་གཏོགས་སྔར་ལྟར་

1  ཞོལ། ཤོག ༣༩ བ ༤ ཞེས་བརྗོད་དེ་ལག་པ གཙང་། ཤོག ༣༠ བ ༢ ཅེས་བརྗོད་དེ་ལག་པ་

2  ཞོལ། ཤོག ༤༠ ན ༣ ཞེས་པའི་བར་

རོ། །དེ་ལྟར་རྣམ་པར་སྣང་མཛད་མིང་གི་དབང་ཐོབ། གཏི་མུག་གི་དྲི་མ་སྦྱངས། གཟུགས་ཀྱི་ཕུང་

པོ་གནས་བསྒྱུར། མེ་ལོང་ལྟ་བུའི་ཡེ་ཤེས་མངོན་དུ་བྱས། རྣམ་སྣང་དང་དེའི་རིགས་ཀྱི་དངོས་གྲུབ་

བསྒྲུབ་པ་ལ་དབང་བར་བྱས་སོ། །ཞེས་དབང་གི་དག་པ་བརྗོད་པར་བྱ་སྟེ། བུམ་དབང་བཅུ་གཅིག་གི་ལྔ་པའོ།།

དབང་ལྔ་རེ་རེའི་མཐར་དབང་ལྷ་བསྟིམ་པ་དཱ་རི་ཀ་དང་ལྭ་བ་པས་བཤད་ལ། བ་སྤུའི་སྒོ་ནས་བསྟིམ་པ་ལྭ་བ་

པ་དང་བྷཱ་ཝ་བྷ་དྲས་བཤད་ཅིང༌། བླ་མའི་ཐུགས་ཀའི་ས་བོན་གྱི་འོད་ཟེར་གྱིས་སྤྱན་དྲངས་ནས་བསྟིམ་པར་ལྭ་བ་པས་

བཤད་ལ། ལུས་ཀྱི་གནས་ལྔ་སོ་སོར་འཁོར་ལོ་སོ་སོའ་ིལྷ་བསྟིམ་པ་ཚད་ལྡན་སུས་ཀྱང་མ་བཤད་དོ། །དེ་ལྟར་དབང་ལྔ་

ནི། སངས་རྒྱས་ལྔ་འགྲུབ་བའི་གེགས་ཀྱི་དྲི་མ་ལྔ་དག་པར་བྱེད་པ་དང༌། མ་རིག་པ་དང་བྲལ་བ་ལས་རིག་པ་ཡེ་ཤེས་ལྔ་

བསྒྲུབ་པའི་ནུས་པ་ཁྱད་པར་བ་འཇོག་པས་རིག་པའི་དབང་སྟེ། རྒྱུད་རྡོ་རྗེ་ཕྲེང་བ་ལས། དབང་བསྐུར་ལྔ་ཐོབ་རྒྱུད་ལས་

ནི། །སངས་རྒྱས་ལྔ་པོ་འདི་རྣམས་དག །མ་རིག་པ་དང་བྲལ་བ་ལས། །ཡེ་ཤེས་ལྔ་ནི་ཐོབ་པར་བྱེད།1།ཅེས་གསུངས་པ་

ལྟར་རོ། །གཞན་ཡང་རིག་པ་ནི་སྤྱན་མ་ལ་སོགས་རིག་མའོ། །དེས་བུམ་པ་བཟུང་སྟེ་བསྐུར་བས་རིག་པའི་དབང་ངོ༌།།

གཉིས་པ་སྔགས་དབང་ནི། བླ་མ་དང་གཙོ་བོ་ཐ་མི་དད་པའི་ནང་གི་ཧེ་རུ་ཀའི་ཐུགས་ཀར་ཉི་

མ་ལ་གནས་པའི་ཧཱུཾ་གི་མཐའ་སྐོར་ལ། ཨོཾ་ཤྲཱི་བཛྲ་ཧེ་ཧེ་རུ་རུ་ཀཾ་ཧུཾ་ཧུཾ་ཕཊ་ཌཱ་ཀི་ནི་ཛཱ་ལ་ཤཾ་བྷ་

རཾ་སྭཱཧཱ། ཞེས་པའི་སྔགས་མར་མེ་གཅིག་ལས་གཉིས་ཆད་ཀྱི་ཚུལ་གྱིས་ཐུགས་ཀ་ནས་བརྒྱུད་དེ་

ཞལ་ནས་བྱུང༌། བདག་གི་ཁ་ནས་ཞུགས། སྙིང་ཁའི་ཧཱུཾ་གི་མཐའ་ལ་གཡོན་སྐོར་དུ་འཁོད་པའི་འོད་

ཟེར་གྱིས་སྡིག་སྒྲིབ་ཐམས་ཅད་སྦྱངས་པར་གྱུར། འདི་ནི་སངས་རྒྱས་ཐམས་ཅད་ཀྱི། །སྙིང་པོ་ཡི་

ནི་ཡེ་ཤེས་མཆོག །སངས་རྒྱས་ཐམས་ཅད་བསྡུས་པ་ནི། །ཁྱོད་ཀྱིས་ཀྱང་ནི་རྟག་ཏུ་བཅང༌། །ཞེས་

བླ་མས་གསུང་ཞིང་སྔགས་ཀྱི་རྗེས་སུ་ཟློས་པར་བསྒོམས་ལ་སྔགས་དེ་ཉིད་ལན་གསུམ་བརྗོད། བཅོམ་ལྡན་བདག་ལ་སྩལ་

ལགས་ཀྱིས། །བཅོམ་ལྡན་བདག་ལ་བྱིན་གྱིས་རློབས། །ཞེས་བརྗོད་དེ་མེ་ཏོག་བླ་མ་ལ་ཕུལ། བླ་མས་ཀྱང། བཅོམ་ལྡན་

འདི་ལ་སྩལ་ལགས་ཀྱིས། །བཅོམ་ལྡན་འདི་ལ་བྱིན་གྱིས་རློབས། །དཔལ་འཁོར་ལོ་བདེ་མཆོག་

གི་སྐུ་གསུང་ཐུགས་ཀྱི་བྱིན་རླབས་ཐམས་ཅད་འཇུག་པར་གྱུར་ཅིག །ཞེས་གསུང་ཞིང་མེ་ཏོག་སྤྱི་བོར་

བཞག །སློབ་མར་དབང་བསྐུར་བའི་ཚེ། དེ་ལྟར་སྔགས་ཀྱི་དབང་ཐོབ་པས་སྔགས་བཟླས་པས་དངོས་གྲུབ་ཐམས་ཅད་

སྟེར་བར་བྱེད་དོ་ཞེས་བརྡ་སྤྲད་དོ། །སྔགས་དབང་དཱ་རི་ཀཱ་པས་རིག་པའི་དབང་ལྔའི་སྔོན་དུ་བཤད་ཀྱང༌། རྒྱུད་རྡོར་ཕྲེང་

1  བཀའ་འགྱུར། དཔེ་བསྡུར་མ། དེབ། ༨༡ ཤོག ༨༧༥ ཕྲེང་། ༢༠



བདེ་མཆོག་ལཱུ་ཨི་པའི་དཀྱིལ་ཆོག 153

དང༌། དྲིལ་བུ་པས་སྐབས་འདིར་གསུངས་པ་ལྟར་བདག་གི་རྗེ་ཐམས་ཅད་མཁྱེན་པས་མཛད་པ་བཞིན་བཀོད་དོ། །འདི་ 

ནི་བུམ་དབང་བཅུ་གཅིག་གི་དྲུག་པའོ།།

གསུམ་པ་བརྟུལ་ཞུགས་ཀྱི་དབང་ལ་གཉིས་ལས། དང་པོ་ཐུན་མོང་གི་བརྟུལ་ཞུགས་སྦྱིན་པ་ནི་སྔར་ལྟར་བསང་

སྦྱངས། བདག་དང་རྡོ་རྗེ་སྟོང་པ་ཉིད་དུ་གྱུར། སྟོང་པའི་ངང་ལས་པདྨ་དང་ཟླ་བའི་གདན་གྱི་སྟེང་

དུ་ཧཱུཾ་ལས་རྡོ་རྗེ་ཧཱུཾ་གིས་མཚན་པ་ཡོངས་སུ་གྱུར་པ་ལས། རང་དང་རྡོ་རྗེ་གཉིས་རྡོ་རྗེ་སེམས་

དཔའ་དཀར་པོ་ཞལ་གཅིག་ཕྱག་གཉིས་ཀྱི་གཡས་རྡོ་རྗེ་དང་གཡོན་དྲིལ་བུ་འཛིན་པས་ཡུམ་རྡོ་

རྗེ་སྙེམས་མ་དཀར་མོ་གྲི་གུག་དང་ཐོད་པ་འཛིན་པ་ལ་འཁྱུད་པའི་ཡབ་ཕྱག་རྒྱ་དྲུག་དང་ཡུམ་

ཕྱག་རྒྱ་ལྔས་བརྒྱན་ཅིང་ཡབ་རྡོ་རྗེའི་སྐྱིལ་ཀྲུང་གིས་བཞུགས་པའི་དཔྲལ་བར་ཨོཾ། མགྲིན་པར་

ཨཱཿ ཐུགས་ཀར་ཧཱུཾ། བླ་མ་དང་གཙོ་བོ་ཐ་མི་དད་པའི་ཐུགས་ཀའི་ཧཱུཾ་གི་འོད་ཟེར་གྱིས་བསྒོམས་

པ་དང་འདྲ་བའི་ཡེ་ཤེས་པ་དང་དབང་གི་ལྷ་རྣམས་སྤྱན་དྲངས། ཕཻཾ་ཛཿཧཱུཾ་བཾ་ཧོཿཡེ་ཤེས་པ་དང་

གཉིས་སུ་མེད་པར་གྱུར། དེ་བཞིན་གཤེགས་པ་ཐམས་ཅད་ཀྱིས་འདི་ལ་མངོན་པར་དབང་བསྐུར་

དུ་གསོལ། ཞེས་གསོལ་བ་བཏབ་པས། བུམ་པའི་ཆུས་སྤྱི་བོ་ནས་དབང་བསྐུར། མི་བསྐྱོད་པས་ 

དབུ་བརྒྱན་པར་གྱུར། སྔར་ལྟར་མཆོད། 

རྡོ་རྗེ་སེམས་དཔའ་ཡབ་ཡུམ་ཞུ་བ་ལས་བྱུང་བའི་རྡོ་རྗེར་གྱུར། འདི་དེ་སངས་རྒྱས་

ཐམས་ཅད་དེ། །ཧེ་རུ་ཀ་དཔལ་ཕྱག་ན་གནས། །ཁྱོད་ཀྱིས་ཀྱང་ནི་རྟག་ཏུ་བཅང༌། །དཔལ་ཧེ་

རུ་ཀའི་བརྟུལ་ཞུགས་བརྟན། །ཅེས་གསུང་ཞིང་སྔར་ལྟར་གནས་གསུམ་དུ་རེག་ནས་ལག་པ་གཡས་སུ་གཏད་པ་

སྙིང་ཁར་བཟུང༌། ཨོཾ་སརྦ་ཏ་ཐཱ་ག་ཏ་སིདྡྷི་བཛྲ་ས་མ་ཡ། ཏིཥྚ་ཨེ་ཥ་ཏྭཾ་དྷ་ར་ཡ་མི་ཨོཾ། ཧ་ཧ་ཧ་ཧ་ཧི། 

ཞེས་བརྗོད། སྙིང་ཁར་རྡོ་རྗེ་སེམས་དཔའ་ཡབ་ཡུམ་འོད་ཟེར་འཕྲོ་བ་ཅིག་བཞུགས་པར་གྱུར། དེང་

ཕྱིན་ཆད་རྡོ་རྗེ་སེམས་དཔའ་ཐོབ་པའི་ཐབས་སུ་ཡེ་ཤེས་ལྔའི་ནང་གི་རྡོ་རྗེ་དང་མ་བྲལ་བར་ཆོངས་

ཤིག །ཅེས་གོ་བར་བྱ་སྟེ་བུམ་དབང་བཅུ་གཅིག་གི་བདུན་པའོ།།

གཉིས་པ་ཐུན་མོང་མ་ཡིན་པའི་བརྟུལ་ཞུགས་སྦྱིན་པ་ནི། བསང་སྦྱངས། རང་ཉིད་སྟོང་པ་ཉིད་དུ་གྱུར། 

སྟོང་པའི་ངང་ལས་སྣ་ཚོགས་པདྨ་དང་ཉི་མའི་སྟེང་དུ་ཧཱུཾ་ལས་རྡོ་རྗེ་ཧཱུཾ་གིས་མཚན་པ་ཡོངས་སུ་

གྱུར་པ་ལས། རང་ཉིད་དཔལ་ཧེ་རུ་ཀ་སྐུ་མདོག་མཐིང་ཁ་ཞེས་པ་ནས། མི་རུས་ཀྱི་ཐལ་བས་ལུས་

ཐམས་ཅད་ལ་བྱུགས་པ། བཅོམ་ལྡན་འདས་ལ་མངོན་དུ་ཕྱོགས་པར་བཅོམ་ལྡན་འདས་མ། ཞེས་པ་

ནས། མི་མགོ་སྐམ་པོ་ལྔ་བཅུའི་དོ་ཤལ་ཅན་དུ་གྱུར། ཞེས་པའི་བར་ཡབ་ཡུམ་གྱི་དག་པ་བརྗོད་པ་མ་གཏོགས་

མངོན་རྟོགས་ལྟར་རོ། །རང་གི་སྤྱི་བོར་ཨོཾ། མགྲིན་པར་ཨཱཿ ཐུགས་ཀར་ཧཱུཾ། བླ་མ་དང་གཙོ་བོ་ཐ་མི་

དད་པའི་ཐུགས་ཀའི་ཧཱུཾ་གི་འོད་ཟེར་གྱིས་བསྒོམས་པ་དང་འདྲ་བའི་ཡེ་ཤེས་པ་དང་དབང་གི་ལྷ་

རྣམས་སྤྱན་དྲངས། ཕཻཾ་ཛཿཧཱུཾ་བཾ་ཧོཿཡེ་ཤེས་པ་དང་གཉིས་སུ་མེད་པར་གྱུར། དེ་བཞིན་གཤེགས་པ་

ཐམས་ཅད་ཀྱིས་མངོན་པར་དབང་བསྐུར་དུ་གསོལ། ཞེས་གསོལ་བ་བཏབ་པས། ཡུམ་བཞི་ཕག་

མོ་དང་ལྔས། ཨོཾ་སརྦ་ཏ་ཐཱ་ག་ཏ་ཨ་བྷི་ཥེ་ཀ་ཏ་ས་མ་ཡ་ཤྲཱི་ཡེ་ཧཱུཾ། ཞེས་གསུང་ཞིང་དབང་བསྐུར་

བས་ཡབ་ལ་མི་བསྐྱོད་པ་དང་ཡུམ་ལ་རྣམ་སྣང་གིས་དབུ་བརྒྱན་པར་གྱུར། ཁ་ཊྭཱཾ་ག་དང༌ཅང་ཏེའུ་དང་

ཐོད་པ་རྣམས་ལ་ཡང་ཡུམ་གྱི་སྙིང་པོ་ལན་གསུམ་གསུམ་བཟླས་ཏེ། ཧེ་རུ་ཀ་དཔལ་ཕྱག་རྒྱ་འདི། །ཕྱི་དང་ནང་

ན་ཡང་དག་གནས། །ཁ་ཊྭཱཾ་ཅང་ཏེའུ་ལྷུང་བཟེད་དག །བྱིན་པ་དཔའ་བོས་བཟུང་བར་གྱིས། །ཁ་ཊྭཱཾ་

ཅང་ཏེའུ་ལྷུང་བཟེད་བཟང༌། །ཧེ་རུ་ཀ་དཔལ་ཁ་ཊྭཱཾ་ག །རྣལ་འབྱོར་མ་ནི་ཌཱ་མ་རུ། །རྡོ་རྗེ་ཁ་ཊྭཱཾ་རྡོ་

རྗེ་བཅས། །དྲིལ་བུ་སིལ་སིལ་སྒྲ་སྒྲོག་ཅིང༌། །ཚངས་པའི་སྐུད་ཐོགས་རྣལ་འབྱོར་བདག །ཁ་ཊྭཱཾ་

ག་དང་རྡོ་རྗེ་སྣོད། །དཔའ་བོ་ཆེན་པོས་བླང་བར་གྱིས། །ཞེས་བརྗོད་དེ་ལག་པ་གཡས་སུ་ཌཱ་མ་རུ་གཡོན་

དུ་ཐོད་པ་བདུད་རྩིས་གང་བ་གཡོན་གྱི་གྲུ་མོར་ཁ་ཊྭཱཾ་ག །སེ་རལ་ཁར་ཚངས་སྐུད་སྦྱིན་ལ། ཁ་ཊྭཱཾ་ག་ལྷའི་སྐུ་བདེ་

བ་ཆེན་པོ། ཌཱ་མ་རུ་ཤེས་རབ་སྟོང་པ་ཉིད། ཐོད་པ་བདེ་སྟོང་དབྱེར་མེད་དུ་སྐྱོང་བ། ཚངས་སྐུད་

དང་རྣམ་པར་མི་རྟོག་པའི་མཚོན་བྱེད་དུ་ཤེས་པར་གྱིས་ལ་དེ་དག་དང་མི་འབྲལ་བར་གྱིས་

ཤིག །ཅེས་བཤད་ལ། ཌཱ་མ་རུ་དང་དྲིལ་བུའི་སྒྲ་བྱ། སྙིང་ཁའི་ནང་དུ་ཡང་ཧེ་རུ་ཀ་ཡབ་ཡུམ་

མཚོན་གང་བ་གཅིག་བཞུགས་པར་གྱུར། ཅེས་བསྒོམས་པའི་ནང་དབང་བྱའོ། །ལྷུང་བཟེད་སྣོད་ནི་ཐོད་པ་སྟེ། 

བུམ་དབང་བཅུ་གཅིག་གི་བརྒྱད་པའོ།།

བཞི་པ་ལུང་བསྟན་དབུགས་དབྱུང་ནི། བླ་མ་ཤཱཀྱ་ཐུབ་པའི་ཆ་ལུགས་སུ་གནས་པའི་ལག་པ་གཡོན་གྱིས་ཆོས་

གོས་ཀྱི་གྲྭ་སེངྒེའི་རྣ་བ་ལྟར་སྙིང་ཁའི་གཡོན་དུ་བཟུང༌། གཡས་པས་མི་འཇིགས་པ་སྦྱིན་པའི་ཕྱག་རྒྱ་བཅས་ལ། འདི་

ལྟར་ང་ཡིས་ལུང་བསྟན་ཏེ། །འཁོར་ལོ་གསུམ་གྱི་བདག་ཉིད་ཁྱོད། །རང་ཉིད་སངས་རྒྱས་ཀུན་རང་

བཞིན། །ཧེ་རུ་ཀ་དཔལ་ཞེས་བྱ་བའི། །དེ་བཞིན་གཤེགས་པ་ཉིད་ཡིན་ནོ། །ཤྲཱི་ཧེ་རུ་ཀ་ཌཱ་ཀི་ནཱི་

ན་མཿསརྦ་ཏ་ཐཱ་ག་ཏ་སིདྡྷིཿས་མ་ཡ་སྟཾ། བྷུ་ར་བྷུ་ཝ་སྭཿ ཁམས་གསུམ་གྱི་ནི་རྒྱལ་སྲིད་ཆེ། །དཔལ་

ལྡན་ཡོན་ཏན་འབྱུང་བའི་གནས། །བདུད་ཚོགས་ཀུན་ལས་རྣལ་རྒྱལ་ཞིང། །གྲོང་ཁྱེར་མཆོག་ཏུ་

ཞུགས་པ་ཡིན། །ཞེས་བརྗོད་དེ་བུམ་དབང་བཅུ་གཅིག་གི་དགུ་པའོ། །འདི་རྡོ་རྗེ་སློབ་དཔོན་གྱི་དབང་གི་མཐའ་རྟེན་དུ་

བྱེད་པའང་ཡོད། རྗེ་བླ་མ་གྲུབ་ཆེན་གྱི་གཞུང་ན་གོ་རིམ་འདི་ལྟར་ཡོད་པ་བཞིན་བྱའོ་ཞེས་བཞེད་པ་ལྟར་བཀོད་དོ།།

གཉིས་པ་ཐུན་མོང་མ་ཡིན་པ་རྡོ་རྗེ་སློབ་དཔོན་གྱི་དབང་ལ། དངོས་དང༌། མཐའ་རྟེན་རྗེས་གནང་ངོ༌། །དང་པོ་

ནི། རྡོ་རྗེ་སློབ་དཔོན་གྱི་དབང་གི་དོན་དུ་མཎྜལ་ཕུལ་ཏེ། ཕྱིར་མི་ལྡོག་པའི་དབང་བསྐུར་ཆེ། །དཔའ་བོ་ཆེན་

པོ་བདག་ལ་སྩོལ། །འགྲོ་བ་མཚན་མ་མེད་བྱེད་པ། །དེ་ནི་ད་འདིར་མཛད་དུ་གསོལ། །ཞེས་ལན་

གསུམ་གསོལ་བ་གདབ། བསང་སྦྱངས། རང་ཉིད་སྟོང་པ་ཉིད་དུ་གྱུར། སྟོང་པའི་ངང་ལས་དབང་སྟེགས་

རིན་པོ་ཆེའི་ཁྲི་སེང་གེས་བཏེག་པའི་སྟེང་དུ་པདྨ་དང་ཉི་མའི་གདན་ལ། ཧཱུཾ་ལས་རྡོ་རྗེ་སྔོན་པོ་ཧཱུཾ་

གིས་མཚན་པ་ཡོངས་སུ་གྱུར་པ་ལས། རང་ཉིད་རྡོ་རྗེ་འཆང་སྐུ་མདོག་སྔོན་པོ་ཞལ་གཅིག་ཕྱག་

གཉིས་པ་གཡས་རྡོ་རྗེ་དང་གཡོན་དྲིལ་བུ་འཛིན་པས་ཡུམ་རྡོ་རྗེ་སྙེམས་མ་སྔོན་མོ་གྲི་གུག་དང་

ཐོད་པ་འཛིན་པ་ལ་འཁྱུད་པའི་ཡབ་ཕྱག་རྒྱ་དྲུག་དང་ཡུམ་ཕྱག་རྒྱ་ལྔས་བརྒྱན་ཅིང༌། ཡབ་རྡོ་རྗེའི་

སྐྱིལ་ཀྲུང་གིས་བཞུགས་པའི་དཔྲལ་བར་ཨོཾ། མགྲིན་པར་ཨཱཿ ཐུགས་ཀར་ཧཱུཾ། བླ་མ་དང་གཙོ་བོ་ཐ་

མི་དད་པའི་ཐུགས་ཀའི་ཧཱུཾ་གི་འོད་ཟེར་གྱིས་བསྒོམས་པ་དང་འདྲ་བའི་ཡེ་ཤེས་པ་སྤྱན་དྲངས། ཕཻཾ་

ཛཿཧཱུཾ་བཾ་ཧོཿཡེ་ཤེས་པ་དང་གཉིས་སུ་མེད་པར་གྱུར། སྟེང་དུ་གདུགས་དཀར་པོ་གསེར་གྱི་ཡུ་བ་

ཅན། གཡས་སུ་རྒྱལ་མཚན། གཡོན་དུ་བ་དན། ཕྱོགས་ཐམས་ཅད་དུ་མཆོད་པའི་སྤྲིན་དང་བཅས་

པར་གྱུར། བསང་སྦྱངས། རྡོ་རྗེ་དང་དྲིལ་བུ་སྟོང་པ་ཉིད་དུ་གྱུར། སྟོང་པའི་ངང་ལས་ཧཱུཾ་ལས་བྱུང་བའི་

རྡོ་རྗེ་རྡོ་རྗེ་སེམས་དཔའི་ངོ་བོ་དང༌། ཨཱཿལས་བྱུང་བའི་དྲིལ་བུ་རྡོ་རྗེ་སྙེམས་མའི་ངོ་བོར་གྱུར། 

སྔར་གྱི་རྡོ་རྗེའི་བརྟུལ་ཞུགས་སྦྱིན་པའི་ཚིགས་བཅད་ཀྱི་རྗེས་སུ། ཐོག་མཐའ་མེད་པའི་སེམས་དཔའ་

ནི། །རྡོ་རྗེ་སེམས་དཔའ་དགའ་བ་ཆེ། །ཀུན་ཏུ་བཟང་པོའ་ིཀུན་བདག་ཉིད། །རྡོ་རྗེ་བསྙེམས་ཚུལ་

བདག་པོའ་ིབདག །བཅོམ་ལྡན་འདས་དཔལ་མཆོག་དང་པོའ་ིསྐྱེས་བུའོ། །ཨོཾ་མཧཱ་བཛྲ་ཧཱུཾ། སྟོང་

པ་ཉིད་དང་དབྱེར་མེད་པའི་རྒྱལ་བའི་ཐུགས་གཉིས་སུ་མེད་པའི་ཡེ་ཤེས་ནི་གསང་བའི་རྡོ་རྗེ་ཡིན་

ལ། དེ་དྲན་པའི་དོན་དུ་རྡོ་རྗེ་འཛིན་པ་རྡོ་རྗེའི་དེ་ཁོ་ན་ཉིད་ཀྱི་སྒོ་ནས་ཟུངས་ཤིག །ཅེས་བརྗོད་དེ་རྡོ་

རྗེ་ལག་པ་གཡས་སུ་སྦྱིན། སྔར་གྱི་དྲིལ་བུའི་ཚིགས་བཅད་དང༌། ཨཱཿསྲིད་པ་ངོ་བོ་ཉིད་ཀྱིས་དག །ངོ་བོ་ཉིད་

ཀྱིས་སྲིད་བྲལ་བྱས། །རང་བཞིན་དག་པའི་སེམས་དཔའ་མཆོག །སྲིད་པའི་མཆོག་ནི་མཛད་པ་

ཡིན། །བཛྲ་གཎྜེ་ཨཱཿཆོས་ཐམས་ཅད་རང་བཞིན་མེད་པའི་སྒྲ་དྲིལ་བུས་སྒྲོག་པར་སེམས་པའི་

སྒོ་ནས་དྲིལ་བུ་འཁྲོལ་བ་དྲིལ་བུའི་དེ་ཁོ་ན་ཉིད་ཀྱི་སྒོ་ནས་ཟུངས་ཤིག །ཅེས་བརྗོད་ཅིང་དྲིལ་བུ་དཀྲོལ་

ཏེ་ལག་པ་གཡོན་དུ་གཏད་ལ་དཀྲོལ། ཡིད་ཀྱི་ལུས་ནི་བརྟན་པའི་ཕྱིར། །ཕྱག་རྒྱའི་དམ་ཚིག་རབ་ཏུ་

བརྗོད། །གང་གི་ལུས་ནི་ཐམས་ཅད་བརྟན། །དེས་ན་ཕྱག་རྒྱར་རབ་ཏུ་བསྒྲགས། །ཡེ་ཤེས་ཕྱག་

རྒྱར་བྱིན་བརླབས་ནས། །འདོད་པ་ཐམས་ཅད་ལོངས་སྤྱོད་དེ། །དངོས་གྲུབ་ཐམས་ཅད་བསྒྲུབ་

པར་གྱིས། །རང་གི་ལུས་ལྷའི་སྐུ་ཕྱག་རྒྱ་ཆེན་པོར་བསྒོམ་པ་ནི་འདར་མི་རུང་བའི་ཕྱག་རྒྱའི་དམ་

ཚིག་ཡིན་ལ། དེ་དང་ཡེ་ཤེས་ཀྱི་ཕྱག་རྒྱ་གཉིས་མཉམ་པར་སྦྱར་ཏེ་དངོས་གྲུབ་ཐམས་ཅད་བསྒྲུབ་

དགོས་སོ། །ཞེས་གོ་བར་བྱ་ལ། ཤེས་རབ་བཅུ་དྲུག་ལོན་པ་ལ། །ལག་པ་དག་གིས་ཡང་དག་

འཁྱུད། །རྡོ་རྗེ་དྲིལ་བུ་མཉམ་སྦྱོར་བ། །སློབ་དཔོན་དབང་དུ་ཡང་དག་འདོད། །ཅེས་གསུངས་པ་ལྟར། 

དེ་ཁོ་ན་ཉིད་དྲན་པའི་སྒོ་ནས་རྡོ་དྲིལ་འཛིན་པའི་ལག་པས་སྙིང་ཁར་འཁྱུད་པའི་ཚུལ་བྱ་སྟེ། རང་རྡོར་སེམས་ཡབ་

ཡུམ་འཁྱུད་པར་བསྒོམས་པ་ལ་བརྟེན་ནས་བྱུང་བའི་བདེ་བ་དང་སྟོང་པ་ཉིད་སྦྱར་བ་དེ་རྡོ་རྗེ་སློབ་

དཔོན་གྱི་དབང་གི་དངོས་གཞིའོ། །ཡིན་པས། སློབ་མ་ལ་དབང་བསྐུར་བའི་ཚེ་དོན་དེ་ཉིད་ལེགས་པར་བརྡ་འཕྲོད་

པ་གལ་ཆེའོ། །དེ་ནས། བླ་མ་དང་གཙོ་བོ་ཐ་མི་དད་པའི་ནང་གི་ཧེ་རུ་ཀའི་ཐུགས་ཀའི་ས་བོན་གྱི་འོད་

ཟེར་གྱིས་ལྷ་དྲུག་ཅུ་རྩ་གཉིས་ཀྱི་དཀྱིལ་འཁོར་དང་བཅས་པ་སྤྱན་དྲངས། ཞེས་པ་ནས། མི་བསྐྱོད་

པས་དབུ་བརྒྱན་པར་གྱུར། ཅེས་པའི་བར་ཆུ་དབང་ཇི་ལྟ་བ་བཞིན་ནོ། །དབང་གི་ལྷ་ཐམས་ཅད་སྤྱི་བོ་ནས་

ཐིམ་པར་གྱུར། ཨོཾ་སུ་པྲ་ཏིཥྛ་བཛྲེ་སྭཱཧཱ། ཞེས་བརྗོད་ཅིང་མེ་ཏོག་གི་ཆར་ཕབ་ནས་ཁམས་གསུམ་ཆོས་ཀྱི་རྒྱལ་

པོར་མངའ་གསོལ་བར་བསམ་མོ། །ཆུ་གཉིས་སོགས་ཀྱིས་སྔར་ལྟར་མཆོད་ཅིང། དེར་འདུས་པའི་དཔའ་བོ་དང་རྣལ་

འབྱོར་མ་རྣམས་ཀྱིས་ཀྱང་མེ་ཏོག་ལ་སོགས་པས་ཇི་ལྟར་འདོད་པར་མཆོད་པར་བྱའོ། །བུམ་དབང་བཅུ་གཅིག་གི་གཙོ་བོ་ 

བཅུ་པ་ཕྱིར་མི་ལྡོག་པའི་དབང་ངོ༌།།

གཉིས་པ་རྗེས་གནང་ནི། དཱ་རི་ཀཱ་པ་ལ་སོགས་1སྒེག་སོགས་བརྒྱད་ཀྱིས་མཆོད་པའི་རྗེས་གནང་སོགས་

1  ཞོལ། ཤོག ༤༣ བ ༦། གཙང་། ཤོག ༣༣ བ ༤ ལ་སོགས་པས་སྒེག་སོགས་

སོ་སོར་ཕྱེ་བའི་མཐའ་རྟེན་དང༌རྗེས་གནང་རྒྱས་པ་དང༌། ཨ་བྷ་ཡས། དེ་ཉིད་བཤད་པ། སྔགས་གཏད་པ། མིག་སྨན་

མེ་ལོང་མདའ་འཕང་བ་སོགས་འབྲིང་དུ་བཤད་པ་དང༌། གྲུབ་ཆེན་དྲིལ་བུ་པ་སོགས་ཀྱིས་རྗེས་གནང་གསུམ་དུ་བསྡུས་

པའི་ཚུལ་གསུམ་ལས། ཕྱི་མ་འདི་ལུས་དཀྱིལ་ཁོ་ནར་དབང་བསྐུར་བའི་སྒོས་ཆོས་མ་ཡིན་ཏེ། འདུས་པ་དང་བདེ་

མཆོག་གི་ཐུན་མོང་གི་བཤད་རྒྱུད་རྡོ་རྗེ་ཕྲེང་བ་ལས། ཨོཾ་དང་སུ་པྲ་ཏིཥྛ་དང༌། །བཛྲ་སྭཱཧཱ་ཞེས་ནི་བརྗོད། །བློ་བཟང་

གིས་ནི་སྔགས་བརྗོད་ནས། །སློབ་མ་ལ་ནི་མེ་ཏོག་གཏོར། །དེ་ནས་མེ་ཏོག་སོགས་ཀྱིས་མཆོད། །སློབ་མའི་དཀྱིལ་

འཁོར་འཁོར་ལོ་འདྲ། །ཐུགས་རྗེས་ཁྱབ་པའི་བླ་མ་ཡིས། །དེ་ནས་སློབ་མ་རྗེས་གནང་བྱ། །དེ་ཉིད་ཤེས་པའི་རྣལ་འབྱོར་

པས། །མི་བྱ་བ་ནི་ཅི་ཡང་མེད། །ཅེས་པ་ནས། སེམས་ཅན་དོན་ནི་མཉམ་མེད་བྱོས། །བྱ་བ་བྱས་པའི་སློབ་མས་ནི། །དེ་

ནས་བླ་མ་ལ་ཡོན་དབུལ། །བསྟོད་ཅིང་ཀུན་ནས་ཕྱག་ཀྱང་བྱ། །སྐྱེ་བོ་བཟང་དང་ལྷན་ཅིག་ཏུ། །དེ་ནས་སློབ་མ་གསང་

དོན་གཉེར། །ཞེས་རྡོ་རྗེ་སློབ་དཔོན་གྱི་དབང་བསྐུར་ནས་སུ་པྲ་ཏིཥྛ་བརྗོད་ཅིང་མེ་ཏོག་གཏོར་ནས་མཆོད་པའི་རྗེས་

སུ། རྗེས་གནང་གསུམ་པོ་འདི་བྱས་ཏེ། དེ་ནས་སློབ་མ་གསང་དབང་དོན་དུ་གཉེར་བར་གསུངས་པ་ཇི་བཞིན་དུ་བཀོད་

པ་ཡིན་ལ། དེ་ནི་དེའི་གོང་དུ་དཀྱིལ་འཁོར་ཐིག་ཚོན་གྱིས་བྲི་བའི་ཚུལ་བཤད་ནས་དེ་འདྲ་བའི་དཀྱིལ་འཁོར་དུ་དབང་

བསྐུར་བའི་ཆོ་ག་འཆད་པའི་སྐབས་ཡིན་པའི་ཕྱིར་རོ། །དེས་ན་ཚུལ་དེ་འདིར་སྦྱོར་བ་ཤིན་ཏུ་ཡང་རུང་ཞིང། རྒྱུད་རྡོར་

ཕྲེང་ལས། བུམ་དབང་བཅུ་གཅིག་གོང་མ་གསུམ་དང་དབང་བཅུ་བཞིར་གསུངས་པའི་རྗེས་སུ་འབྲངས་ནས་འཆད་པའི་ 

སྐབས་ཡིན་པས་དེ་ལྟར་བཤད་པར་བྱའོ།།

དེས་ན་སློབ་དཔོན་གྱིས། དེ་ཉིད་རིག་པའི་རྣལ་འབྱོར་གྱིས། །མི་བྱ་བ་ནི་ཅི་ཡང་མེད། །དེ་

ཉིད་ཤེས་ནས་དེ་ནས་ནི། །དཔའ་བོས་འདོད་པ་རྣམ་ལྔ་སྤྱོད། །བདེ་སྟོང་དབྱེར་མི་ཕྱེད་པའི་དེ་

ཉིད་རིག་པའི་སྒོ་ནས་འདོད་པའི་ཡོན་ཏན་ལྔ་ལ་ལོངས་སྤྱད་པར་བྱའོ། །ཞེས་འདོད་ཡོན་ལ་སྤྱོད་པའི་

རྗེས་གནང་དང༌། བདག་ཉིད་དཔའ་བོ་ཀུན་གྱི་དངོས། །བདག་ཉིད་ལྷ་མོ་ཀུན་གྱི་དངོས། །དེ་ཕྱིར་

བདག་གིས་ཐམས་ཅད་བྱ། །བདག་ཉིད་ཧེ་རུ་ཀ་མཆོད་བྱ། །བདག་ཉིད་དཔའ་བོ་དང་རྣལ་འབྱོར་

མ་འདུས་པའི་ངོ་བོ་ཧེ་རུ་ཀར་བལྟས་ལ་བདག་ཉིད་ལ་མཆོད་པར་བྱའོ། །ཞེས་ལྷ་མཆོད་པའི་རྗེས་

གནང་དང༌། རྟེན་ཅིང་འབྲེལ་བར་འབྱུང་ཆོས་ཅན། །སེམས་ཅན་སྒྱུ་མའི་རང་བཞིན་ནོ། །ཁམས་

གསུམ་དེ་ལྟར་ཤེས་ནས་ནི། །སེམས་ཅན་དོན་ནི་མཉམ་མེད་བྱོས། །སྣོད་བཅུད་སྒྱུ་མ་ལྟར་ཤེས་

པར་གྱིས་ལ་སེམས་ཅན་གྱི་དོན་བྱོས་ཤིག །ཅེས་སེམས་ཅན་གྱི་དོན་བྱེད་པའི་རྗེས་གནང་བྱིན་ཏེ། བུམ་

དབང་བཅུ་གཅིག་པ་རྗེས་གནང་གི་དབང་ངོ་།།

དེ་ལྟར་དཀྱིལ་འཁོར་རྣམ་པ་བཞི་ལས་ཕྱི་རྡུལ་ཚོན་གྱི་དཀྱིལ་འཁོར་དུ། དབང་རྣམ་པ་

བཞི་ལས། ཁམས་གསུམ་ཆོས་ཀྱི་རྒྱལ་པོར་དབང་བསྐུར་བས་སློབ་དཔོན་གྱི་དབང་དང༌། ཕྱིར་

མི་ལྡོག་པ་རྣམས་ཀྱི་དབང་དང་འདྲ་ཞིང། ཕྱིར་མི་ལྡོག་པའི་ནུས་པ་ཁྱད་པར་ཅན་འཇོག་པས་

ཕྱིར་མི་ལྡོག་པའི་དབང་ཞེས་བཤད་པ་དང༌། དྲུག་ཀ་ལ་བུམ་པའི་ཆུའི་བྱ་བ་རྗེས་སུ་འགྲོ་བས་

བུམ་པའི་དབང་ཞེས་བཤད་པ་དེ་ཉིད་ཐོབ། གཙོ་བོར་ལུས་ཀྱི་དྲི་མ་འཁྲུད་ཅིང་ལུས་ལ་ཐ་མལ་

གྱི་སྣང་ཞེན་སྦྱོང༌། ལམ་བསྐྱེད་པའི་རིམ་པ་ཡན་ལག་དང་བཅས་པ་བསྒོམ་པ་ལ་དབང་བར་བྱས། 

འབྲས་བུ་སྤྲུལ་པའི་སྐུ་འགྲུབ་པའི་ནུས་པ་དང་བག་ཆགས་ཁྱད་པར་ཅན་བཞག་པ་ཡིན་ནོ། །ཞེས་

དབང་གི་དག་པ་སྦྱིན་པར་བྱའོ།།

གཉིས་པ་གསང་བའི་དབང་ནི། དེ་ལྟར་རྡུལ་ཚོན་གྱི་དཀྱིལ་འཁོར་དུ་བུམ་པའི་དབང་བསྐུར་བ་ཐོབ་པའི་བྱ་བ་

བྱས་པ་ཡི་སློབ་མས། གཙོ་བོ་དང་ཐ་མི་དད་པའི་བླ་མ་དཔའ་བོ་ཆེན་པོ་ལ་གསང་དབང་གི་དོན་དུ་ཕྱག་འཚལ། མཎྜལ་

དང་རིག་མ་མཚན་ཉིད་དང་ལྡན་པ་ཕུལ་བའི་མོས་པ་བྱས་ལ། སྐྱོབ་མེད་སྐྱོབ་པ་སྐྱབས་མེད་སྐྱབས། །དཔལ་

ནི་འཁོར་ལོ་བདེ་བའི་མཆོག །རྒྱུ་མེད་པར་ནི་ཐུགས་རྗེ་ཆེ། །མགོན་མེད་བདག་གི་མགོན་མཛོད་

ཅིག །བདག་ཉིད་ཆེ་ཁྱོད་ཇི་ལྟ་བར། །གཙོ་བོ་བདག་ཀྱང་དེ་འདྲར་མཛོད། །འཁོར་བ་འདམ་གྱི་

ཚོགས་ནང་དུ། །བྱིང་བ་བདག་ལ་སྐྱབས་མཛོད་ཅིག །ཅེས་ལན་གསུམ་གསོལ་བ་གདབ། ཡི་གེ་བདུན་

པ་བརྗོད་ལ་གདོང་གཡོགས་བཅིང༌། འབྲུ་གསུམ་བརྗོད་ཅིང་ནང་མཆོད་གཏོར་ལ་བསྲུང༌། རང་ཉིད་ཛྲིཾ་ལས་པདྨ་

ཛྲིཾ་གིས་མཚན་པ་ཡོངས་སུ་གྱུར་པ་ལས་འོད་དཔག་མེད་སྐུ་མདོག་དམར་པོ་ཞལ་གཅིག་ཕྱག་

གཉིས་ཀྱིས་པདྨ་དང་དྲིལ་བུ་འཛིན་པར་གྱུར། བླ་མ་དང་གཙོ་བོ་ཐ་མི་དད་པ་ཧེ་རུ་ཀ་ཞལ་བཞི་

ཕྱག་བཅུ་གཉིས་པའི་རྣམ་པ་ཅན་དུ་གསལ་བར་གྱུར། བསང་སྦྱངས། རིག་མ་སྟོང་པ་ཉིད་དུ་གྱུར། 

སྟོང་པའི་ངང་ལས་བཅོས་ལྡན་འདས་མ་རྡོ་རྗེ་ཕག་མོ། ཞེས་པ་ནས། མི་མགོ་སྐམ་པོ་ལྔ་བཅུའི་དོ་

ཤལ་ཅན་དུ་གྱུར། ཅེས་པའི་བར་མངོན་རྟོགས་ལྟར་རོ།།

ཡབ་ཀྱི་གསང་གནས་མི་དམིགས་པའི་ངང་ལས། ཞེས་པ་ནས། རྩེ་མོར་དྱཱ་སེར་པོས་

མཚན་པ། ཞེས་པའི་བར་གྱིས་མངོན་རྟོགས་ལྟར་རྡོ་རྗེ་དང་པདྨ་བྱིན་གྱིས་བརླབ། བླ་མ་ཡབ་ཡུམ་སྙོམས་པར་

ཞུགས་པའི་དགའ་བའི་སྒྲས་དཔའ་བོ་དང༌དཔའ་མོ་རྣམས་སྤྱན་དྲངས་ཏེ། དཔའ་བོ་རྣམས་ཡབ་ཀྱི་

ཞལ་དང༌། དཔའ་མོ་རྣམས་ཡུམ་གྱི་ཞལ་དུ་ཞུགས་ཐུགས་ཀར་འོད་དུ་ཞུ། སྐུའི་དབྱིབས་བརྒྱུད་

ནས་དཔའ་བོ་ཐམས་ཅད་ཞུ་བ་འདུས་པའི་བྱང་སེམས་དཀར་པོ་དང༌། ལྷ་མོ་ཐམས་ཅད་མཉམ་

པར་ཞུ་བའི་བྱང་སེམས་དམར་པོ་གཉིས་འདྲེས་པའི་ཀུན་རྫོབ་བྱང་ཆུབ་ཀྱི་སེམས་སུ་གྱུར། དངོས་

སུ་བྱིན་གྱིས་བརླབས་པའི་ནང་མཆོད་ལྕེ་ཐོག་ཏུ་བཞག་ལ། འདི་དེ་དཔའ་བོ་ལྷ་མོ་རྣམས། །དམ་ཚིག་རྨད་

བྱུང་ཆེན་པོ་སྟེ། །ཁམས་ལྔ་ལྡན་པའི་རོ་རྟོགས་བྱེད། །བདེ་བ་གང་དེ་མྱང་བར་བྱ། །ཇི་ལྟར་རྡོ་རྗེ་

འཆང་སོགས་ཀྱིས། །སྔོན་ཆད་སྲས་ནི་དབང་བསྐུར་བ། །དེ་བཞིན་དུ་ནི་བྱང་ཆུབ་སེམས། །བཟང་

པོས་བུ་ཁྱོད་དབང་བསྐུར་རོ། །ཞེས་བརྗོད་དེ་བྱིན། ཀྱཻ་མ་བདེ་བ་ཆེན་པོའ།ོ །ཞེས་བརྗོད་དེ། སངས་རྒྱས་

ཐམས་ཅད་ཞུ་བ་འདུས་པའི་ངོ་བོར་གྱུར་པའི་བྱང་ཆུབ་ཀྱི་སེམས་མྱངས་པས་བདེ་བ་ཆེན་པོ་སྐྱེས་

པ་དང་བདེ་བ་དེས་སྟོང་པ་ངེས་པའི་བདེ་སྟོང་དབྱེར་མེད་དུ་སྦྱར་བ་དེ་གསང་དབང་གི་ངོ་བོ་ཡིན་

ནོ། །ཞེས་གོ་བ་བསྐྱེད་པར་བྱའོ། །བླ་མ་ཡབ་ཡུམ་གྱི་ཐུགས་ཀ་ནས་ཧེ་རུ་ཀ་ཡབ་ཡུམ་འཕྲོས་རང་གི་

མགྲིན་པར་ཐིམ་པར་གྱུར། འབྲུ་གསུམ་བརྗོད་ཅིང་བདུད་རྩི་གཏོར་ལ་གདོང་གཡོགས་དབྱེ། གྲུབ་ཆེན་དྲིལ་བུ་པས། 

ཀུན་རྫོབ་པ་ཡི་བྱང་ཆུབ་སེམས། །གསང་བ་གང་ཡིན་དེར་དབང་བསྐུར།1།ཞེས་གསུངས་པ་བཞིན་ནོ། །དེ་ལྟར་ཀུན་

རྫོབ་བྱང་ཆུབ་ཀྱི་སེམས་ཀྱི་དཀྱིལ་འཁོར་དུ་གསང་བའི་དབང་ཐོབ། གཙོ་བོར་ངག་གི་དྲི་མ་འཁྲུད། 

བདག་བྱིན་བརླབ་ཀུན་རྫོབ་སྒྱུ་མའི་རྫོགས་རིམ་བསྒོམ་པ་ལ་དབང༌། འབྲས་བུ་སངས་རྒྱས་ཀྱི་

ལོངས་སྤྱོད་རྫོགས་པའི་སྐུ་ཐོབ་པའི་སྐལ་བ་དང་ལྡན་པར་བྱས་སོ། །ཞེས་དག་པ་སྦྱིན་ནོ།།

གསུམ་པ་ཤེས་རབ་ཡེ་ཤེས་ཀྱི་དབང་ནི། ཕྱག་དང་མཎྜལ་ཕུལ། བཅོམ་ལྡན་ཞི་བ་ཆེན་པོ་ཀྱཻ། །རྡོ་རྗེ་

རྣལ་འབྱོར་གཅིག་བཞེད་པ། །མི་ཕྱེད་ཕྱག་རྒྱ་སྒྲུབ་པ་པོ། །རྡོ་རྗེ་རྣལ་འབྱོར་ལས་བྱུང་བ། །ཇི་ལྟར་

ཁྱོད་ནི་བདག་ཉིད་ཆེ། །མངའ་བདག་བདག་ལའང་དེ་ལྟར་མཛོད། །འཁོར་བ་འདམ་གྱི་ཚོགས་ནང་

དུ། །བྱིང་བ་སྐྱབས་མེད་བདག་ལ་སྐྱོབས། །ཞེས་གསོལ་བ་ལན་གསུམ་གདབ། གདོང་གཡོགས་དང་བསྲུང་

བ་སྔར་ལྟར་བྱ། སྔར་བྱིན་གྱིས་བརླབས་པའི་གསང་དབང་གི་རིག་མའང༌རིག་མ་གཞན་ཡང་རུང་སྟེ། བླ་མས་བདག་ལ། 

ལྷ་མོ་འདི་ནི་ཕྱག་རྒྱ་ཆེ། །མཐའ་ཡས་བདེ་བ་སྦྱིན་པ་མོ། །རྣམ་པ་ཀུན་ཏུ་ཕྱག་རྒྱ་ལོང། །བུ་ཡིས་

1  བསྟན་འགྱུར། དཔེ་བསྡུར་མ། དེབ། ༡༡ ཤོག ༥༥༦ ཕྲེང་། ༡༨

བླ་མེད་མཆོད་པ་གྱིས། །ཞེས་གསུང་ཞིང་ཤེས་རབ་མ་གཏད་པས། ལྷ་མོ་དེས། དཔའ་བོ་བྱང་ཆུབ་སེམས་

ཟ་བ། །ཁྱོད་ནི་སྤྲོ་བ་ཡིན་ནམ་ཅི། །རིགས་ལྔ་ལས་ནི་རབ་བྱུང་བ། །རིག་མ་མཆོད་པ་ལ་གུས་

སམ། །དྲི་ཆེན་དྲི་ཆུ་སྟོབས་དང་ཁྲག །སོགས་ཟ་ད་ལྟ་ཡིད་ཆེས་སམ། །རྗེས་སུ་མཐུན་སྨྲོས་དམ་

ཚིག་བཟང༌། །ཇི་ལྟར་དགའ་བ་སྨྲོས་ཤིག་བུ། །ཅེས་འདྲི་བ་ལ། ཇི་ལྟར་གསུངས་པའི་དམ་ཚིག་

སོགས། །ལྷ་མོ་བདག་ནི་ཅིས་མི་སྤྲོ། །བུད་མེད་རྟག་གུས་ཅིས་མི་བྱེད། །པདྨ་མཆོད་པ་ཅིས་མི་

བགྱིད། །ཅེས་བརྗོད་པས། ལྷ་མོ་དེ་དགྱེས་ཏེ། སྐྲ་1གྲོལ་ཞིང་གོས་དང་བྲལ་བར་བྱས། པདྨ་རྒྱས་

པའི་དབུས་ན་གནས་པའི་རྩ་བདེ་བ་ཆེན་པོ་འབབ་པ་བསྟན་ནས། ཨེ་མ་ང་ཡི་པདྨ་འདི། །བདེ་བ་

ཀུན་དང་ཡང་དག་ལྡན། །ཅི་སྟེ་ཆོ་ག་བཞིན་བསྟེན་ན། །དེ་ཡི་མདུན་ན་བདག་གནས་ཏེ། །སངས་

རྒྱས་བསྟེན་པ་ལ་སོགས་པ། །བྱ་བ་ཐམས་ཅད་པདྨར་བྱེད། །བདེ་ཆེན་རྒྱལ་པོ་རང༌ཉིད་ནི། །འདི་

ཉིད་དུ་ནི་ཡང་དག་གནས། །པདྨ་བྷཉྩཱ་ཧོཿཞེས་གསུང་བར་གྱུར། རང་ཉིད་ཧཱུཾ་ལས་རྡོ་རྗེ་ཧཱུཾ་གིས་

མཚན་པ་ཡོངས་སུ་གྱུར་པ་ལས་དཔལ་ཧེ་རུ་ཀ་སྐུ་མདོག་མཐིང་ཁ། ཞེས་པ་ནས། མི་རུས་ཀྱི་ཐལ་

བས་ལུས་ཐམས་ཅད་ལ་བྱུགས་པ། ཞེས་པའི་བར་མངོན་རྟོགས་ལྟར་བརྗོད། 

རིག་མ་སྟོང་པ་ཉིད་དུ་གྱུར། སྟོང་པའི་ངང་ལས་བཅོམ་ལྡན་འདས་མ་རྡོ་རྗེ་ཕག་མོ། ཞེས་

པ་ནས། མི་མགོ་སྐམ་པོ་ལྔ་བཅུའི་དོ་ཤལ་ཅན་དུ་གྱུར། རྡོ་རྗེ་དང་པདྨ་བྱིན་གྱིས་བརླབ་པ་གོང་

ལྟར་བྱ། དེ་ལྟར་རང་དང་རིག་མའི་ལུས་འདོད་ལྷ་ཡབ་ཡུམ་དུ་གསལ་བའི་ལུས་ལྷའི་འདུ་ཤེས་

དང༌། གཉིས་ཀའི་མཁའ་གསང་བྱིན་གྱིས་བརླབས་ནས་ཡི་གེ་བཀོད་པ་སྔགས་ཀྱི་འདུ་ཤེས་དང༌། 

ཐབས་འདི་ལ་བརྟེན་ནས་ཟག་མེད་ཀྱི་བདེ་བ་མངོན་དུ་བྱའོ་སྙམ་པའི་ཆོས་ཀྱི་འདུ་ཤེས་ཏེ། འདུ་

ཤེས་གསུམ་དང་ལྡན་པས་སྙོམས་པར་ཞུགས། བླ་མ་དང་གཙོ་བོ་ཐ་མི་དད་པའི་ཐུགས་ཀའི་ས་

བོན་གྱི་འོད་ཟེར་གྱིས་ཕྱོགས་བཅུའི་རྒྱལ་བ་ཐམས་ཅད་བཀུག་སྟེ་བདག་གི་ལུས་ལ་ཐིམ་པ་རྣམས་

ཆགས་པ་ཆེན་པོའ་ིམེས་ཞུ་བའི་བྱང་ཆུབ་ཀྱི་སེམས་སྤྱི་བོ་ནས་མགྲིན་པར་སླེབ་པ་ན་དགའ་བ། 

མགྲིན་པ་ནས་སྙིང་ཁར་སླེབ་པ་ན་མཆོག་དགའ། སྙིང་ཁ་ནས་ལྟེ་བར་སླེབ་པ་ན་ཁྱད་པར་གྱི་

དགའ་བ། ལྟེ་བ་ནས་ནོར་བུའི་རྩེར་སླེབ་པ་ན་ལྷན་ཅིག་སྐྱེས་དགའི་ཡེ་ཤེས་མངོན་དུ་བྱས། དེ་འདྲ་

1  གཙང་། ཤོག ༣༥ བ ༡  སྒྲ་གྲོལ་ཞིང་

བའི་བདེ་སྟོང་དབྱེར་མེད་དུ་སྦྱར་བ་དེ་ཤེས་རབ་ཡེ་ཤེས་ཀྱི་དབང་གི་དངོས་གཞིར་ངོ་སྤྲད་དོ། །དབང་

གི་དངོས་གཞི་དབང་དུས་སུ་ངོ་སྤྲོད་དགོས་པ་རྣམས་མོས་པ་ཡིད་བྱེད་ཚུན་ཆད་ཀྱིས་ཀྱང་བསྐྱེད་ལ། དམིགས་ལེགས་

པར་ཕྱེད་པར་བྱེད་པ་ཤིན་ཏུ་གལ་ཆེའོ།།

དེ་ནས་ཤེས་རབ་མ་དེ་དགྱེས་ནས་བདག་གི་མགོ་བོར་ལག་པ་གཡོན་པ་བཞག་

སྟེ། དེང་ནས་བཟུང་སྟེ་བུ་ཁྱོད་ཀྱིས། །ཇི་སྲིད་བྱང་ཆུབ་སྙིང་པོའ་ིབར། །རྨི་འདྲར་སེམས་

ཅན་ཐམས་ཅད་ཀྱི། །དོན་ནི་བདག་ཉིད་ཀུན་གྱིས་བགྱིས། །ཞེས་རྗེས་སུ་གནང་བ་བྱིན་པར་

གྱུར། སྔར་བཞིན་གདོང་གཡོགས་བསལ་ལོ། །དེ་ལྟར་ན་བྷ་གའི་དཀྱིལ་འཁོར་དུ་ཤེས་རབ་ཡེ་ཤེས་ཀྱི་

དབང་ཐོབ། གཙོ་བོར་ཡིད་ཀྱི་དྲི་མ་འཁྲུད། ཕྱག་རྒྱ་ཆེན་པོ་དོན་དམ་འོད་གསལ་གྱི་རྫོགས་རིམ་

བསྒོམ་པ་ལ་དབང་བར་བྱས། འབྲས་བུ་སངས་རྒྱས་ཀྱི་ཆོས་སྐུ་ཐོབ་པའི་སྐལ་བ་དང་ལྡན་པར་ 

བྱས་སོ། །ཞེས་དག་པ་སྦྱིན་ནོ།།

བཞི་པ་དབང་བཞི་པ་ནི། ཕྱག་དང་མཎྜལ་ཕུལ་ཏེ། ཁྱོད་ཞབས་པདྨོའ་ིབཀའ་དྲིན་གྱིས། །གཙོ་བོ་

དབང་བསྐུར་རྣམ་གསུམ་ཐོབ། །དེ་རིང་རིན་ཆེན་བཞི་པ་ཡང༌། །བཀའ་དྲིན་གྱིས་ནི་བསྐྱབ་ཏུ་

གསོལ། །ཞེས་གསོལ་བ་ལན་གསུམ་གདབ། དེ་ལ་དབང་བཞི་པ་ནི། ངག་དབང་གྲགས་པས། ལོངས་སྤྱོད་རྫོགས་དང་

ཁ་སྦྱོར་བདེ་ཆེན་རང་བཞིན་མེད། །སྙིང་རྗེས་ཡོངས་གང་རྒྱུན་མི་འཆད་དང་འགོག་པ་མེད། །ཡན་ལག་བདུན་བཤད་དོན་

དང་ལྡན་པར་བསྒྲུབ་བྱ་འདིར། །བདག་འདོད་ཚད་མས་ཡོངས་བསྒོམས་བློ་ཅན་གྱིས་ཀྱང་བསྔགས།1།ཞེས་ཁ་སྦྱོར་ཡན་

ལག་བདུན་ལྡན་སྔགས་བླ་མེད་ཀྱི་ཐོབ་བྱ་མཐར་ཐུག་ལ་བཤད་ཅིང༌། གྲུབ་ཆེན་དྲིལ་བུ་པའི་དབང་ཆོག་ལས། རྫོགས་རིམ་

གྱི་རིམ་པ་ལྔ་པ་བསམ་མི་ཁྱབ་ཀྱི་རིམ་པ་ལས་དབང་བཞི་པ་ཤེས་པར་བྱ་བར་གསུངས་ལ། རིམ་པ་དེ་ནི་འདུས་པ་ལས་

ཟུང་འཇུག་གི་རིམ་པ་ཞེས་གསུངས་པ་དང་དོན་གཅིག་པས་དེའི་སྟེང་ནས་དབང་བཞི་པ་བསྐུར་ཚུལ་ཤེས་དགོས་ལ། དེ་

ཡང་སམྦྷུ་ཊ་ལས། ཟབ་ཅིང་རྒྱ་ཆེ་ལ་མོས་ནས། །ཚིག་གིས་རིན་ཆེན་དབང་བསྐུར་བྱ།2།ཅེས་གསུངས་པ་ལྟར། ཐོབ་བྱ་

དོན་གྱི་དབང་བཞི་པ་དེ་ཉིད་བླ་མའི་ཚིག་གིས་བརྡ་སྤྲད་ནས་བསྐུར་བས། སློབ་མའི་རྒྱུད་ལ་ཟུང་འཇུག་གི་གོ་བ་སྐྱེས་པ་དེ་

ཉིད་སྣོད་རུང་དུ་བསྒྲུབ་པའི་ཚིག་དབང་བཞི་པ་ཐོབ་པའི་དོན་ཡིན་གྱི། སློབ་མ་ལུས་གནད་འཆའ་བ་དང༌། དེ་ལ་ཧྭ་ཤང་གི་

1  བསྟན་འགྱུར། དཔེ་བསྡུར་མ། དེབ། ༢༢ ཤོག ༡༠༨༦ ཕྲེང་། ༨

2  བཀའ་བསྟན་ནང་མ་རྙེད།



མཁས་གྲུབ་རྗེའི་གསུང་འབུམ་ཕ།162

སྒོམ་དང༌། རྫོགས་རིམ་རྣལ་འབྱོར་ཆེན་པོའ་ིགཏུམ་མོའ་ིདམིགས་པ་ཕོག་ནས་བསྒོམ་པ་སོགས་ཀྱིས་དབང་བཞི་པ་བསྐུར་

ཚུལ་རྣམས་ནི་ལོག་པའི་ལམ་ཆེན་པོའ།ོ།

ཚིག་གིས་བསྐུར་ཚུལ་ཡང༌། སམྦྷུ་ཊ་སོགས་ལས། བཞི་པ་དེ་ཡང་དེ་བཞིན་ནོ།1།ཞེས་དབང་གསུམ་པ་དང་

དཔེ་དོན་དུ་སྦྱར་ནས། བསྐུར་བར་གསུངས་ཤིང༌། རྒྱུད་རྡོར་ཕྲེང་ལས། དབང་བཞི་པའི་སྐབས་སུ། བསྐྱེད་པའི་རིམ་པ་

བསྒོམ་པ་ཡི། །འདི་ནི་མན་ངག་ལས་ནི་ཤེས།2།ཞེས་བཞི་པ་འདི་ནི་དབང་གསུམ་པ་བསྐུར་བའི་སྐབས་ཀྱི་བསྐྱེད་རིམ་གྱི་

མན་ངག་ལས་ཤེས་པར་བྱ་བར་གསུངས་པ་ལྟར་བསྐུར་དགོས་སོ། །དེ་ཡང་དབང་གསུམ་པའི་སྐབས་སུ་རང་

གི་ལུས་འདོད་ལྷ་ཡབ་ཡུམ་དུ་སྣང་བཞིན་པའི་དུས་ན། སེམས་དེ་ཁོ་ན་ཉིད་ལ་ཞུགས་པའི་བདེ་བ་

ཆེན་པོ་གཉིས་ཡིད་ངོ་ན་དུས་མཉམ་དུ་ཡོད་པ་དེ་བཞིན་དུ། དོན་དེ་ཉིད་ཐབས་དུ་མས་གོམས་པར་

བྱས་པའི་མཐར། ཡུལ་བདག་མེད་པའི་དེ་ཁོ་ན་ཉིད་དང༌ཡུལ་ཅན་བདེ་བ་ཆེན་པའི་ཡེ་ཤེས་གཉིས་

གཉིས་སྣང་ཕྲ་མོས་ཀྱང་བར་མ་ཆོད་པར་ཆུ་ལ་ཆུ་བཞག་པ་བཞིན་རོ་གཅིག་ཏུ་ཞུགས་པའི་

ཐུགས་དོན་དམ་འོད་གསལ་གྱི་ཡེ་ཤེས་དང་། སྐུ་ཤིན་ཏུ་ཕྲ་བའི་རླུང་སེམས་ལས་གྲུབ་པའི་ཀུན་

རྫོབ་སྒྱུ་མའི་སྐུ་ལོངས་སྤྱོད་རྫོགས་པ་རང་སྣང་གི་རིག་མ་དང་ཁ་སྦྱོར་བའི་རྣམ་པ་ཅན་གཉིས་དུས་

གཅིག་ཏུ་ངོ་བོ་གཅིག་པའི་རྟེན་དང་བརྟེན་པར་ཚོགས་པའི་ཟུང་འཇུག་བསམ་མི་ཁྱབ་ཀྱི་རིམ་པ་

དེ་ཉིད་ཐོབ་བྱ་དོན་གྱི་དབང་བཞི་པ་ཡིན་ནོ། །ཞེས་བརྡ་འཕྲོད་ངེས་སུ་ངོ་སྤྲད་པར་བྱའོ། །དེ་ལྟར་དོན་དམ་

བྱང་ཆུབ་ཀྱི་སེམས་ཀྱི་དཀྱིལ་འཁོར་དུ་དབང་བཞི་པ་ཚིག་དབང་རིན་པོ་ཆེ་ཐོབ། ལུས་ངག་ཡིད་

གསུམ་གྱི་སྒྲིབ་པའི་བག་ཆགས་འཁྲུད་པའི་ནུས་པ་བཞག །བདེན་གཉིས་དབྱེར་མེད་ཟུང་འཇུག་

བསམ་མི་ཁྱབ་ཀྱི་རྫོགས་རིམ་བསྒོམ་པ་ལ་དབང་བར་བྱས། འབྲས་བུ་ཟུང་འཇུག་རྡོ་རྗེ་འཆང་གི་

གོ་འཕང་མངོན་དུ་འགྱུར་བའི་སྐལ་བ་ཅན་དུ་བྱས་སོ། །ཞེས་དག་པ་སྦྱིན་ནོ།།

དེ་ནས། འདི་ནི་རང་བཞིན་མཛེས་མ་སྟེ། །ཕྱི་རོལ་ཡུལ་ནི་སྤངས་པའོ། །རིག་འདི་བོར་

ནས་དེ་ལས་ནི། །གཞན་པའི་ཐབས་ཀྱིས་སངས་རྒྱས་མེད། །རིག་མའི་བརྟུལ་ཞུགས་སྤྱོད་ཅིག་

བུ། །བརྟུལ་ཞུགས་རྣམས་ཀྱི་བླ་མའི་བླ། །ཞེས་བརྗོད་དེ། དེའི་དོན་ནི། སྟོང་པ་ཉིད་དེ་ཁོ་ན་ཉིད་ཀྱི་དོན་

1  བཀའ་འགྱུར། དཔེ་བསྡུར་མ། དེབ། ༧༩ ཤོག ༢༤༢ ཕྲེང་། ༡༩

2  བཀའ་འགྱུར། དཔེ་བསྡུར་མ། དེབ། ༨༡ ཤོག ༨༧༩ ཕྲེང་། ༡༧

ལ་དམིགས་པ་ཉིད་ཀྱིས་ལྷན་སྐྱེས་ཀྱི་བདེ་བ་ཆེན་པོ་འདྲེན་པའི་ངེས་དོན་གྱི་རིམ་པ་འདི་བོར་ནས་

ཐབས་གཞན་གྱིས་འཚང་མི་རྒྱ་བས། །རིག་མའི་བརྟུལ་ཞུགས་དེ་སྤྱོད་ཅིག །དེ་ནི་བརྟུལ་ཞུགས་

ཐམས་ཅད་ཀྱི་ནང་ནས་གོང་མའི་ཡང་གོང་མར་གྱུར་པའོ། །ཞེས་གོ་བར་བྱ་སྟེ། རིག་མའི་བརྟུལ་ཞུགས་

སྦྱིན་པའོ། །འདི་དྲིལ་བུ་པའི་དབང་ཆོག་ན་དངོས་སུ་ཡོད་ཀྱང༌། རྒྱ་གར་བའི་མཁས་པ་གཞན་གྱིས་དབང་བཞི་པའི་མཐའ་

རྟེན་དུ་རིག་མའི་བརྟུལ་ཞུགས་གསུངས་པ་ལྟར། སྐབས་འདིར་དོན་གྱི་རིམ་པ་ལ་བརྟེན་ཏེ་བྱས་ན་ལེགས་སོ་ཞེས་རྗེ་བླ་མ་

བཞེད་པ་ལྟར་བཀོད་དོ། །གསུམ་པ་སློབ་མ་གཞུག་པའི་དོན་དུ་བདེན་པའི་བྱིན་རླབས་བྱ་བ་ནི། དེ་ལྟར་བདག་འཇུག་བྱས་

པའི་མཐར། ཆོས་རྣམས་གཟུགས་བརྙན་ལྟ་བུ་སྟེ། །དག་ཅིང་གསལ་ལ་རྙོག་པ་མེད། །བཟུང་དུ་མེད་

ཅིང་བརྗོད་དུ་མེད། །རྒྱུ་དང་ལས་ལས་ཀུན་ཏུ་འབྱུང༌། །དེ་བཞིན་ཉིད་ལས་ངེས་པར་སྐྱེ། །བདེན་

པ་འདི་ཡིས་དཀྱིལ་འཁོར་དུ། །གཟུགས་བརྙན་གསལ་བར་སློབ་མ་རྣམས། །ཀུན་གྱིས་དྲི་མེད་

མཐོང་བར་ཤོག །ཅེས་ལན་གསུམ་བརྗོད་དེ་བདེན་པའི་བྱིན་རླབས་བྱའོ།།

གཉིས་པ་སློབ་མ་བཅུག་ཅིང་དབང་བསྐུར་བ་ནི། གོང་དུ་བཤད་པའི་རིམ་པའི་ཆོ་གས་སློབ་མའི་བློའ་ིརིམ་པ་

དང་སྦྱར་ཏེ། དཀྱིལ་འཁོར་དུ་གཞུག་པ་ཙམ་མམ་སློབ་མའི་དབང་ཙམ་མམ་སྡོམ་པ་གཉིས་ཀ་ལེགས་པར་བསྲུང་ནུས་ཤིང་

དོན་དུ་གཉེར་བ་ཡིན་ན་རྡོ་རྗེ་སློབ་དཔོན་གྱི་དབང་དང་གོང་མ་གསུམ་ཡང་སྦྱིན་པ་ལ་སོགས་པའོ། །གསུམ་པ་དཀྱིལ་

འཁོར་གྱི་མཇུག་གི་བྱ་བ་ནི། ལྷག་ཆད་ཀྱི་ཉེས་པ་ཞི་བའི་དོན་དུ་གྲུབ་ན་ཞི་བའི་སྦྱིན་སྲེག་བྱས་ནས་རང་དང་སློབ་མར་

བཅས་པས་དཀྱིལ་འཁོར་ལ་རྒྱས་པར་མཆོད་དེ། ཕྱི་རོལ་ཏུ་སྔར་ལྟར་གཏོར་མ་བྱིན་ནས་ནང་དུ་འོངས་ཏེ་དཀྱིལ་འཁོར་

ལ་ཕྱག་བྱས་ཏེ། སྔར་ལྟར་མཆོད་ནས། མཆོད་ཕྲེང་དུ་གསུངས་པའི་སྨོན་ལམ་རྒྱས་པ་བྱ། དེ་ནས་ལན་གསུམ་བསྐོར་བ་

བྱས་ཤིང༌། ཤར་སྒོ་ལ་ཕྱོགས་པས་འགྲེང་སྟེ། མེ་ཏོག་དང་བཅས་པའི་ཐལ་མོ་སྙིང་ཁར་སྦྱར་ལ། ཧེ་རུ་ཀའི་ཡི་གེ་བརྒྱ་པ་

ལན་གསུམ་བརྗོད་ནས། གང་ཡང་བདག་བློ་རྨོངས་པ་ཡིས། །ཉེས་བྱས་ཅུང་ཟད་གང་བགྱིས་པ། །གང་

ཕྱིར་ལུས་ཅན་སྐྱབས་ཡིན་ཕྱིར། །དེ་ཀུན་མགོན་པོས་བཟོད་པར་མཛོད། །མ་རྙེད་ཡོངས་སུ་མ་

ཤེས་དང༌། །གང་ཡང་ནུས་པ་མ་མཆིས་པས། །འདིར་ནི་བྱ་བ་བགྱིས་པ་གང༌། །དེ་ཀུན་ཁྱེད་

ཀྱིས་བཟོད་མཛད་རིགས། །ཞེས་བཟོད་པར་གསོལ་ནས། ཨོཾ་ཡོ་ག་ཤུདྡྷཱཿསརྦ་དྷརྨཱཿཡོ་ག་ཤུདྡྷོ྅ཧཾ། 

ཞེས་བརྗོད་ཅིང་རྣམ་ལྔ་འདོད་པའི་ཕྱོགས་སུ་བསྐོར་བའི་པད་ཀོར་བྱས་ཏེ། ལག་པ་གཉིས་སྙིང་ཁར་འཁྱུད་པའི་ཚུལ་བྱས་

ལ། ཨོཾ་བཛྲ་མུཿ ཞེས་སེ་གོལ་བརྡབ་ཅིང། ལག་པ་གཡོན་པའི་སྲིན་ལག་གིས་དཀྱིལ་འཁོར་ལ་རེག་ནས། དཀྱིལ་

འཁོར་གྱི་ལྷ་ཐམས་ཅད་ཧཱུཾ་དུ་གྱུར་ཏེ་རང་གི་སྣ་བུག་གཡོན་པ་ནས་ཞུགས། སྙིང་ཁའི་ཧཱུཾ་ལ་ཐིམ་

པར་གྱུར། ཅེས་གཤེགས་གསོལ་བྱ། 

དེ་ནས། ཨོཾ་ཨ་ཀཱ་རོ་མུ་ཁཾ། ཞེས་སོགས་ཟློས་ཤིང༌ཆོས་ཐམས་ཅད་སྟོང་པ་ཉིད་དུ་མོས་པས་དྲིལ་བུ་

དཀྲོལ་ཏེ། རྡོ་རྗེ་དང་བཅས་པའི་ལག་པ་གཡས་པས་ཤར་སྒོ་ནས་གཙོ་བོའ་ིབར་གྱི་ལྷའི་མཚན་མ་རྣམས་མེ་ལོང་གི་སྟེང་

དུ་རིམ་པས་བསྡུ་ཞིང༌རང་གི་མགོ་ལ་ཅུང་ཟད་བླུག །དེ་ནས་ལག་པ་གཡས་པའི་རྡོ་རྗེས་ལྷའི་གདན་རྣམས་དང༌། སྒོའ་ིརྩིག་

པ་དང་མཚམས་ཀྱི་རྩིག་པ་རྣམས་རིམ་པ་བཞིན་དབྱི། དེ་ནས་རྡུལ་ཚོན་གཞན་རྣམས་བསྡུ། ལས་བུམ་གྱི་ཆུས་ཐིག་རྗེས་

མི་མངོན་པར་བྱ། རྡུལ་ཚོན་དོན་དུ་གཉེར་བ་ལ་ཅུང་ཟད་སྦྱིན་ཞིང༌། ལྷག་མ་རྣམས་རྣམ་རྒྱལ་བུམ་པར་བླུག་སྟེ། རོལ་མོ་

ལ་སོགས་པའི་བཀུར་སྟི་ཆེན་པོ་དང་བཅས་པས་ཆུ་ཀླུང་གི་འགྲམ་དུ་སྤྱན་དྲངས་ཏེ། མཎྜལ་དང་གཏོར་མ་དང་བཅས་པའི་

ཀླུའི་ཆོ་ག་སྐབས་གཞན་དུ་གསུངས་པ་ལྟར་བྱས་ནས། རྡུལ་ཚོན་ཀླུ་ལ་གཏོད་པར་མོས་ཏེ་ཆུ་ཀླུང་དུ་དོར་ཞིང༌། ཀླུ་རྣམས་

ཀྱིས་ཀྱང་བཀུར་སྟི་ཆེན་པོས་ས་འོག་ཏུ་གདན་དྲངས་པར་མོས་པར་བྱའོ།།

དེ་ནས་རྡུལ་ཚོན་གྱི་ཤུལ་ཆུས་བཀང་སྟེ་ཁྱེར་འོངས་ནས་ནང་དུ་དཀྱིལ་འཁོར་གྱི་ཁང་པ་ལ་བསང་གཏོར་བྱ་སྟེ། 

ཞི་བ་དང་ཤིས་པའི་དོན་དུའོ། །དེ་ནས་རང་ཉིད་གཡོན་བརྐྱངས་ཀྱིས་གནས་ཤིང་རྡོ་དྲིལ་བཟུང་བའི་ལག་པ་གཉིས་རྡོ་རྗེ་

ཁུ་ཚུར་བཅངས་པའི་མཛུབ་མོ་གཉིས་ལྕགས་ཀྱུ་བཞིན་བྱས་ཏེ་ཕན་ཚུན་འཁྱུད་པ་རྐམ་པའི་ཕྱག་རྒྱ་བཅས་ལ། རང་ཉིད་

ཁྲོ་བོ་ཁམས་གསུམ་རྣམ་རྒྱལ་དུ་གྱུར། ཨོཾ་བཛྲ་ཀཱི་ལ་ཡ། ཨུཏ་ཀཱི་ལ་ཡ་སརྦ་ཀཱི་ལཱ་ན་བཛྲ་དྷ་རཱ་

ཨཱ་ཛྙཱ་པ་ཡ་ཏི་ཧཱུཾ་ཧཱུཾ་ཧཱུཾ་ཧཱུཾ་ཕཊ་ཧོཿ ཞེས་བརྗོད་ཅིང་ཕུར་བུ་བཏོན་ལ། ཨོཾ་རུ་རུ་སྥུ་རུ་ཛྭ་ལ་ཏིཥྛ་སིདྡྷ་ལོ་

ཙ་ནི། སརྦ་ཨརྠ་སཱ་དྷ་ནི་སྭཱཧཱ། ཞེས་སངས་རྒྱས་སྤྱན་གྱི་སྔགས་བརྒྱ་རྩ་བརྒྱད་བཟླས་པའི་འོ་མས་ཕུར་བུ་རྣམས་

བཀྲུས་ཏེ། བགེགས་ཀྱི་རྨ་དང་ཟུག་རྔུ་རྣམས་གསོས་ཤིང་སྒྲིབ་པ་དག་སྟེ་སངས་རྒྱས་ནས་རང་རང་

གི་གནས་སུ་གཤེགས་ཤིང༌། ཕུར་བུའི་ཡེ་ཤེས་པ་རྣམས་རང་གི་ལག་གི་རྡོ་རྗེ་ལ་ཐིམ་པར་གྱུར། 

སྔར་ཕུར་བུ་བསམ་གཏན་གྱིས་བཏབ་པ་ཡིན་ན་འདི་དག་ཀྱང་བསམ་གཏན་གྱིས་དབྱུང་བར་བྱའོ།།

དེ་ནས་བུམ་པའི་མགུལ་ཆིངས་ལ་སོགས་པ་དཀྱིལ་འཁོར་སྒྲུབ་མཆོད་དང༌། སྦྱིན་སྲེག་དང༌། རབ་གནས་དང༌། 

དབང་བསྐུར་སོགས་ལས་གང་བྱུང་བའི་དཀྱིལ་འཁོར་གྱི་ཡོ་བྱད་ཐམས་ཅད་བླ་མ་ཁོ་ནས་ཅི་བདེར་སྤྱད་པར་བྱ་སྟེ། སློབ་

མས་ཅུང་ཟད་ཅིག་སྤྱད་ན་ཡང་དམ་ཚིག་ཉམས་པར་གསུངས་པའི་ཕྱིར་རོ། །རྣལ་འབྱོར་དབང་ཕྱུག་བྱེ་བ་ཕྲག་

བརྒྱ་དག །གང་ནས་གཤེགས་པའི་རྒྱལ་བའི་ལམ་བཟང་མཆོག །བྱིན་རླབས་གཏེར་ཆེན་འཁོར་

ལོ་བདེ་མཆོག་གི །དཀྱིལ་འཁོར་ཆེན་པོར་འཇུག་པའི་ཆོ་ག་འདི། །སྤྲོས་ལ་དགའ་བའི་ཚིག་གི་

ཁུར་དོར་ཡང༌། །གནད་དོན་ཀུན་ཚང་འཁྲུལ་པའི་དྲི་མས་དབེན། །རྒྱུད་དང་གྲུབ་ཆེན་བླ་མའི་

དགོངས་པ་དང༌། །འགལ་མེད་འཇུག་པ་བདེ་བའི་རོལ་མཚོ་ཡིན། །དགེ་བ་འདི་ཡིས་ཚེ་རབས་

ཀུན་ཏུ་བདག །རྡོ་རྗེ་འཆང་ཆེན་བླ་མའི་ཞབས་བསྟེན་ཅིང༌། །དཔའ་བོ་དཔའ་མོའ་ིདབང་ཕྱུག་

མཆོག་རྣམས་དང༌། །ལྷན་ཅིག་བདེ་བ་མཆོག་ལ་རོལ་གྱུར་ཅིག།

དཔལ་འཁོར་ལོ་བདེ་མཆོག་ལཱུ་ཨི་པའི་ལུགས་ཀྱི་དཀྱིལ་འཁོར་ཆེན་པོར་འཇུག་ཅིང་དབང་བླང་བའི་ཆོ་ག་

བདེ་ཆེན་རོལ་མཚོ་ཞེས་བྱ་བ་འདི་ནི། འདུས་པ་དང་བདེ་མཆོག་གི་ཐུན་མོང་གི་བཤད་རྒྱུད་རྡོ་རྗེ་ཕྲེང་བ་ལས། དབང་

བཅུ་བཞིའི་རྣམ་གཞག་གསུངས་པའི་རྗེས་སུ་འབྲངས་ཤིང༌། ལཱུ་དྲིལ་གཉིས་ཐུན་མོང་གིས་ཆོག་པ་རྣམས་རྗེ་བཙུན་ཆོས་

ཀྱི་རྒྱལ་པོ་ཙོང་ཁ་པ་ཆེན་པོ་རང་ཉིད་ཀྱིས་མཛད་པའི་དྲིལ་བུ་པའི་དཀྱིལ་ཆོག་གཞིར་བཞག་ཅིང༌། ལཱུ་དྲིལ་གྱི་མི་འདྲ་བའི་

ཁྱད་པར་དབྱེ་དགོས་པ་རྣམས། དཱ་རི་ཀ་པ་དང༌། ལང་ཀ་རྒྱལ་བཟང་དང༌། དཀྱིལ་ཆོག་རྡོ་རྗེ་ཕྲེང་བ་དང༌། རྡོ་རྗེ་འཆང་

ཆེན་པོའ་ིལམ་གྱི་རིམ་པར་གསུངས་པ་དག་ལས། གང་འཇུག་པ་བདེ་བ་དང༌། སྐབས་སུ་ཇི་ལྟར་བབ་པ་བཞིན་བཀོད་དེ། 

དུས་གསུམ་སངས་རྒྱས་ཐམས་ཅད་ཀྱིས་མཁྱེན་བརྩེ་གཅིག་ཏུ་བསྡུས་པའི་ངོ་བོ། རྡོ་རྗེ་འཆང་དང་དབྱེར་མ་མཆིས་པའི་

རྗེ་བཙུན་བླ་མ་ཙོང་ཁ་པ་ཆེན་པོ་ཉིད་ཀྱི་ཞབས་ཀྱི་པདྨོ་ལ་སྤྱི་བོས་རེག་པའི་རྡོ་རྗེ་འཛིན་པ་དགེ་ལེགས་དཔལ་བཟང་པོས། 

གཙང་ཉང་སྟོད་རིག་པའི་འབྱུང་གནས་ཀྱི་སའི་ཆ། དཔལ་རི་བོ་མདངས་ཅན་གྱི་དགོན་པར་སྦྱར་བའོ། །སརྦ་མངྒལཾ།།





༄༅། །བདེ་མཆོག་དྲིལ་བུ་ལུས་དཀྱིལ་གྱི་དབང་དུ་བྱས་པའི་བསྐྱེད་ 

རིམ་གྱི་དཀའ་གནས་འགའ་ཞིག་བཞུགས་སོ།།

༄༅། །དཔལ་བཅོམ་ལྡན་འདས་འཁོར་ལོ་བདེ་མཆོག་དྲིལ་བུ་ལུགས་ཀྱི་ལུས་དཀྱིལ་

གྱི་སྒྲུབ་ཐབས་སྒོམ་པའི་རྣལ་འབྱོར་པས། ངེས་པར་བྱ་རྒྱུ་གལ་ཆེ་བའི་དཀའ་གནས་ཀྱི་ཞལ་ཤེས་

འགའ་ཞིག་སྒྲུབ་ཐབས་གོང་མ་བཞིན་ཟིན་བྲིས་སུ་བསྡེབ་པར་བྱའོ། །ཐོག་མར་གནས་ཡིད་དུ་འོང་

བར་ཁ་ལྷོ་ཕྱོགས་སུ་བལྟས་པའམ། དེ་ལྟར་མོས་ནས་བསྒོམ་དགོས་ཏེ། འདི་ཡི་རྣལ་འབྱོར་པས་

རི་རབ་ཀྱི་སྟེང་ན་ཡོད་པར་དམིགས་དགོས་ལ། དེའི་ཚེ་ཆེད་དུ་བྱ་བའི་གདུལ་བྱ་དང༌། དཔའ་བོ་

དང་རྣལ་འབྱོར་མ་གནས་པའི་ཡུལ་ཉེར་བཞི་ལ་སོགས་པ་ནི་འཛམ་བུའི་གླིང་ན་ཡོད་པས། དེ་

རྣམས་ལ་ཞལ་བསྟན་པ་དགོས་པའི་ཕྱིར་རོ།།

སྒོ་གསུམ་དག་པར་བྱེད་པའི་སྐབས་སུ། ས་སྐྱ་པའི་བཞེད་པས་ལུས་དག་པ་སྔོན་དུ་

བཏང་ནས། དེ་ནས་ངག་དང་ཡིད་དག་པའི་གོ་རིམས་དེ་ལྟར་མཛད་ཀྱང༌། ལྭ་བ་པའི་འགྲེལ་པ་

ལ་སོགས་པའི་འགྲེལ་པ་གསུམ་དང༌། འཁྲུལ་སྤོང་ལས་གསུངས་པ་ལྟར་ཐོག་མར་ཡིད་དེ་ནས་

ལུས་དེ་ནས་ངག་དག་པར་བྱེད་པའི་གོ་རིམས་འདི་ལྟར་འཐད་དེ། རྒྱུད་སྡེ་བཞི་ཀའི་ལུགས་ལ་ལྷ་

བསྒོམ་པ་ཐམས་ཅད་ཀྱི་སྔོན་དུ་སྟོང་ཉིད་བསྒོམས་པ་འགྲོ་དགོས་པ་མེད་མི་རུང་ཡིན་ཞིང༌། ཁྱད་

པར་བླ་མེད་ཀྱི་སྐབས་འདིར་འོག་ཏུ་འཆད་པ་ལྟར་ཡུལ་ཅན་བདེ་བ་ཆེན་པོའ་ིཡེ་ཤེས་ཀྱིས་ཡུལ་

སྟོང་ཉིད་གཉིས་སྣང་ཕྲ་མོས་ཀྱང་བར་དུ་མ་ཆོད་པར་ཆུ་ལ་ཆུ་བཞག་པ་བཞིན་དུ་སོང་བའི་སྒོ་ནས་

རྟོགས་པའི་སྟོང་ཉིད་ཆོས་ཀྱི་སྐུ་ལ་ང་རྒྱལ་བཞག་ནས། དེའི་ངང་ལས་མ་གཡོས་པར་གཟུང་རྣམ་

ལྷའི་རྣམ་པར་ལངས་པ་ཞིག་དགོས་པས། གོ་རིམས་ཀྱང་དེ་ལྟར་ངེས་པར་ཤེས་དགོས་སོ།།

དེ་ལྟར་ན་ཐོག་མར་ཡིད་དག་པར་བྱེད་པ་ནི། ཤྲཱི་ཧེ་རུ་ཀ་ཞེས་པའི་ཡི་གེ་བཞིའི་དོན་ཡིད་

ལ་བྱེད་པ་ཡིན་ལ། དེ་ཡང་མཁའ་འགྲོ་རྒྱ་མཚོ་ལས་གསུངས་པ་ལྟར་གོ་དགོས་ཏེ། འདི་ལྟར་ཧེ་

ནི་ཀུན་གྱི་འབྱུང་གནས་སུ་གྱུར་པའི་སེམས་ཏེ་ཞེས་པ་ནི། རང་གི་སྙིང་ཁར་རྒྱུན་དུ་གནས་པའི་



མཁས་གྲུབ་རྗེའི་གསུང་འབུམ་ཕ།168

སེམས་འདི་འཁོར་ལོ་སྡོམ་པ་ལ་སོགས་པའི་དཀྱིལ་འཁོར་ཀུན་གྱི་འབྱུང་གནས་དང༌། འཛིན་པ་པོ་

ལ་སོགས་པ་སྐྱེད་པའི་རྒྱུ་ཡིན་ཞེས་པའི་དོན་ནོ། །རྒྱུའི་བདག་ཉིད་དུ་བརྟག་པར་བྱ་བས་སྟོང་པའི་

ཆོས་ཀྱི་བདག་མེད་པ་དང༌ཞེས་པའི་དོན་ནི། རྒྱུ་དེ་རང་བཞིན་གྱིས་གྲུབ་པས་སྟོང་པའི་བདག་མེད་

དྲན་པར་བྱ་བ་ནི། ཆོས་ཀྱི་བདག་མེད་བསྒོམ་པ་སྟེ་ཧེ་ཡིག་གིས་མཚོན་པའོ། །རུ་ནི་གང་ཟག་གི་

བདག་ཏུ་འཛིན་པའི་རྣམ་རྟོག་གི་དྲ་བས་བཀོད་པའི་བདག་དང་བྲལ་བའི་གང་ཟག་གི་བདག་མེད་པ་

དང་ཞེས་པའི་དོན་ནི། འཁོར་བར་འཆིང་བྱེད་ཀྱི་དྲ་བ་ལྟ་བུར་གྱུར་པའི་བདག་འཛིན་རྣམ་རྟོག་གི་དྲ་

བས་བཀོད་པ་དེར་བཏགས་པའི་བདག་ནི་གང་ཟག་གི་བདག་ཡིན་ལ། དེ་དང་བྲལ་བའི་བདག་མེད་

ནི་གང་ཟག་གི་བདག་མེད་ཡིན་པས་དེ་དྲན་པར་བྱས་ཏེ་བསྒོམ་པ་ནི་རུ་ཡིག་གིས་མཚོན་པའོ།།

ཀ་ནི་དེ་ཁོ་ན་ཉིད་ཀྱི་ཡུལ་ཡུལ་ཅན་གཉིས་མི་མཐུན་པར་སོ་སོར་གཉིས་སུ་མི་གནས་པ་

དང་ཞེས་པའི་དོན་ནི། གོང་དུ་བཤད་མ་ཐག་པའི་བདག་མེད་གཉིས་པོ་ཡུལ་ཇི་ལྟར་གནས་པ་ལྟར་

ཡུལ་ཅན་གྱིས་ཀྱང་འཛིན་སྟངས་མི་མཐུན་པ་མེད་པར་རྟོགས་ཤིང་འཛིན་ཞེས་པ་སྟེ་ཀ་ཡིག་གིས་

མཚོན་པའོ། །ཤྲཱི་ནི་ཡུལ་སྟོང་པ་ཉིད་ཇི་འདྲ་བ་དེ་བཞིན་དུ་རྗེས་སུ་ཞུགས་པའི་གཉིས་སུ་མེད་པའི་

ཡེ་ཤེས་ཞེས་པའི་དོན་ནི། བདག་མེད་གཉིས་པོ་དེ་ཇི་ལྟར་གནས་པ་ལྟར་ཡུལ་ཅན་བདེ་བ་ཆེན་

པོའ་ིཡེ་ཤེས་ཀྱིས་ཀྱང་འཛིན་སྟངས་མཐུན་པར་གཉིས་སྣང་ཕྲ་མོས་ཀྱང་བར་མ་ཆོད་པར་ཆུ་ལ་ཆུ་

བཞག་བཞིན་དུ་རྟོགས་པར་མོས་པ་བྱེད་པ་སྟེ། ཤྲཱི་ཡིག་གི་དོན་ཨེ་ཝཾ་གྱི་དོན་ནོ་ཞེས་པ་ནི། ཨེ་ཝཾ་

གྱི་བཤད་པ་མང་ནའང་སྐབས་འདིར་ཨེ་སྟོང་པ་ཉིད་དང་ཝ་བདེ་ཆེན་ཡེ་ཤེས་གཉིས་ཐིག་ལེའི་དོན་

ཆུ་ལ་ཆུ་བཞག་པ་ལྟར་སོང་བའི་མོས་པ་བྱེད་དགོས་པ་ཙམ་ལ་བཤད་དོ། །ཀ་ཡིག་དང་ཤྲཱི་ཡིག་

གིས་མཚོན་པའི་དོན་གཉིས་ཀྱི་ཁྱད་པར་ཤིན་ཏུ་ཆེ་སྟེ། ཡུལ་དང་ཡུལ་ཅན་གྱི་འཛིན་སྟངས་མཐུན་

པ་ཙམ་ནི། བདེན་མེད་རྟོགས་པའི་རྗེས་དཔག་ཚད་མ་ལའང་འོང་ཞིང་ཕྱི་མ་མི་འོང་པའི་ཕྱིར་རོ།།

དེ་ལྟར་ཡུལ་ཡུལ་ཅན་ཆུ་ལ་ཆུ་བཞག་བཞིན་དུ་སོང་བའི་ཆོས་སྐུ་ལ་ང་རྒྱལ་བཞག་པས་

ཡིད་དག་པར་བྱས་པའི་སྟོང་པ་ཉིད་ཀྱི་ངང་ལས། སྐད་ཅིག་གིས་གཟུང་རྣམ་ཧེ་རུ་ཀ་ཡབ་ཡུམ་

དུ་བཞེངས་ཏེ། ཤྲཱི་ཧེ་རུ་ཀོ྅ཧཾ། ཞེས་བརྗོད་ཅིང་སྟོང་པར་ཞུགས་པའི་ལྷན་སྐྱེས་ཀྱི་སེམས་ཡི་

གེ་བཞིའི་དོན་དུ་གནས་པ་དེ་ཉིད། ཞལ་གཅིག་ཕྱག་གཉིས་པའི་སྐུར་ཤར་བ་དེ་ངའོ་སྙམ་པའི་

ང་རྒྱལ་བྱ་བ་ནི་ལུས་དག་པར་བྱེད་པའོ། །དེ་ནས་དབྱངས་གསལ་བརྗོད་ནས་ངག་དག་པར་བྱ་

བའི་སྐབས་སུ་དབྱངས་གསལ་ཚར་གསུམ་བརྗོད་དེ། དེ་ཡང་ཁ་དོག་སྔོན་པོ་དང༌། དམར་པོ་

དང༌དཀར་པོའ་ིརྣམ་པས་རང་གི་ལྟེ་བའི་ཐད་ཀྱི་ལུས་ཀྱི་ནང་དུ་རིམ་པ་བཞིན་གཡོན་སྐོར་དུ་ནང་

ནས་འཁོར་ཐེངས་གསུམ་དུ་གནས་པར་བསམ་ལ། དེ་ལས་འཁོར་ལོ་གསུམ་གྱི་ལྷ་ཚོགས་འཕྲོ་

བར་བསམས་པའི་སྒོ་ནས་ངག་དག་པར་བྱའོ། །ཧཱུཾ་སྔོན་པོ་ཡེ་ཤེས་ལྔའི་རང་བཞིན་ཅན་ཞེས་

སོགས་ཀྱི་དོན་ནི། ཨ་བྷ་ཡཱས། ཨུ་དོན་གྲུབ། ཧའི་ལུས་སྣང་མཐའ། ཧའི་མགོ་བོ་རིན་འབྱུང༌། ཟླ་

ཚེས་རྣམ་སྣང༌། ཐིག་ལེ་ནཱ་ད་དང་བཅས་པ་མི་བསྐྱོད་པར་བཤད་པས། ཡེ་ཤེས་ལྔར་འཇོག་ཚུལ་

ཡང༌། ཨུ་བྱ་གྲུབ་ཡེ་ཤེས་སུ་འཇོག་པ་སོགས་ཤེས་ནུས་སོ། །དེ་ནས་ཆོས་ཉིད་ངོ་བོ་ཉིད་ཀྱིས་

གྲུབ་པ་མེད་ལ་ཞེས་སོགས་ལ། སྡུད་རིམ་གྱི་སྒོ་ནས་སྟོང་ཉིད་བསྒོམ་པ་དངོས་དང༌། དེའི་དགོས་

པ་གཉིས་སུ་ཡོད་པ་ལས། དང་པོ་ནི། སྣོད་བཅུད་བསྡུས་པའི་རྗེས་སུ་རང་ཡང་འོད་ཀྱི་གོང་བུར་

གྱུར་པ་ལ་མེ་ལོང་ལ་ཧ་བཏབ་པའི་རླངས་པ་མཐའ་ནས་དབུས་སུ་འདུ་བ་ལྟར། རང་གི་ལུས་སྟོད་

སྨད་རྒྱབ་བདུན་ནས་བསྡུས་ནས་སྙིང་ཁའི་ཧཱུཾ་ཡིག་ལ་ཐིམ་པར་དམིགས་ཤིང༌། ཧཱུཾ་གི་ཞབས་ 

ཀྱུ་ཨུ་ནི་ཧ་ལ་བསྡུ་བ་སོགས་བྱའོ།།

གཉིས་པ་ནི། ཇོ་བོ་ཆེན་པོས་དགོས་པ་དྲུག་ཙམ་བཤད་ཀྱང༌། གཙོ་ཆེ་བའི་དབང་དུ་

བྱས་ན་སྦྱང་གཞི་སྦྱོང་བ་དང༌། རྫོགས་རིམ་གྱི་སྨིན་བྱེད་དུ་འགྱུར་བ་དང༌། འབྲས་བུ་ལམ་བྱེད་

དུ་འགྱུར་བ་དང༌། བསྐྱེད་རིམ་པའི་ཟབ་གསལ་གཉིས་མེད་ཀྱི་རྣལ་འབྱོར་དུ་འགྱུར་བ་སོགས་

སོ། །དང་པོ་ནི། གཞི་དུས་སུ་མངལ་སྐྱེས་ཁམས་དྲུག་ལྡན་རིམ་གྱིས་འཆི་བ་ན། ཕྱི་རོལ་གྱི་སྣོད་

བཅུད་སོགས་ཀྱི་སྣང་བ་འུབ་ཀྱིས་སྡུད་པ་ལྟར་འདིར་སྣོད་བཅུད་འོད་གསལ་དུ་སྡུད་པ་དང། དེ་

ནས་དྲོད་དང་རླུང་རགས་པ་རྣམས་ཡར་མར་ནས་སྙིང་ཁར་འདུ་བ་ལྟར། འདིར་རང་གི་ལུས་སྟོད་

སྨད་ནས་ཐུགས་ཀའི་ཧཱུཾ་ལ་སྡུད་པ་དང༌། དེ་ནས་ཀུན་རྟོག་སྣང་བ་ལ་ཐིམ། སྣང་བ་མཆེད་པ་ལ་

ཐིམ། དེ་ཉེར་ཐོབ་ལ་ཐིམ་ནས་འགྲོ་བ་ལྟར། འདིར་ཧཱུཾ་གི་ཞབས་ཀྱུ་ཧ་ལ་ཐིམ་པ་དང༌། ཐིག་ལེ་ནཱ་

ད་ལ་ཐིམ་པ་བསྒོམ་པ་ན། དེ་ནས་ཉེར་ཐོབ་ཀྱང་ཇེ་ཕྲར་གྱུར་ཏེ་འཆི་བ་འོད་གསལ་ཉམས་སུ་མྱོང་

ནས་གཉིས་སྣང་རགས་པ་རྣམས་ལོག་འགྲོ་བ་ལྟར། འདིར་ནཱ་ད་ཡང་མི་དམིགས་པར་བསྒོམས་

ནས། ཤཱུ་ནྱ་ཏཱའི་སྔགས་དོན་དྲན་པས་འོད་གསལ་ཆོས་སྐུ་མངོན་དུ་གྱུར་པར་མོས་ནས་དེ་ལ་ང་ 

རྒྱལ་བཟུང་བར་བྱ་བ་ཡིན་ནོ།།

གཉིས་པ་ནི། རྫོགས་རིམ་གྱི་རྟོགས་པ་ཉམས་སུ་མྱོང་བའི་རྣལ་འབྱོར་བས་སྙིང་ཁར་

རླུང་སྡུད་པའི་རིམ་པ་བྱས་པ་ན། འཆི་རིམ་ཇི་ལྟ་བ་བཞིན་གྱི་ཉམས་འཆར་བས་དེའི་སྨིན་བྱེད་

དུའང་འགྱུར་བ་ཡིན་ནོ། །འོན་ཀྱང་གཞི་དུས་སུ་བདེ་སྟོང་སྦྱོར་རྒྱུ་ནི་མེད་ལ། རྫོགས་རིམ་གྱི་ཚེ་ནི་

ཡོད་པས་ཁྱད་དེའོ། །གསུམ་པ་ནི། རྫོགས་པའི་སངས་རྒྱས་ཀྱི་ཐུགས་བདེ་ཆེན་གྱི་ཡེ་ཤེས་དེས། 

ཡུལ་སྟོང་པ་ཉིད་མངོན་སུམ་དུ་རྟོགས་ནས་ཆུ་ལ་ཆུ་བཞག་ལྟར་སོང་བ་བཞིན་དུ། ལམ་དུས་

འདིར་ཡང་དེ་ལྟར་མོས་པ་བྱས་པས། འབྲས་བུ་ལམ་དུ་བྱས་པའི་སྒོ་ནས་ལམ་མྱུར་བའོ། །བཞི་

པ་ནི། རྟེན་དང་བརྟེན་པའི་དཀྱིལ་འཁོར་བསྒོམ་པའི་སྔོན་དུ་སྟོང་པ་ཉིད་ལ་ང་རྒྱལ་བཞག་སྟེ། 

དེའི་ངང་ལས་དཀྱིལ་འཁོར་གྱི་འཁོར་ལོར་གྱུར་པར་མོས་པ་བྱས་པས། ཟབ་གསལ་གཉིས་མེད་

ཀྱི་རྣལ་འབྱོར་དུ་འགྱུར་བ་ཡིན་ལ། དེ་ཡང་ཇི་ལྟར་བསྒོམ་པ་སོགས་འདུས་པའི་སྒྲུབ་ཐབས་ཀྱི་

རྣམ་བཤད་ལ་སོགས་པ་ནས་ཞིབ་པར་ཤེས་པར་བྱའོ། །དེ་ལྟར་འཆི་བ་ཆོས་སྐུར་འཁྱེར་བའི་

ལམ་འཁྱེར་འདི་ལ། སྡུད་རིམ་སྙིང་ཁར་བྱེད་པ་ནི་འོད་གསལ་འཆར་བའི་གནས་མཐར་ཐུག་

པ་སྙིང་ཁ་ཡིན་པ་དང༌། བདག་བྱིན་རླབས་ཀྱི་རྫོགས་རིམ་ཡང་སྙིང་ཁར་འཆར་བ་སོགས་ཀྱི་ 

རྒྱུ་མཚན་གྱིས་དེ་ལྟར་བྱས་སོ།།

དེ་ལྟར་སྣང་བ་ཐམས་ཅད་བསྡུས་པའི་སྟོང་པ་ཉིད་ལས་ལངས་ཏེ་ཞེས་སོགས་ཀྱི་སྐབས་

སུ། ནཱ་ད་ནམ་མཁར་འཇོག་པ་ལ་སྦྱང་གཞི་སྦྱོང་བྱེད་ཀྱི་དགོས་པ་ཆེ་སྟེ། གཞི་དུས་སུ་འཆི་བ་འོད་

གསལ་ལས་ལངས་མ་ཐག་བར་དོ་ཤིན་ཏུ་ཕྲ་བའི་ལུས་ཅན་གྲུབ་འོང་བ་དང་ཆོས་མཐུན་པར། སྟོང་

ཉིད་ཀྱི་ངང་ལས་ནཱ་ད་ཤིན་ཏུ་ཕྲ་བ་འཛིན་པར་འཇོག་པས་སྦྱང་གཞི་དེའི་སྦྱོང་བྱེད་དུའང་འགྱུར་

ཞིང༌། རྫོགས་རིམ་གྱི་ཚེ་འོད་གསལ་ལས་ལུགས་ལྡོག་ཏུ་སྒྱུ་མའི་སྐུར་ལངས་འོང་བའི་སྨིན་བྱེད་

དུ་འགྱུར་ཞིང༌། འབྲས་དུས་སུ་ཆོས་སྐུ་ལས་ལོངས་སྐུར་ལྡང་བ་དང་རྣམ་པ་མཐུན་པས་འབྲས་བུ་

ལམ་བྱེད་དུ་འགྱུར་བའི་དགོས་པ་ཡང་ཡོད་དོ། །ས་སྐྱ་པའི་བླ་མ་རྗེ་བཙུན་པ་དང༌། འཕགས་པ་

དང༌། ན་བཟའ་བྲག་ཕུག་པ་དང༌། དཔལ་ལྡན་བླ་མ་རྣམས་ཀྱིས་མཛད་པའི་དྲིལ་བུ་ལུས་དཀྱིལ་

གྱི་སྒྲུབ་ཐབས་ཡོད་པ་རྣམས་སུ། ཚོགས་ཞིང་སྨིན་མཚམས་སུ་ཞུགས་པའི་རྐྱེན་གྱིས་རང་ཧེ་རུ་

ཀར་ལངས་པ་དང༌། དེ་ནས་ལུས་དཀྱིལ་བསྒོམ་པ་ལ་འཇུག་པ་མ་གཏོགས། ཧཱུཾ་ཡིག་གི་སྡུད་རིམ་

གྱི་སྒོ་ནས་སྟོང་ཉིད་བསྒོམ་པའི་རྣམ་གཞག་དང༌། དེ་ནས་ནཱ་ད་ནམ་མཁར་འཇོག་པའི་རྣམ་གཞག་

ཟུར་ཙམ་ཡང་མི་མཛད་པར་སྣང་བ་དང༌། ཕྱིའི་གཞལ་ཡས་ཁང་དང་ཕྱིའི་ལྷ་བསྒོམ་པ་དང་འབྱུང་

བ་རིམ་བརྩེགས་ཀྱི་རི་རབ་དང་བཅས་པ་བསྒོམ་པའི་ཡང་རྣམ་གཞག་མི་མཛད་པར་སྣང་ཞིང༌། 

ཆོས་རྗེ་བུས་ཀྱང༌། སྟོང་པ་ཉིད་བསྒོམ་པ། ནཱ་ད་འཇོག་པ། ཕྱིའི་དཀྱིལ་འཁོར་བསྒོམ་པ། འབྱུང་

བ་རིམ་བརྩེགས་བསྲུང་འཁོར་བསྒོམ་པ་སོགས་གང་གིའང་རྣམ་གཞག་མི་མཛད་པར་འདུག་

གོ །ལུགས་དེ་གཉིས་ཀའང་ཤིན་ཏུ་མི་འཐད་དེ། འཆི་བ་ཆོས་སྐུར་འཁྱེར་བ་དང༌། བར་དོ་ལོངས་

སྐུར་འཁྱེར་བའི་ལམ་འཁྱེར་གཉིས་ཀ་མ་ཚང་བས་བསྐྱེད་རིམ་ཡང་དག་ཏུའང་བཞག་དཀའ་ཞིང༌། 

བདག་བྱིན་རླབས་དང༌། བསམ་མི་ཁྱབ་ཀྱི་རྫོགས་རིམ་གྱི་སྨིན་བྱེད་མ་ཚང་བས་རྫོགས་རིམ་ཡང་

དག་སྐྱེ་བའང་ཤིན་ཏུ་དཀའོ། །འོ་ན་དེ་གཉིས་ཆད་པའི་འཁྲུལ་གཞི་གང་གིས་བྱས་ན། གྲུབ་ཆེན་

དྲིལ་བུ་པའི་སྒྲུབ་ཐབས་ཆེ་ཆུང་གཉིས་ན་དེའི་གསལ་ཀ་མེད་པས། དེ་ཁོ་ན་ལ་གཞི་མཛད་པའི་

རྣམ་གཞག་མཛད་འདུག་པས་ཆད་པ་ཡིན་ནོ།།

རང་ལུགས་ལ་དེ་ལྟར་མཛད་པའི་རྒྱུ་མཚན་ནི། དྲིལ་བུ་པའི་སྒྲུབ་ཐབས་ཆེ་ཆུང་གཉིས་

ཀ་དེ་ལ་བརྟེན་ནས་མཛད་པའི་རྒྱུད་མངོན་བརྗོད་སྡོམ་འབྱུང་གཉིས་ན་ཤིན་ཏུ་གསལ་བར་

བཞུགས་པ་ལ་གཞི་མཛད་ཅིང༌། ཁྱད་པར་དྲིལ་བུ་པའི་རྒྱ་གཞུང་ཐམས་ཅད་གུང་བསྒྲིགས་ཏེ། 

དྲིལ་བུ་ལྷ་ལྔ་ན་སྟོང་ཉིད་བསྒོམ་པ་དང༌ནཱ་ད་འཇོག་པ་གཉིས་ཀ་གསལ་བར་བཞུགས་པ་ལྟར་

འདིར་ཡང་མཛད་པ་ཡིན་ནོ། །ས་སྐྱ་པ་འདིར་ཕྱིའི་བསྲུང་འཁོར་མི་འདོད་ཀྱང༌། སྤྱི་བོ་སྣ་ཚོགས་

རྡོ་རྗེ་ལ་སོགས་པའི་བསྲུང་འཁོར་བཞེད་ཅིང༌། དེ་ཡང་སྤྱི་བོ་སྣ་ཚོགས་རྡོ་རྗེའི་ངོ་བོར་མོས་པ་

ཙམ་མཛད་དོ། །ཞྭ་ལུ་པ་ཕྱིའི་བསྲུང་འཁོར་ལུས་དཀྱིལ་ལ་མི་འཐད་ཅིང༌། སྤྱི་བོ་སྣ་ཚོགས་རྡོ་རྗེ་

ལ་སོགས་པའི་བསྲུང་འཁོར་ནི་གང་ལས་ཀྱང་མ་བཤད་པས་མི་འཐད་ཅེས་གསུང་ངོ༌། །ལུགས་

དེ་གཉིས་ཀའང་འཐད་པ་མིན། ལུས་དཀྱིལ་ཡོད་པ་ལ་ཕྱིའི་བསྲུང་འཁོར་བསྒོམ་པ་འགལ་བ་མེད་

པ་གསང་འདུས་ལྟ་བུ་ཡོད་པས་སོ། །འབྱུང་བ་རིམ་བརྩེགས་དང་རི་རབ་བསྒོམ་པའང་ལྷ་ལྔ་ནས་

བཤད་པ་ལྟར་མི་འགལ་ལོ། །སྤྱི་བོ་སྣ་ཚོགས་རྡོ་རྗེ་སོགས་ནི་གང་ནས་ཀྱང་མ་བཤད་ཅིང་བསྡོམ་

ལགས་ལ་སྐྱོན་ཆགས་སོ། །ཨོཾ་སུམྦྷ་ནི་སུམྦྷ་ཧཱུཾ་ཧཱུཾ་ཕཊ་ཅེས་སོགས་ཀྱི་སྐབས་སུ། ཨོཾ་ཞེས་བརྗོད་

པ་ལ་ཕན་ཡོན་བདུན་འབྱུང་བར་བཤད་རྒྱུད་རྡོ་རྗེ་རྩེ་མོ་ལས་གསུངས་ཏེ། མཆོག་དང་ནོར་གཏེར་

དཔལ་དང་དབྱངས། །སྐལ་བཟང་རྣམ་པ་དང་ལྡན་ཞིང༌། །དམ་བཅའ་བ་དང་བཀྲ་ཤིས་དོན། །ནོར་

བུ་འཛིན་པའི་སྙིང་པོ་ཡིན།1།ཞེས་པའི་དམ་བཅའ་བ་ནི་མགོ་འདྲེན་ཞེས་པའི་དོན་ནོ།2།གཞན་

རྣམས་གོ་སླའོ། །ནོར་བུ་འཛིན་པ་ཞེས་པ་ནི། ནོར་བུས་གཞན་གྱི་འདོད་དོན་སྐོང་བ་ལྟར། སྙིང་པོ་

འདིས་ཀྱང་ཡོན་ཏན་བདུན་གྱི་སྒོ་ནས་འདོད་པ་བསྒྲུབ་པའོ། །ཕྱི་རོལ་པ་ཁ་ཅིག །ཨོཾ་ལ་ཡོན་ཏན་

དེ་དག་ངོ་བོ་ཉིད་ཀྱིས་གྲུབ་པར་འདོད་པ་མི་འཐད། འོ་ན་གང་སྙམ་ན། ཨོཾ་ལ་ཨ་ཨུ་མ་གསུམ་ཡོད་

པའི་ཨུ་ཨ་ལ་ཞུགས་པས་ཨོ་རུ་སོང་བའི་སྟེང་དུ་མ་བཞག་པས་ཨོཾ་དུ་སོང་བ་ཡིན་པས། དེའི་ཕྱིར་

ཡི་གེ་གསུམ་གྱིས་རང་གི་ལུས་ངག་ཡིད་མཚོན་ཞིང༌། ལུས་ངག་ཡིད་གསུམ་གྱིས་སྟོང་ཉིད་དང་

དེའི་ཡུལ་ཅན་སྙིང་རྗེ་གཉིས་རོ་གཅིག་ཏུ་སོང་བའི་ངོ་བོར་བདག་ཉིད་འཇོག་པར་བཤད་པ་ལྟར། 

དོན་དེ་དྲན་ནས་ངག་ཏུ་ཨོཾ་ཞེས་བརྗོད་ནས་ཕན་ཡོན་སྔར་བཤད་པ་དེ་དག་འབྱུང་བར། སངས་

རྒྱས་ལྟ་བུའི་ཡེ་ཤེས་མཐུ་དང་ལྡན་པས་བྱིན་གྱིས་བརླབས་ཤིང་དེ་ལྟར་སྦྱར་བར་བྱའོ། །སུམྦྷ་ནི་

སུམྦྷ་ཞེས་སོགས་ཀྱི་སྔགས་དོན་གོ་སླའོ།།

རང་ཕྱོགས་ཀྱི་ཁ་དོག་ཅན་གྱི་སྣ་ཚོགས་རྡོ་རྗེའི་ར་བ་ཞེས་པའི་དོན། ཤར་ཕྱོགས་ཀྱི་རྭ་

བའང་སྣ་ཚོགས་རྡོ་རྗེར་ཡོད་པར་འདོད་པ་མིན་གྱི། ཤར་ནག་བྱང་ལྗང༌ནུབ་དམར་ལྷོ་སེར་བའི་

རྭ་བ་རྣམས་བསྡོམས་པས་སྣ་ཚོགས་རྡོ་རྗེར་འཇོག་པའོ། །སྣ་ཚོགས་རྡོ་རྗེའི་ལྟེ་བ་ལ་ཧཱུཾ་གིས་

མཚན་པ་ཞེས་གསུངས་པའི་མཚོན་ཚུལ་ནི། རྡོ་རྗེའི་ལྟེ་བ་ཟླུམ་པོ་ཁོང་སྟོང་གི་ནང་དུ་ཧཱུཾ་ཡིག་

ལངས་ནས་སྙིང་པོ་ལྟ་བུར་ཡོད་པར་བསམ་པའོ། །རྡོ་རྗེ་རྩེ་ལྔ་པའི་རྣམ་པ་ཅན་གྱི་མདའི་དྲ་བ་

དང་ཞེས་སོགས་ལ་རྡོ་རྗེ་རྩེ་ལྔ་པ་ཁ་གྱེས་པ་ལ་མདའ་ཞེས་པའི་ཐ་སྙད་བྱེད་དེ། འབིགས་པའི་

བྱ་བ་བྱེད་པ་ལ་མདའ་དང་ཆོས་མཚུངས་པས་སོ། །མདའི་དྲ་བ་ཞེས་པ་ཡང་སྟེང་འོག་གཡས་

1  བཀའ་འགྱུར། དཔེ་བསྡུར་མ། དེབ། ༨༤ ཤོག ༤༦༦ ཕྲེང་། ༡

2  ཞོལ། ཤོག ༥ ན ༤། གཙང་། ཤོག ༤ བ ༥ དོན་ཏོ།།



དྲིལ་བུ་ལུས་དཀྱིལ་གྱི་བསྐྱེད་རིམ། 173

གཡོན་ཀུན་ནས་རྡོ་རྗེ་རྩེ་ལྔ་པའི་རྣམ་པ་ཅན་གྱིས་བར་མཚམས་མེད་པར་ཁྱུག་ཁྱུག་ཁྱུག་འཁོར་

བས། བགེགས་ལ་སོགས་པའི་སྤྱི་བོ། རྐང་མཐིལ་གཡས་གཡོན་ནས་དུམ་བུར་བྱས་ཏེ་ཐོར་རེར་

སོང་བ་སེམས་པ་ཡིན་གྱིས། མདའི་དྲ་བ་ཞེས་པ༌མདའ་མང་པོ་མིག་མང་རིས་སུ་བྱེད་བྱེད་བྱས་

ཡོད་པར་སེམས་པ་མིན་ནོ། །དེའི་འོག་གི་གུར་ཡང་རྭ་བའི་རྒྱ་དང་མཉམ་པའི་གྲུ་བཞི་བྱས་པ་

ལ། སྟེང་མཆོད་རྟེན་གྱི་དབྱིབས་ལྟར་རྩེ་ཕྲ་བར་སོང་བ་དེའི་འོག་རྭ་བའི་སྟེང་དུ་བླ་རེ་བྱེད་དེ། དེ་

གཉིས་ཀ་ཡང་རྡོ་རྗེའི་རང་བཞིན། རྡོ་རྗེ་ཆེ་བའི་རྭའི་ཁོང་སེང་རྣམས་ཀྱང་རྡོ་རྗེ་ཆུང་བས་བར་

མཚམས་མེད་པར་གཏམས་པ་སྲ་བའི་རང་བཞིན་ཅན། དེ་ཐམས་ཅད་ཀྱང་དུམ་བུ་གཅིག་ཏུ་གྱུར་

པ་སེང་མེད་པར་བསྒོམ་པར་བྱ་ཞིང༌། དེའི་ཕྱི་རོལ་དུ་འཇིགས་དུས་ཀྱི་མེ་དང་འདྲ་ཞིང་ངོ་བོ་རྡོ་

རྗེའི་མེ་ཡིན་པ་གཡོན་སྐོར་དུ་འཁྱིལ་ཞིང་འབར་བ། དཀར་ཕྱོགས་ཀྱི་ལྷ་རྣམས་ཀྱིས་འོད་ཟེར་

གྱི་ཕུང་པོར་མཐོང་ཞིང༌། བགེགས་རྣམས་ཀྱིས་སྲེག་པའི་རང་བཞིན་ཅན་སྡུད་མི་ཕོད་པའི་རྣམ་ 

པར་མཐོང་བར་མོས་པར་བྱའོ།།

དེ་ནས་སྔགས་དྲུག་ནི། ས་གཞི་དང༌རྭ་བ་གུར་བླ་བྲེ་མདའི་དྲ་བ་མེ་རི་རྣམས་བྱིན་གྱིས་

བརླབ་པའི་ཆེད་ཡིན་ནོ། །སྔར་བཞིན་སེ་གོལ་བརྡབ་ནས་གདུག་པ་ཅན་རྣམས་བསྐྲད་དེ་ཞེས་

པའི་སྐབས་སུ། ཞལ་བཞི་པའི་སྔགས་བརྗོད་པ་སྔར་བཞིན་བྱའོ། །ཞལ་བཞི་པའི་སྔགས་ཞེས་པའི་

རྒྱུ་མཚན་ནི། གཙོ་བོའ་ིཞལ་བཞི་ནས་གཡོན་སྐོར་དུ་རིམ་པ་བཞིན་བྱུང་བའི་སུམྦྷ་ནི་སོགས་ལ་དེ་

སྐད་བྱའོ། །དེས་ན་མངོན་བརྗོད་འགྲེལ་པ་དང་བཅས་པ་ནས་ལུས་དཀྱིལ་རྐྱང་པ་བསྒོམ་པའི་ཚེ་

བསྲུང་འཁོར་དང༌། འབྱུང་བ་རིམ་བརྩེགས་རི་རབ་དང་བཅས་པའི་གཞལ་ཡས་ཁང་བསྒོམ་པར་

བཤད་པ་ལྟར་འབྱུང་བ་རིམ་བརྩེགས་བསྒོམ་ཏེ། དེའི་སྟེང་དུ་རི་རབ་ལྷུན་པོ་ཤར་དཀར་ལྷོ་སྔོ་

ནུབ་དམར་བྱང་སེར་བ། ཕྱོགས་མཚམས་སུ་ལྕོག་བརྒྱད་དང་བཅས་པ་བསྒོམ་པར་བྱ་ཞིང༌། ཕམ་

མཐིང་པས་ངོས་རེ་རེ་ལ་ལྕོག་གཉིས་གཉིས་ཡོད་པ་ལྟར་འདོད་པ་ནི། རྒྱ་གཞུང་དང་མི་མཐུན་

པས་ཕྱོགས་མཚམས་སུ་ཡོད་པ་ལེགས་སོ།།

དེའི་སྟེང་དུ་སྣ་ཚོགས་པདྨ་འདབ་མ་སོ་གཉིས་ཡོད་པ་གཞལ་ཡས་ཁང་གི་གདན་དུ་བསྒོམ་

པར་བྱ་སྟེ། སྤྱི་བོས་རྩ་འདབ་སོ་གཉིས་དང་དག་པ་སྦྱར་བར་བྱ་བའི་ཕྱིར་ཡིན་ནོ། །ཁ་ཅིག་འདབ་



མཁས་གྲུབ་རྗེའི་གསུང་འབུམ་ཕ།174

མ་སྟོང་དང་འབུམ་ལ་སོགས་པ་ཡོད་པར་འདོད་པ་ནི་ཟིན་སོ་མེད་དོ། །དེའི་སྟེང་དུ་ལྟེ་བ་གྲུ་བཞི་པའི་

སྣ་ཚོགས་རྡོ་རྗེ་བསྒོམ་པར་བྱ་ཞིང༌། དེའི་སྟེང་དུ་ལྟེ་བ་དང་ཚད་མཉམ་པའི་སྣ་ཚོགས་པདྨ་འདབ་མ་

བརྒྱད་པ་ནི་ལྷའི་བཞུགས་གདན་ཡིན་ནོ།།

པདྨ་འདིའི་འདབ་མ་རྣམས་ཕྱོགས་བཞི་དམར་པོ་སོགས་ཡིན་ན་དཀྱིལ་འཁོར་གྱི་ནང་

གི་འོག་གཞི་ལ་ཕྱོགས་མདོག་ཇི་ལྟར་འོང་སྙམ་ན། ཤར་གྱི་དེ་བཞིན་གཤེགས་པའི་ཁ་དོག་གི་

འོད་ཀྱིས་གདན་གྱི་ཁ་དོག་ཟིལ་གྱིས་མནན་ཏེ་དཀར་པོའ་ིམདངས་དང་ལྡན་པར་འོང་བས་ཕྱོགས་

མདོག་འཆོལ་བའི་སྐྱོན་མེད་ཅིང་། རིགས་པ་འདིས་གཞན་རྣམས་ལའང་ཤེས་པར་བྱའོ། །སྣ་

ཚོགས་པདྨ་ཆུང་ངུའི་དབུས་སུ་ཞེས་སོགས་ལ། པདྨ་འདིའི་དབུས་སུ་མཚན་སོ་གཉིས་ཀྱི་ངོ་བོར་

གྱུར་ཅིང་བྱང་ཆུབ་ཀྱི་སེམས་མཚོན་པའི་ཨཱ་ལི་དང༌། དེའི་ཕྱི་རོལ་དུ་དཔེ་བྱད་བརྒྱད་ཅུའི་ངོ་བོར་

གྱུར་ཅིང་རྡུལ་མཚོན་པའི་ཀཱ་ལིའི་ཕྲེང་བ་གཉིས་ཡོངས་སུ་གྱུར་པ་ལས་དཀར་ལ་དམར་བའི་

མདངས་ཅན་གྱི་ཟླ་བའི་དཀྱིལ་འཁོར་ཡོངས་སུ་རྫོགས་པ་གཅིག་ཏུ་གྱུར་པ་ལ། དབྱངས་གསལ་

རྣམས་མེ་ལོང་ལ་གཟུགས་བརྙན་ཤར་བ་བཞིན་དུ་སྣང་བར་བསམ་མོ། །འདི་ནི་གཞི་དུས་ལ་ཕ་

མ་མཉམ་པར་སྦྱོར་བའི་ཚེ། ཡུམ་གྱི་པདྨར་ཁུ་ཁྲག་དཀར་དམར་བབས་ཏེ་གཅིག་ཏུ་འདྲེས་པ་དང་

ཆོས་མཐུན་སྦྱོར་རྒྱུ་ཡིན་ཅིང༌། ཨཱ་ལི་དང་ཟླ་བའི་ཁ་དོག་དཀར་བའི་ཆ་ནི་མེ་ལོང་ལྟ་བུ་དང༌། ཀཱ་

ལི་དང་1ཁ་དོག་དམར་བའི་ཆ་ནི་མཉམ་པ་ཉིད་ཀྱི་ཡེ་ཤེས་ཀྱི་ངོ་བོར་མོས་པར་བྱའོ།།

དེ་ནས་རང་ནམ་མཁའི་ཞེས་སོགས་ལ་རང་ནམ་མཁའི་ནཱ་དའི་ང་རྒྱལ་དང་ལྡན་པ་དེས་

ཟླ་བ་དཀར་དམར་མཐོང་ནས་དེའི་དབུས་སུ་ཞུགས་པ་དང༌། དེ་ལས་རིམ་གྱིས་ཧཱུཾ་ཡིག་རྫོགས་

པར་གྲུབ་སྟེ་སོར་རྟོག་ཡེ་ཤེས་ཀྱི་ངོ་བོར་མོས་པའི་བར་ནི། གཞི་དུས་ལ་བར་དོ་ཕ་མའི་ཁུ་ཁྲག་

མཐོང་ནས་དེའི་དབུས་སུ་ཞུགས་པ་དང༌། དེ་ནས་མངལ་དུ་ལུས་རིམ་གྱིས་རྫོགས་པ་དང་ཆོས་

མཐུན་ནོ། །དཔལ་འབྲས་རྡོ་རྗེས། འཇམ་རྡོར་གྱི་སྐབས་སུ་བཤད་པ་ལྟར་དེར་ཞུགས་ཏེ་སེམས་

ཅན་གྱི་དོན་བྱའོ་སྙམ་པའི་འཕེན་པ་གཏོང་བ་ནི། སྦྱང་གཞི་ལ་སྐྱེ་བ་ལེན་འདོད་ཀྱི་སྲིད་པ་མ་

གཏོགས་ཀུན་སློང་དེ་འདྲ་མེད་ཀྱང༌། ལམ་དང་འབྲས་བུ་དང་སྦྱར་ནས་འཆད་པས་སྐྱོན་མེད་དེ། 

1  ཞོལ། ཤོག ༦ བ ༦ ཀཱ་ལི་དང་ཟླ་བའི་ཁ་དོག་

འདི་ལྟར་རྫོགས་རིམ་པའི་སྒྱུ་ལུས་འགྲུབ་པའི་ཚེ། བདག་གིས་ཁམས་རགས་པའི་ལུས་བཟུང་

ནས་སེམས་ཅན་གྱི་དོན་བྱའོ་སྙམ་པའི་འཕེན་པ་གཏོང་བས། འདི་དེའི་སྨིན་བྱེད་དང་མི་སློབ་པའི་

ཟུང་འཇུག་ལོངས་སྐུར་གྲུབ་པ་དེས་སྤྲུལ་སྐུའི་ལུས་བཟུང་ནས་སེམས་ཅན་གྱི་དོན་བྱའོ་སྙམ་པའི་

འཕེན་པ་གཏོང་བ་དང་ཆོས་མཐུན་པ་ཡིན་ནོ། །སྡུད་པའི་ཚེ་ཞེས་སོགས་ལ་ལྷན་སྐྱེས་ཀྱི་བདེ་

ཆེན་ཧེ་རུ་ཀའི་སྐུར་ཤར་བ་དེའི་ངོ་བོར་འཁོར་ལོ་སྡོམ་པའི་ལྷ་གང་ཡིན་པ་ཐམས་ཅད་བསྡོམས་

པ་ཡིན་པས། ཁ་ཅིག་འོག་མིན་དང༌འཛམ་བུའི་གླིང་སོགས་ལྷ་ཕྱོགས་རེ་བ་ལ་འདོད་པ་ལྟར་མི་

བྱའོ། །དེ་ལྟར་དུ་འདོད་ཅེ་ན། ས་སྐྱ་པ་དཀྱིལ་འཁོར་གྱི་འཁོར་ལོ་བསྒོམ་པ་ལ་གནས་ཉེར་བཞིའི་

དཔའ་བོ་དཔའ་མོ་དང༌། འོག་མིན་ན་བཞུགས་པའི་དཔའ་བོ་དཔའ་མོ་སོགས་བཀུག་ནས་གསུམ་

པོ་གཅིག་ཏུ་བསྲེས་པ་ལ་ཕོ་ཉ་གསུམ་བསྲེས་ཞེས་པའི་ཐ་སྙད་བྱེད་ཅིང༌། དོགས་པ་འདི་ལྟར་སློང་

སྟེ། དེ་གསུམ་འདྲེས་པ་གཅིག་ཏུ་གྱུར་ན་དེ་བསྒོམས་པ་ཙམ་གྱིས་སངས་རྒྱས་སུ་འགྱུར་ཞིང༌། 

གཅིག་ཏུ་མ་གྱུར་ན་ལོག་ཤེས་སུ་འདུག་པས་དེ་སངས་རྒྱས་ཀྱི་རྒྱུར་མི་འགྱུར་རོ་ཞེས་སྨྲ་བ་ལ། 

ལན་འདི་ལྟར་བྱེད་དེ། ལོག་ཤེས་ཡིན་ཀྱང་ཞེན་ཞུགས་ཐོབ་གསུམ་ཡོད་པས་སྐྱོན་མེད། ཅེས་

སོགས་ཀྱི་བཤད་པ་བྱེད་པར་སྣང་བ་ནི་འགངས་ཆུང་བར་སྣང་ངོ༌།།

དེས་ན་བདེ་ཆེན་མཚོན་པའི་དཀར་ལ་དམར་བའི་མདངས་ཅན་གྱི་ཧཱུཾ་ཡིག་ལ་ང་རྒྱལ་

བརྟན་པ་དང༌། བདེ་ཆེན་གྱི་ཡེ་ཤེས་ཀྱིས་སྟོང་ཉིད་མངོན་སུམ་དུ་རྟོགས་པའི་ཆོས་སྐུ་ལ་ང་རྒྱལ་

བརྟན་པའི་ངང་ནས་ཧཱུཾ་ཡིག་བྱ་གྲུབ་ཡེ་ཤེས་ཀྱི་ངོ་བོར་མོས་པར་བྱའོ། །སྔགས་དོན་ནི་མཚན་

ནས་གསལ་ལོ། །ཟླ་བ་དབྱངས་གསལ་ས་བོན་དང་བཅས་པ་ཞེས་སོགས་ཀྱི་སྐབས་སུ། རྟེན་

དང་བརྟེན་པ་དུས་གཅིག་ཏུ་གྲུབ་པ་ཆོས་དབྱིངས་ཡེ་ཤེས་སུ་མོས་པ་བྱེད་དགོས་གསུང༌། གཞི་

དུས་ལ་བར་དོ་མངལ་དུ་ཞུགས་པ་དང་ལྷན་དུ་སྣོད་ཀྱི་འཇིག་རྟེན་གྲུབ་པ་མེད་པས་སྦྱང་གཞི་དང་

མི་མཐུན་ནོ་སྙམ་ན་བདེན་ཏེ། སྦྱང་གཞི་དང་ཆོས་མཐུན་མི་སྦྱོར་གྱི། འདི་ནི་འབྲས་དུས་སུ་ཐུགས་

བདེ་ཆེན་གྱི་ཡེ་ཤེས་གཅིག་ཉིད་ལ་ལྡོག་པའི་སྒོ་ནས་ཡེ་ཤེས་ལྔར་ཕྱེ་བ་དེ་ཉིད་ཀྱི་གཟུང་རྣམ་རྟེན་

དང་བརྟེན་པའི་དཀྱིལ་འཁོར་གྱི་རྣམ་པར་དུས་གཅིག་ལ་གྲུབ་པ་དང་ཆོས་མཐུན་པ་ཡིན་ནོ། །དེའི་

ཡེ་ཤེས་ལྔའི་དོད་ནི་འདིར་མངོན་བྱང་ལྔའོ། །དེས་ན་འདི་ནི་སྐྱེ་བ་སྤྲུལ་སྐུར་འཁྱེར་བའི་ལམ་

འཁྱེར་ཞེས་གསུངས་ཏེ། དེ་ལྟར་མངོན་བྱང་ལྔ་ལས་དཀྱིལ་འཁོར་གྲུབ་པའི་བར་འདི་སྣང་ཕྱོགས་

ཀྱི་རྫོགས་རིམ་སྒྱུ་མའི་སྐུས་ཁམས་རགས་པའི་སྤྲུལ་སྐུ་འཛིན་པ་དང་། སྟོང་ཕྱོགས་ཀྱི་རྫོགས་

རིམ་ཁམས་དཀར་དམར་གྱི་འདུ་འཕྲོད་ལས་ངེས་དོན་གྱི་ཧེ་རུ་ཀ་བདེ་ཆེན་འདྲེན་པའི་སྨིན་བྱེད་

དུ་འགྱུར་བས་ཉམས་སུ་ལེན་དུས་དལ་བུས་དམིགས་ཕྱེད་པའི་གོ་བ་དང་བག་ཆགས་བརྟན་པོ་

འཇོག་པ་ལ་བཤད་པར་བྱ་བའི་ཤར་བྱང་བྱེད་དེ་མི་བྱའོ། །ཞབས་གཡས་བརྐྱངས་པས་འཇིགས་

བྱེད་ནག་པོ་ཞེས་སོགས་མངོན་བརྗོད་ལས་གསལ་བར་གསུངས་པ་ལྟར། ཇོ་བོ་རྗེས་ཀྱང་གོང་གི་

དེ་ལྟར་མཛད་པ་ཡིན་ལ། བི་བྷཱུ་ཏིས་གོང་གི་འདི་དང་མི་མཐུན་པར་བཤད་པ་ལྟར། ས་ཞི་1གཉིས་

ཀྱིས་ཀྱང་དེ་ལྟར་མཛད་པ་ནི་རྒྱུད་དང་དངོས་སུ་མི་མཐུན་པས་མི་ལེགས་ཤིང༌། གཞན་བདེ་

མཆོག་གི་རྒྱ་གཞུང་གང་ནས་ཀྱང་ཟུར་ཙམ་ཡང་བཤད་པ་མེད་དོ། །ཡོ་གའི་ལུང་དྲང་ནས་དེ་ལྟར་

སྒྲུབ་པ་ནི། རང་གི་རྒྱུད་ན་གསལ་བར་ཡོད་པ་ལས་བརྒལ་ནས། རྒྱུད་སྡེ་རིགས་མི་གཅིག་པ་ནས་

སྒྲུབ་པ་ནི་འདོད་པ་མི་འགྲུབ་བཞིན་དུ་ངལ་བ་བྱས་པའོ།།

རང་གི་ལུས་ཀྱི་ཆ་རགས་པ་དང༌། ཕྲ་བ་རྩ་དང༌། ཁམས་རྣམས་ཞེས་སོགས་ལུས་དཀྱིལ་

བསྒོམ་པའི་ཚེ། སྤྱིར་ལུས་དཀྱིལ་ཡོད་པ་དང་མེད་པ་ལ་མྱུར་བུལ་གྱི་ཁྱད་ཆེན་པོ་ཡོད་དེ། བྷྲཱུཾ་

སོགས་ལུས་རྟེན་བསྐྱེད་པ་དང༌། ཧཱུཾ་དང་རྡོ་རྗེ་ལ་སོགས་པའི་ས་བོན་ཕྱག་མཚན་ལས་བརྟེན་པ་

ལྷ་བསྐྱེད་པ་སོགས་ནི་དེ་རྣམས་ཀྱི་སྒྲུབ་གཞི་དངོས་གནས་ལ་མེད་པར་བློས་བཅོས་པ་ཙམ་ལས་

བསྐྱེད་པ་ཡིན་ལ། ལུས་དཀྱིལ་ནི་སྒྲུབ་གཞི་ལུས་ཀྱི་ཆ་སོ་སོ་བ་ལས་བསྐྱེད་པ་དངོས་གནས་ལ་

གྲུབ་པ་ཡོད་དེ། དེའི་ཕྱིར་སྒྲུབ་གཞི་དེ་རྣམས་བྱིན་གྱིས་བརླབས་པའི་རིམ་པ་གཉིས་ཀར་རྟོགས་

པ་མྱུར་དུ་སྐྱེ་བའི་རྒྱུར་འགྱུར་བ་ཡིན་ཅིང༌། ཁྱད་པར་བདེ་མཆོག་གི་ལུས་དཀྱིལ་ལ་ནི་བཤད་མ་

ཐག་པའི་ཡོན་ཏན་ཡོད་པར་མ་ཟད། སྤྱི་བོ་ལ་སོགས་པའི་གནས་ཉེར་བཞི་ཕྱི་རོལ་གྱི་གནས་ཉེར་

བཞི་དངོས་ཡིན་པར་བསྒོམ་ཞིང༌། རྩ་དང་ཁམས་དཔའ་བོ་དང་དཔའ་མོར་བསྐྱེད་པ་རྣམས་ཀྱང་

ཡུལ་ཉེར་བཞིའི་དཔའ་བོ་དང་དཔའ་མོ་དངོས་ཡིན་པར་མོས་ནས་བསྒོམས་པས། རྣལ་འབྱོར་ཕོ་

མོ་དེ་རྣམས་ཀྱིས་དངོས་སུ་བྱིན་གྱིས་རློབ་པ་དང༌། རང་གི་ལས་རྒྱ་མཛད་དེ་རླུང་དྷཱུ་ཏཱིར་ཞུགས་

1  ཞོལ། ཤོག ༨ ན ༣ ས་ཞྭ་ལ་གཉིས་

ནས་བདེ་ཆེན་འདྲེན་པའི་རྐྱེན་མཛད་པས་ཕྱག་རྒྱ་སྲོག་རྩོལ་དུ་འགྲོ་བའི་བྱ་བ་མཛད་པའོ། །གཞན་

ཡང་དཔྱིད་དང་ཐིག་ལེ་གཉིས་ཧེ་རུ་ཀ་ཡབ་ཡུམ་དུ་སྙིང་ཁར་བསྒོམས་པས་གཏུམ་མོའ་ིརྟོགས་པ་

དང༌། བདེ་སྟོང་གི་ཡེ་ཤེས་གཉིས་ཀྱང་སྐྱེ་བར་འགྱུར་ཞིང༌། རིམ་ལྔའི་དང་པོ་བདག་བྱིན་རླབས་

ཀྱི་རིམ་པ། སྙིང་ཁར་འགྲུབ་པའི་སྨིན་བྱེད་དུའང་འགྱུར་བ་ཡིན་ནོ།།

འོ་ན་ལུས་དཀྱིལ་བསྒོམ་པའི་ཚུལ་ཇི་ལྟར་ཡིན་སྙམ་ན། ཞྭ་ལུ་བ་ལུས་དཀྱིལ་ལ་དཀྱིལ་

འཁོར་གྱི་རྣམ་པ་མི་བསྒོམ་པར་ལུས་ཀྱི་ཆ་དེ་དང་དེ་དཀྱིལ་འཁོར་གྱི་རྣམ་པ་དང༌། དེའི་དོད་

ཐུབ་ཏུ་མོས་པ་ཙམ་ཡིན་གསུང་པ་ནི་ལེགས་པ་མ་ཡིན་ཏེ། བཤད་རྒྱུད་རྡོ་རྗེ་ཕྲེང་བར་ལུས་

དཀྱིལ་འཆད་པའི་ཚེ། ལུས་ནི་གཞལ་ཡས་ཁང་དུ་འགྱུར་1ཞེས་བཤད་ཅིང༌། རྣམ་གཞག་རིམ་

པར་ཡང༌ལུས་ཀྱི་དཀྱིལ་འཁོར་འཆད་པའི་ཚེ། གཞལ་ཡས་ཁང་ལྟར་སྣང་བ་ཡི། །རྣལ་འབྱོར་

པ་ཡི་སྐུ་དཀྱིལ་འཁོར།2།ཞེས་སོགས་ཀྱིས་གཞལ་ཡས་ཁང་དུ་སྣང་བའི་ལུས་དཀྱིལ་བསྒོམ་པར་

གསུངས་པའི་ཕྱིར། སློབ་དཔོན་བསོད་ནམས་རྩེ་མོས། དྲིལ་བུའི་སྒྲུབ་ཐབས་ཀྱི་ཊཱིཀྐ་མཛད་པ་ན། 

རྣལ་འབྱོར་པའི་ལུས་གདོད་མ་ནས་དཀྱིལ་འཁོར་དུ་གྲུབ་ཡོད་པ་གསལ་འདེབས་པ་ཡིན་གསུང་

པ་ཤིན་ཏུ་ཡང་མི་ལེགས་ཏེ། འགྲོ་བ་ཐམས་ཅད་འབད་མེད་དུ་གྲོལ་བར་འགྱུར་བ་དང༌། བློས་དེ་

ལྟར་གྲུབ་པར་བསྒོམ་པ་ཡིན་ན་ནི། རྩ་དང་ཁམས་དང་ལུས་ཀྱི་ཆ་རྣམས་ཡོངས་སུ་གྱུར་པ་ལས་

རྟེན་དང་བརྟེན་པར་བསྒོམ་པར་གསུངས་པ་དང་འགལ་ཞིང༌། རང་གིས་ཀྱང་རྟེན་དང་བརྟེན་པར་

གསར་དུ་སྐད་ཅིག་གིས་བསྐྱེད་པར་བཤད་པ་དང་ཡང་འགལ་ལོ། །གཞན་ཡང་བདེ་མཆོག་ལ་

ཁོང་རང་གིས་དཀྱིལ་འཁོར་གསལ་འདེབས་དགོས་པ་མི་རིགས་སོ།།

རང་ལུགས་ནི་སྤྱངས་ཀ་ཟླ་བས། ཕྱི་དཀྱིལ་གྱི་དབུས་སུ་ལུས་དཀྱིལ་བསྒོམ་པར་བཤད་

ལ། དེ་བཤད་རྒྱུད་མངོན་བརྗོད་ཀྱི་ཡང་དགོངས་པ་ཡིན་ཞིང༌། མདོ་བསྲེ་ནས་དེ་ལྟར་གསུངས་

པ་དང་ཡང་རིགས་པ་མཚུངས་པས། ཕྱི་དཀྱིལ་གྱི་གཞལ་ཡས་ཁང་དེའི་རྒྱུན་ད་གཟོད་གཞལ་

ཡས་ཁང་དེ་མ་བསྡུས་བར་དུ་འཇུག་པར་མོས་དགོས་ཤིང༌། སྔར་གྱི་གཞལ་ཡས་ཁང་དེའི་ནང་

1  བཀའ་འགྱུར། དཔེ་བསྡུར་མ། དེབ། ༨༡ ཤོག ༩༡༡ ཕྲེང་། ༡༠

2  བསྟན་འགྱུར། དཔེ་བསྡུར་མ། དེབ། ༡༨ ཤོག ༣༤༦ ཕྲེང་། ༧

དུ་གཞལ་ཡས་ཁང་གཉིས་པ་ཞིག་བསྒོམ་པ་མ་ཡིན་པ་དང༌། ལུས་ལའང་གཞལ་ཡས་ཁང་གི་

རྣམ་པ་བསྒོམ་པ་མིན་ནོ། །འོ་ན་ཇི་ལྟར་བྱེད་ན། རྐང་པ་གཉིས་བགྲད་པ་གཞུའི་དབྱིབས་སུ་

ཞེས་སོགས་ངག་ཏུ་འདོན་པ་དང་མཉམ་དུ་ཕྱི་དཀྱིལ་འབྱུང་བ་རིམ་བརྩེགས་ཀྱི་རླུང་དེའི་རིགས་

འདྲ་སྔ་མས་ཉེར་ལེན་དང༌། རང་གི་ལུས་ཀྱི་རྐང་པ་གཉིས་བགྲད་པ་གཞུའི་དབྱིབས་སུ་ཡོད་

པ་ཡོངས་སུ་གྱུར་པ་དེས་ལྷན་ཅིག་བྱེད་རྐྱེན་བྱས་པ་ལ་བརྟེན་ནས་ལུས་དཀྱིལ་གྱི་རླུང་གཞུའི་

དབྱིབས་ཅན་གྱི་རྣམ་པའི་རིགས་འདྲ་ཕྱི་མ་སྐྱེས་པར་མོས་པ་བྱེད་པ་ཡིན་ནོ། །འདིས་མཚོན་ནས་ 

གཞན་རྣམས་ཀྱང་ཤེས་པར་བྱའོ།།

ལུས་དཀྱིལ་གྱི་གོ་རིམས་མངོན་རྟོགས་ལྟར་བྱ་ཡི། ལྷན་ཐབས་ལྟར་མི་བྱ་སྟེ། དེ་ལྟར་

ན་ཕ་གུ་སོགས་ཀྱི་སྒྲུབ་གཞི་ངོས་མ་ཟིན་པའི་ཕྱིར་རོ། །དྲིལ་བུའི་དབང་ཆོག་ལས། འགྲོ་བ་འདི་

དག་རང་བཞིན་གྱིས། །གྲུབ་པའི་དཀྱིལ་འཁོར་གཉིས་མེད་པའོ།1།ཞེས་གསུངས་པ་ནི་རས་བྲིས་

དང་། རྡུལ་ཚོན་ལས་ལྷ་བསྐྱེད་པ་ནི་སྒྲུབ་གཞི་གསར་དུ་བསྐྱེད་དགོས་ལ། ལུས་དཀྱིལ་ལ་ནི་

རྩ་དང་ཁམས་སོགས་གདོད་མ་ནས་ཏེ་སྐྱེས་མ་ཐག་གྲུབ་ཡོད་པ་དེ་ལས་ལྷ་བསྐྱེད་པས། དེ་ལ་

དགོངས་ནས་དེ་ལྟར་གསུངས་ཀྱི། དེ་ལྟར་མིན་པར་འགྲོ་བ་ཐམས་ཅད་ཧེ་རུ་ཀའི་དཀྱིལ་འཁོར་

དུ་གྲུབ་གྲུབ་པར་ཡོད་ན། དེ་ཉིད་ལས། དེ་ཡི་རང་བཞིན་མི་ཤེས་རྣམས། །སྣོད་དུ་བྱ་བར་བཞེད་

པ་སྟེ།2།ཞེས་གསུངས་པས། རང་གིས་རང་མི་ཤེས་པའི་ཧེ་རུ་ཀ་ཡ་མཚན་ཆེའོ། །སྙིང་ཁ་ཆོས་

ཀྱི་འཁོར་ལོའ་ིདབུས་ཞེས་སོགས་གཙོ་བོ་ཡབ་ཡུམ་བསྐྱེད་པའི་ཚེ། ས་སྐྱ་པས་སྙིང་ཁའི་དྷཱུ་ཏཱིའི་

རང་བཞིན་ལས་ཧེ་རུ་ཀ་བསྐྱེད་པ་དང༌། ཡང་ཁ་ཅིག་ཕག་མོ་ལྟེ་བར་གནས་པ་ལ་སོགས་པའི་

རྣམ་གཞག་སྣ་ཚོགས་ཞིག་བྱེད་པར་སྣང་ནའང༌། སྤྱིར་རྩ་ལས་རྣལ་འབྱོར་མ་དང༌ཁམས་ལས་

དཔའ་བོ་རྣམས་བསྐྱེད་པར། རྡོ་རྗེ་མཁའ་འགྲོ་ལས། ཡུལ་འདི་རྣམས་ཀྱི་བུ་མོ་གང༌། །རྩ་ཡི་

སོགས་ཀྱི་གནས་སུ་ཞེས།3།ཞེས་གསུངས་ཤིང༌། སམྦྷུ་ཊི་ལས་ཀྱང་དེ་བཞིན་དུ་བཤད་ལ། དྲིལ་

1  བསྟན་འགྱུར། དཔེ་བསྡུར་མ། དེབ། ༡༡ ཤོག ༥༥༡ ཕྲེང་། ༨

2  བསྟན་འགྱུར། དཔེ་བསྡུར་མ། དེབ། ༡༡ ཤོག ༥༥༢ ཕྲེང་། ༢

3  བཀའ་འགྱུར། དཔེ་བསྡུར་མ། དེབ། ༧༨ ཤོག ༡༡༤ ཕྲེང་། ༢༠

བུ་པས། འདི་དག་གནས་སུ་རྣལ་འབྱོར་མ། །རྩ་ཡིན་དཔའ་བོ་ཉི་ཤུ་བཞི། །ལུས་ཀྱི་ཁམས་སུ་

བརྟག་པར་བྱ།1།ཞེས་དང༌། ནག་པོ་པའི་དཔྱིད་ཐིག་ལས་ཀྱང་གསལ་བར་གསུངས་པས། སྙིང་

ཁའི་དྷཱུ་ཏཱིའི་ནང་གི་བྱང་སེམས་ལས་ཧེ་རུ་ཀ་བསྐྱེད་དགོས་ཤིང༌ཐིག་ལེ་དེ་ལ་དཔྱིད་ཅེས་ཐ་སྙད་

བྱེད་དེ། ནམ་ཟླ་དཔྱིད་དུས་སུ་མེ་ཏོག་རྒྱས་ཤིང༌རྩ་སྔོན་པོ་དང་ལྗོན་ཤིང་སོགས་ཁ་འབུས་པ་ན་

འཇིག་རྟེན་པ་རྣམས་ཡིད་དགའ་བར་བྱེད་པ་དང་ཆོས་མཚུངས་པའི་རྒྱུ་མཚན་གྱིས་སོ། །ཧཱུཾ་ཡིག་

ལས་བསྐྱེད་པས་སྒྲུབ་གཞི་རྟོག་བཏགས་སུ་མི་འགྱུར་ཏེ། དེའི་ངོ་བོ་ཐིག་ལེ་ཡིན་པ་ལ་རྣམ་པ་

ཧཱུཾ་ཡིག་ལས་བསྐྱེད་པ་ཡིན་པས་སྐྱོན་མེད་ཅིང༌ཕྱི་དཀྱིལ་གྱི་སྐབས་ཀྱི་ཧཱུཾ་ཡིག་དང་མི་མཚུངས་

སོ། །རིགས་པ་འདིས་མཚོན་ནས་འཁོར་བསྐྱེད་པའི་སྐབས་སུའང་ཤེས་པར་བྱ་ཞིང༌། གཞིའི་

ཧེ་རུ་ཀ་ལས་ལུས་དཀྱིལ་དུ་བསྐྱེད་པའི་ཚེ། ངོ་བོ་རང་གི་ལུས་ཡིན་པ་ལ་རྣམ་པ་ཧེ་རུ་ཀའི་ 

རྣམ་པ་ལས་བསྐྱེད་པ་ཡིན་ནོ།།

དཔྱིད་ཐིག་ལས། རྒོད་མ་ཁ་ནི་མེ་ཡི་གཟུགས། །ཕག་མོ་ཏི་ལ་ཀ་ཞེས་བརྗོད། །ལས་

ཀྱི་རླུང་གིས་བསྐྱོད་ནས་སུ། །ལྟེ་བའི་དཀྱིལ་འཁོར་ལས་ནི་འབར། །ས་མནྟ་དང་ཕྲད་པས་

མཉེས། །སྙོམས་པར་འཇུག་པས་ཡང་དག་གནས།2།ཞེས་ཏི་ལ་ཀ་ལྟེ་བའི་དམར་ཆ་ལས་ཕག་

མོ་བསྐྱེད་ནས། ཡབ་ཡུམ་གཉིས་སྙིང་ཁར་ཕྲད་ནས་སྙོམས་འཇུག་བྱེད་པའི་མོས་པ་བྱེད་དགོས་

པར་བཤད་ཀྱི། གནས་སོ་སོར་བཞུགས་པས་མི་འོང་སྟེ། རིམ་པ་གཉིས་པའི་སྐབས་སུ། ལྟེ་བའི་

གཏུམ་མོ་འབར་ནས་སྙིང་ཁའི་ཐིག་ལེ་ཞུ་བ་ལས་བདེ་སྟོང་གི་ཡེ་ཤེས་ངེས་དོན་གྱི་ཧེ་རུ་ཀ་བསྐྱེད་

པའི་སྨིན་བྱེད་དུ་འགྱུར་བའི་ཕྱིར་ཡིན་ནོ། །དེའི་ཕྱིར། རྩའི་རང་བཞིན་དང༌རྩ་ལས་ཧེ་རུ་ཀ་བསྐྱེད་

པ་དང༌གནས་ཐ་དད་དུ་བྱེད་པ་དང༌། སྤྱི་བོའ་ིཧཾ་ཡིག་ལས་ཧེ་རུ་ཀ་བསྐྱེད་པ་སོགས་ནི་དོན་མ་

རྟོགས་པའི་བཤད་པའོ། །ཕག་མོ་རྩ་ལས་མི་བསྐྱེད་པ་འདིའི་དམིགས་བསལ་ལོ། །སྤྱི་བོ་ལ་

སོགས་པའི་གནས་ཞེས་སོགས་འཁོར་བསྐྱེད་པའི་ཚེ་རང་གི་སྐྲ་མཚམས་སུ་པཱུ་ཡོངས་སུ་གྱུར་པ་

ལས། རྩིབས་ཁོང་སྟོང་རྩིབས་ཤུན་དང་ལྡན་པའི་གནས་པཱུ་ལིར་མ་ན་ལས། ཁཎྜ་ཀ་པ་ལ་དང༌། རྩ་

1  བསྟན་འགྱུར། དཔེ་བསྡུར་མ། དེབ། ༡༡ ཤོག ༥༦༢ ཕྲེང་། ༢༠

2  བསྟན་འགྱུར། དཔེ་བསྡུར་མ། དེབ། ༡༡ ཤོག ༡༧༤༦ ཕྲེང་། ༡༨

ལས་རབ་གཏུམ་མར་གྱུར་པའི་མོས་པ་བྱ་དགོས་ལ། འདིས་གཞན་ཡང་མཚོན་ནོ། །ཕྱི་དཀྱིལ་གྱི་

འཁོར་ལོ་བཞི་ནི་ལྟེ་བའི་རྩིབས་ལ་མུ་ཁྱུད་ཀྱིས་བསྐོར་བ་ཕྱི་ནས་རིམ་པ་བཞིན་དཀར་དམར་སྔོ་

བའི་ཁ་དོག་དང་ལྡན་པའི་རྩིབས་རྣམས་ཁོང་སྟོང་པ་ལ་རེག་པ་ལྟ་བུའི་རྣམ་པར་བསྒོམ་ཞིང༌། དེའི་

སྟེང་དུ་ལྷ་རྣམས་བཞུགས་པར་མོས་པ་ཡིན་ལ། ལུས་དཀྱིལ་གྱི་ཚེ་འཁོར་ལོ་བཞི་ལ་མུ་ཁྱུད་དང་

ལྟེ་བ་སོགས་ཀྱི་རྣམ་པ་མེད་ཅིང༌། ཁ་དོག་རྣམས་ཀྱང་རིམ་པ་བཞིན་བསྒྲིགས་པ་མེད་པས་རྩིབས་

རྣམས་ཁྲ་ཆོལ་ལེ་བའི་རྣམ་པར་འོང་ངོ༌། །རྩིབས་ཀྱང་ཁོང་སྟོང་རྩིབས་ཤུན་དང་བཅས་པ་ནམ་

མཁའ་ལ་བཞག་པ་ལྟར་ཡོད་པའི་ནང་ན་ལྷ་རྣམས་གཙོ་བོ་ལ་ཞལ་ཕྱོགས་པའི་རྣམ་པས་བཞུགས་

པའི་མོས་པ་བྱ་ཞིང༌། རྩིབས་རྣམས་ཀྱང་ནམ་མཁའ་ལ་ངོས་ཕབ་ནས་བཞག་པ་ལྟར་ཡོད་ཀྱི་

བསླང་བ་ལྟར་བསྒོམ་པ་མིན་ནོ། །ཁོང་སྟོང་བྱེད་པ་ནི་གཙོ་བོ་ལ་མངོན་དུ་ཕྱོགས་པར་དགོས་

པའི་ཕྱིར་ཡང་མིན་པས་རྣམ་པ་གསལ་པོར་བྱེད་དགོས་སོ། །ཡབ་ཀྱི་གསང་གནས་ཞེས་སོགས་

ཀྱི་ཚེ་ཡབ་ཀྱི་གསང་གནས་ཁ་དོག་དཀར་པོར་བྱེད་པ་ནི་དེ་བྱང་ཆུབ་ཀྱི་སེམས་ཀྱིས་གང་བ་

མཚོན་པ་དང༌། ཡུམ་གྱི་གསང་གནས་དམར་པོར་བྱེད་པ་ནི་དེ་རྡུལ་གྱི་ཁམས་ཀྱིས་གང་བ་དང༌། 

དེའི་གནས་མཚོན་པའི་ཕྱིར་ཡིན་ནོ། །བྱཱ་སེར་པོ་དང༌། དྱཱ་སེར་པོས་མཚན་པ་ནི། བྱང་སེམས་

ཕྱིར་འཕོ་བ་ཐུར་སེར་གྱིས་འགོག་པར་བྱེད་དགོས་ལ། རླུང་དེས་རླུང་ཁ་དོག་སེར་པོར་ཡོད་པས་

དེའི་རྒྱུ་མཚན་གྱིས་ཡིན་ཅིང༌། ཡི་གེ་གཉིས་ཀྱི་མགོ་ནང་དུ་བསྟན་པའི་དམིགས་པ་བྱས་ན་རླུང་ 

འདུ་སླ་བའི་དགོས་པ་ཡོད་དོ།།

ཡུམ་གྱི་གསང་གནས་པདྨ་འདབ་མ་གསུམ་པ་བྱེད་པ་ནི་རོ་རྐྱང་དྷཱུ་ཏཱི་གསུམ་མཚོན་པ་

དང༌། གཞན་དག་ཏུ་འདབ་མ་བརྒྱད་བྱེད་པ་ནི་བྱ་གདོང་མ་ལ་རྩ་ཕྲན་བརྒྱད་འདུས་པ་མཚོན་པའི་

ཕྱིར་ཡིན་ནོ། །དེ་ཡང་ཕྱི་བྷ་གའི་དབྱིབས་ལ་ནང་བྱ་གདོང་མའི་ལྟེ་བ་བྱས་པའི་འདབ་མ་གསུམ་

གྱི་རྣམ་པར་བསྒོམ་པར་བྱ་དགོས་ཤིང༌། ལྟེ་བ་དཀར་པོར་བྱེད་པ་ནི་ཡུམ་ལའང་ཁམས་དཀར་

པོའ་ིཆ་ཡོད་པ་གོ་བར་བྱ་བའི་ཕྱིར་ཡིན་ནོ། །བདེ་སྟོང་དབྱེར་མེད་དུ་ཞེས་སོགས་ལ། བདེ་སྟོང་

གི་ཡེ་ཤེས་གཅིག་ཉིད་ལ་ལྡོག་པའི་སྒོ་ནས་དབྱེ་ན། བྱེད་ལས་དང་དམིགས་པའི་སྒོ་ནས་བྱང་

ཕྱོགས་སོ་བདུན་གྱི་ངོ་བོར་གྱུར་པ་ལྷ་སོ་བདུན་དུ་ཤར་བའི་མོས་པ་བྱ་བ་ཡིན་གྱི། བྱང་ཕྱོགས་



དྲིལ་བུ་ལུས་དཀྱིལ་གྱི་བསྐྱེད་རིམ། 181

སོ་བདུན་གཞན་ནས་བཤད་པ་དང་དོན་མི་གཅིག་གོ །གོ་ཆ་འགོད་པ་ཞེས་སོགས་ལ་ལུས་

དཀྱིལ་གྱི་ལྷ་འགོད་པ། ཞེས་སོགས་སྙིང་ཁ་ལ་སོགས་པའི་གནས་རྣམས་ཀྱི་ཐད་ལས་ཕྱི་རོལ་

ཏུ་གྱུར་པ་བོགས་པའི་ནང་ཙམ་དུ་གོ་ཆའི་ལྷ་རྣམས་འགོད་པ་ཡིན་པས་གནས་གཅིག་ཏུ་ལྷ་དུ་མ་

འགོད་དུ་མི་བདེ་བའི་དོགས་པ་མི་བྱའོ། །དེ་ནི་གསང་མཆོད་དོ་ཞེས་པའི་སྐབས་སུ། གཞིའི་ཧེ་

རུ་ཀ་ལ་ང་རྒྱལ་བཟུངས་ནས་སྙོམས་འཇུག་གི་མཆོད་པ་བྱའི་སྙིང་ཁའི་ཧེ་རུ་ཀ་ལ་ངེས་གཟུང་དུ་

མི་དགོས་སོ། །མཁས་གྲུབ་བླ་མའི་གསུང་ངག་བདུད་རྩིའི་རྒྱུན། །དད་པའི་སྙིམ་པས་བླངས་ཏེ་

རྣམ་དཔྱོད་ཀྱི། །བློ་ཡི་བུམ་བཟང་གང་བར་བྱས་པ་མཚར། །བློ་གསལ་སྐལ་ལྡན་ཡོད་ན་འཐུང་

བར་རིགས། །ཞེས་པ་བདག་གི་དཔལ་ལྡན་བླ་མ་དམ་པ་རྒྱལ་བ་ཀུན་གྱི་ཡབ་གཅིག་པུ་རྗེ་བཙུན་

འཇམ་པའི་དབྱངས་ཀྱི་རྣམ་པར་སྤྲུལ་པ། རྗེ་བཙུན་ཙོང་ཁ་པ་ཆེན་པོའ་ིཞལ་གྱི་གདམས་པ་ཁྱད་

པར་ཅན་འདི་ནི། མང་དུ་ཐོས་པའི་བཙུན་པ་དགེ་ལེགས་དཔལ་བཟང་པོས་གདན་ས་ཆེན་པོ་རི་བོ་

དགེ་ལྡན་རྣམ་པར་རྒྱལ་བའི་གཙུག་ལག་ཁང་ཆེན་དུ་ཐོགས་མེད་དུ་སྦྱར་བའོ།། །།

འཇུག་པའི་ཊཱིཀ་ཆེན་ལས། སྐབས་འདིར་གཟུགས་བརྙན་སོགས་དཔེར་བཀོད་པ་ནི་

འཛིན་པས་གྲུབ་ཟིན་དཔེར་བཀོད་པ་ཡིན་གྱི། དབུ་མ་པས་རྫུན་པར་བཞག་པ་གྲུབ་ཟིན་པ་ཞིག་

དཔེར་འགོད་པ་མིན་ནོ། །དེ་ཡང་བྱད་བཞིན་དུ་སྣང་བའི་གཟུགས་བརྙན་ལྟ་བུ་དེ་ལ་སྣང་བའི་སྟེང་

ནས་ཆ་འདི་ཙམ་ཞིག་བྱད་བཞིན་དུ་སྣང་ལ། འདི་ཙམ་ཞིག་བྱད་བཞིན་དུ་མི་སྣང་ངོ་ཞེས་རྣམ་པ་

ཐམས་ཅད་དུ་དབྱེ་བ་མི་ནུས་ལ། བྱད་བཞིན་དུ་གང་སྣང་གི་ཆ་ཐམས་ཅད་ནས་སྣང་བ་ལྟར་དུ་

ཡོད་པས་སྟོང་ཡང༌། རང་གི་རྒྱུ་ལ་བརྟེན་ནས་སྐྱེ་བ་མི་འགལ་བ་དཔེར་བྱས་ནས། དེ་བཞིན་དུ་

སྔོན་པོ་རང་གི་མཚན་ཉིད་ཀྱིས་གྲུབ་པར་སྣང་བ་ན་ཡང༌། སྔོན་པོའ་ིསྟེང་ནས་རང་བཞིན་གྱིས་

གྲུབ་པར་སྣང་མི་སྣང་གི་ཆ་གཉིས་དབྱེར་མེད་པར་སྣང་ལ། དེ་ལྟར་སྣང་བ་ཡང་གང་སྣང་གི་ཆ་

ཐམས་ཅད་ནས་སྣང་བ་ལྟར་དུ་ཡོད་པས་སྟོང་ཡང༌རང་གི་རྒྱུས་བསྐྱེད་པ་དང༌། རང་གི་འབྲས་

བུ་བསྐྱེད་པ་མི་འགལ་བར་སྒྲུབ་པ་ཡིན་ཏེ། བྱད་བཞིན་གྱི་གཟུགས་བརྙན་ལ་དེར་གང་སྣང་གི་ཆ་

ཐམས་ཅད་ནས་སྣང་བ་ལྟར་དུ་མེད་ཀྱང༌། གཟུགས་བརྙན་མེད་པར་མི་འགྲོ་བ་གཅིག་དཔེ་སྟེང་



མཁས་གྲུབ་རྗེའི་གསུང་འབུམ་ཕ།182

ནས་འཆད་པ་ནི། དབུ་མའི་ལྟ་བ་རྙེད་པ་ཞིག་འཇོག་ཤེས་ན། སྔོན་པོ་ལ་ཡང་རང་མཚན་1གྱིས་

གྲུབ་པར་སྣང་བའི་ཆ་ཐམས་ཅད་ནས་སྣང་བ་ལྟར་གྱི་དོན་དུ་མེད་ཀྱང༌། སྔོན་པོ་ཡོད་པར་ངེས་

པར་འཇོག་ནུས་པ་འོང་ངོ༌། །ཞིབ་མོའ་ིབློས་གཟུགས་སོགས་ཀྱི་སྟེང་ནས་འདི་འགོག་འདི་མི་

འགོག་ཅེས་པའི་རྣམ་པ་གཉིས་གཟུགས་བརྙན་གྱི་དཔེ་སྟེང་ནས་འཆད་པ་ནི། དབུ་མའི་ལྟ་བ་རྙེད་

པ་ལ་མེད་མི་རུང་དུ་དགོས་པས་ཚིམ་མི་ཉན་ནོ། །ཞེས་གསུངས།། སརྦམངྒ་ལཾ།། །།

1  ཞོལ། ཤོག ༡༡ བ ༦ རང་བཞིན་གྱི་ གཙང་། ཤོག ༡༠ ན ༡ རང་མཚན་གྱི་



༄༅། །དཔལ་རྡོ་རྗེ་འཇིགས་བྱེད་ཆེན་པོའ་ིབསྐྱེད་1རྫོགས་ཀྱི་རྣམ་

གཞག་གསལ་བའི་གཙུག་རྒྱན་བཞུགས་སོ།།

༄༅། །བླ་མ་དང་བཅོམ་ལྡན་འདས་གཤིན་རྗེའི་གཤེད་པོ་དབྱེར་མ་མཆིས་པའི་ཞབས་

ལ་གུས་པ་ཆེན་པོས་ཕྱག་འཚལ་ལོ། །ཁམས་གསུམ་ཟ་བྱེད་མ་ཧེའི་ཞལ་གྱིས་མ་ལུས་བགེགས་

ཀྱི་སྲོག་འཕྲོག་ཅིང་། །བཅུ་དྲུག་ཞབས་ཀྱི་གར་སྟབས་བསྐྱོད་པས་བདུད་སྡེ་དཔུང་བཅས་རྩད་

ནས་འབྱིན། །སྙིང་རྗེ་ཆེན་པོས་དྲག་ཏུ་རབ་ཁྲོས་དཔལ་ལྡན་བླ་མ་གཤིན་རྗེའི་གཤེད། །འཇིགས་

པ་དག་ཀྱང་ཆེས་ཆེར་འཇིགས་མཛད་དུས་ཀྱི་དགྲ་ལ་ཕྱག་འཚལ་ནས། །དེ་ཉིད་སྒྲུབ་ཐབས་

མཆོག་གི་རིམ་པ་ནི། །རྒྱུད་དང་གྲུབ་ཆེན་མཁས་པའི་ལུགས་མང་དང་། །རྗེ་བཙུན་བླ་མའི་བཞེད་

དོན་འདི་ལྟ་ཞེས། །ལུང་དང་རིགས་པ་མན་ངག་དང་ལྡན་པ། །བློ་ངན་ངན་རྟོག་མུན་སེལ་ལེགས་

བཤད་ཀྱི། །དགའ་སྟོན་རྨད་བྱུང་སྐལ་བཟང་གཟུར་གནས་ལ། །བརྩེ་བའི་སེམས་ཀྱིས་རབ་སྦྱིན་

བློ་ལྡན་དག །སྣོད་ཀྱི་སྐྱོན་གསུམ་སྤངས་ཏེ་དང་བས་ཉོན།།

དེ་ཡང་བཅོམ་ལྡན་འདས་དཔལ་རྡོ་རྗེ་འཇིགས་བྱེད་ཆེན་པོའ་ིསྒྲུབ་པའི་ཐབས་བསྐྱེད་

པའི་རིམ་པ་ལ་ཇི་ལྟར་སློབ་པའི་རྣམ་གཞག་ཅུང་ཟད་ཞིབ་པར་བཤད་པ་དང་། རྗོགས་པའི་རིམ་

པ་ཡང་འདི་ལྟ་བུ་ཞིག་གོ་ཞེས་རགས་པ་ཙམ་བཤད་པ་དང་བཅས་པ་འདིར་བརྗོད་པར་བྱའོ། །དེ་

ལ་རྣམ་པ་གསུམ་དུ་ཤེས་པར་བྱ་སྟེ། རྒྱུད་ལས་ཇི་ལྟར་གསུངས་པ་སྤྱིར་བསྟན་པ་དང་། རྒྱ་བོད་

ཀྱི་མཁས་པ་སོ་སོས་ཇི་ལྟར་བཤད་པའི་མི་འདྲ་བའི་དབྱེ་བ་དང་། བརྗོད་པར་བྱ་བའི་དོན་གཙོ་

བོ་དག་རྣམ་པར་བཤད་པའོ། །དང་པོ་ནི། དཔལ་གཤིན་རྗེའི་གཤེད་དམར་ནག་འཇིགས་གསུམ་

གདོང་དྲུག་དང་བཅས་པའི་རྒྱུད་འདི་དག་ཀྱང་དཔལ་གསང་བ་འདུས་པའི་ཕྱོགས་མཐུན་གྱི་རྒྱུད་

རྣལ་འབྱོར་ཆེན་པོ་ཐབས་ཀྱི་རྒྱུད་དུ་གཏོགས་པ་ཡིན་ཏེ། གྲུབ་ཆེན་དཔལ་འཛིན་གྱིས་དགྲ་ནག་

གི་སྐབས་སུ། དཔལ་འདུས་པའི་དོན་ཡེ་ཤེས་ཞབས་ཀྱི་ཞལ་སྔ་ནས་བཤད་པ་ལས་ཞེས་སོགས་

1  ཞོལ། དབུ་ཤོག  གཙང་། དབུ་ཤོག བསྐྱེད་རིམ་གྱི་རྣམ་གཞག་

འདུས་པ་ཡེ་ཤེས་ཞབས་ལུགས་དང་མཐུན་པར་ལན་མང་དུ་གསུངས་པ་དང་། ཤཱནྟི་པས་དགྲ་ནག་

གི་དཀའ་འགྲེལ་ལས། དེ་བས་ན་རྒྱུད་འདི་ནི། དཔལ་གསང་བ་འདུས་པ་དང་རྗེས་སུ་མཐུན་པའི་

རྒྱུད་ཡིན་པས། རྒྱུད་དེ་ནས་མཱ་མ་ཀཱི་རྡོ་རྗེ་དང་རིན་པོ་ཆེའི་རིགས་སུ་བཞག་པ་ལྟར། འདིར་ཡང་

རྡོ་རྗེ་འཕགས་མོ་ནི་རིགས་དེ་གཉིས་ཀའི་བཙུན་མོར་བཞག་ཅིང་།1 ཞེས་གསུངས་པ་ལྟར་རོ། །དེ་

བཞིན་དུ་ནག་པོ་པས་ཀྱང་དགྲ་ནག་གི་འགྲེལ་པ་ལས། གལ་ཏེ་བྱང་ནས་ཉེ་བར་བརྩམ་པར་བྱ་བ་

ནི་མཆོག་སྟེ། བདེ་མཆོག་འཁོར་ལོ་ལ་བརྟེན་པའི་ཆོ་ག་བཞིན་ནོ་ཞེ་ན། བདེན་ཏེ། དེ་དག་ནི་ཤེས་

རབ་ཀྱི་རྒྱུད་དང་དེ་ཉིད་སྒྲུབ་པར་བྱེད་པའི་ཆོ་ག་སྟེ། དགྱེས་པ་རྡོ་རྗེའི་རྒྱུད་ལས། ལ་ལས་ཐབས་

ཀྱི་རང་བཞིན་ཏེ། །རཱ་ས་ཤེས་རབ་རྣམ་པར་སྨིན། །ཨ་ཝ་དྷཱུ་ཏཱི་རྟོག་མེད་མིང་།2།ཞེས་གསུངས་

པའི་ཕྱིར། ཤེས་རབ་ཀྱི་རྒྱུད་ནི་གཡོན་ནས་བརྩམ་པར་རིགས་སོ།།

འདི་དག་ནི་དཔལ་གསང་བ་འདུས་པ་དང་རྗེས་སུ་མཚུངས་པ་སྟེ། ཐབས་དང་མཚུངས་པ་

ཉིད་ཀྱི་ཕྱིར་ཤར་ནས་གཡས་ཕྱོགས་སུ་གོ་རིམ་ཉིད་ཀྱིས་དྲན་པར་བྱའོ། །ཞེས་བཤད་ལ། གཤིན་

རྗེའི་གཤེད་ཀྱི་རྒྱུད་འདི་དག་ཐབས་རྒྱུད་ལ་རིགས་གསུམ་དུ་རྡོ་རྗེ་སྙིང་པོ་རྒྱན་གྱི་རྒྱུད་ལས་བཤད་

པའི་ནང་ནས་ཞེ་སྡང་གི་རིགས་ཀྱི་ཐབས་རྒྱུད་དོ་ཞེས་བོད་ཀྱི་མཁས་པ་དག་བཞེད་པ་ལྟར་ལེགས་

པས། འདི་དང་རང་གི་རྒྱུད་སྐོར་ནས་དངོས་ཤུགས་ལ་བསྟན་པ་མ་ཡིན་པའི་རིམ་གཉིས་ཀྱི་ལམ་

གྱི་ཆ་རྒྱུད་གཞན་ནས་ཁ་འགེངས་དགོས་པ་དག་ནི། གཙོ་བོར་འདུས་པའི་སྐོར་ནས་འགེངས་པར་

རིགས་ཤིང་། དེར་ཡང་མི་གསལ་བའི་དཀྱིལ་འཁོར་གྱི་ཆོ་གའི་བྱེ་བྲག་འགའ་ཞིག་ལྟ་བུ་རྣམས་ནི་

རྒྱུད་གཞན་དང་གཞན་ནས་ཀྱང་ཁ་འགེངས་དགོས་པ་ཡོད་དེ། ཚུལ་དེ་ལྟ་བུའི་སྒོ་ནས་གྲུབ་ཆེན་

དཔལ་འཛིན་པ་ལ་སོགས་པས་གཤིན་རྗེའི་གཤེད་ཀྱི་ལམ་རིམ་པ་གཉིས་དང་དཀྱིལ་འཁོར་གྱི་ཆོ་

ག་ལ་སོགས་པ་བཤད་པ་ལྟར་མཁས་པ་དག་གིས་ཤེས་པར་བྱ་བ་ཡིན་གྱི། རྡོ་རྗེ་འཇིགས་བྱེད་ཀྱི་

རྗོགས་རིམ་ནི་ཀྱཻ་རྡོར་བཞིན་ནོ། །ཞེས་ཟེར་བ་དང་། ཆོ་ག་སོགས་ལའང་དེ་ཉིད་ཀྱི་རྒྱ་འགེབས་པ་

གཙོ་བོར་བྱེད་པ་ནི། རྒྱུད་སྡེའི་རྣམ་དབྱེ་ལ་མི་མཁས་པའོ།།

1  བསྟན་འགྱུར། དཔེ་བསྡུར་མ། དེབ། ༢༣ ཤོག ༡༠༩༠ ཕྲེང་། ༡༡

2  བསྟན་འགྱུར། དཔེ་བསྡུར་མ། དེབ། ༢༣ ཤོག ༡༢༨༧ ཕྲེང་། ༡༢ ནང་དུ་དྲངས།

དེ་ལ་དགྲ་ནག་དང་གཤེད་དམར་གྱི་རྒྱུད་ད་ལྟ་འཕགས་ཡུལ་དང་བོད་ན་བཞུགས་པ་འདི་

དག་ནི་རང་རང་གི་རྩ་བའི་རྒྱུད་རྒྱས་པ་དང་དེ་ལས་བཏུས་པའི་བསྡུས་རྒྱུད་གཉིས་གཉིས་ཀྱི་ནང་

ནས་རྩ་རྒྱུད་བསྡུས་པ་སྟེ། དཔེར་ན་དགྲ་ནག་གི་རྒྱུད་འདི་དགྲ་ནག་གི་རྩ་རྒྱུད་རྒྱས་པ་ཉི་ཁྲི་ལྔ་སྟོང་

པ་ལས་བསྡུས་པའི་རྒྱུད་ཡིན་པར་དགྲ་ནག་གི་འགྲེལ་པ་དག་ལས་བཤད་པ་བཞིན་ནོ། །དཔལ་

རྡོརྗེ་འཇིགས་བྱེད་ཀྱི་རྒྱུད་རྒྱས་པ་ནི་བོད་ཀྱི་བླ་མ་དག་ཤོ་ལོ་ཀ་འབུམ་པར་བཞེད་ལ། སློབ་དཔོན་

མི་བསྐྱོད་པའི་རྟོག་བདུན་གྱི་དཀའ་འགྲེལ་ལས་ཀྱང་། དེ་ནས་ཞེས་བྱ་བ་ལ་སོགས་པའི་གཞུང་

ལེའུ་བདུན་དུ་བྱས་པའི་རྟོག་པ་འདིའི་བརྗོད་བྱ་གཙོ་བོར་རྒྱུད་འབུམ་པ་ལས། བ་ནི་ངག་གི་ལམ་

ལས་འདས། །ང་ནི་བདེ་བ་དང་བཅས་པ། །ཛ་ནི་གྲོལ་བ་གསུམ་ཁྱབ་པ། །བྷཻ་ར་འཇིགས་བྱེད་

ཅེས་གྲགས་སོ།1།ཞེས་གསུངས་པ་ཉིད་དང་། ཞེས་བཤད་ཅིང་། དཔལ་ཆེན་རྡོ་རྗེ་གྲུབ་པའི་འགྲེལ་

པ་ལས། དེ་ནས་ཞེས་བྱ་བའི་སྒྲ་བསྟན་པ་ནི། འཇམ་དཔལ་གྱི་རྒྱུད་གྲངས་སྟོང་ཕྲག་བཅོ་བརྒྱད་པ་

ལས། འཇིགས་བྱེད་ཆེན་པོ་སྒྲུབ་པའི་ཐབས་ཀྱི་རྗེས་ལས་རྒྱུད་འདི་ཕྱུང་བ་སྟེ། དེ་ལྟར་རྟོགས་པར་

བྱས་ལ་རྒྱུད་ཀྱི་དང་པོར་སྦྱར་བར་བྱའོ་ཞེས་རྟོག་བདུན་གྱི་ཐོག་མར། དེ་ནས་ཡང་དག་བཤད་བྱ་

བ།2།ཞེས་གསུངས་པའི་དེ་ནས་ཞེས་པའི་དོན་འཆད་པ་ན་གསུངས་སོ།།

དེ་ལྟར་ན་རྟོག་བདུན་ནི། རྒྱུད་རྒྱས་པ་གསུངས་པའི་རྗེས་སུ་བསྡུས་ནས་གསུངས་པའི་

བསྡུས་རྒྱུད་མ་ཡིན་གྱི། རྒྱུད་རྒྱས་པའི་ནང་ནས་རྟོག་པ་བདུན་ཟུར་དུ་ཕྱུང་བ་ཡིན་པས། རྩ་རྒྱུད་

རྒྱས་པའི་དུམ་བུ་སྟེ། དུས་འཁོར་གྱི་དབང་མདོར་བསྟན་བཞིན་ནོ། །རྩ་རྒྱུད་རྒྱས་པ་དེ་ལ་ཡང་

རྟོག་པ་སུམ་བརྒྱ་ཡོད་པར་གྲུབ་ཆེན་ལཱ་ལི་ཏ་བཛྲ་གྱིས་གསུངས་ཏེ། དེས་མཛད་པའི་ཞེ་དགུ་མའི་

སྒྲུབ་ཐབས་ལས། དཔལ་གྱི་སྒྲུབ་ཐབས་འདི་བསྡུས་པ། །རྡོ་རྗེ་འཇིགས་བྱེད་རྟོག་པ་ནི། །སུམ་

བརྒྱ་པ་སྟེ་འཇམ་དཔལ་གྱི། །རྒྱུད་ལས་ཅུང་ཟད་ཙམ་ཞིག་ཕྱུང་།3།ཞེས་གསུངས་པས་སོ།།

རྟོག་པ་གསུམ་པ་ནི། རྟོག་བདུན་གྱི་འཁྲུལ་འཁོར་གྱི་རྟོག་པ་གཙོ་བོར་འཆད་ཅིང་། བདུད་

1  བཀའ་བསྟན་ནང་མ་རྙེད།

2  བསྟན་འགྱུར། དཔེ་བསྡུར་མ། དེབ། ༢༤ ཤོག ༤༡༢ ཕྲེང་། ༨

3  བསྟན་འགྱུར། དཔེ་བསྡུར་མ། དེབ། ༢༤ ཤོག ༦༤༩ ཕྲེང་། ༤

རྩི་བསྒྲུབ་པ་ལ་སོགས་པ་འཆད་པའི་བཤད་རྒྱུད་ཡིན་ལ། རྭ་སྐྱོ་གཉིས་ཀ་ཡང་འཁྲུལ་འཁོར་གྱི་ཆོ་

ག་རྒྱས་པ་དག་འདི་ཚད་མར་བྱས་ནས་འཆད་ཅིང་། ད་ལྟ་བླུན་པོ་ཁ་ཅིག །འདི་ཉིད་རྒྱུད་བརྫུས་

མར་སྨྲ་བ་ནི། ཕྲག་དོག་གི་གདོན་གྱི་རང་དབང་བྲལ་བར་གྱུར་ཏེ་ཆོས་སྤོང་བ་ལ་ཐེ་ཚོམ་མེད་པར་

འཇུག་པ། རྒྱ་གར་མཁས་པའི་གཞུང་མ་མཐོང་བར་གྱ་ཚོམ་དུ་སྨྲ་བ་སྟེ། སློབ་དཔོན་མི་བསྐྱོད་པས་

མཛད་པའི་རྟོག་བདུན་གྱི་འགྲེལ་པ་ལས། དེ་ལ་འཁྲུལ་འཁོར་གྱི་ཆོ་ག་འདི་ནི། འདིའི་བཤད་པའི་

རྒྱུད་རྟོག་པ་གསུམ་པ་ལས། བྲི་བ། བསྡུ་བ། དྲང་བ། བསྲེ་བ། སྤོ་བ་ཡན་ལག་ལྔ་བཤད་པ་དང་། 

ལས་བདུན་བཤད་པ་ལའང་ཤེས་པར་བྱ་སྟེ། དེ་དག་མི་ཤེས་ན་དོན་མི་གོ་བ་དང་མ་ཚང་བས་ཤ་

ཟན་གཤོག་པ་མ་ཕེབས་པ་ལྟར་འགྱུར་ལ། ཡང་བཤད་རྒྱུད་དེ་ལས་བཤད་པའི་ཕྱི་ནང་གསང་དྲུག་

གིས་བསྐོར་བར་བྱ་སྟེ། གཞན་དུ་ན་ཤིང་མཁན་གྱི་འཁོར་ལོ་བྱ་ཐག་ཆད་པ་ལྟར་ཚུར་ལ་འཁོར་

བར་འགྱུར་བས་སོ། །ཞེས་གསུངས་པའི་ཕྱིར་རོ། །ཡང་ན་ཐུན་མོང་དད་པ་བརྟན། །དེ་ལ་སྦྱོར་

བའི་དངོས་གྲུབ་ཉེ། །རྟོག་ཅིང་དཔྱོད་པའི་རྟོག་གེ་པ། །དེ་ལ་སྦྱོར་བའི་དངོས་གྲུབ་རིང་།1།ཞེས་

སོགས་ཀྱི་ཚིག་རིས་ལ་ཐེ་ཚོམ་ཟའོ་སྙམ་ན། མཐོང་རྒྱ་ཤིན་ཏུ་ཆུང་བ་སྟེ། རྒྱུད་རྩོད་མེད་རྣམས་ལ་

ཡང་ཚིག་དེ་དང་རིགས་འདྲ་བ་མང་བའི་ཕྱིར་རོ། །དེས་ན་གཞན་རྒྱུད་རྣམ་དག་མ་ཡིན་པའི་སྒྲུབ་

བྱེད་གང་ཡང་བཤད་རྒྱུ་མེད་པའི་མུ་ཅོར་དུ་ཤེས་པར་བྱའོ། །ཏེའུ་ལོ་པའི་རྟོག་པ་ཡང་རྭ་པ་དག་

རྒྱུད་རྒྱས་པ་ལས་ཕྱུང་བར་འདོད་དོ།།

གཏམ་རྒྱུད་ཀྱི་རྟོག་པ་ཞེས་བྱ་བ་ཡང་སྐྱོ་ལུགས་པ་དག་རྒྱུད་དུ་བྱེད་མོད་ཀྱི། རྭ་པ་རྒྱུད་

དུ་མི་འདོད་ལ། བོད་ཀྱི་མཁས་པ་དག་གིས་ཀྱང་ཐེ་ཚོམ་དུ་མཛད་དེ། གཏམ་རྒྱུད་དེ་ཉིད་ལས། ལྷ་

མ་སྲིན་ནི་སྡེ་བརྒྱད་ཀྱིས། །སྲོག་གི་ཡང་སྙིང་ཕུལ་བ་ནི། །གཤིན་རྗེས་ཡ་ཕུལ་མ་མོས་མ། །སྲིན་

པོས་ར་ཕུལ་གནོད་སྦྱིན་ཀྵེ། །མི་ཡིས་ནི་ཕུལ་ས་བདག་ས། །བཙན་གྱིས་ཙ་ཕུལ་བདུད་ཀྱིས་

ད།2།ཞེས་སོགས་ལ་ཐེ་ཚོམ་གྱི་གཞི་ཆེ་བར་སྣང་ཞིང་། མི་ལྷ་མ་སྲིན་སྡེ་བརྒྱད་ཀྱི་ཡ་གྱལ་དུ་

འོང་དོན་མེད་ལ། ཡི་གེ་དེ་དང་དེ་རང་རང་གི་མིང་ཡིག་དང་པོའ་ིལུགས་སུ་བྱས་པར་འདུག་པ་

1  བཀའ་འགྱུར། དཔེ་བསྡུར་མ། དེབ། ༨༣ ཤོག ༥༣༠ ཕྲེང་། ༩ 

2  བཀའ་འགྱུར། དཔེ་བསྡུར་མ། དེབ། ༨༣ ཤོག ༥༦༠ ཕྲེང་། ༡༠

ལ། ས་དང་ཙ་དང་ད་རྣམས་རྒྱ་སྐད་ཀྱི་ས་བདག་སོགས་ཀྱི་མིང་ཡིག་དང་པོ་མ་ཡིན་པའི་ཕྱིར་

རོ། །གཞན་ཡང་སམྦྷུ་ཊའི་རབ་བྱེད་ཉེར་བརྒྱད་པ་ལས་འཇིགས་བྱེད་དཔའ་བོ་གཅིག་པ་ཞལ་ཕྱག་

ཡོངས་སུ་རྫོགས་པ་དང། དེའི་ལས་སྦྱོར་མདོ་ཙམ་གསུངས་སོ།།

རྒྱུད་དེ་དག་ལས་སྒྲུབ་ཐབས་ཀྱི་རྣམ་གཞག་ཇི་ལྟར་གསུངས་པ་ནི་འཆད་པར་འགྱུར་

རོ། །བླ་མ་བྷ་རོ་ནས་བརྒྱུད་པའི་གཏམ་རྒྱུད་ཡིན་ཞེས་སྨྲ་བ་ལས་འདི་ལྟར་འཆད་དེ། ལྷ་དབང་

ཕྱུག་ཆེན་པོ་དང་ཨུ་མ་གཉིས་ཀྱི་བུ་གཞོན་ནུ་གདོང་དྲུག་དང་ལྷ་མ་ཡིན་གྱི་རྒྱལ་པོ་རུ་ཏྲ་གཉིས་

འཛམ་བུའི་གླིང་དུ་འཐབས་པས་རུ་ཏྲ་རྒྱལ་ཞིང་གདོང་དྲུག་ཕམ་པ་ལས། དེའི་དུས་སུ་རི་རབ་ཀྱི་

ཁོང་སེང་ལྷ་མ་ཡིན་གྱི་གནས་ན་དབང་ཕྱུག་ཆེན་པོ་ཡོད་པས་འཛམ་བུའི་གླིང་དུ་རང་གི་བུ་ཕམ་

པར་ཤེས་ཏེ། འདོད་ཁམས་ན་ཆེ་བ་དབང་ཕྱུག་ཡིན་པས། དེས་སུམ་ཅུ་རྩ་གསུམ་པའི་དམག་

ཚོགས་དང་། ས་སྟེང་གི་ནད་བརྒྱད་དང་། གདོན་བརྒྱད་ཀྱིས་དམག་དྲངས་ནས། ལྷ་མ་ཡིན་

གྱི་རྒྱལ་པོ་རུ་ཏྲ་ཕམ་པར་བྱས། དེའི་ཚེ་རུ་ཏྲ་འཕགས་པ་འཇམ་དཔལ་ལ་སྐྱབས་སུ་སོང་བས། 

འཇམ་དཔལ་གྱིས་སུམ་ཅུ་རྩ་གསུམ་པའི་གཉེན་པོར་ཕྱག་སོ་བཞི་སྤྲུལ། ས་འོག་གི་ལྷ་མ་ཡིན་གྱི་

རྟ་པའི་ཚོགས་ཀྱི་གཉེན་པོར་མ་ཧེའི་གདོང་པ་སྤྲུལ། ས་སྟེང་གི་ནད་བརྒྱད་དང་། གདོན་བརྒྱད་

ཀྱི་གཉེན་པོར་ཞབས་བཅུ་དྲུག་སྤྲུལ། དབང་ཕྱུག་ཆེན་པོའ་ིགཉེན་པོར་མཚན་མ་གྱེན་དུ་འགྲེང་བ་

བསྟན་ནས། རྡོ་རྗེ་འཇིགས་བྱེད་ཀྱི་རྒྱུད་འབུམ་པ་གསུངས་སོ། །ཞེས་ཟེར་རོ། །འདི་ལྟར་ནི་རྒྱུད་

དང་རྒྱ་གཞུང་གང་ནས་ཀྱང་ཟུར་ཙམ་ཡང་མི་འབྱུང་ཞིང་། ཁུངས་རྣམ་དག་གང་གིས་ཀྱང་ཡིད་

ཆེས་བསྐྱེད་པར་བྱར་མེད་པའི་གཏམ་རྒྱུད་སྔ་མ་དག་ལ་ཚད་མར་བཟུངས་ན། མདོ་རྒྱུད་བསྟན་

བཅོས་དང་ལེགས་པར་འགལ་བའི་ཅལ་ཅོལ་དུ་མ་སྨྲ་དགོས་པར་འབྱུང་ངོ་།།

གཉིས་པ་རྒྱ་བོད་ཀྱི་མཁས་པ་སོ་སོས་ཇི་ལྟར་བཤད་པའི་མི་འདྲ་བའི་དབྱེ་བ་ནི། རྒྱུད་

འདི་ཨུ་རྒྱན་གྱི་ཡུལ་ནས་ལེན་པ་པོ། མཆོག་གི་དངོས་གྲུབ་བརྙེས་པའི་གྲུབ་ཆེན་ལཱ་ལི་ཏ་བཛྲ་

ནི། རྒྱུད་འདིའི་སྐོར་ལ་སྡུད་པ་པོ་དང་འདྲ་བའི་ཚད་མའི་སྐྱེས་བུ་སྟེ། དེ་ཉིད་ཀྱི་མཛད་པའི་ལྷ་

ཞེ་དགུ་མའི་སྒྲུབ་ཐབས་དང་། རོ་ལངས་བརྒྱད་སྐོར་གྱི་སྒྲུབ་ཐབས་གཉིས་ཡོད་ལ། གྲུབ་ཆེན་

དཔལ་འཛིན་གྱིས་མཛད་པའི་དཔའ་བོ་གཅིག་པའི་སྒྲུབ་ཐབས་དང་། ཨ་མོ་གྷ་བཛྲ་ཆེ་བས་མཛད་

པ་གཤིན་རྗེ་ཕོ་བརྒྱད་མོ་བརྒྱད་ཀྱིས་བསྐོར་བ་ལ་བོད་དག་གིས་ལྷ་བཅུ་བདུན་མ་ཟེར་བའི་སྒྲུབ་

ཐབས་དང་། ཤྲཱི་བྷ་དྲས་མཛད་པའི་དཔའ་བོ་གཅིག་པ་ཞལ་ཕྱག་རྗོགས་པ་གཞལ་ཡས་ཁང་དུར་

ཁྲོད་དང་བཅས་པའི་སྒྲུབ་ཐབས་དང་། ཨ་མོ་གྷ་བཛྲ་ཆུང་བས་མཛད་པའི་སྒྲུབ་ཐབས་མདོར་

བསྡུས་གཉིས། ཛྙཱ་ནཱ་ཀ་རས་དཔའ་བོ་གཅིག་པ་གཞལ་ཡས་ཁང་གི་དབུས་སུ་བསྐྱེད་པའི་སྒྲུབ་

ཐབས། སློབ་དཔོན་འཇམ་དཔལ་ཡེ་ཤེས་ཀྱིས་མཛད་པའི་སྒྲུབ་ཐབས། སློབ་དཔོན་འཇམ་དཔལ་

དབྱངས་ཀྱིས་མཛད་པའི་འཇིགས་བྱེད་ཕྱག་གཉིས་པའི་སྒྲུབ་ཐབས་དང་། རྟོག་བདུན་གྱི་འགྲེལ་

པ་མཛད་པ་དག་གིས་ཀྱང་འགྲེལ་པ་དེ་དང་དེར་སྒྲུབ་ཐབས་ཀྱི་རྣམ་གཞག་མདོ་ཙམ་བཤད་པ་

དང་། གཞན་ཡང་སློབ་དཔོན་ཤཱནྟི་པའི་ཚོགས་ཀྱི་འཁོར་ལོའ་ིཆོ་ག་དང་། ཨ་མོ་གྷ་བཛྲ་གྱི་དཀྱིལ་

ཆོག་དང་། སློབ་དཔོན་ཞི་བའི་ཡེ་ཤེས་ཀྱིས་མཛད་པའི་འཇིགས་བྱེད་ཀྱི་བསྙེན་པའི་ཆོ་ག་དང་། 

ཤྲཱི་བྷ་དྲའི་སྦྱིན་སྲེག་དང་། ཨ་མོ་གྷ་བཛྲ་གྱིས་མཛད་པའི་དྲག་པོའ་ིསྦྱིན་སྲེག་གི་ཆོ་ག་ལ་སོགས་

པ་བསྐྱེད་རིམ་པའི་བསྙེན་སྒྲུབ་ཀྱི་ཡན་ལག་ཏུ་གྱུར་པའི་རྒྱ་གཞུང་འགའ་ཞིག་ཡོད་ལ། བལ་བོ་

བྷ་རོས་མཛད་པ་རྭ་ལོས་བསྒྱུར་བའི་ཞལ་གཅིག་ཕྱག་གཉིས་པ་དང་། ཞལ་གཅིག་ཕྱག་བཞི་པ་

དང་། ཞལ་གསུམ་ཕྱག་དྲུག་པའི་སྒྲུབ་ཐབས་ཀྱང་ཡོད་དོ། །བོད་ལ་རྭ་སྐྱོ་ཞང་གསུམ་མལ་དང་

གཉོས་ཀྱི་ལུགས་རྣམས་ཅུང་གྲགས་ཆེ་ཞིང་། དེ་དག་ལས་ཀྱང་རྭ་སྐྱོ་གཉིས་དང་། དེ་ཡང་རྭ་

ལུགས་མཆོག་ཏུ་བྱེད་པར་སྣང་ངོ་།།

དེ་ལ་རྭ་ལོ་ཙྪ་བ་རྡོ་རྗེ་གྲགས་རང་ཉིད་ཀྱིས་མཛད་པའི་ཡི་གེ་ནི། ལོ་ཙྪ་བ་རང་

ཉིད་ཀྱི་གསུངས་ལས། རྒྱུད་ཀྱི་རྒྱལ་པོ་རྟོག་བདུན་ལ། །ནག་འགྲེལ་མུན་པའི་མདའ་འཕེན་

བརྩམས། །དཀའ་འགྲེལ་ཕྱོགས་མཐོང་འབེམ་ལ་གཏད། །བཅུད་ཀྱི་ཐིགས་པས་འཕོག་པར་

བསྣུན། །གསོད་པའི་མཚོན་དེ་སྙིང་ལ་གབ། །ཁ་ནས་ཁར་བརྒྱུད་ཡི་གེར་མ་བཀོད་དོ། །བསྙེན་

སྒྲུབ་དགྲ་སྲོག་དབང་སྡུད་ཡོད། །མངོན་རྟོགས་རིམ་པ་ལྔ་ཡང་ཡོད། །ལས་གཞིའི་སྦྱིན་སྲེག་ཆོ་

ག་ཡོད། །སྨིན་བྱེད་དཀྱིལ་ཆོག་ཡིག་སྣ་ཡོད། །དམར་པོ་མདའ་གཞུ་འགེངས་པ་ཡོད། །འདི་

དག་རྣམས་ནི་མི་ལེགས་ནའང་། །བན་ཆུང་རྭ་ཡི་ལུགས་སུ་སྣང་། །ང་ཡི་རྗེས་འབྲངས་ཐམས་

ཅད་ཀྱིས། །བཅོས་བསླད་མ་བྱེད་ཉམས་སུ་ལོང་། །བཅོས་ན་དངོས་གྲུབ་ག་ལ་འཐོབ། །འདི་

རུ་མ་འདུས་ཡི་གེའི་ཚོགས། །ལེགས་ན་གཞན་གྱིས་སྦྱར་བ་ཡི། །འདི་ཡི་ཉེས་ནའང་གཞན་དུ་

མིན། །གཞན་གྱི་ལེགས་ནའང་འདི་རུ་མིན། །ཕྱོགས་འཛིན་ཆེ་ཞིང་མན་ངག་བསྲེ། །རང་དང་སློབ་

མ་ཕུང་བའི་རྒྱུ། །ཞེས་འབྱུང་ངོ་།།

སྒྲུབ་ཐབས་ལྔ་ནི། ལྷ་བཅུ་གསུམ་མའི་མངོན་རྟོགས། དཔའ་བོ་གཅིག་པ་ཞལ་ཕྱག་

རྫོགས་པའི་སྒྲུབ་ཐབས། ཞལ་གཅིག་ཕྱག་གཉིས་པ། ཕྱག་བཞི་པ། ཞལ་གསུམ་ཕྱག་དྲུག་པའི་

སྒྲུབ་ཐབས་སོ། །དེའི་རྗེས་འབྲང་གི་ཡི་གེ་ནི་མང་དུ་ཡོད་ལ། ཞལ་གསུམ་ཕྱག་དྲུག་པ། ཞལ་

གཅིག་ཕྱག་བཞི་པ། ཞལ་གཅིག་ཕྱག་གཉིས་པ། ཞལ་དགུ་མའི་དཀྱིལ་འཁོར་རྒྱས་པ། དབུ་སྟོང་

ཕྱག་བྱེ་བ་ཡོད་པ་ལ་སོགས་པ་རྒྱུད་འབུམ་པའི་དགོངས་པ་ཡིན་ནོ། །ཞེས་བླ་མ་བྷ་རོ་གསུང་བར་

རྭ་ལོས་བཤད་དོ། །སྐྱོ་འོད་འབྱུང་གིས་རྒྱ་གར་དུ་ཕྱིན་ནས་ཨ་མོ་གྷ་བཛྲ་ཆུང་བ་སོགས་ལ་ཐུག་

ཅིང་། དེས་རྟོག་བདུན་གྱི་ཊཱིཀྐ་ལ་སོགས་པ་བྱས་ལ། དེ་དག་གི་ལུགས་ལ་ཞེ་དགུ་མ་གཙོ་བོར་

བྱེད་ལ། གཞན་ཡང་ལྷ་བཅུ་བདུན་མར་གྲགས་པ་དང་། ལྷ་དགུ་མ་ལ་སོགས་པ་ཡོད་དོ། །གཞན་

ཡང་བོད་ཀྱི་ཡི་གེ་དང་ལུགས་མི་འདྲ་བ་མང་དུ་ཡོད་ཀྱང་དགོས་པ་ཆུང་བས་མ་བྲིས་ལ། ཕྱིས་

ཀྱི་བོད་ཁ་ཅིག་ལྷ་ཞེ་གཅིག་མ་ཡང་འདོད་མོད་ཀྱི། འདི་དག་གི་འཐད་མི་འཐད་དཔྱད་པ་དག་ནི། 

འོག་ཏུ་སྐབས་སྐབས་སུ་འཆད་པར་འགྱུར་ལ། ཐོག་མར་ལྷ་བཅུ་གསུམ་མའི་རྣམ་གཞག་ལ་ལོག་

རྟོག་མང་བར་སྣང་བས་འདི་དཔྱད་པར་བྱའོ།།

དེ་ལ་བདག་གི་དཔལ་ལྡན་བླ་མ་དམ་པས་བཅུ་གསུམ་མའི་དཀྱིལ་འཁོར་མ་དག་པར་སྨྲ་

བ་རྣམས་ཀྱི་ལོག་རྟོག་སེལ་བ་ལ་ལུང་རིགས་རྣམ་པར་དག་པ་གསུངས་པ་ནི། འདི་ལྟ་སྟེ། ཕྱིས་

ཀྱི་བོད་ཁ་ཅིག་ན་རེ། འཇིགས་བྱེད་བཅུ་གསུམ་མ་ལ་རྒྱུད་དང་རྒྱ་གཞུང་གི་ཁུངས་གང་ཡང་

མེད་དོ་ཞེས་ཟེར་བ་ནི། མཐོང་རྒྱ་ཤིན་ཏུ་ཆུང་ཞིང་མཐོང་བའི་དོན་ཡང་ཞིབ་ཏུ་མ་རྟོགས་བཞིན་

དུ་མྱུར་དུ་ཁ་ཚོན་གཅོད་པ་ལ་དགའ་བ་ཡིན་ཏེ། སམྦྷུ་ཊ་དང་རྟོག་བདུན་གྱི་བྲིས་སྐུ་དང་། ལྷའི་

རྟོག་པའི་སྐབས་སུ་མི་གསལ་ཡང་། འཁྲུལ་འཁོར་གྱི་རྟོག་པའི་སྐབས་ལས་ཤེས་ཏེ། དེ་ཡང་རྩ་

བའི་རྒྱུད་བསྡུས་པའི་སྐབས་སུ་འཁྲུལ་འཁོར་བྱེད་ཚུལ་མི་གསལ་བ་གསལ་བར་སྟོན་པའི་བཤད་

པའི་རྒྱུད་རྟོག་གསུམ་གྱི་འཁྲུལ་འཁོར་གྱི་རྟོག་པ་ལས། རྩ་བའི་སྔགས་བཏུས་ཤིང་དྲངས་ནས་

སྔགས་ཀྱི་ཡི་གེ་བསྲེ་བའི་སྐབས་སུ། ལེའུ་ཚེ་1དགུ་པའི་དབུས་དང་ཕྱོགས་བཞིར། ཡ་ཀྵེ་མ་མེ་

ད་ལྔ་འགོད་པ་དང་། དེའི་ཕྱི་རོལ་རེ་མིག་བཅུ་གཉིས་པ་ལ་ལྷ་ལྷག་མ་བརྒྱད་དང་། ཐོད་པ་བཞི་

སྟེ་བཅུ་གཉིས་ཀྱི་ས་བོན་འགོད་པར་གསུངས་ལ། དེ་ཡང་དགྲ་ནག་ལས། ཡི་གེ་ཀྵེ་ནི་གཏི་མུག་

བརྗོད། །ཡི་གེ་མ་ནི་ཕྲ་མར་གསུངས། །ཡི་གེ་མེ་ནི་འདོད་ཆགས་ཉིད་། །ཡི་གེ་ད་ནི་ཕྲག་དོག་

འགྱུར། །གཤིན་རྗེ་འཇོམས་པ་ལྔ་རུ་གྲགས། །ཡི་གེ་ཡ་ནི་ཐོ་བར་གྲགས། །ཡི་གེ་ཙ་ལ་དབྱིག་

པ་གཙོ། །ལག་ན་པདྨ་ནི་ཡིག་ལས། །ཡི་གེ་ར་ནི་རལ་གྲིར་ལྡན། །ཡི་གེ་ཛ་ནི་སེམས་མར་

བརྗོད། །ཡི་གེ་ས་ནི་ཕག་མོར་གྲགས། །ཡི་གེ་དོ་ལས་དབྱངས་ཅན་བསྒྲགས། །ཡི་གེ་རུ་ལས་གཽ་

རིར་དྲན། །ཎ་ཡོ་ནི་ར་མཚམས་བཞི་རུ། །ཐོད་པ་བཞི་རུ་གྲགས་པའ།ོ2།ཞེས་ཡི་གེ་བཅུ་བདུན་ལྷ་བཅུ་

གསུམ་དང་ཐོད་པ་བཞི་རུ་གསུངས་ལ། 

འཇིགས་བྱེད་ཀྱི་འཁྲུལ་འཁོར་ལ་བརྟེན་ནས་ལས་སྒྲུབ་པའི་སྐབས་སུ་ཡང་། ཡི་གེ་བཅུ་

བདུན་ལས་ལྷའི་རྣམ་པ་ཅན་བཅུ་གསུམ་དང་། ལྷའི་ངོ་བོ་ཐོད་པ་བཞིར་བསྐྱེད་པ་ལ་རང་འདྲའི་ཡེ་

ཤེས་པ་བཅུག་ནས་ལས་སྒྲུབ་པར། གྲུབ་ཆེན་དཔལ་འཛིན་གྱི་མན་ངག་ལ་བརྟེན་ནས་མཛད་པའི་

རྟོག་བདུན་གྱི་འགྲེལ་པ་དཔལ་ཆེན་རྡོ་རྗེ་གྲུབ་པ་དང་། སོ་ན་ཤྲཱི་གཉིས་ཀས་མཛད་པ་ལས། ཡི་

གེ་བཅུ་བདུན་པོ་དེ་དག་ལྷ་བཅུ་བདུན་གྱི་རང་བཞིན་དུ་རྣམ་པར་བསྒོམས་ལ། རང་གི་སྙིང་ཁའི་

ས་བོན་གྱིས་འོད་ཟེར་རྣམས་ཀྱིས་གཤིན་རྗེའི་གཤེད་ལྷ་བཅུ་བདུན་གྱི་བདག་ཉིད་ཀྱི་ཡེ་ཤེས་ཀྱི་

དཀྱིལ་འཁོར་སྤྱན་དྲངས་ལ། མདུན་དུ་རྣམ་པར་བཞུགས་སུ་གསོལ་ལ་མཆོད་ཡོན་ལ་སོགས་པ་

ཕུལ་ནས་སྔར་བྲིས་པའི་འཁོར་ལོ་ལ། ཐོ་བ་ལ་སོགས་པའི་སྦྱོར་བས་བཅུག་ལ། དེ་ནས་ལས་དང་

རྗེས་སུ་མཐུན་པར་གསུངས་པས་རིམ་པས། བདག་ཉིད་རྣམ་པར་བསྒོམས་ལ་སྔགས་ཡོངས་སུ་

བཟླས་ཏེ་ལས་རབ་ཏུ་བསྒྲུབ་པར་བྱའོ། །ཞེས་གསལ་བར་གསུངས་ཤིང་། འཇིགས་བྱེད་ཀྱི་དབང་

དུ་མཛད་པའི་འཁྲུལ་འཁོར་གྱི་ལྷ་བཅུ་གསུམ་གྱི་ལས་སྒྲུབ་པའི་སྐབས་སུ། གཙོ་བོ་ལ་གཤིན་

རྗེའི་གཤེད་གཞན་འོང་དོན་མེད་པས། གཙོ་བོ་འཇིགས་བྱེད་ཀྱིས་མཛད་དགོས་པར་གསལ་

1  ཞོལ། ཤོག ༦ བ ༣ ལེའུ་དགུ་པའི་དབུས་

2  བཀའ་འགྱུར། དཔེ་བསྡུར་མ། དེབ། ༨༣ ཤོག ༤༣༠ ཕྲེང་། ༡༦

ལོ། །དེའི་ཕྱིར་དཀྱིལ་འཁོར་གྱི་སྒྲུབ་ཐབས་ཀྱི་སྐབས་དང་། འཁྲུལ་འཁོར་གྱི་ལྷ་འགོད་པའི་

སྐབས་སུ་ལྷ་འགོད་པའི་གནས་ལ་མི་འདྲ་བ་ཅུང་ཟད་ཡོད་ཀྱང་། རྒྱུད་སྨིན་བྱེད་ཀྱི་སྒྲུབ་ཐབས་

དང་། ལས་སྦྱོར་གྱིས་འཁྲུལ་འཁོར་གྱི་སྐབས་ཀྱི་ཁྱད་པར་ཡིན་པས་སྤྱིར་གཙོ་བོ་རྡོ་རྗེ་འཇིགས་

བྱེད་ཀྱིས་མཛད་པ་ལ། འཁོར་དགྲ་ནག་ནས་བཤད་པའི་ལྷ་བཅུ་གཉིས་དང་། ཐོད་པ་བཞིས་

བསྐོར་བ་ཡོད་པར་ཤིན་ཏུ་གསལ་བས། གཉོས་ལོ་ཙྪ་བ་ཡོན་ཏན་གྲགས་དང་། རྭ་རྡོ་རྗེ་གྲགས་

ཀྱིས་བོད་དུ་སྲོལ་ཕྱེ་བའི་འཇིགས་བྱེད་བཅུ་གསུམ་མའི་སྒྲུབ་ཐབས་ནི་ཤིན་ཏུ་ལེགས་པས། རྒྱུད་

དང་འགྲེལ་པ་རྣམ་པར་དག་པ་ལ་བརྟེན་པའི་ལུགས་རྣམ་པར་དག་པ་མ་རྟོགས་བཞིན་དུ་སྐུར་བ་ 

གདབས་པར་མི་བྱའོ། །ཞེས་གསུངས་སོ།།

འདི་ལྟར་གསུངས་པ་ལ། དགག་སྒྲུབ་ཀྱི་བརྡ་རགས་པ་ཙམ་ཡང་མ་ཆགས་བཞིན་དུ་ནག་

པོའ་ིཕྱོགས་ཀྱིས་ཡིད་བསླད་པས་བསྟན་པ་ཉམས་པར་བྱེད་པ་ལ་ཞུགས་པའི་བླུན་པོ་ཁ་ཅིག་ན་

རེ། དེ་ལ་སྤྱིར་གཙོ་བོ་མི་འདྲ་ལ་འཁོར་འདྲ་བའི་དཀྱིལ་འཁོར་སྲིད་ཀྱང་། སྒྲུབ་བྱེད་སྔར་སྨོས་པ་

དེ་རྣམས་ཀྱིས་ནི། དེ་ལྟ་བུའི་འཇིགས་བྱེད་བཅུ་གསུམ་མའི་དཀྱིལ་འཁོར་ཡོད་པར་མི་འགྲུབ་སྟེ། 

རྟོག་བདུན་དང་སམྦྷུ་ཊ་ནས་དེ་ལྟ་བུ་གསལ་བར་མ་བཤད་པ་མཐུན་སྣང་དུ་གྲུབ་ལ། རྟོག་གསུམ་གྱི་

འཁྲུལ་འཁོར་གྱི་སྐབས་སུ་ས་བོན་གྱི་ཡི་གེ་བཅུ་བདུན་འགོད་པར་བཤད་པས་ཀྱང་ལྷ་བཅུ་གསུམ་

མ་མི་འགྲུབ་སྟེ། སྤྱིར་འཁྲུལ་འཁོར་གྱི་སྐབས་སུ་བཀོད་པའི་ཡི་གེ་ཡིན་ན་ལྷའི་རྣམ་པར་བྱེད་དགོས་

པས་མ་ཁྱབ་པའི་ཕྱིར་ཏེ། ཨ་མོ་གྷ་བཛྲས་འཁྲུལ་འཁོར་གྱི་སྐབས་སུ་ཡང་ཡི་གེ་ཉིད་ཀྱི་རྣམ་པས་

བཙོན་སྲུང་གི་ཚུལ་དུ་བསྐོར་བར་བཤད་པའི་ཕྱིར་དང། གལ་ཏེ་ཁྱབ་ན་ལྷ་བཅུ་བདུན་དུ་འགྱུར་

བས་ཁྱེད་རང་གི་ཁས་བླངས་དང་ཡང་འགལ་བའི་ཕྱིར་རོ།།

ཡི་གེ་དེ་རྣམས་ལྷ་བཅུ་གསུམ་དང་ཐོད་པ་བཞིའི་རྣམ་པ་ཅན་དུ་གོང་དུ་དྲངས་པའི་དགྲ་

ནག་གི་རྒྱུད་དང་རྟོག་བདུན་གྱི་འགྲེལ་པ་གཉིས་ཀྱི་ལུང་གིས་ཀྱང་མི་འགྲུབ་སྟེ། དགྲ་ནག་གི་

རྒྱུད་ཚིག་དེ་ནི། དགྲ་ནག་ལྷ་བཅུ་གསུམ་སྟོན་བྱེད་ཡིན་ཞིང་། དགྲ་ནག་ལྷ་བཅུ་གསུམ་གྲུབ་པས་

འཇིགས་བྱེད་ལྷ་བཅུ་གསུམ་འགྲུབ་པ་ལ་མི་ཕན་པའི་ཕྱིར་དང་། འགྲེལ་པ་གཉིས་ཀྱིས་ཀྱང་ལྷ་བཅུ་

བདུན་བཤད་ཀྱི་བཅུ་གསུམ་མ་བཤད་པའི་ཕྱིར་རོ། །བཅུ་བདུན་བཤད་པ་ཉིད་ཀྱིས་བཅུ་གསུམ་

བཤད་པར་འགྱུར་ན་ཧ་ཅང་ཐལ་ལོ། །གཞན་ཡང་གོང་གི་རྒྱུད་ཚིག་དེས་འཁོར་རྣམས་དགྲ་ནག་

ནས་བཤད་པའི་ལྷར་མི་འགྲུབ་སྟེ། རྒྱུད་ཚིག་དེ་ནི་དགྲ་ནག་གདོང་དྲུག་གཤེད་དམར་གསུམ་གའི་

རྒྱུད་ན་ཡོད་པའི་ཕྱིར་རོ། །ཁྱེད་འདོད་པ་ལྟར་གྱི་ལྷ་བཅུ་གསུམ་མ་འདི་གཉོས་ལོ་ཙྪ་བ་ཡོན་ཏན་

གྲགས་དང་། རྭ་ལོ་ཙྪ་བ་རྡོ་རྗེ་གྲགས་ཀྱིས་རྒྱ་བལ་གྱི་པཎྜི་ཏ་ལ་དངོས་སུ་ཞུས་པ་ཡིན་པའང་མི་

འཐད་དེ། གཉསོ་ལུགས་ཀྱི་ལྷ་བཅུ་གསུམ་མ་གཞི་མ་གྲུབ་པའི་ཕྱིར་དང་། གཉསོ་ལུགས་ལ་གཙོ་བོ་

ལ་ཡུམ་མེད་པའི་ཕྱིར་རོ། །དེས་ན་གཉོས་ལུགས་ནི། གཙོ་བོ་ལ་ཡུམ་མེད་ཅིང་འཁོར་རྣམས་དགྲ་

ནག་ནས་ཁ་བསྐངས་པའི་ལྷ་དགུ་མ་ཡིན་ནོ།།

རྟོག་བདུན་གྱི་འགྲེལ་པ་གཉིས་ཀྱི་ལུང་དེའི་དགོངས་པ་ཡང་ལྷ་བཅུ་བདུན་མའི་ལས་

ཚོགས་སྟོན་བྱེད་ཡིན་གྱི། ལྷ་བཅུ་གསུམ་མའི་སྒྲུབ་བྱེད་དུ་འབྲེལ་མེད་དོ་ཞེས་ཟེར་རོ། །འདི་ལ་

ལན་བརྗོད་པར་བྱ་སྟེ། རྟོག་གསུམ་གྱི་འཁྲུལ་འཁོར་གྱི་སྐབས་སུ་ས་བོན་གྱི་ཡི་གེ་བཅུ་བདུན་

འགོད་པར་བཤད་པས་ཀྱང་ལྷ་བཅུ་གསུམ་མ་མི་འགྲུབ་སྟེ། ཞེས་སྨྲས་པས་ནི། ཁས་བླངས་ངོ་མི་

ཤེས་པ་གསལ་བར་བསྟན་ཏེ། རྟོག་བདུན་གྱི་འཁྲུལ་འཁོར་གྱི་རྟོག་པ་ལས་བཤད་པའི་འཇིགས་

བྱེད་ཀྱི་འཁྲུལ་འཁོར་གྱི་ལས་སྒྲུབ་པ་ན། བཤད་རྒྱུད་རྟོག་གསུམ་ལས་བཤད་པ་ལྟར་ཡི་གེ་བཀོད་

པའི་ས་བོན་གྱི་ཡི་གེ་བཅུ་བདུན་ལྷ་བཅུ་གསུམ་དང་ཐོད་པ་བཞིར་བསྐྱེད་པ་ལ་རང་འདྲའི་ཡེ་ཤེས་

པ་འཇུག་པར་རྟོག་བདུན་གྱི་འགྲེལ་པ་གཉིས་ཀྱིས་བཤད་པས་འཇིགས་བྱེད་ལྷ་བཅུ་གསུམ་མ་

ཡོད་པར་འགྲུབ་བོ། །ཞེས་སྨྲས་ཀྱི། རྟོག་གསུམ་ལས་ས་བོན་གྱི་ཡི་གེ་བཅུ་བདུན་འགོད་པར་

བཤད་པས་ལྷ་བཅུ་གསུམ་མ་འགྲུབ་བོ་ཞེས་སུ་ཞིག་གིས་གང་དུ་སྨྲས། དེའི་ཕྱིར་ཁས་ལེན་མཁན་

སུ་ཡང་མེད་པའི་དམ་བཅའ་བཀག་པས་སུ་ཞིག་ལ་ཡང་གནོད་པ་མེད་དོ།།

སྤྱིར་འཁྲུལ་འཁོར་གྱི་སྐབས་སུ་བཀོད་པའི་ཡི་གེ་ཡིན་ན་ལྷའི་རྣམ་པར་བྱེད་དགོས་པས་

མ་ཁྱབ་པའི་ཕྱིར་ཏེ་ཞེས་སྒྲུབ་བྱེད་དང་བཅས་པ་སྨྲས་པས་དྲན་པ་མི་གནས་པ་གསལ་བར་བྱས་

ཏེ། འཁྲུལ་འཁོར་གྱི་སྐབས་སུ་བཀོད་པའི་ཡི་གེ་འགའ་ཞིག་ལྷའི་རྣམ་པར་བྱེད་པའི་སྐབས་ཡོད་པ་

དང་། ཡི་གེ་བཅུ་བདུན་བཀོད་པའི་བཞི་ཐོད་པའི་རྣམ་པར་བསྐྱེད་ཀྱི་ལྷའི་རྣམ་པར་མི་བསྐྱེད་པར་

དངོས་སུ་སྨྲས་ཀྱི། འཁྲུལ་འཁོར་གྱི་སྐབས་སུ་བཀོད་པའི་ཡི་གེ་ཡིན་ན་ལྷའི་རྣམ་པར་བྱེད་དགོས་

པས་ཁྱབ་བོ། །ཞེས་མོ་གཤམ་གྱི་བུ་ཡིས་མགྲིན་པ་གཟེངས་བསྟོད་ནས་སྨྲས་སམ་ཅི། དགྲ་ནག་

གི་རྒྱུད་དང་རྟོག་བདུན་གྱི་འགྲེལ་པ་གཉིས་ཀྱི་ལུང་གི་ཀྱང་མི་འགྲུབ་སྟེ། དགྲ་ནག་གི་རྒྱུད་ཚིག་

དེ་ནི། དགྲ་ནག་ལྷ་བཅུ་གསུམ་སྟོན་བྱེད་ཡིན་ཞིང་། དགྲ་ནག་ལྷ་བཅུ་གསུམ་གྲུབ་པས་འཇིགས་

བྱེད་ལྷ་བཅུ་གསུམ་འགྲུབ་པ་ལ་མི་ཕན་པའི་ཕྱིར་དང་། ཞེས་སྨྲས་པས། ཁོ་བོ་ཅག་གི་སྒྲུབ་བྱེད་

ཀྱི་གཙོ་བོ་གང་སྨྲས་པ་ལ་ལན་ཟུར་ཙམ་ཡང་མི་སྨྲ་བར་སྨྲས་མཁན་སུ་ཡང་མེད་པ་འབའ་ཞིག་ལ་

དགག་པ་བྱེད་ལོ་སྐད་ཀྱིས་བླུན་པོའ་ིམགོ་སྐོར་བ་འབའ་ཞིག་ལྷུར་ལེན་པ་སྟེ། རྒྱུད་ཚིག་དེས་དགྲ་

ནག་ནས་བཤད་པའི་འཁོར་གྱི་ལྷ་བཅུ་གཉིས་ཀྱི་གཙོ་བོ་ཞེ་སྡང་གཤིན་རྗེའི་གཤེད་ཀྱིས་བྱས་པ་

བསྟན་པ་དེ་ཉིད་འཇིགས་བྱེད་ཀྱི་འཁྲུལ་འཁོར་སྒྲུབ་པའི་སྐབས་སུ་འཁྲུལ་འཁོར་གྱི་ཡི་གེ་དེ་དང་

དེ་ལྷ་དེ་དང་དེར་བསྐྱེད་པ་ལ་རང་འདྲའི་ཡེ་ཤེས་པ་འཇུག་ཚུལ་ཇི་ལྟར་བྱེད་པའི་ཁུངས་སུ་འགྲེལ་

བ་དེ་དག་གིས་དྲངས་པ་ན། གཙོ་བོ་ཞེ་སྡང་གཤིན་རྗེའི་གཤེད་དགྲ་ནག་ལ་བྱས་ན་འཇིགས་

བྱེད་ཀྱི་འཁྲུལ་འཁོར་སྒྲུབ་ཚུལ་དུ་འབྲེལ་མེད་པའི་ཕྱིར། གཙོ་བོ་འཕོས་ནས་འཁོར་དགྲ་ནག་དང་

འདྲ་བ་ལ་གཙོ་བོ་འཇིགས་བྱེད་ཀྱིས་བྱ་དགོས་པར་སྐབས་སྟོབས་ཀྱིས་འགྲུབ་ལ། དེ་གྲུབ་པ་

ན་འཇིགས་བྱེད་ལ་དགྲ་ནག་དང་ཐུན་མོང་གི་འཁོར་བཅུ་གཉིས་ཐོད་པ་བཞི་དང་བཅུ་དྲུག་གིས་

བསྐོར་བ་ཡོད་པར་གྲུབ་པ་ཡིན་ནོ། །ཞེས་སྒྲུབ་བྱེད་ལེགས་པར་གུང་བསྒྲིགས་ནས་བཀོད་པ་ལ་

ལན་ཟུར་ཙམ་ཡང་སྨྲ་རྒྱུ་མེད་པར། དགྲ་ནག་བཅུ་གསུམ་མ་གྲུབ་པས་འཇིགས་བྱེད་བཅུ་གསུམ་

མ་གྲུབ་ཅེས་སྨྲ་བ་པོ་སུ་ཞིག་ཡོད་པ་སྨྲོས་ཤིག།

དགྲ་ནག་གི་རྒྱུད་ཚིག་དེ་ནི། དགྲ་ནག་ལྷ་བཅུ་གསུམ་སྟོན་བྱེད་ཡིན་ཞིང་ཞེས་སྨྲས་པ་

དང། རྒྱུད་ཚིག་དེས་འཁོར་རྣམས་དགྲ་ནག་ནས་བཤད་པའི་ལྷར་མི་འགྲུབ་སྟེ། ཞེས་སྨྲས་པས་

ནི། དེ་མ་ཐག་ཏུ་རང་ཚིག་དངོས་སུ་འགལ་བར་སྨྲས་ལ། རྒྱུད་ཚིག་དེས་འཁོར་རྣམས་དགྲ་ནག་

ནས་བཤད་པའི་ལྷར་མི་འགྲུབ་སྟེ། རྒྱུད་ཚིག་དེ་ནི་དགྲ་ནག་གདོང་དྲུག་གཤེད་དམར་གསུམ་གའི་

རྒྱུད་ན་ཡོད་པའི་ཕྱིར་རོ། །ཞེས་སྨྲ་ཞིང་། ཡང་རྒྱུད་ཚིག་དེ་ནི་དགྲ་ནག་ལྷ་བཅུ་གསུམ་སྟོན་བྱེད་

ཡིན་ཞིང་ཞེས་ཀྱང་སྨྲ་བ་ལས་ཡ་མཚན་པ་སུ་ཞིག་གིས་ཤེས་ཏེ། རྒྱུད་ཚིག་དེ་དགྲ་ནག་ལྷ་བཅུ་

གསུམ་སྟོན་བྱེད་མ་ཡིན་པར་ཐལ། རྒྱུད་ཚིག་དེ་དགྲ་ནག་གདོང་དྲུག་གཤེད་དམར་གསུམ་གའི་

རྒྱུད་ན་ཡོད་པའི་ཕྱིར། འཁོར་གསུམ་ག་ལན་མེད་དུ་འགྱུར་བར་དགག་སྒྲུབ་ཀྱི་བརྡ་ཐོག་མར་སློབ་

པ་ལ་ཞུགས་ཙམ་དག་གིས་ཀྱང་ཤེས་སོ། །ངང་ཚུལ་འདི་ལྟ་བུར་གྱུར་པ་ཡང་རྒྱུད་དོན་གཏན་ལ་

འབེབས་པའི་དགག་སྒྲུབ་ལ་ཞུགས་པ་ནི། ཨེ་མ་རྒྱལ་བའི་བསྟན་པ་ལ་ནག་པོའ་ིརྩ་ལག་དག་གིས་

ཐུབ་ཚོད་ཅི་ཡང་བྱ་བར་ཆས་སོ། །དགྲ་ནག་གི་དཀྱིལ་འཁོར་ན་གཏི་མུག་གཤིན་རྗེའི་གཤེད་

ལ་སོགས་པ་བཅུ་གཉིས་མེད་པར་ཐལ། དགྲ་ནག་གདོང་དྲུག་གཤེད་དམར་གསུམ་ཀའི་དཀྱིལ་

འཁོར་གསུམ་ག་ན་གཏི་མུག་གཤིན་རྗེའི་གཤེད་ལ་སོགས་པ་བཅུ་གཉིས་ཡོད་པའི་ཕྱིར། འཁོར་

གསུམ་ག་ཁས་བླངས་སོ། །རྒྱུད་ཚིག་དེས་འཁོར་རྣམས་དགྲ་ནག་ནས་བཤད་པའི་ལྷར་མི་འགྲུབ་

སྟེ། རྒྱུད་ཚིག་དེ་ནི། དགྲ་ནག་གདོང་དྲུག་གཤེད་དམར་གསུམ་གའི་རྒྱུད་ན་ཡོད་པའི་ཕྱིར་ཞེས་པ་

ནི། ལྷ་དེ་རྣམས་དགྲ་ནག་གི་ལྷ་མ་ཡིན་ཏེ། དགྲ་ནག་གདོང་དྲུག་གཤེད་དམར་གསུམ་ག་ན་ཡོད་

པའི་ལྷ་ཡིན་པའི་ཕྱིར། ཞེས་པ་དང་འདྲ་བས་འགལ་ཁྱབ་རྣམ་པ་གསལ་བའི་དཔེའོ། །འདི་འདྲ་ནི། 

དགྲ་ནག་གི་ལྷ་ཡིན་ན་དགྲ་ནག་ཁོ་ནའི་ལྷ་ཡིན་དགོས་སྙམ་པའི་མ་གོ་བ་ཆེན་པོའ།ོ།

རྟོག་བདུན་གྱི་འགྲེལ་པ་གཉིས་ཀྱི་ལུང་དེའི་དགོངས་པ་ཡང་ལྷ་བཅུ་བདུན་མའི་ལས་

ཚོགས་སྟོན་བྱེད་ཡིན་གྱི་ལྷ་བཅུ་གསུམ་མའི་སྒྲུབ་བྱེད་དུ་འབྲེལ་མེད་དོ་ཞེས་སྨྲ་བ་ནི་བབ་ཅོལ་

ཆེན་པོ་སྟེ། ལྷ་བཅུ་བདུན་མ་ཞེས་པ་ཅི་ཞིག །འཇིགས་བྱེད་ལྷ་བཅུ་བདུན་མ་ཡིན་ནམ། འོན་ཏེ་

གཤིན་རྗེའི་གཤེད་གཞན་གྱིས་གཙོ་བྱས་པའི་ལྷ་བཅུ་བདུན་མ་ཡིན། ཕྱི་མ་ལྟར་ན། འཁྲུལ་འཁོར་

གྱི་ཡི་གེ་བཅུ་བདུན་གཤིན་རྗེའི་གཤེད་གཞན་གྱི་གཙོ་བྱས་པའི་ལྷ་བཅུ་བདུན་དུ་བསྐྱེད་ནས་སྒྲུབ་

ཚུལ་དེ་འཇིགས་བྱེད་ཀྱི་འཁྲུལ་འཁོར་སྒྲུབ་བྱེད་དུ་འབྲེལ་ཅི་ཞིག་ཡོད། དེ་མི་འགལ་ན་གཤེད་

དམར་གྱི་འཁྲུལ་འཁོར་བསྒྲུབ་པ་ཡང་འཇིགས་བྱེད་ཀྱི་འཁྲུལ་འཁོར་སྒྲུབ་ཚུལ་ཡིན་པར་སྨྲས་ན་

ཅིས་འགོག །དེ་ཡང་ཡིན་ནོ་ཞེས་ན། འོ་ན་གཤེད་དམར་དང་དགྲ་ནག་གི་སྒྲུབ་ཐབས་བསྒོམ་པ་

ཡང་འཇིགས་བྱེད་ཀྱི་སྒྲུབ་ཐབས་བསྒོམ་པ་ཡིན་པར་བསྐལ་པའི་བར་དུ་མཚུངས་པས། འཇིགས་

བྱེད་བཅུ་གསུམ་མ་དང་ཡུམ་ཅན་མི་སྲིད་པའི་ཁས་བླངས་གཞི་ནས་ཉམས་སོ།།

ཅི་སྟེ་ཕྱོགས་དང་པོ་ལྟར་ལྷ་བཅུ་བདུན་གྱི་གཙོ་བོ་ཡང་འཇིགས་བྱེད་ཉིད་ལ་བྱེད་ན། 

འཁོར་གྱི་ལྷ་རྣམས་དགྲ་ནག་ལས་ཀྱང་བཤད་པའི་འཁོར་གྱི་ལྷ་བཅུ་གཉིས་དང་ཐོད་པ་བཞི་ལྷར་

བསྐྱེད་པ་ལ་བྱེད་དམ། ལྷ་གཞན་བྱེད། གཞན་བྱེད་ན་དགྲ་ནག་གི་ལྷ་བསྐྱེད་པའི་རྒྱུད་ཚིག་དེ་

དེའི་ཤེས་བྱེད་དུ་འགྲེལ་པ་གཉིས་ཀས་དྲངས་པ་ནི། འབྲེལ་མེད་པ་དང་འགལ་བའི་སྐྱོན་གཉིས་

ཀས་རེག་པའི་བླུན་པོའ་ིའཇུག་པར་འགྱུར་རོ། །དང་པོ་ལྟར་ན། སྤྱིར་གཙོ་བོ་མི་འདྲ་ལ་འཁོར་

འདྲ་བའི་དཀྱིལ་འཁོར་ཡོད་ཀྱང་འདིར་གོང་དུ་དྲངས་པའི་ལུང་དེས་འཇིགས་བྱེད་ལ་དགྲ་ནག་

གི་འཁོར་གྱི་ལྷས་བསྐོར་བ་ཡོད་པར་མི་འགྲུབ་ཅེས་སྨྲས་པ་དང་ཁས་བླངས་དངོས་སུ་འགལ་

ལོ། །ལྷ་བཅུ་བདུན་ཕྱེད་པའི་ཚེ། ཎ་ཡོ་ནི་ཪཱ་བཞི་ལས་ཐོད་པའི་རྣམ་པར་བསྐྱེད་དམ། འོན་ཏེ་

རྣམ་པ་ཡང་ལྷའི་རྣམ་པར་བསྐྱེད་པ་གང་ཡིན། དང་པོ་ལྟར་ན། ལྷ་བཅུ་གསུམ་དུ་ཟད་ཀྱི་ལྷ་བཅུ་

བདུན་དུ་ཇི་ལྟར་འགྱུར། རྣམ་པ་ཐོད་པར་ཡོད་ཀྱང་ངོ་བོ་ལྷའི་བདག་ཉིད་ཡིན་པས་ལྷའི་གྲངས་སུ་

བགྲང་བ་མི་འགལ་ལོ་སྙམ་ན། དེ་ལྟ་ན་རྟེན་གཞལ་ཡས་ཁང་ཡང་བརྟེན་པ་ལྷའི་གྲངས་སུ་བགྲང་

རིགས་པར་འགྱུར་ཏེ། གཞལ་ཡས་ཁང་ལྷའི་བདག་ཉིད་མ་ཡིན་ན་རྣམ་སྣང་ཡོངས་སུ་གྱུར་པ་

ལས་གཞལ་ཡས་ཁང་བསྐྱེད་པ་ལ་སོགས་པ་རྣམས་ཀྱི་ཚུལ་ཇི་ལྟར་ཡིན་ལེགས་པར་སོམས་

ཤིག །དེར་མ་ཟད་དགྲ་ནག་བཅུ་གསུམ་མ་ལ་ཡང་ཐོད་པ་བཞི་ལྷའི་བདག་ཉིད་ཡིན་པའི་ཕྱིར་ 

དགྲ་ནག་ལྷ་བཅུ་བདུན་མར་འགྱུར་རོ།།

འོན་ཏེ་ཡི་གེ་དེ་བཞི་ལས་རྣམ་པ་ཐོད་པའི་རྣམ་པར་མི་བསྐྱེད་པར་ལྷའི་རྣམ་པར་བསྐྱེད་

པ་འགྲེལ་པ་དེ་དག་གི་དགོངས་པ་ཡིན་ན། འགྲེལ་པ་དེ་དག་ལས། ཎ་ཡོ་ནི་རཱ་མཚམས་བཞི་

རུ། །ཐོད་པ་བཞི་རུ་བསྒྲགས་པའོ། །ཞེས་པའི་རྒྱུད་ཚིག་ཁུངས་སུ་དྲངས་པ་ནི། འགྲེལ་པ་མཁན་

པོ་དེ་དག་རང་གི་འདོད་པ་འགོག་པའི་ཆེད་དུ་དྲངས་པར་འགྱུར་ཏེ། ཐོད་པར་མི་བསྐྱེད་པའི་

རྣམ་གཞག་བྱེད་པ་ལ་ཐོད་པར་བསྐྱེད་པ་དངོས་སུ་བཤད་པའི་རྒྱུད་ཁུངས་སུ་དྲངས་པའི་ཕྱིར་

རོ། །འགྲེལ་པ་དེ་དག་ལས། ཡི་གེ་བཅུ་བདུན་པོ་དེ་དག་ལྷ་བཅུ་བདུན་གྱི་རང་བཞིན་དུ་རྣམ་པར་

བསྒོམས་ལ། ཞེས་འབྱུང་བས་ལྷ་ཞལ་ཕྱག་གི་རྣམ་པ་ཅན་བཅུ་བདུན་དུ་བསྒོམ་པར་བསྟན་དགོས་

པ་མ་ཡིན་ཏེ། ལྷའི་རང་བཞིན་དུ་བསྒོམ་པ་ལ་ལྷའི་རྣམ་པར་བསྒོམས་པས་མ་ཁྱབ་པའི་ཕྱིར་ཏེ། 

གཞལ་ཡས་ཁང་ལ་སོགས་པ་བཞིན་ནོ། །དེས་ན་ཡི་གེ་བཅུ་བདུན་ལས་བཅུ་གསུམ་ལྷའི་རྣམ་

པ་དང་བཞི་ཐོད་པའི་རྣམ་པར་བསྐྱེད་པའི་ཁྱད་པར་ཡོད་ཀྱང་བཅུ་བདུན་པོ་ཐམས་ཅད་ལྷའི་རང་

བཞིན་དང་ལྷའི་བདག་ཉིད་དུ་བསྒོམ་དགོས་པ་ལ་ཁྱད་པར་མེད་པའི་ཕྱིར་འགྲེལ་པ་ཉིད་ལས་དེ་

ལྟར་བཤད་དོ། །དེ་བས་ན་ཤེས་རབ་ཀྱི་གྲོགས་ཀྱིས་རིང་ནས་བཏང་བའི་བླུན་པོ་དག་གི་ལོག་

པར་སྨྲ་བ་མཐའ་དག་ནི་ལེགས་པར་བརྟགས་ན་འདི་ལྟ་བུ་ཤ་སྟག་ཏུ་ཟད་དོ།།

གཉོས་ལོ་ཙྪ་བ་ཡོན་ཏན་གྲགས་ནས་བརྒྱུད་པའི་འཇིགས་བྱེད་བཅུ་གསུམ་མའི་དབང་

གཉོས་རྒྱལ་བ་ལྷ་ནང་པ་ལ་མགར་དམ་པ་ཆོས་སྡིངས་པས་ཞུས་པ་སོགས་ཀྱི་སྲོལ་སྔར་ཡོད་པ་

སོགས་ཀྱི་ལུགས་གང་ཡང་མ་མཐོང་ཞིང་མ་ཐོས་པར། གཉོས་ལོ་ཙྪ་བའི་དཔོན་པོ་སོགས་ཀྱིས་

མཛད་པའི་ལྷ་དགུ་མའི་སྒྲུབ་ཐབས་དཀྱིལ་ཆོག་སོགས་ཐོར་བུ་པ་ཙམ་མཐོང་བས་གཉོས་ལུགས་

ཀྱི་འཇིགས་བྱེད་བཅུ་གསུམ་མ་མི་སྲིད་དོ་ཞེས་རང་གི་དེ་ཉིད་སྟོན་པར་མ་བྱེད་ཅིག།

དེ་ལྟར་བཅུ་གསུམ་མ་མི་འཐད་པའི་ལོག་པར་རྟོག་པ་དགག་པ་མདོ་ཙམ་བརྗོད་ནས། 

ད་ནི་འཇིགས་བྱེད་ལ་ཡུམ་ཡོད་པ་མི་འཐད་པའི་ལོག་རྟོག་བསལ་བ་བཤད་པར་བྱའོ། །དེ་ཡང་

བདག་གི་རྗེ་ཐམས་ཅད་མཁྱེན་པས་ཡུམ་ཡོད་པ་མི་འཐད་པའི་ལོག་རྟོག་སེལ་བ་དང་ཡུམ་ཡོད་

པའི་སྒྲུབ་བྱེད་འདི་ལྟར་གསུངས་ཏེ། ཡང་ཕྱིས་ཀྱི་བོད་མང་པོས་འཇིགས་བྱེད་ལ་ཡུམ་ཡོད་པར་

བཤད་པའི་གཞུང་མེད་པས་ཡུམ་མེད་ལ། དེའི་ཕྱིར་ཡུམ་ཡོད་པའི་སྒྲུབ་ཐབས་དང་ཡུམ་ཡོད་པ་

ལ་བརྟེན་པའི་དཀྱིལ་འཁོར་གྱི་ཆོ་ག་བྱེད་པ་མ་དག་གོ་ཟེར་རོ། །འདི་ལ་བཤད་པར་བྱ་སྟེ། དེ་

ལ་རྟོག་བདུན་དང་སམྦྷུ་ཊར་ཡུམ་དངོས་སུ་གསལ་བར་མ་བཤད་པ་བཞིན་དུ་འདིའི་རྒྱ་གཞུང་གི་

སྒྲུབ་ཐབས་མང་པོར་ཡང་ཡུམ་ཡོད་པར་མ་བཤད་པ་མང་ཡང་། ཡོད་པར་མ་བཤད་པ་དང་། མེད་

པར་བཤད་པ་གཉིས་དོན་མི་གཅིག་ཅིང་། དེ་དག་གི་ལུགས་ལ་ཡང་སྐབས་གང་དུ་ཡང་ཡུམ་

མེད་པར་བཞེད་པ་མིན་ལ། ཡུམ་ཡོད་པར་འདོན་ནའང་སྐབས་ཐམས་ཅད་དུ་ཡུམ་བཤད་ 

དགོས་པའི་ངེས་པ་ཡང་མེད་དོ།།

འདིར་ཡུམ་ཡོད་པ་ལ་སྒྲུབ་བྱེད་གསུམ་ལས། དང་པོ་དབང་གོང་མ་གཉིས་ལ་བརྟེན་ནས་

སྒྲུབ་པ་ནི། ཨ་མོ་གྷ་བཛྲའི་འཇིགས་བྱེད་ཀྱི་དཀྱིལ་ཆོག་ལས། དེ་ནས་གསང་བ་དང་ཤེས་རབ་

ཡེ་ཤེས་ཀྱི་དབང་བསྐུར་བ་ནི། བླ་མའི་ཞལ་ལས་ཤེས་པར་བྱའོ།1།ཞེས་འཇིགས་བྱེད་ལ་དབང་

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༥༤༥ ཕྲེང་། ༡༡

གཉིས་པ་དང་གསུམ་པ་བསྐུར་བར་བཤད་པ་ལྟར་ཤིན་ཏུ་ཡང་དགོས་ལ། དེ་ལ་གསང་དབང་ལ་

ནི། སློབ་མ་ལ་ངེས་པ་མེད་ཀྱང་བླ་མས་རང་ཉིད་དཀྱིལ་འཁོར་གྱི་གཙོ་བོར་བསྐྱེད་ནས་ཡུམ་ལ་

བརྟེན་ཏེ། གསང་དབང་གི་རྫས་བསྒྲུབ་པ་དགོོས་ལ། དབང་གསུམ་པ་ལ་ནི་སློབ་མ་དཀྱིལ་འཁོར་

གྱི་གཙོ་བོར་བསྐྱེད་ནས་རིག་མ་ལྷ་མོར་བསྐྱེད་པ་དང་སྙོམས་པར་ཞུགས་པ་ལས། ཤེས་རབ་ཡེ་

ཤེས་ཀྱི་དབང་གི་ངོ་བོར་བསྐྱེད་དགོས་པ་ལ་ནི་ཁུངས་ཐུབ་ཀྱི་གཞུང་དུ་མ་ཡོད་དོ། །དེ་ལྟ་ཡིན་ན་

གཙོ་བོ་ལ་ཡུམ་བྱུང་བ་ཡིན་ནོ། །དེས་ན་བོད་ཀྱི་ཕྱིས་ཀྱི་བླ་མ་ཁ་ཅིག་འཇིགས་བྱེད་ལ་ཡུམ་མེད་

པར་བཞེད་ཅིང་། འཇིགས་བྱེད་ཀྱི་གསང་དབང་དང་ཤེས་རབ་ཡེ་ཤེས་ཀྱི་སྐབས་སུ། བླ་མ་དང་

སློབ་མ་གཉིས་གཤིན་རྗེའི་གཤེད་དང་རིག་མ་རོ་ལངས་མར་བསྐྱེད་པར་བཤད་པ་ནི་འགལ་བ་

ཡིན་ཏེ། འཇིགས་བྱེད་ཀྱི་དབང་གཉིས་ཀྱི་སྐབས་སུ་གཤེད་དམར་ལ་སོགས་པའི་དཀྱིལ་འཁོར་

གྱི་གཙོ་བོ་གཞན་གྱི་གཤིན་རྗེའི་གཤེད་དུ་བསྐྱེད་དོན་མེད་པས་འཇིགས་བྱེད་ཉིད་དུ་བསྐྱེད་

དགོས་པའི་ཕྱིར་རོ། །དེ་བཞིན་དུ་ཡུམ་མེད་པར་འདོད་པ་དང་སྟ་གོན་གྱི་སྐབས་སུ། བླ་མས་རང་

འོད་ཀྱི་རིག་མ་སྤྲུལ་ཏེ་ཡབ་ཡུམ་སྙོམས་པར་ཞུགས་པའི་སྒྲས་སློབ་མ་རྣམས་རང་གི་ལུས་ལ་

བཅུག །རྡོ་རྗེའི་ལམ་ནས་ཡུམ་གྱི་པདྨར་གནས་པ་ལ། བྱང་ཆུབ་ཀྱི་སེམས་ཀྱི་དབང་བསྐུར་བར་

འདོད་པའང་འགལ་བའོ། །དེ་ལྟར་ན་བྲིས་པའི་དཀྱིལ་འཁོར་ལ་བརྟེན་ནས་དབང་བཞི་རྗོགས་པར་

བསྐུར་བ་དང་། གཙོ་བོ་ལ་ཡུམ་ཡོད་པར་འདོད་པ་ནི་མ་དག་པ་མིན་གྱི། དེ་དང་གཙོ་བོ་ལ་ཡུམ་

མེད་པར་འདོད་པ་ནི་མ་དག་པ་ཆེན་པོར་ཤེས་པར་གྱིས་ཤིག།

གཉིས་པ་དགྲ་ནག་གི་གཞུང་ལ་བརྟེན་ནས་བསྒྲུབ་པ་ནི། སྔར་བཤད་པ་ལྟར་འཇིགས་

བྱེད་ཀྱི་འཁྲུལ་འཁོར་གྱི་བཤད་བརྒྱུད་དང་། དགྲ་ནག་གི་གཞུང་དང་འགྲེལ་པ་ལ་བརྟེན་ནས་

འཇིགས་བྱེད་བཅུ་གསུམ་མའི་སྒྲུབ་ཐབས་ནི་བསྒྲུབས་ཟིན་ལ། དེ་ལྟ་ཡིན་ན་འཁོར་གྱི་ལྷ་རྣམས་

གཙོ་བོ་ཡབ་ཡུམ་གྱི་མངལ་ནས་འབྱིན་པར་ཤིན་ཏུ་འགྲུབ་སྟེ། འཇིགས་བྱེད་ལ་འཁོར་གྱི་ལྷ་

རྣམས་དགྲ་ནག་ལ་བརྟེན་པའི་གྲུབ་ཆེན་དཔལ་འཛིན་སོགས་ཀྱི་གཞུང་ལ་བརྟེན་པའི་རིགས་པ་

སྦྱོར་དུ་རུང་ལ། ལྷ་དེ་རྣམས་ཀྱི་སྐྱེད་ཆོག་ལ་དེ་དག་གི་རིགས་པ་སྦྱོར་དུ་མི་རུང་བའི་ཁྱད་པར་

དབྱེ་མི་ནུས་པའི་ཕྱིར་ཏེ། དཔེར་ན་གཤེད་དམར་བཅུ་གསུམ་མའི་དཀྱིལ་འཁོར་གྱི་ལྷ་བཞིན་

ནོ། །མངོན་རྟོགས་ལ་དཔལ་འཛིན་གྱི་གཞུང་ལ་བརྟེན་པའི་རིགས་པ་སྦྱོར་ནུས་ན། འཇིགས་

བྱེེད་བཅུ་གསུམ་མ་ལ་རྒྱ་གར་ནས་དཀྱིལ་ཆོག་ཟུར་པ་མ་བྱུང་ཡང་། དཔལ་འཛིན་གྱི་དགྲ་ནག་

གི་དཀྱིལ་ཆོག་དང་། ཨ་མོ་གྷ་བཛྲའི་དཀྱིལ་ཆོག་ལ་བརྟེན་པའི་རིགས་པ་སྦྱོར་ནུས་ཏེ། སློབ་

དཔོན་དཔལ་འཛིན་གྱིས་དམར་ནག་གི་དཀྱིལ་ཆོག་གཉིས་མཛད་པ་ལ། གཙོ་བོ་འཕོས་པ་ཙམ་

གྱི་དབང་གིས་ཁྱད་པར་ཅུད་ཟད་མི་འདྲ་བ་འགའ་རེ་མ་གཏོགས་པ་སྤྱིའི་ཁོག་ཇི་མ་ཇི་བཞིན་

དུ་འདྲ་བ་དང་རིགས་པ་མཚུངས་པའི་ཕྱིར་རོ། །དེ་བཞིན་དུ་དམར་ནག་གི་སྒྲུབ་ཐབས་གཉིས་

ལ་ཡང་བཤད་འདུག་པའི་རིགས་པས། འཇིགས་བྱེད་བཅུ་གསུམ་མའི་སྒྲུབ་ཐབས་ལ་ཡང་ 

དཔག་ནུས་པར་ཤེས་པར་གྱིས་ཤིག།

གསུམ་པ་ཀྱཻ་རྡོར་ལ་བརྟེན་ནས་བསྒྲུབ་པ་ནི། བླ་མེད་ཀྱི་རིམ་པ་དང་པོའ་ིདཀྱིལ་འཁོར་

གྱི་འཁོར་ལོ་བསྒོམ་པ་ལ་དགོས་པ་མང་དུ་ཡོད་ཀྱང་། གཙོ་བོ་ནི་རྫོགས་རིམ་གྱི་རྟོག་པ་ཁྱད་པར་

ཅན་རྣམས་སྐྱེ་བའི་རྒྱུད་སྨིན་བྱེད་དུ་འགྲོ་བ་ཡིན་ལ། དེ་ལ་ནི་རིམ་པ་དང་པོའ་ིསྐབས་སུ་ཡབ་

ཡུམ་སྙོམས་པར་ཞུགས་པས་དྲངས་པའི་བདེ་བ་དང་། དེ་ཁོ་ན་ཉིད་ཀྱི་ལྟ་བ་གཉིས་སྦྱར་ཏེ། རྒྱུན་

ལྡན་དུ་བསྒོམ་པ་དགོས་པའི་ཚུལ་རྣམས་གཞན་དུ་རྒྱས་པར་བཤད་ཟིན་པ་ལྟར་ཡིན་ནོ། །དཀྱིལ་

འཁོར་གྱི་འཁོར་ལོའ་ིརིམ་པ་དང་པོའ་ིསྐབས་སུ་ཡུམ་བསྒོམ་པ་མེད་ན་དགོས་པ་དེ་མི་འགྲུབ་པས་

བསྐྱེད་རིམ་གྱི་གནད་མ་ཚང་བར་འགྱུར་ན་འདོད་པར་ཡང་མི་ནུས་སོ།།

ཚུལ་དེ་ལ་དོགས་པ་གཅོད་པ་ནི། བཅོམ་ལྡན་འདས་ཉིད་ཀྱིས་བདག་མེད་མའི་སྒྲུབ་

ཐབས་ལས་ཤིན་ཏུ་གསལ་བར་གསུངས་ཏེ། ཀྱཻ་རྡོར་ལས། བདག་མེད་རྣལ་འབྱོར་ལྡན་པ་

ཡིས། །ཕྱག་རྒྱ་ཉིད་ཅེས་ཇི་ལྟར་བརྗོད། །ཕྱག་རྒྱ་ཕྱག་རྒྱ་གཉིས་དག་གིས། །ཕྱག་རྒྱའི་དངོས་

གྲུབ་ཇི་ལྟར་འགྲུབ།1།ཅེས་ལམ་འདིས་ཕྱག་རྒྱ་མ་ལ་བརྟེན་ནས་དངོས་གྲུབ་འགྲུབ་པར་བཤད་

པ་ལ། དེ་ལྟ་ན་བདག་མེད་མ་གཙོ་བོར་བྱས་པའི་རྣལ་འབྱོར་གྱི་ཕྱག་རྒྱའི་དངོས་གྲུབ་མི་འཐོབ་

སྟེ། རིག་མ་བསྒོམ་པ་མེད་པར་ཕྱག་རྒྱའི་དངོས་གྲུབ་མི་འགྲུབ་པའི་ཕྱིར་དང་། རང་གི་ཕྱག་རྒྱ་

མ་གཞན་གཅིག་བསྒོམས་ན་ཕྱག་རྒྱ་མ་གཉིས་སྦྱར་བས་བདེ་ཆེན་མི་སྐྱེ་བའི་ཕྱིར་རོ། །དེས་ན་

1  བཀའ་འགྱུར། དཔེ་བསྡུར་མ། དེབ། ༨༠ ཤོག ༣༧ ཕྲེང་། ༨

དེ་འདྲ་བ་དེས་ཕྱག་རྒྱའི་དངོས་གྲུབ་ཇི་ལྟར་ཐོབ་པར་འགྱུར། ཞེས་ཞུས་པའི་ལན་དུ། བུད་མེད་

གཟུགས་ནི་སྤངས་ནས་གཞན། །བཅོམ་ལྡན་འདས་ཀྱི་གཟུགས་སུ་བྱ། །ནུ་མ་སྤངས་པ་པཱོ་ལར་

འགྱུར། །ཀཀྐོ་ལ་དབུས་ཡང་དག་གནས། །འགྲམ་གཉིས་དྲིལ་བུ་ཉིད་དུ་འགྱུར། །ཟེའུ་འབྲུ་པཱོ་ལ་

ཅན་དུ་འགྱུར། །ལྷག་མ་བདག་ཉིད་ཆེན་པོ་ཉིད། །དགའ་ཆེན་ཧེ་རུ་ཀ་ཡི་གཟུགས།1།ཞེས་སོ། །དེ་

འདྲ་བ་དེ་ལ་ནི། བུད་མེད་སྟེ་ལྷ་མོའ་ིགཟུགས་སུ་བསྒོམ་པ་སྤངས་ནས། དེ་ལས་གཞན་བཅོམ་

ལྡན་འདས་དེ་ལྷ་ཡབ་ཀྱི་གཟུགས་སུ་བསྒོམ་པར་བྱ་བར་གསུངས་སོ།།

དེས་ན་ནུ་མ་སྤངས་ནས་བཱོ་ལ་དང། །ཀཀྐོ་ལའི་འགྲམ་གཉིས་དྲིལ་བུ་སྟེ་འབྲས་བུར་

འགྱུར། ཞེས་པ་ནི། རྟེན་དེའི་སྟེང་ནས་དོན་ལ་དེ་ལྟར་གྱུར་པ་མིན་གྱི། དམིགས་པས་དེ་དག་མི་

མངོན་པར་བྱས་ནས་རྡོ་རྗེ་སོགས་སུ་བསྐྱེད་པའོ། །དེ་ལྟར་དཀྱིལ་འཁོར་གྱི་གཙོ་མོ་བདག་མེད་

མས་མཛད་པ་ལ་བསྒོམ་པའི་ཚེ། མོའ་ིརྟགས་བསྒྱུར་ནས་ཕོའ་ིརྟགས་དང་ལྡན་པར་བསྒོམ་པར་

གསུངས་སོ། །དེ་ཡང་མུ་ཏིག་ཕྲེང་བས། སྨེ་མ་ནི་དཀྱིལ་འཁོར་གྱི་བདག་མོའ་ིམགུལ་ནས་འཁྱུད་

དོ། །དེ་ལ་གཞན་རྣལ་འབྱོར་མ་བདུན་སྤྲོས་པའི་ཚུལ་གྱིས་འཇུག་པར་བྱའོ། །དེ་ཡང་རང་གི་པདྨ་

ལས་བྱུང་བའི་རྡོ་རྗེ་དང་སྦྱོར་བས་བཅོམ་ལྡན་འདས་མ་ཐམས་ཅད་ལ་ཡོངས་སུ་སྤྱོད་དོ།2།ཞེས་

མཆོད་པའི་ལྷ་མོ་བདུན་སྤྲོས་པ་གཡུང་མོ་ལ་བཅུག་ནས་གཡུང་མོ་ལ་རང་གི་པདྨ་རྡོ་རྗེེར་བྱས་

ནས་ལོངས་སྤྱོད་པར་གསུངས་པ་ལྟར་རྟགས་བསྒྱུར་བ་དེས་ཕྱག་རྒྱ་མ་གཞན་ལ་སྙོམས་འཇུག་

བྱེད་པ་ཡིན་ནོ། །དེ་ལྟར་ན་དཀྱིལ་འཁོར་གྱི་གཙོ་བོོ་ལྷ་ཕོ་3གཅིག་པུར་བཤད་པ་ལ་ཡང་སྔར་གྱི་

དོགས་པ་དེ་ངེས་པར་སྐྱེ་དགོས་ལ། དེ་གཅོད་པ་ལ་ཡང་ཡུམ་ཡོད་པའི་ལན་གདབ་དགོས་ཀྱི་

ཡུམ་མེད་ཀྱང་ཕྱག་རྒྱའི་དངོས་གྲུབ་ཏུ་འགྱུར་རོ་ཞེས་སྨྲར་མི་རུང་བས། ཀྱཻ་རྡོར་ལ་བརྟེན་ནས་

ཀྱང་ཤིན་ཏུ་འགྲུབ་བོ། །ཞེས་གསུངས་སོ། །འདི་ལ་ཡང་བླུན་པོ་ཁ་ཅིག་ན་རེ། རྡོ་རྗེ་འཇིགས་བྱེད་

ལ་ཡུམ་ཡོད་པ་ནི་ཤིན་ཏུ་མི་འཐད་དེ། སྒྲུབ་བྱེད་མེད་ཅིང་གནོད་བྱེད་ཡོད་པའི་ཕྱིར་རོ།།

1  བཀའ་འགྱུར། དཔེ་བསྡུར་མ། དེབ། ༨༠ ཤོག ༣༧ ཕྲེང་། ༡༡

2  བསྟན་འགྱུར། དཔེ་བསྡུར་མ། དེབ། ༢ ཤོག ༡༣༨༨ ཕྲེང་། ༡༠

3  ཞོལ། ཤོག ༡༣ བ ༡། གཙང་། ཤོག ༡༠ བ ༧ གཙོ་བོ་ལྷ་མོ་གཅིག་

གོང་དུ་ཇི་སྐད་བཤད་པའི་སྒྲུབ་བྱེད་དེ་དག་གིས་ནི་ཡུམ་ཡོད་པར་མི་འགྲུབ་སྟེ། དེ་ཡང་

སྒྲུབ་བྱེད་དང་པོ་ནི་མ་ངེས་ཏེ། དབང་གཉིས་པ་དང་གསུམ་པ་བསྐུར་དགོས་པའི་དཀྱིལ་འཁོར་

གྱི་གཙོ་བོ་ཡིན་པས་བསྐྱེད་རིམ་བསྒོམ་པའི་དུས་སུ་ཡང་ཡབ་ཡུམ་ཞལ་སྦྱོར་གྱི་རྣམ་པ་ཅན་

བསྒོམ་དགོས་ན། རྡོ་རྗེ་ཕྲེང་བར་གསུངས་པའི་ཕག་མོ་སྔོན་མོ་དང་། དམར་མོ་དང་། སེར་མོ་

དང་། བདག་མེད་མ་སོགས་ཡུམ་རྐྱང་གི་དཀྱིལ་འཁོར་དེ་རྣམས་ཀྱི་བསྐྱེད་རིམ་བསྒོམ་པའི་དུས་

སུ་1ཡང་གཙོ་མོ་ལ་ཡབ་སྦྱོར་དགོས་པར་འགྱུར་རོ།།

མདོར་ན་བླ་མེད་ཀྱི་ཡབ་རྐྱང་དང་ཡུམ་རྐྱང་གི་དཀྱིལ་འཁོར་མི་སྲིད་པར་འགྱུར་ཏེ། བླ་

མེད་ཀྱི་དཀྱིལ་འཁོར་ཡིན་ན་དབང་བཞི་བསྐུར་དགོས་པས་ཁྱབ་པའི་ཕྱིར་རོ། །གཞན་ཡང་ཤེས་

རབ་ཡེ་ཤེས་ཀྱི་དབང་བསྐུར་བ་ལ་སློབ་མ་དཀྱིལ་འཁོར་གྱི་གཙོ་བོར་བསྐྱེད་དགོས་པས་ཀྱང་མ་

ཁྱབ་སྟེ། ཀྱ་ཻརྡོར་ཌོཾ་བྷི་པའི་ལུགས་ཀྱི་ཤེས་རབ་ཡེ་ཤེས་ཀྱི་དབང་བསྐུར་བའི་ཚེ། སློབ་མ་འདོ་དཔག་

མེད་དུ་བསྐྱེད་པར་བཤད་པའི་ཕྱིར་རོ། །དེ་བཞིན་དུ་གསང་བ་འདུས་པའི་རྗེས་ཆགས་ཀྱི་སྐབས་སུ་

ཡང་རང་ཉིད་རིན་འབྱུང་དང་དོན་ཡོད་གྲུབ་པ་ལ་སོགས་པར་འགྱུར་བར་བཤད་པའི་ཕྱིར་རོ། །འོ་

ན་ཡབ་རྐྱང་དང་ཡུམ་རྐྱང་གི་དཀྱིལ་འཁོར་དུ་གསང་དབང་དང་ཤེས་རབ་ཡེ་ཤེས་ཀྱི་དབང་བསྐུར་

བའི་ཚེ་ཇི་ལྟར་བྱེད་ཅེ་ན། རང་གི་རིགས་གང་ཡིན་པའི་རིགས་ཀྱི་གཙོ་བོ་ཡབ་ཡུམ་གྱི་ང་རྒྱལ་

གྱིས་བསྐུར་བ་ཡིན་པས། འདིར་ཡང་མི་བསྐྱོད་པ་ཡབ་ཡུམ་གྱི་ང་རྒྱལ་གྱིས་བསྐུར་བས་ཆོག་

གོ །དཔེར་ན་རིག་པའི་དབང་ལྔའི་སྐབས་སུ་ཡང་སློབ་མ་རྡོ་རྗེ་འཇིགས་བྱེད་ཀྱི་རྣམ་པར་མི་བསྒོམ་

པར་རིགས་ལྔའི་རྣམ་པར་བསྒོམ་པ་བཞིན་ནོ། །དེ་བཞིན་དུ་སྟ་གོན་གྱི་སྐབས་སུ་སློབ་མ་ལ་ནང་

དབང་བསྐུར་བའི་ཚེ་ཡང་ཤེས་པར་བྱའོ།།

སྒྲུབ་བྱེད་གཉིས་པས་ཀྱང་མི་འགྲུབ་སྟེ། འདིར་2གཤིན་རྗེའི་གཤེད་ཀྱི་དཀྱིལ་འཁོར་

རྒྱལ་མཆོག་ལ་མངལ་འབྱིན་གྱིས་མ་ཁྱབ་སྟེ། རྣལ་འབྱོར་དབང་ཕྱུག་བིར་ཝ་པའི་གཤེད་དམར་

ལྷ་ལྔ་མ་ལ་མ་ཁྱབ་པའི་ཕྱིར་དང་། ཁྱད་པར་དུ་བཅོམ་ལྡན་འདས་རྡོ་རྗེ་འཇིགས་བྱེད་ལ་དེ་ལྟ་

1  ཞོལ། ཤོག ༡༣ བ ༥། གཙང་། ཤོག ༡༡ ན ༤ བསྒོམ་པའི་དུས་ཀྱང་གཙོ་

2  ཞོལ། ཤོག ༡༤ ན ༤ བདག་གཤིན་རྗེའི་གཤེད་ཀྱི་

བུའི་བཤད་པ་རྒྱུད་དང་རྒྱ་གཞུང་གང་ནས་ཀྱང་མ་བཤད་པའི་ཕྱིར་མི་འཐད་པ་ཡིན་ནོ། །ལྷ་བཅུ་

གསུམ་མ་འདོད་ན་ཡང་ཅོག་གྲུ་ཤེས་རབ་བླ་མའི་བཅུ་གསུམ་མ་དང་། གཉོས་ལུགས་ཀྱི་ལྷ་དགུ་

མ་བཞིན་དུ་ས་བོན་ལས་བསྐྱེད་པར་བྱ་ཡི་མངལ་འབྱིན་རྣམ་པ་ཐམས་ཅད་དུ་མི་འཐད་དོ། །འཁོར་

གྱི་ལྷ་དགྲ་ནག་ནས་བཤད་པའི་ལྷར་གྲུབ་པས་དེ་དག་གི་ཆོ་ག་ཡང་དགྲ་ནག་བཞིན་རིགས་སོ་ཞེ་

ན། དེ་ཡང་དགྲ་ནག་ནས་བཤད་པའི་ལྷར་མི་འགྲུབ་པར་གོང་དུ་བཤད་ཟིན་ཏོ།།

སྒྲུབ་བྱེད་གསུམ་པས་ཀྱང་མི་འགྲུབ་སྟེ། འདི་ལ་མངའ་བདག་རྒྱལ་བ་མཻ་ཏྲི་པས་དབང་

བསྐུར་ངེས་བསྟན་དུ། ཐོབ་བྱའི་འབྲས་བུ་ཁ་སྦྱོར་གྱི་ཡན་ལག་དང་ལྡན་པ་ཡིན་པས། དེ་ཐོབ་བྱེད་

ཀྱི་རྒྱུ་ཡང་ཁ་སྦྱོར་གྱི་རྣམ་པ་ཅན་དགོས་ན། དེ་འདི་ལ་ཇི་ལྟ་བུར་རུང་ཞེ་ན། འདི་ལ་ཁ་སྦྱོར་གྱི་

དོན་ཚང་བ་ཡིན་ཏེ། ཁ་ཊྭཱཾ་ཀས་ཡབ་མཚོན་པས་ཐབསཤེས་ཟུང་དུ་ཆུད་པ་ཡིན་ནོ་ཞེ་ན་འདི་ཡང་

མཛེས་པ་མ་ཡིན་ཏེ། ཐབས་ཤེས་ཟུང་དུ་ཆུད་པ་ཙམ་ཕ་རོལ་དུ་ཕྱིན་པ་ལ་ཡང་ཡོད་པས་དེ་ལས་

ཁྱད་པར་འཕགས་པར་མི་འགྱུར་རོ། །ཞེས་དང་། ཡང་འདི་ལ་ཁ་སྦྱོར་དང་ལྡན་པ་ཡིན་ཏེ། བརྟག་

གཉིས་ལས། ནུ་མ་སྤངས་པ་པཱོ་ལར་འགྱུར།1།ཞེས་སོགས་གསུངས་པའི་ཕྱིར་ཞེ་ན། དེ་ཡང་མི་

འཐད་དེ། དེ་ནི་གྲུབ་པའི་དུས་སུ་ཡིན་གྱི་བསྒྲུབ་པར་བྱེད་པའི་དུས་སུ་ནི་མ་ཡིན་ནོ། །ཞེས་བརྒལ་

ལན་དང་བཅས་ནས་བཤད་པའི་ཕྱོགས་སྔ་མ་ཡིན་པས་མི་འཐད་ཅིང་། གཞུང་དེ་དག་གི་དགོངས་

པ་ས་སྐྱ་པ་རྣམས་ཀྱང་ས་བཅུ་པ་བར་དུ་བདག་མེད་མའི་རྣལ་འབྱོར་གྱི་ས་བགྲོད་ནས། ཉེ་རྒྱུས་

མཚམས་སྦྱོར་བའི་ཚེ། བུད་མེད་ཀྱི་གཟུགས་ནི་སྤངས་ནས་བཅོམ་ལྡན་འདས་ཀྱི་གཟུགས་ཀྱི་

རྣམ་པ་ཅན་གྱི་ཕོའ་ིགཟུགས་སུ་དངོས་གནས་ལ་བསྒྱུར་ནས་ཕྱག་རྒྱ་གཞན་དང་སྙོམས་པར་

ཞུགས་པས་མཚམས་སྦྱོར་བར་བྱེད་ཅེས་སྟོན་པ་ཡིན་གྱི། ཉེ་རྒྱུས་མཚམས་སྦྱོར་མ་རན་པའི་གོང་

དུ་བསྐྱེད་རིམ་བསྒོམ་པའི་ཚེ། བུད་མེད་ཀྱི་གཟུགས་སུ་བསྒོམ་པ་སྤངས་ནས་ཧེ་རུ་ཀའི་གཟུགས་

སུ་བསྒོམ་པར་སྟོན་པ་མ་ཡིན་ནོ། །ཞེས་གསུང་ངོ་།།

ཉེ་རྒྱུས་མཚམས་སྦྱོར་བའི་ཚེ། བུད་མེད་ཀྱི་གཟུགས་སྤངས་ནས་ཧེ་རུ་ཀའི་རྣམ་པ་ཅན་

གྱི་ཕོའ་ིགཟུགས་སུ་དངོས་གནས་ལ་བསྒྱུར་ནུས་ཀྱང་། སྐྱོན་ཀུན་ཟད་དང་ཡོན་ཏན་ཀུན་རྫོགས་

1  མ་རྙེད་དོ།།

ཀྱི་ཧེ་རུ་ཀར་དངོས་སུ་བསྒྱུར་ནུས་པ་མིན་པས་ཉེ་རྒྱུས་མཚམས་སྦྱོར་བ་དོན་མེད་པའི་སྐྱོན་ཡང་

མེད་དོ། །དེའི་ཕྱིར་བཅོམ་ལྡན་འདས་རྡོ་རྗེ་འཇིགས་བྱེད་ལ་ཡུམ་ཡོད་པ་ལ་སྒྲུབ་བྱེད་མེད་པ་ཡིན་

ནོ། །དེར་མ་ཟད་གནོད་བྱེད་ཀྱང་ཡོད་པ་ཡིན་ཏེ། ཁྱེད་འདོད་པ་ལྟར་གྱི་ཡུམ་རོ་ལངས་མ་ནག་མོ་

ཞལ་གཅིག་ཕྱག་གཉིས་མ་དེ་ལྟ་བུ་གང་ནས་ཀྱང་མ་བཤད་པའི་ཕྱིར་རོ།།

གལ་ཏེ་དགྲ་ནག་གི་རྒྱུད་ལས་གསུངས་སོ་སྙམ་ན། དེ་ནི། ཡབ་རང་འདྲའི་ཡུམ་ཡིན་པའི་

ཕྱིར། ཡུམ་དབུ་དགུ་ཕྱག་སོ་བཞི་མ་ཧེའི་ཞལ་ཅན་འདོད་དགོས་པར་འགྱུར་རོ། །ཡབ་རྒྱུད་དེའི་

དངོས་བསྟན་ཇི་ལྟ་བ་བཞིན་འདོད་ན་ནི། ཞལ་གསུམ་ཕྱག་དྲུག་མར་འགྱུར་བས་ཞལ་གཅིག་ཕྱག་

གཉིས་མ་མི་རིགས་སོ། །ཞལ་གཅིག་ཕྱག་གཉིས་མ་གཤེད་དམར་ལས་བཤད་དོ་སྙམ་ན། དེ་

ལྟར་ན་སྐུ་མདོག་དམར་མོར་འགྱུར་བས་རོ་ལངས་མ་ནག་མོ་ཞལ་གཅིག་ཕྱག་གཉིས་མ་ནི། རང་

ཉིད་ཀྱིས་བཟོས་ནས་སྦྱར་བར་ཟད་དོ།།

གཞན་ཡང་བཅོམ་ལྡན་འདས་རྡོ་རྗེ་འཇིགས་བྱེད་ལ་ཡུམ་རྒྱུད་དང་རྒྱ་གཞུང་ནས་མ་

བཤད་པ་ཡིན་གྱི་མེད་པར་བཤད་པ་མིན་ཅེས་པའང་མ་བརྟགས་པ་ཆེན་པོ་ཡིན་ཏེ། བཅོམ་ལྡན་

འདས་རྡོ་རྗེ་འཇིགས་བྱེད་ཀྱི་ལྷའི་རྣལ་འབྱོར་སྟོན་པའི་རྒྱུད་དང་རྒྱ་གཞུང་ཐམས་ཅད་དུ་ལིངྒ་

དམར་པོ་གྱེན་དུ་ལངས་པར་བསྟན་པས་ཡུམ་མེད་པར་བསྟན་པ་ཡིན་ཏེ། ཡུམ་ཡོད་ན་ལིངྒ་ཡུམ་

གྱི་པདྨར་ནུབ་པས་ཕྱི་རོལ་ཏུ་གྱེན་ལ་ལངས་པར་མཐོང་བ་མི་སྲིད་པའི་ཕྱིར་རོ། །ཞེས་སྨྲ་བར་

བྱེད་དོ། །འདི་དག་ནི་བྱིས་པ་བརྡོལ་ཐབས་སྨྲ་བ་དང་མཚུངས་པར་གྱུར་པའི་ཚུལ་བརྗོད་པར་བྱ་

སྟེ། འདི་ལྟར་ཁྱོད་ཀྱི་སྒྲུབ་བྱེད་དང་པོ་མ་ངེས་པར་སྨྲ་བ་ན། དབང་གཉིས་པ་དང་གསུམ་པ་བསྐུར་

དགོས་པའི་དཀྱིལ་འཁོར་གྱི་གཙོ་བོ་ཡིན་པས་བསྐྱེད་རིམ་བསྒོམ་པའི་དུས་སུ་ཡང་ཡབ་ཡུམ་

ཞལ་སྦྱོར་གྱི་རྣམ་པ་ཅན་བསྒོམ་དགོས་ན། ཞེས་པ་ནས། མདོར་ན་བླ་མེད་ཀྱི་ཡབ་རྐྱང་དང་ཡུམ་

རྐྱང་གི་དཀྱིལ་འཁོར་མི་སྲིད་པར་འགྱུར་ཏེ། བླ་མེད་ཀྱི་དཀྱིལ་འཁོར་ཡིན་ན་དབང་བཞི་བསྐུར་

དགོས་པས་ཁྱབ་པའི་ཕྱིར་རོ། །ཞེས་སྨྲ་བ་ནི་འབྲེལ་མེད་ཆེན་པོ་སྟེ། བླ་མེད་ཀྱི་དབང་གོང་མ་

གཉིས་བསྐུར་དགོས་པའི་དཀྱིལ་འཁོར་གྱི་གཙོ་བོ་ཡིན་ན་དེའི་བསྐྱེད་རིམ་བསྒོམ་པའི་གནས་

སྐབས་ཐམས་ཅད་དུ་ཡབ་ཡུམ་ཞལ་སྦྱོར་གྱི་རྣམ་པ་ཅན་དུ་བསྒོམ་དགོས་པས་ཁྱབ་པར་ཟུར་ཙམ་

ཡང་གང་དུ་ཡང་ཁས་བླངས་པ་མེད་པས་ཁས་ལེན་མེད་པའི་ཐལ་འགྱུར་འབའ་ཞིག་ཡིན་པའི་ཕྱིར་

རོ། །ཁོ་བོ་ཅག་གིས་སྨྲས་པའི་དོན་ནི་འདི་ཡིན་ཏེ། རྡོ་རྗེ་འཇིགས་བྱེད་ལ་ཡུམ་གཏན་ནས་མེད་དོ་

ཞེས་ཁྱེད་ཅག་གིས་སྨྲས་པས་ནི། འཇིགས་བྱེད་ཡབ་ཡུམ་ཞལ་སྦྱོར་གྱི་རྣམ་པ་ཅན་དུ་ལན་ཅིག་

ཀྱང་བསྒོམ་དུ་མི་རུང་བར་ཁས་བླངས་སོ།།

དེ་ལྟ་ན་བླ་མེད་ཀྱི་དཀྱིལ་འཁོར་གང་གི་གསང་དབང་བསྐུར་ཀྱང་དེའི་ཚེ་སློབ་དཔོན་

དཀྱིལ་འཁོར་གྱི་བདག་པོར་བསྐྱེད་ནས་ཡུམ་དང་སྦྱར་ནས་སྙོམས་པར་ཞུགས་པས་གསང་རྫས་

བསྒྲུབས་པ་སློབ་མའི་ཁར་བྱིན་ནས་གསང་དབང་བསྐུར་དགོས་པ་ལ་ཚད་ལྡན་གྱི་ཁུངས་མང་དུ་

ཡོད་པས། འཇིགས་བྱེད་ལ་ཡང་དེ་ལྟར་བྱས་ནས་གསང་དབང་བསྐུར་དུ་མི་རུང་ན། འཇིགས་

བྱེད་ལ་དབང་བཞི་རྫོགས་པར་བསྐུར་དུ་མི་རུང་བར་འགྱུར་ཞིང་། སློབ་དཔོན་གཤིན་རྗེའི་གཤེད་

དུ་བསྐྱེད་ནས་ཡུམ་དང་སྙོམས་པར་ཞུགས་ནས་གསང་དབང་བསྐུར་བར་ཁས་བླངས་པ་དང་ནང་

འགལ་ཏེ། འཇིགས་བྱེད་ཀྱི་གསང་དབང་བསྐུར་བའི་ཚེ། བླ་མ་གཤིན་རྗེའི་གཤེད་དུ་བསྐྱེད་པ་

ནི་སྐབས་སྟོབས་ཀྱིས་འཇིགས་བྱེད་དུ་བསྐྱེད་པ་ལ་འདོད་དགོས་ཀྱི་གཤིན་རྗེའི་གཤེད་གཞན་དུ་

བསྐྱེད་པ་ལ་བྱར་མི་རུང་བའི་ཕྱིར་ཏེ། གཤེད་དམར་ཡབ་ཡུམ་དུ་བསྐྱེད་ནས་སྙོམས་པར་ཞུགས་

པས་གསང་རྫས་བསྒྲུབས་ཏེ་སློབ་མའི་ཁར་བྱིན་ནས་བསྐུར་བས་འཇིགས་བྱེད་ཀྱི་གསང་དབང་

བསྐུར་བར་འགྱུར་ན་གཤེད་དམར་གྱི་གསང་དབང་བསྐུར་བ་འཇིགས་བྱེད་ཀྱི་གསང་དབང་བསྐུར་

བར་འགྱུར་བས། གཤེད་དམར་གྱི་མངོན་རྟོགས་བསྒོམ་པའང་འཇིགས་བྱེད་ཀྱི་མངོན་རྟོགས་

བསྒོམ་པར་ཐལ་ལོ། །གསང་དབང་གི་ཚེ་སློབ་དཔོན་འཇིགས་བྱེད་ཡབ་ཡུམ་ཞལ་སྦྱོར་དུ་རུང་ན། 

འཇིགས་བྱེད་ཡབ་ཡུམ་ཞལ་སྦྱོར་ལན་གཅིག་ཀྱང་བསྒོམ་དུ་མི་རུང་བ་བུད་དོ་ཞེས་སྨྲས་པ་ཡིན་

གྱི། འཇིགས་བྱེད་ལ་ཡུམ་ཡོད་ན་འཇིགས་བྱེད་ནམ་བསྒོམ་ཡང་ཡུམ་བཅས་ཀྱི་རྣམ་པར་བསྒོམ་

དགོས་པས་ཁྱབ་པར་སུ་ཞིག་ཁས་ལེན། དེས་ན་ཡབ་རྐྱང་དང་ཡུམ་རྐྱང་གི་བླ་མེད་ཀྱི་དཀྱིལ་

འཁོར་མི་སྲིད་པར་ཐལ་བ་སུ་ཞིག་ལ་འཕེན་པ་རིག་པ་རྣལ་དུ་ཞོག་ལ་སོམས་ཤིག།

འཇིགས་བྱེད་ཀྱི་འཁོར་མངལ་འབྱིན་བྱེད་པ་འགོག་པ་ན། ཁྱད་པར་དུ་བཅོམ་ལྡན་འདས་

རྡོ་རྗེ་འཇིགས་བྱེད་ལ་དེ་ལྟ་བུའི་བཤད་པ་རྒྱུད་དང་རྒྱ་གཞུང་གང་ནས་ཀྱང་མ་བཤད་པའི་ཕྱིར་མི་

འཐད་པ་ཡིན་ནོ། །ཞེས་སྨྲ་ཞིང་། ཡང་ཡབ་རྐྱང་དང་ཡུམ་རྐྱང་གི་དཀྱིལ་འཁོར་དུ་དབང་བསྐུར་

བ་རྣམས་ལ་གསང་དབང་དང་ཤེས་རབ་ཡེ་ཤེས་ཀྱི་དབང་བསྐུར་བའི་ཚེ། རང་གི་རིགས་གང་

ཡིན་པའི་རིགས་ཀྱི་གཙོ་བོ་ཡབ་ཡུམ་གྱི་ང་རྒྱལ་གྱིས་བསྐུར་བ་ཡིན་པས། འདིེར་ཡང་མི་བསྐྱོད་

པ་ཡབ་ཡུམ་གྱི་ང་རྒྱལ་གྱིས་བསྐུར་བས་ཆོག་གོ །ཞེས་ཟེར་བ་ནི། རིག་པ་རྣལ་དུ་མི་གནས་པ་

སྟེ། བླ་མེད་ཀྱི་ཡབ་རྐྱང་ཡུམ་རྐྱང་གི་དཀྱིལ་འཁོར་གྱི་དབང་གོང་མ་གཉིས་བསྐུར་བ་ལ་སྙོམས་

འཇུག་བྱེད་པའི་ཚེ་རིགས་ཀྱི་གཙོ་བོ་ཡབ་ཡུམ་གྱི་ང་རྒྱལ་གྱིས་བྱེད་པ་དང་། འཇིགས་བྱེད་ཀྱི་

སྐབས་སུ་དེའི་ཚེ་མི་བསྐྱོད་པ་ཡབ་ཡུམ་གྱི་ང་རྒྱལ་གྱིས་བྱེད་པ་མི་འཐད་པར་ཐལ། ཡབ་རྐྱང་

ཡུམ་རྐྱང་གི་དཀྱིལ་འཁོར་གྱི་དབང་གོང་མ་གཉིས་ལ་དེ་ལྟར་བྱེད་པ་རྒྱུད་དང་རྒྱ་གཞུང་གང་ནས་

ཀྱང་མ་བཤད་ཅིང་། ཁྱད་པར་འཇིགས་བྱེད་ལ་དེ་ལྟར་བྱེད་པ་རྒྱུད་དང་རྒྱ་གཞུང་གང་ནས་ཀྱང་མ་

བཤད་པའི་ཕྱིར། འཁོར་གསུམ་ལ་ལན་གདབ་པར་སུ་ཞིག་གིས་ནུས། དེ་བས་ན་གང་ནས་ཀྱང་

མ་བཤད་ཅིང་རིགས་པས་ཀྱང་བསྒྲུབ་པར་མི་ནུས་པའི་བློ་བཟོའ་ིབརྡོལ་གཏམ་ནི་འདི་འདྲ་ལ་ཟེར་

བར་ཤེས་པར་གྱིས་ཤིག། །འོན་ཀྱང་འདི་ནི་ས་སྐྱ་པའི་རྗེ་བཙུན་གོང་མ་དག་གི་ཕྱག་བཞེས་ལ། 

བདག་མེད་མའི་དཀྱིལ་འཁོར་གྱི་དབང་གོང་མ་གཉིས་བསྐུར་བའི་ཚེ། རིམ་པ་བཞིན་བླ་མ་ཡབ་

ཡུམ་དང་སློབ་མ་ཡབ་ཡུམ་བདག་མེད་མ་དང་ཧེ་རུ་ཀར་བསྐྱེད་ནས་འདུ་ཤེས་གསུམ་ལྡན་གྱིས་

སྙོམས་པར་འཇུག་པར་བཞེད་པ་དེ་ཉིད་འགོག་པའི་སླད་དུ་སྨྲ་བར་ཟད་དོ།།

གསང་དབང་བསྐུར་བའི་ཚེ། སློབ་དཔོན་དཀྱིལ་འཁོར་དེའི་གཙོ་བོར་བསྐྱེད་ནས་ཡབ་

ཡུམ་སྙོམས་པར་ཞུགས་པས་གསང་རྫས་བསྒྲུབས་ནས་བསྐུར་དགོས་པ་ནི། རྡོ་རྗེ་ཕྲེང་བར་བཤད་

པའི་དཀྱིལ་འཁོར་གསང་དབང་བསྐུར་དགོས་པ་ཐམས་ཅད་ཀྱི་བསྐུར་ཚུལ་ཐུན་མོང་དུ་སྤྱིར་

བསྟན་པ་ན། ཕྲེང་བ་ལས། དེ་ནས་བླ་མ་འཁོར་ལོའ་ིདབང་ཕྱུག་གི་ང་རྒྱལ་དང་ལྡན་པས་ཐ་མལ་

གྱི་བུད་མེད་ཀྱི་གཟུགས་བརྗེས་ལ་ལྷ་མོའ་ིགཟུགས་སུ་བསྐྱེད་པ་དེ་དང་། རྡོ་རྗེ་དང་པདྨ་འདུ་བྱ་བ་

སྔོན་དུ་འགྲོ་བས་སྙོམས་པར་འཇུག་པར་བྱ་ཞིང་།1 ཞེས་གསལ་བར་བཤད་ལ། གཞན་ཡང་། ཨ་

མོ་གྷ་བཛྲའི་འཇིགས་བྱེད་ཀྱི་དཀྱིལ་ཆོག་སོགས་དབང་གོང་མ་གཉིས་ཀྱི་སྙོམས་འཇུག་གི་ཚེ། ལྷ་

1  བསྟན་འགྱུར། དཔེ་བསྡུར་མ། དེབ། ༣༩ ཤོག ༡༩༩ ཕྲེང་། ༡

གང་དུ་བསྐྱེད་པ་སོགས་ཀྱི་གསལ་ཁ་གང་ཡང་མ་བཤད་པ་ཡང་འགའ་རེ་ཡོད་མོད་ཀྱང་། གསལ་

ཁ་མཛད་པའི་གཞུང་ཁུངས་མ་རྣམས་སུ་གསང་དབང་བསྐུར་བའི་སློབ་དཔོན་དཀྱིལ་འཁོར་

དེའི་གཙོ་བོར་བསྐྱེད་པ་མ་གཏོགས། དེ་མ་ཡིན་པའི་ལྷར་བསྐྱེད་པར་བཤད་པ་གཅིག་ཀྱང་མེད་

ཅིང་། འཇིགས་བྱེད་ལ་ནི་ཁྱད་པར་དུ་ཁུངས་ཡོད་དེ། འདི་ལྟར་དགྲ་ནག་གི་གསང་དབང་དང་

ཤེས་རབ་ཡེ་ཤེས་ཀྱི་དབང་ལ་ནི། སློབ་དཔོན་དང་སློབ་མ་ཡབ་ཡུམ་དཀྱིལ་འཁོར་གྱི་གཙོ་བོ་

ཡབ་ཡུམ་དུ་བསྐྱེད་པ་གྲུབ་ཆེན་དཔལ་འཛིན་གྱིས་བཤད་པ་ལྟར་བྱ་དགོས་ལ། འདིར་འཇིགས་

བྱེད་ཀྱི་དབང་བསྐུར་བའང་དགྲ་ནག་དང་མཚུངས་པར་བྱ་བ་ཡིན་པ་སློབ་དཔོན་མི་བསྐྱོད་པའི་

རྟོག་བདུན་གྱི་འགྲེལ་པར་གསལ་བར་བཤད་བའི་ཕྱིར་ཏེ། དེ་ཉིད་ལས་ཇི་སྐད་དུ། དབང་བསྐུར་

ཐོབ་པ་ཞེས་བྱ་བ་ནི། གཤིན་རྗེའི་གཤེད་དགྲ་ནག་པོའ་ིརྒྱུད་ཅེས་བྱ་བ་རྒྱུད་འདི་ཉིད་དང་རྗེས་

སུ་མཐུན་པའི་རྒྱུད་དེ་ལས་འདིར་དབང་བསྐུར་བའི་ཚུལ་དང་། གཏོར་མ་དང་། འཁྲུལ་འཁོར་གྱི་

བྱ་བ་དང་། བསྟོད་པ་ལ་སོགས་པ་དྲང་བར་བྱ་སྟེ། ཞེས་གསུངས་པའི་ཕྱིར་རོ། །སློབ་དཔོན་མི་

བསྐྱོད་པ་ནི། མ་ཧེའི་ཞལ་དངོས་སུ་གཟིགས་ནས་འགྲེལ་པ་གྱིས་ཞེས་གནང་བ་ཐོབ་སྟེ་དཀའ་

འགྲེལ་འདི་མཛད་པར་བཤད་དོ།།

དེས་ན་དབང་དེ་གཉིས་བསྐུར་བ་ན་འཇིགས་བྱེད་ཡུམ་ཅན་བསྒོམ་པའི་ཁུངས་ཀྱང་འདི་

ཉིད་ཀྱིས་ལེགས་པར་བསྟན་ལ། དབང་བསྐུར་ཚུལ་དགྲ་ནག་དང་མཚུངས་པར་བཤད་པའི་ཕྱིར་

དགྲ་ནག་གི་དཀྱིལ་འཁོར་ལ་གཙོ་བོ་འཕོས་ནས་འཇིགས་བྱེད་ཀྱིས་བྱས་པའི་ཚེ། དཀྱིལ་འཁོར་

བསྒྲུབ་པ་ན་དགྲ་ནག་དང་མཚུངས་པར་ལྷ་མངལ་འབྱིན་བྱས་པས་ཆོག་པ་རྣམ་པ་ཐམས་ཅད་

དུ་མཚུངས་པས་འཇིགས་བྱེད་ལ་ཡུམ་ཡོད་པ་ལེགས་པར་གྲུབ་བོ། བཟང་པོ་ཡོངས་བཟུངས་

ལས། ཕྱག་རྒྱ་བཟང་མོ་རབ་བརྟགས་པ། །འོད་དཔག་མེད་སྦྱོར་ལྡན་ལ་སྦྱིན།1།ཞེས་གསུངས་

པ་ནི། འོད་དཔག་མེད་འདོད་ཆགས་རྡོ་རྗེ་ཡིན་པས་སློབ་མ་དེའི་རྣལ་འབྱོར་དང་ལྡན་པ་ལ་རིག་

མ་སློབ་དཔོན་གྱིས་སྦྱིན་པར་སྟོན་པ་ཡིན་གྱི། སློབ་མ་རིག་མ་དང་སྙོམས་པར་འཇུག་པ་ན་གཙོ་

བོ་ཡབ་ཡུམ་གྱི་ང་རྒྱལ་མི་བྱེད་པར་འོད་དཔག་མེད་ཀྱི་ང་རྒྱལ་བྱེད་པར་སྟོན་པ་མ་ཡིན་ཏེ། ཟུང་

1  བསྟན་འགྱུར། དཔེ་བསྡུར་མ། དེབ། ༥ ཤོག ༤༠༤ ཕྲེང་། ༤

འཇུག་གསལ་བར། སློབ་མ་ལ་རིག་མ་སྦྱིན་པའི་ཚེ་སློབ་མ་རིན་འབྱུང་དུ་བསྐྱེད་པར་བཤད་པ་

དང་མཚུངས་ལ། དེ་ཡང་གསང་འདུས་རྩ་རྒྱུད་ཀྱི་དོན་འཕགས་པ་ཡབ་སྲས་ཀྱིས་ཤེས་རབ་མ་

ལ་དང་པོ་འཁྱུད་པ་ལ་སོགས་པའི་ཚེ། རིན་འབྱུང་དུ་བསྐྱེད་ནས་རྗེས་ཆགས་ཀྱི་ང་རྒྱལ་བྱེད་

པ་ལ་གསུངས་པ་དེའི་དབང་དུ་མཛད་པ་སྟེ། དེ་ལ་ཡང་སྙོམས་འཇུག་དངོས་གཞིའི་ཚེ། སྒྲུབ་

ཐབས་ཀྱི་དང་པོ་སྦྱོར་བ་རྡོ་རྗེ་འཆང་གིས་བྱེད་པ་ཡིན་ན་རྡོ་རྗེ་འཆང་གི་ང་རྒྱལ་དང་། དབང་

བསྐུར་གྱི་ཚེ། མི་བསྐྱོད་པའི་ང་རྒྱལ་དུ་འཕོས་ནས་ཧཱུཾ་གླུར་བླངས་པས་སྙོམས་པར་འཇུག་པའི་

སྒོ་ནས་གསང་འདུས་མི་བསྐྱོད་པའི་དབང་བསྐུར་བ་འཕགས་པ་ཡབ་སྲས་ཀྱི་དགོངས་པ་ཡིན་

པ་ནི། དེ་དག་གི་གཞུང་ལུགས་ཀྱི་བརྡ་རགས་པ་ཙམ་ཆགས་པ་རྣམས་ལ་གྲུབ་ཟིན་པ་ཡིན་པའི་

ཕྱིར། སྙོམས་འཇུག་དཀྱིལ་འཁོར་གྱི་གཙོ་བོའ་ིང་རྒྱལ་གྱིས་བྱེད་པས་མ་ཁྱབ་པའི་སྒྲུབ་བྱེད་དུ། 

གསང་བ་འདུས་པའི་རྗེས་ཆགས་ཀྱི་སྐབས་སུ་ཡང་རང་ཉིད་རིན་འབྱུང་དང་དོན་ཡོད་གྲུབ་པ་ལ་

སོགས་པར་འགྱུར་བར་བཤད་པའི་ཕྱིར་རོ། །ཞེས་སྨྲས་པས་ནི། ཆ་མེད་པའི་རྒྱུས་གཏམ་གྱིས་ 

རང་ཉིད་གསལ་བར་བྱས་སོ།།

གསང་དབང་དང་ཤེས་རབ་ཡེ་ཤེས་ཀྱི་དབང་གི་སྐབས་སུ་སློབ་དཔོན་དང་སློབ་མ་

རིགས་ཀྱི་གཙོ་བོ་ཡབ་ཡུམ་དུ་བསྐྱེད་པས་ཆོག་པས་འདིར་ཡང་མི་བསྐྱོད་པ་ཡབ་ཡུམ་དུ་བསྐྱེད་

པས་ཆོག་པའི་དཔེར། རིག་པའི་དབང་ལྔ་ལ་སློབ་མ་འཇིགས་བྱེད་དུ་མི་བསྐྱེད་པར་རིགས་སྔར་

བསྐྱེད་པ་བཞིན་ཞེས་པ་ནི། དཔེ་དོན་ཆོས་མཐུན་གྱི་འབྲེལ་གཏན་ནས་མེད་པའི་ཅལ་ཅོལ་ཆེན་

པོ་སྟེ། རིག་པའི་དབང་ལྔའི་ཚེ་སློབ་མ་རིགས་ལྔ་སོ་སོར་བསྐྱེད་པ་ནི། དབང་བསྐུར་བའི་དཀྱིལ་

འཁོར་གྱི་བདག་པོ་དེའི་རིགས་ཀྱི་གཙོ་བོ་ཡིན་པའི་རྒྱུ་མཚན་གྱིས་རིགས་ལྔ་དེ་དང་དེར་བསྐྱེད་

པ་གཏན་མ་ཡིན་པའི་ཕྱིར་རོ། །སྒྲུབ་བྱེད་གཉིས་པས་མི་འགྲུབ་པའི་རྒྱུ་མཚན་འགོད་པ་ན། 

གཤིན་རྗེའི་གཤེད་ཀྱི་དཀྱིལ་འཁོར་རྒྱལ་མཆོག་ལ་མངལ་འབྱིན་གྱིས་མ་ཁྱབ་སྟེ། ཞེས་སོགས་

སྨྲས་པ་ནི་ཅི་ཡང་མ་ཡིན་པའི་གཏམ་ཡིན་ཏེ། གཤིན་རྗེའི་གཤེད་ཀྱི་དཀྱིལ་འཁོར་རྒྱལ་མཆོག་

ལ་མངལ་འབྱིན་གྱི་ཁྱབ་པར་སུས་ཀྱང་ཁས་མ་བླངས་པའི་ཕྱིར་རོ། །འོ་ན་ཅི་ཞིག་ཁས་བླངས་ཤེ་

ན། གོང་དུ་ཇི་སྐད་བཤད་པའི་སྒྲུབ་བྱེད་རྣམས་ཀྱིས་དགྲ་ནག་གི་དཀྱིལ་འཁོར་གྱི་གཙོ་བོ་འཕོས་

ནས་འཇིགས་བྱེད་གཙོ་བོར་བྱས་ཏེ་འཁོར་རྣམས་ཐུན་མོང་བར་བྱས་པ་ན། འཁོར་རྣམས་སྐྱེད་

ཚུལ་དགྲ་ནག་ལ་དཔལ་འཛིན་གྱིས་བཤད་པ་ལྟར་བྱས་པས་ཆོག་པ་རིགས་པ་མཚུངས་པར་

སྨྲས་པ་ཡིན་པས། དེ་ཉིད་འགོག་པར་འདོད་ན་ནི། འཁོར་དགྲ་ནག་ཇི་བཞིན་པའི་དཀྱིལ་འཁོར་

ལ་གཙོ་བོ་འཇིགས་བྱེད་དུ་འཕོས་པའི་ཚེ་ན་ཡང་འཁོར་སྐྱེད་ཚུལ་དགྲ་ནག་ལྟར་བྱེད་མི་རུང་བའི་

རྒྱུ་མཚན་སྨྲ་རྒྱུ་དགོས་ལ། འཁོར་བཅུ་གཉིས་པོ་དེ་དགྲ་ནག་གི་འཁོར་མ་ཡིན་པའི་རྒྱུ་མཚན་ཁྱོད་

ཀྱིས་སྨྲས་པ་དེ་ནི། འགལ་ཁྱབ་ཡིན་པར་བཤད་ཟིན་ཏོ།།

སྒྲུབ་བྱེད་གསུམ་པས་ཀྱང་མི་འགྲུབ་པའི་རྒྱུ་མཚན་སྨྲ་བ་ན། མཻ་ཏྲི་པའི་དབང་བསྐུར་ངེས་

བསྟན་དུ། ཞེས་པ་ནས། དེ་ནི་གྲུབ་པའི་དུས་སུ་ཡིན་གྱི་སྒྲུབ་པར་བྱེད་པའི་དུས་སུ་ནི་མ་ཡིན་ནོ་

ཞེས་བརྒལ་ལན་དང་བཅས་ནས་བཤད་པའི་ཕྱོགས་སྔ་མ་ཡིན་པས་མི་འཐད་ཅིང་ཞེས་སྨྲས་པས་

ནི། ཁོ་བོ་ཅག་གི་སྨྲ་བ་ཐམས་ཅད་ནི། བརྫུན་འབའ་ཞིག་གོ་ཞེས་གསལ་བར་བྱེད་པ་སྟེ། མཻ་ཏྲི་

པས་མཛད་པའི་དབང་བསྐུར་ངེས་བསྟན་ན་དེ་འདྲ་བའི་ཚིག་ཟུར་ཙམ་ཡང་གཞི་མ་གྲུབ་པའི་ཕྱིར་

རོ། །ཁྱོད་ཀྱི་དྲངས་པའི་ལུང་དེ་ནི། མཻ་ཏྲི་པའི་དབང་བསྐུར་ངེས་བསྟན་གྱི་འགྲེལ་པ་པཎྜི་ཏ་དགའ་

བ་སྐྱོང་གིས་བྱས་པ་དེ་ཉིད་ཀྱི་ཚིག་ཡིན་ལ། འགྲེལ་པ་དེ་སྤྱིར་ཁུངས་ཐུབ་ཀྱི་གཞུང་དུ་ཁོ་བོ་ཅག་

མི་འདོད་ཅིང་། མཁའ་འགྲོ་རྒྱ་མཚོའི་འགྲེལ་པ་གྲུ་གཟིངས་དང་མན་ངག་སྙེ་མ་ལས་འཕགས་པ་

ཀླུ་སྒྲུབ་ཀྱིས་མཛད་པ་བཀག་པའི་ཕྱག་རྒྱ་བཞི་པ་ཞེས་བྱ་བའི་གཞུང་དེ། འདིས་འཕགས་པའི་

གཞུང་དུ་ཁས་བླངས་ནས་ཕྱག་རྒྱ་བཞིའི་རྣམ་གཞག་བྱེད་པ་འདུག་པའི་འཆད་ཚུལ་རྣམས་ལ་ཐེ་

ཚོམ་གྱི་གཞི་ཤིན་ཏུ་ཆེ་བར་ཡོད་ལ། ཕྱག་རྒྱ་དང་སྙོམས་པར་ཞུགས་པ་ལས་བྱུང་བའི་དབང་

གསུམ་པའི་ཡེ་ཤེས་རྣམ་པ་མེད་པའི་མྱོང་བ་བདེ་བ་ཙམ་དུ་གནས་པའི་ཤེས་བྱེད་དུ། དེ་ཕྱིར་དོན་

དང་ཤེས་པ་ལ། །རགས་སྣང་ཡོད་མིན་དེ་དག་ཉིད། །གཅིག་ལ་བཀག་པ་ཉིད་ཀྱི་ཕྱིར། །མང་པོ་

ལ་ཡང་ཡོད་མ་ཡིན། །ནང་གི་ཡོངས་སུ་གཅོད་འདི་གཞན། །ཕྱི་རོལ་ལྟ་བུར་གནས་པའི་ཆ། །ཐ་

དད་མེད་ཅན་ཤེས་པ་ཡི། །ཐ་དད་སྣང་བ་བསླད་པ་ཡིན། །ཞེས་བཤད་དོ་ཞེས་དྲངས་ནས། འདི་

ཉིད་ནི་ཆོས་ཀྱི་སྐུ་ཡིན་ནོ། །དེ་རྗེས་ཀྱི་ཡེ་ཤེས་ཀྱི་དཀྱིལ་འཁོར་གྱི་འཁོར་ལོ་ལ་སོགས་པའི་རྣམ་

པ་ཅན་ནི་ལོངས་སྤྱོད་རྫོགས་པའོ། །ཤཱཀྱ་ཐུབ་པ་ལ་སོགས་པའི་རྣམ་པ་འབྱུང་བ་དང་འབྱུང་བ་



མཁས་གྲུབ་རྗེའི་གསུང་འབུམ་ཕ།208

ལས་གྱུར་པ་ནི་སྤྲུལ་པའོ། །དེ་རྣམས་ངོ་བོ་གཅིག་པ་ཉིད་ནི་ངོ་བོ་ཉིད་ཀྱི་སྐུའོ། །དེ་བཞིན་དུ་རྣམ་

པར་འཇིག་པ་ནི་ཆོས་སོ། །རྣམ་པར་སྨིན་པ་ནི་ལོངས་སྤྱོད་རྫོགས་པའོ། །རྣམ་པ་སྣ་ཚོགས་པ་

ནི་སྤྲུལ་པའོ། །མཚན་ཉིད་མི་མཐུན་པ་ནི་ངོ་བོ་ཉིད་ཀྱི་སྐུའོ། །དེ་སྐད་དུ་ཡང་ཐེག་པ་ཆེན་པོ་རྒྱུད་

བླ་མ་ལས། ཕྱི་མ་གཉིས་ནི་གཟུགས་ཀྱི་སྐུ་ཞེས་གསུངས་སོ། །ཞེས་རྣམ་འགྲེལ་དང་རྒྱུད་བླ་མའི་

གཞུང་དྲངས་པ་དེ་དག་ཀྱང་འབྲེལ་ཤིན་ཏུ་ཆུང་བར་སྣང་ཞིང་། ཁྱད་པར་དུ་ཡང་། ཤེས་རབ་བཅུ་

དྲུག་ལོན་པ་ལ། །ལག་པ་དག་གིས་ཡང་དག་འཁྱུད། །རྡོ་རྗེ་དྲིལ་བུ་མཉམ་སྦྱོར་བ། །སློབ་དཔོན་

གྱི་ནི་དབང་དུ་འདོད།1།ཅེས་པའི་དོན་འཆད་པ་ན། རྡོ་རྗེ་དྲིལ་བུ་མཉམ་སྦྱོར་ཞེས་པ་གསང་གནས་

ཀྱི་རྡོ་རྗེ་དང་པདྨ་མཉམ་པར་སྦྱོར་བ་ལ་བཤད་པ་སོགས་འཁྲུལ་པ་ཤིན་ཏུ་ཆེ་བའང་འགའ་རེ་སྣང་

བའི་ཕྱིར། དེ་ཉིད་ཀྱི་ཚིག་ཁུངས་སུ་དྲངས་པས་ཁོ་བོ་ཅག་ལ་ཅི་ཡང་མི་འགྱུར་རོ། །དེ་ལྟ་ན་ཡང་

ཁྱོད་ཀྱི་དྲངས་པ་འདི་ནི་ཕྱོགས་སྔ་མའི་གཞུང་དང་རང་གཞུང་མ་ཕྱེད་པས་ཕྱོགས་སྔ་མའི་གཞུང་

ཁོ་བོ་ཅག་ལ་གནོད་བྱེད་དུ་དྲངས་ཏེ། ཤེས་རབ་དང་ལྡན་པ་དག་ལ་ངོ་ཚ་བར་བྱས་སོ།།

དེ་ཡང་གཞུང་དེར་གོང་དུ་མཚོན་བྱེད་དུ་གྱུར་པ་ཤེས་རབ་ཡེ་ཤེས་དེ་ཁོ་ན་ལྟར་གོམས་

པར་བྱས་ན་ཡང་གི་སྒྲས་བརྗོད་པར་བྱ་བ་བཞི་པ་ཡན་ལག་བདུན་དང་ལྡན་པའི་བསྒྲུབ་པར་བྱ་

བར་འགྱུར་རོ། །ཞེས་དབང་གསུམ་པའི་སྐབས་སུ་ལུས་འདོད་ལྷ་ཡབ་ཡུམ་ཁ་སྦྱོར་གྱི་རྣམ་པ་

ཅན་དང་སེམས་བདེ་སྟོང་དབྱེར་མེད་དུ་གནས་པ་དུས་མཉམ་པའི་མཚོན་བྱེད་དཔེའི་ཡེ་ཤེས་

ཀྱི་རྒྱུན་གོམས་པར་བྱས་པས་བསྒྲུབ་པར་བྱ་བ། བཞི་པ་དེ་ཡང་དེ་བཞིན་ནོ། །ཞེས་པའི་ཡང་

སྒྲས་བསྟན་པ་ནི། འབྲས་བུའི་གནས་སྐབས་ཀྱི་ཁ་སྦྱོར་ཡན་ལག་བདུན་ལྡན་དོན་གྱི་དབང་

བཞི་པ་ཡིན་པར་བཤད་ནས། དེའི་ཤེས་བྱེད་དུ། ལོངས་སྤྱོད་རྫོགས་དང་ཁ་སྦྱོར་བདེ་ཆེན་རང་

བཞིན་མེད། །ཅེས་སོགས་ཡན་ལག་བདུན་ལྡན་གྱི་གཞུང་ཁུངས་སུ་དྲངས་སོ། །དེ་ལྟར་སྒྲུབ་

བྱེད་ཁ་སྦྱོར་གྱི་ཡན་ལག་དང་ལྡན་པས་བསྒྲུབ་བྱ་ཁ་སྦྱོར་གྱི་ཡན་ལག་དང་ལྡན་པ་བསྒྲུབ་པར་ 

རང་ལུགས་ལ་དམ་བཅས་སོ།།

དེ་ལ་གཞན་གྱིས་རྒོལ་བའི་ཕྱོགས་སྔ་མ་བཀོད་པ་ནི། ཡང་བསྒྲུབ་པ་ཡན་ལག་བདུན་

1  བཀའ་འགྱུར། དཔེ་བསྡུར་མ། དེབ། ༨༠ ཤོག ༤༢ ཕྲེང་། ༡༠

དང་ལྡན་པ་འདིས་ཅི་ཞིག་བྱ། འདིར་ངེས་པ་མེད་པ་ཉིད་དེ། གང་གི་ཚེ་རྣལ་འབྱོར་མ་བདག་མེད་

མའི་འཁོར་ལོ་བསྒོམ་པ་ན་སངས་རྒྱས་ཉིད་ཀྱི་རྒྱུ་ཡིན་མོད་ཀྱི། འོན་ཀྱང་འདི་ན་ཁ་སྦྱོར་མེད་པས་

བསྒྲུབ་བྱ་ཡན་ལག་བདུན་དང་ལྡན་པར་མི་འགྱུར་རོ། །དེ་སྐད་དུ་ཡང་། ཡན་ལག་བདུན་ལྡན་

བསྒྲུབ་བྱ་ནི། །དེ་ཉིད་གལ་ཏེ་སྒྲུབ་བྱེད་ན། །བདག་མེད་རྣལ་འབྱོར་མ་འཁོར་ལོ། །བྱང་ཆུབ་ཕྱིར་

ནི་ཅིས་མི་འདོད། །ཅེས་བཤད་དོ། །ཞེས་པ་སྟེ། བསྒྲུབ་བྱ་ཡན་ལག་བདུན་ལྡན་ལ་སྒྲུབ་བྱེད་ཁ་

སྦྱོར་གྱི་རྣམ་པ་ཅན་བསྒོམ་དགོས་པར་མ་ངེས་ཏེ། དེ་ངེས་ན་བདག་མེད་མའི་རྣལ་འབྱོར་ལ་བརྟེན་

ནས་བསྒྲུབ་བྱ་ཡན་ལག་བདུན་ལྡན་མི་འགྲུབ་པར་ཐལ་བའི་དོན་ཏོ། །ཐལ་བ་དེ་ལ་དོགས་སྤོང་འདི་

ལྟར་བྱེད་ན་དེས་སྤོང་མི་ནུས་པའི་རྒྱུ་མཚན་འདི་ལྟར་རོ་ཞེས་ཕྱོགས་1སྔ་མ་སྨྲ་བ་པོ་དེ་ཉིད་ཀྱིས་

བརྗོད་ཚུལ་བཀོད་པ་ནི། ཅི་སྟེ་དེ་2ཡང་ཁ་ཊྭཱཾ་གའི་ཐབས་དང་ཁ་སྦྱོར་ཉིད་ཡོད་དེ། ཁ་ཊྭཱཾ་ག་དང་

སྦྱོར་ལྷ་མོ། །ལོངས་སྤྱོད་རྗོགས་ལ་སོགས་ལྡན་ན། །འོ་ན་བདག་མེད་རྣལ་འབྱོར་མ། །བྱང་ཆུབ་

ཅི་ཕྱིར་སྒྲུབ་བྱེད་མིན། །ཞེས་གང་གསུངས་སོ་སྙམ་དུ་དེ་ལྟར་སེམས་ན་ཞེས་པ་ནི། ཐལ་བ་དེ་ལ་

ཁྱེད་དོགས་སྤོང་དེ་ལྟར་བྱེད་ན་ཞེས་དོགས་པ་བསུ་བ་པོ་ཕྱོགས་སྔ་མ་སྨྲ་བ་པོས་བྱས་པའོ།།

དོགས་སྤོང་དེ་ལྟར་བྱེད་ན་སྐྱོན་འདི་ཡོད་ཅེས་ཕྱོགས་སྔ་མ་སྨྲ་བ་པོས་དོགས་སྤོང་

བསུ་བ་དེ་ལ་ལན་བཏབ་པ་ནི། དེ་ཡང་མཛེས་པ་མ་ཡིན་ཏེ། ཕ་རོལ་ཏུ་ཕྱིན་པའི་ཐེག་པར་ཡང་

བརྗོད་པར་འདོད་པའི་ཁ་སྦྱོར་དངོས་སུ་མེད་ཀྱང་ཐབས་དང་ཤེས་རབ་ཀྱི་བདག་ཉིད་བྱང་ཆུབ་ཀྱི་

སེམས་ཀྱི་ཁ་སྦྱོར་ཡོད་པས། གསང་སྔགས་ཀྱི་ཚུལ་ལྟར་ཡན་ལག་བདུན་དང་ལྡན་པའི་བསྒྲུབ་

བྱ་འགྲུབ་པར་ཐལ་བར་འགྱུར་བའི་ཕྱིར་རོ། །ཞེས་པ་སྟེ། བདག་མེད་མ་དང་ཁ་ཊྭཱཾ་ག་ཐབས་ཤེས་

དབྱེར་མེད་མཚོན་པར་བྱས་པའི་ཐབས་ཤེས་ནི། སྟོང་ཉིད་དང་སྙིང་རྗེ་ཟུང་འཇུག་གི་ཁ་སྦྱོར་ཡིན་

ལ། ཕར་ཕྱིན་ཐེག་པ་ལ་ཡང་ཡབ་ཡུམ་ཞལ་སྦྱོར་དངོས་སུ་མེད་ཀྱང་སྟོང་ཉིད་སྙིང་རྗེའི་ཐབས་

ཤེས་ཁ་སྦྱོར་ཡོད་པས་ཕར་ཕྱིན་ཐེག་པའི་ལམ་ཙམ་གྱིས་ཀྱང་བསྒྲུབ་བྱ་ཡན་ལག་བདུན་ལྡན་

འགྲུབ་པར་འགྱུར་བའི་ཕྱིར། བསྒྲུབ་བྱ་དེ་སྒྲུབ་བྱེད་ཁ་སྦྱོར་གྱི་རྣམ་པ་ཅན་གྱིས་སྒྲུབ་དགོས་པ་ 

1  ཞོལ། ཤོག ༢༠ ན ༤། གཙང་། ཤོག ༡༦ ན ༣ འདི་ལྟར་རོ་ཞེས་སྔ་མ་

2  ཞོལ། ཤོག ༢༠ ན ༥། གཙང་། ཤོག ༡༦ ན ༣ ཅི་སྟེ་དེ་ན་ཡང་

ཉམས་སོ་ཞེས་བྱ་བའི་དོན་ཏོ།།

དངོས་སུ་ཡབ་ཡུམ་ཁ་སྦྱོར་གྱི་རྣམ་པ་ཅན་མེད་ན་སྟོང་ཉིད་སྙིང་རྗེ་དབྱེར་མེད་ཀྱི་ཁ་སྦྱོར་

ཙམ་ཕར་ཕྱིན་ཐེག་པ་ལ་ཡང་ཡོད་པས། དེ་ལས་སྔགས་བླ་མེད་ཁྱད་པར་དུ་འཕགས་པའི་ཁ་སྦྱོར་

མེད་པར་ཐལ་བ་འདི་ཁྱེད་ལྟར་ན་འགྲེལ་པ་མཁན་པོ་རང་ཉིད་ཀྱིས་འཕངས་པར་འདོད་པར་འདུག་

ཅིང་། བདག་མེད་པའི་རྣལ་འབྱོར་ལ་དངོས་སུ་ཡབ་ཡུམ་ཁ་སྦྱོར་མི་དགོས་པར་འདོད་པ་པོ་ཡང་

འགྲེལ་པ་མཁན་པོ་རང་ཉིད་ཡིན་པར་འདོད་པར་འདུག་པས། ཁྱེད་ལྟར་ན་འགྲེལ་པ་མཁན་པོ་རང་

ཉིད་ཀྱི་འདོད་པ་ལ་རང་ཉིད་ཀྱིས་ཐལ་བ་འཕངས་པར་འགྱུར་རོ། །ཡང་ཕྱོགས་སྔ་སྨྲ་བ་པོས་སྔར་

འཕངས་པའི་ཐལ་བ་དེ་ལ་སྔར་བཀོད་པའི་དོགས་སྤོང་ལས་གཞན་པའི་སྐྱོན་སྤོང་གི་དོགས་པ་

བསུ་བ་ནི། ཅི་སྟེ་སྒྲུབ་པར་བྱེད་པ་འདི་ལ་ཡན་ལག་བདུན་དང་ལྡན་པ་ཉིད་ཡོད་པ་ཁོ་ན་སྟེ། འདི་

ལྟར། ནུ་མ་སྤངས་ནས་རྡོ་རྗེར་འགྱུར། །པདྨའི་དཀྱིལ་ན་ཡང་དག་གནས། །འགྲམ་པ་གཉིས་ནི་

དྲིལ་བུར་འགྱུར། །ཟེ་འབྲུ་ཉིད་ནི་བཱོ་ལར་འགྱུར། །ཞེས་འབྱུང་ངོ་ཞེ་ན། ཞེས་པའོ། །དེ་ལ་ཕྱོགས་

སྔ་སྨྲ་བ་པོས་ལན་བཏབ་པ་ནི། གང་གི་ཕྱིར་འདི་ཐམས་ཅད་ནི། གྲུབ་པའི་གནས་སྐབས་ན་ཡིན་

གྱི་སྒྲུབ་པར་བྱེད་པའི་གནས་སྐབས་ན་ནི་མ་ཡིན་ནོ། །ཞེས་པའོ།།

དེ་ལ་འགྲེལ་པ་མཁན་པོས། སྔགས་བླ་མེད་ལ་ཡང་སྒྲུབ་བྱེད་ལམ་གྱི་སྐབས་ན་ཁ་

སྦྱོར་གྱི་ཐབས་ཀྱི་ཡན་ལག་གཏན་ནས་མེེད་པར་གྲུབ་པ་མཐར་ཕྱིན་པའི་ཡན་ལག་བདུན་ལྡན་

འགྲུབ་ན་ཕར་ཕྱིན་ཐེག་པའི་ལམ་གྱིས་ཀྱང་དེ་འགྲུབ་པར་མཚུངས་པས། དེ་ལས་བླ་མེད་ཀྱི་

ལམ་ཐབས་ཀྱི་སྒོ་ནས་ཁྱད་པར་དུ་འཕགས་རྒྱུ་མེད་པར་ཐལ་བ་ཁྱོད་རང་གིས་ཀྱང་བཟློག་པར་

དཀའོ། །ཞེས་གནོད་པ་བསྟན་པ་ནི། དེའི་ཕྱིར་ཕ་རོལ་ཏུ་ཕྱིན་པའི་ཚུལ་དུ་ཡང་དེ་ལྟ་བུའི་སྒྲུབ་པར་

བྱེད་པ་མེད་ཀྱང་ཡན་ལག་བདུན་དང་ལྡན་པའི་བསྒྲུབ་བྱ་འགྲུབ་པར་ཐལ་བར་འགྱུར་བ་བཟློག་

པར་དཀའོ། །ཞེས་པའོ། །དེ་བས་ན་ཁྱོད་ཀྱིས་ནི། བརྒལ་ལན་འདི་དག་གི་རང་གཞུང་གཞན་

གཞུང་གི་རྣམ་དབྱེ་ཙམ་ཡང་མ་ཕྱེད་པར་ཕྱོགས་སྔ་མ་ཁུངས་སུ་དྲངས་སོ། །གལ་ཏེ་འདི་འགྲེལ་

པ་མཁན་པོ་འདིའི་རང་ལུགས་ཡིན་པའིི་དབང་དུ་བྱས་ཀྱང། རྒྱ་གར་མཁས་པའི་ཁྲོད་ན་རྩོད་དུས་

ཀུན་མཁྱེན་གཉིས་པ་ཞེས་གྲགས་པའི་མཁས་པ་ཆེན་པོ་ཤཱནྟི་པས་ཁོ་བོ་ཅག་གི་འདོད་པ་ལྟར་

དངོས་སུ་གསལ་བར་བཤད་པ་ལ་དགོངས་པ་འདི་ཡིན་ནོ་ཞེས་སོགས་གང་ཡང་སྨྲ་རྒྱུ་མེད་པར། 

རྒྱ་གར་མཁས་པ་སུ་ལ་ཡང་མ་གྲགས་པའི་དགའ་བ་སྐྱོང་གི་ལུང་དང་འགལ་ལོ་ཞེས་སྨྲས་པས་

མཁས་པ་དག་གིས་མཆོག་ཏུ་བཞད་གད་ཀྱི་གནས་སུ་བྱ་བར་འགྱུར་རོ།།

བརྟག་གཉིས་སུ་དོགས་གཅོད་འདི་ལྟར་མཛད་པ་དེ། ལྷ་བདག་མེད་མ་བསྒོམ་པ་ལ་

དོགས་པ་གཅོད་པ་མ་ཡིན་པར་རྟེན་བུད་མེད་ཀྱིས་བསྒོམ་པ་ལ། དོགས་པ་གཅོད་པར་སྨྲ་བ་ནི་མ་

འབྲེལ་བ་ཆེན་པོ་སྟེ། བུད་མེད་ཀྱིས་ལམ་འདི་བསྒོམ་པ་ན། ཕྱག་རྒྱ་ཉིད་ཅེས་ཇི་ལྟར་བརྗོད། །ཅེས་

མ་ཞུས་པར། བདག་མེད་མའི་རྣལ་འབྱོར་བསྒོམ་པ་དང་ལྡན་པ་ཡིས་ཕྱག་རྒྱ་ཉིད་ཅེས་ཇི་ལྟར་

བརྗོད། ཅེས་ལྷ་བདག་མེད་མའི་རྣལ་འབྱོར་བསྒོམ་པ་ལ་དངོས་སུ་དོགས་པ་བཅད་པའི་རྒྱུད་ཀྱི་

ཚིག་ཟིན་སུན་འབྱིན་པར་སྣང་བའི་ཕྱིར་དང། རྟེན་བུད་མེད་ཀྱིས་ཕྱག་རྒྱ་མ་གཞན་དང་སྙོམས་

པར་འཇུག་པའི་རྣལ་འབྱོར་བསྒོམ་དུ་མི་རུང་སྟེ། དངོས་གནས་ལ་བུད་མེད་དུ་ཡོད་པས་སོ་སྙམ་

པའི་དོགས་པ་རྟོག་ལྡན་ལ་སྐྱེ་བའི་གནས་མེད་ཅིང། དེ་འདྲའི་དོགས་པ་སྐྱེ་རིགས་ན་ནི། བུད་མེད་

ཀྱིས་ཀྱཻ་རྡོར་བསྒོམ་དུ་མི་རུང་བ་དང། སྐྱེས་པས་བདག་མེད་མ་བསྒོམ་དུ་མི་རུང་བ་དང། དངོས་

གནས་ལ་ཐ་མལ་པའི་ལུས་སུ་ཡོད་པས་ལྷའི་ལུས་སུ་བསྒོམ་དུ་མི་རུང་བ་སོགས་ཀྱི་དོགས་པ་

ཡང་གཅོད་དགོས་པར་མཚུངས་པས། དེ་འདྲ་བའི་དོགས་པ་རྡོ་རྗེ་སྙིང་པོས་རྡོ་རྗེ་འཆང་ལ་ཞུ་བའི་

དོགས་པར་འོང་དོན་ག་ལ་ཡོད། དངོས་གནས་ལ་བུད་མེད་ཀྱི་བརྟེན་དུ་ཡོད་པས་དངོས་སུ་ལས་

ཀྱི་ཕྱག་རྒྱ་མ་གཞན་དང་སྙོམས་པར་འཇུག་པ་མི་རུང་བའི་ཕྱིར་ཕྱག་རྒྱའི་དངོས་གྲུབ་ཏུ་ཇི་ལྟར་

འགྱུར་ཞེས་ཞུས་པའི་དོགས་གཅོད་ཡིན་ནོ་ཞེ་ན། རྟེན་བུད་མེད་ཀྱིས་བསྒོམ་པའི་དོགས་གཅོད་དུ་

འདོད་པ་དག་གི་བསམ་ཚོད་ནི་དེ་ལྟར་ཡིན་མོད་ཀྱི། འདི་དྲི་བར་བྱ་སྟེ། གྲུབ་ཆེན་མཚོ་སྐྱེས་ཀྱིས་

ཀྱཻ་རྡོར་གྱི་སྒྲུབ་ཐབས་སུ་ཀྱཻ་རྡོར་གྱི་བསྐྱེད་རིམ་དང་པོ་སྒོམ་པ་ནས་རིག་མ་དང་ལྷན་ཅིག་སློབ་

པར་གསུངས་པ་ལྟར་རིན་པོ་ཆེ་ལྟ་བུའི་གང་ཟག་བསྐྱེད་རིམ་གྱི་དུས་ནས་ལས་ཀྱི་ཕྱག་རྒྱ་དང་

སྙོམས་པར་འཇུག་པའི་ལམ་བྱེད་ལ་སློབ་པ་ཡོད་ལ། དེའི་ཚེ་སྒྲུབ་པ་པོ་རང་ཉིད་ཀྱཻ་རྡོ་རྗེར་བསྒོམ་

ནས་སྙོམས་པར་འཇུག་པ་ན་དངོས་ཀྱི་རིག་མ་བདག་མེད་མའི་རྣལ་འབྱོར་ལ་གནས་ནས་སྙོམས་

པར་འཇུག་གམ་མི་འཇུག །མི་འཇུག་ན་དེའི་ཚེ་རིག་མའང་ཀྱཻ་རྡོར་དུ་བསྒོམ་པའམ་ལྷར་མི་བསྒོམ་

པ་གང་འདོད། ལྷར་མི་བསྒོམ་ན་སྔགས་ཀྱི་བརྡ་ཤིན་ཏུ་རགས་པ་ཙམ་ཡང་མ་ཆགས་པར་འགྱུར་

ཞིང་ཁྱེད་རང་ཡང་མི་འདོད་དོ། །ཀྱཻ་རྡོར་དུ་བསྒོམ་ན་བཞད་གད་ཀྱི་གནས་ཏེ། ཡབ་དང་ཡབ་

སྙོམས་པར་འཇུག་པ་ཚུལ་ཇི་ལྟར་བསྒོམ་ཞིང་། དེའི་ཚེ་རིག་མས་ཡབ་ཀྱི་རྡོ་རྗེ་བྱིན་གྱིས་རློབ་པ་

དང་ཡབ་ཀྱིས་རིག་མའི་པདྨ་བྱིན་གྱིས་རློབ་པའི་སྔགས་བརྗོད་ནས་བྱིན་གྱིས་རློབ་པར་ཁྱེད་རང་

གིས་ཀྱང་མན་ངག་གི་སྐབས་སུ་ཁས་བླངས་པའང་དྲན་པར་བྱོས་ཤིག།

དེས་ན་དེའི་ཚེ་རིག་མ་བདག་མེད་མར་བསྒོམ་ནས་སྙོམས་པར་འཇུག་པར་འདོད་ཀྱང་

དགོས་ལ་སྔ་མ་དག་གིས་ཀྱང་ཁས་བླངས་སོ། །དེའི་ཚེ་རིག་མ་ལ་བརྟེན་ནས་སྒྲུབ་པ་པོ་གྲོལ་བ་

ལྟར། ཡབ་ལ་བརྟེན་ནས་རིག་མ་ཡང་གྲོལ་བ་ནི་ཁྱེད་རང་ཡང་འདོད་ལ། རྒྱུད་དང་གྲུབ་ཆེན་གྱི་

དགོངས་པ་ཡིན་ཞིང། རྡོ་རྗེ་དང་པདྨ་བྱིན་གྱིས་རློབ་པའི་སྔགས་དོན་ལས་ཀྱང་གསལ་བར་ཤེས་

སོ། །དེ་ལྟར་རྟེན་བུད་མེད་ཀྱིས་བསྒོམ་པ་ལ་ཡང་བསྐྱེད་རིམ་གྱི་སྐབས་ཉིད་ནས་རང་དངོས་

ཀྱི་ཕྱག་རྒྱ་མ་གཞན་ལ་སྙོམས་པར་འཇུག་ཏུ་མེད་ཀྱང་། གཞན་གྱི་དངོས་ཀྱི་ཕྱག་རྒྱ་བྱས་ནས་

སྙོམས་པར་ཞུགས་པ་ལ་བརྟེན་ནས་ཕྱག་རྒྱའི་དངོས་གྲུབ་ཏུ་འགྱུར་བས། དོགས་པ་དེ་ལ་ས་བཅུ་

པ་ཐོབ་པ་ན་རྟེན་དངོས་སུ་བསྒྱུར་ནས་ཕྱག་རྒྱའི་དངོས་གྲུབ་བསྒྲུབ་པའི་ལན་འདེབས་པ་དོན་མེད་

ཅིང་འབྲེལ་བ་མེད་དོ། །དེར་མ་ཟད་རྟེན་བུད་མེད་ཀྱིས་བསྒོམ་པ་ལ་དོགས་པ་དེ་ལྟར་གཅོད་པ་

ཡིན་ན་ནི། བདག་མེད་མའི་རྣལ་འབྱོར་ལྡན་པ་ལ་དགོས་སུ་དམིགས་ཀྱིས་བཀར་ནས་གཅོད་

ཅི་ཞིག་དགོས་ཏེ། བུད་མེད་ཀྱིས་ཀྱཻ་རྡོར་གྱི་རྣལ་འབྱོར་བསྒོམ་པའི་ཚེ་ཡང་དངོས་ཀྱི་བུད་མེད་

གཞན་དང་སྙོམས་པར་འཇུག་ཏུ་མི་རུང་བ་ནི། བདག་མེད་མའི་རྣལ་འབྱོར་བསྒོམ་པའི་བུད་མེད་

དང་ཁྱད་པར་མེད་པའི་ཕྱིར་རོ། །དེས་ན་རྟེན་བུད་མེད་ཀྱིས་ལྷ་ཕོ་མོ་གང་བསྒོམ་པ་ཡིན་ཀྱང་

དངོས་སུ་ཕྱག་རྒྱ་མ་གཞན་ལ་སྙོམས་པར་འཇུག་པ་ཇི་ལྟར་འཐད་སྙམ་པའི་དོགས་པ་སྐྱེ་དཀའ་

སླ་ཁྱད་པར་མེད་པས། རྟེན་བུད་མེད་ཀྱིས་བསྒོམ་པའི་ཆ་ནས་དོགས་པ་གཅོད་ན་ནི་ལྷ་ཕོ་མོ་ 

གཉིས་ཀ་ལ་སྤྱིར་བཅད་དགོས་སོ།།

དེས་ན་འདི་ནི་རྟེན་ཕོ་མོ་གང་གིས་བསྒོམ་ཀྱང་འདྲ་ཡི། ལྷ་བདག་མེད་མའི་རྣལ་འབྱོར་

བསྒོམ་པ་ལ་དོགས་པ་གཅོད་པ་སྟེ། བདག་མེད་རྣལ་འབྱོར་ལྡན་པ་ཞེས་པ་ནི། བདག་མེད་མའི་

རྣལ་འབྱོར་ལ་གནས་བཞིན་པའི་དོན་ཏེ། བདག་མེད་མའི་ང་རྒྱལ་ལ་གནས་བཞིན་དུ་ཕྱག་རྒྱ་མ་

དང་སྙོམས་པར་འཇུག་པ་ཇི་ལྟར་བསྒོམ་དུ་རུང་། ལྷ་མོའ་ིརྣམ་པར་བསྒོམ་པ་ལ་གནས་བཞིན་

དུ་ལྷ་མོའ་ིརྣམ་པ་གཞན་དང་སྙོམས་པར་འཇུག་པར་བསྒོམ་ནས་ཕྱག་རྒྱའི་དངོས་གྲུབ་ཏུ་འགྱུར་

བ་མི་འཐད་དོ་ཞེས་པའོ། །དེ་ལ་སྟོན་པས་ལན་གསུངས་པ་ནི། བུད་མེད་གཟུགས་ནི་སྤངས་

ནས་གཞན། །ཞེས་སོགས་ཏེ། དེ་ཡང་དངོས་གནས་ལ་རྟེན་བུད་མེད་ཀྱི་གཟུགས་སུ་ཡོད་པ་

ནི། སྤངས་ནས་ཞེས་པ་མ་ཡིན་གྱི། བུད་མེད་ཅེས་པ་ནི་བདག་མེད་མ་སྟེ། དེར་བསྒོམ་པའི་

ལྷ་མོའ་ིཐུན་མོང་མ་ཡིན་པའི་གཟུགས་ནི། བསྒོམ་པ་སྤངས་ནས་གཞན་བཅོམ་ལྡན་འདས་ཀྱི་

གཟུགས་དང་མཚུངས་པར་བསྒོམ་པར་བྱ་ཞེས་པ་སྟེ། ཚིག་1དེའི་འགྲེལ་པར་ཤཱནྟི་པས། བུད་

མེད་ནི། བདག་མེད་མའོ། །ཞེས་གསལ་བར་བཤད་པ་ལྟར་རོ། །དེ་ལྟར་དམིགས་པ་བསྒྱུར་

ནས་ལྷ་མོའ་ིརྣམ་པ་སྤོང་བ་ན་ཞལ་གཅིག་ཕྱག་གཉིས་པ་དང་། སྐུ་མདོག་ནག་པ་དང་། གྲི་ཐོད་

འཛིན་པ་སྤོང་བ་མ་ཡིན་གྱི། ལྷ་མོར་འཇོག་པའི་རྟགས་ཐུན་མོང་མ་ཡིན་པ་ནུ་མ་རྒྱས་པ་དང་ 

བྷ་གའི་རྣམ་པ་བསྒྱུར་བའོ།།

དེའི་དམིགས་པ་བསྒྱུར་ཚུལ་ནི། ནུ་མ་སྤངས་པ་བཱོ་ལར་འགྱུར། །ཞེས་སོགས་སོ། །དེས་

ན་ནུ་མ་སྤངས་པ་དང་བྷ་ག་རྡོ་རྗེར་དམིགས་པས་བསྒྱུར་ནས་ཕྱག་རྒྱ་དང་སྙོམས་པར་འཇུག་པའི་

ཚེ་ན་ཡང་སྐུ་མདོག་ཕྱག་མཚན་བདག་མེད་མའི་དེ་ཉིད་ལ་ང་རྒྱལ་ཡང་བདག་མེད་མའི་ང་རྒྱལ་

གྱིས་བྱེད་དེ། དེ་ལྟར་བྱ་དགོས་པ་ནི། སྔར་བདག་མེད་མའི་རྣལ་འབྱོར་གྱི་ཕྱག་རྒྱ་ལ་བརྟེན་ནས་

དངོས་གྲུབ་འགྲུབ་པར་གསུངས་པས་ཀྱང་ཤེས་ལ། བྷཱ་ཝ་བྷ་དྲའི་འགྲེལ་པ་ལས་ཀྱང་། ནུ་མ་སྤངས་

པ་དང་པདྨ་སྤངས་པ་མ་གཏོགས་པ་བདག་མེད་མའི་བསྒོམ་པ་འབའ་ཞིག་གིས་བྱའོ་ཞེས་བཤད་

དོ། །འདི་ནི་བསྐྱེད་རིམ་གྱི་རྣལ་འབྱོར་ལ་དོགས་པ་གཅོད་པ་ཡིན་ལ། བསྐྱེད་རིམ་བསྒོམ་པ་པོ་

བུད་མེད་ཀྱིས་བྱས་པའི་ཚེ་ཕྱག་རྒྱ་ལ་བརྟེན་ནས་དངོས་གྲུབ་ཇི་ལྟར་འགྱུར་ཞེས་ཞུས་པའི་ལན་

དུ། ས་བཅུ་པའི་སྐབས་སུ་རྟེན་དོན་ལ་བསྒྱུར་ནས་ཕྱག་རྒྱ་དང་སྙོམས་པར་འཇུག་པའི་ཉེ་རྒྱུ་སྤྱོད་

1  ཞོལ། ཤོག ༣༢ ན ༢ ཆོ་ག་དེའི་འགྲེལ་པར་

པའི་ལན་འདེབས་པ་ལས་འབྲེལ་མེད་ཀྱི་1ལན་འདེབས་པ་པོ་སུ་ཞིག་འབྱུང་བར་འགྱུར། གཞན་

ཡང་ས་བཅུ་པའི་གནས་སྐབས་སུ་རྟེན་བསྒྱུར་བར་སྨྲ་བ་ནི། ཡེ་ཤེས་ཀྱི་སྐུའི་འགྲུབ་མཚམས་མ་

ཤེས་པའི་གཏམ་ཡིན་ཏེ། གསང་སྔགས་བླ་མེད་ཀྱི་ལམ་གྱི་གནད་རྫོགས་པར་ཉམས་སུ་བླངས་

པ་ལ་བརྟེན་ནས་ཡེ་ཤེས་ཀྱི་སྐུ་མཚན་ཉིད་པ་ཡན་ལག་བདུན་ལྡན་གྱི་ལོངས་སྤྱོད་རྫོགས་པའི་སྐུ་

དང་རྣམ་པ་ཇི་ལྟ་བར་མཚུངས་པའི་ལུས་དངོས་གནས་ལ་གྲུབ་པ། འཕགས་པའི་ཡེ་ཤེས་དོན་གྱི་

འོད་གསལ་མ་ཐོབ་པའི་གོང་དུ་འོང་དགོས་ཀྱི། དེ་མ་གྲུབ་པར་གསང་སྔགས་བླ་མེད་ཀྱི་ཐུན་མོང་

མ་ཡིན་པའི་ལམ་གྱི་ཐོག་མ་ནས་ཉམས་སུ་བླངས་པའི་ཚེ་དེ་ལ་འཚང་རྒྱ་བ་མི་སྲིད་དོ།།

དེ་འདྲ་བའི་ཡེ་ཤེས་ཀྱི་ལུས་གྲུབ་པ་ན་ཐ་མལ་པའི་ལུས་སྤངས་ནས་ལྷའི་སྐུ་དངོས་གྲུབ་པ་

ཡིན་ཞིང་། དེ་ལ་ནི། ཐོག་མའི་ལམ་སྒོམ་པ་པོ་སྐྱེས་པ་དང་བུད་མེད་གང་ཡིན་ཀྱང་ཁྱད་པར་མེད་

པའི་ཕྱིར། ཐ་མལ་པའི་བུད་མེད་ཀྱི་རྟེན་ཧེ་རུ་ཀའི་རྣམ་པ་ཅན་གྱི་ལུས་སུ་དངོས་གནས་ལ་བསྒྱུར་

བ་ས་བཅུ་པ་ཐོབ་པ་ལ་རག་ལས་དགོས་པར་འདོད་པ་ནི། ལམ་གྱི་རྣམ་གཞག་མ་ཆགས་པ་ཡིན་

ལ། ཐ་མལ་གྱི་བུད་མེད་ཀྱི་ལུས་རགས་པ་ནི། དག་པའི་སྒྱུ་མའི་སྐུ་ཐོག་མར་ཐོབ་ནས་སྦྲལ་ཤུན་པ་

བརྗེས་པ་ལྟར་དོར་བས་ཆོག་པ་ཡང་མ་གོ་ཞིང་། སྔགས་བླ་མེད་ཀྱི་ལམ་གྱི་ཚེ་གཅིག་ལ་འཚང་རྒྱ་

བ་ནི། ཐ་མལ་གྱི་ལུས་རགས་པ་འདིའི་རྒྱུན་ཇེ་བཟང་ལ་སོང་ནས་ལོངས་སྐུར་འགྱུར་བར་འདོད་

པའི་བོད་ཀྱི་ལུགས་ཙམ་དུ་ཟད་དོ།།

བཅོམ་ལྡན་འདས་རྡོ་རྗེ་འཇིགས་བྱེད་ཀྱི་ལྷའི་རྣལ་འབྱོར་སྟོན་པའི་རྒྱུད་དང་རྒྱ་གཞུང་

ཐམས་ཅད་དུ་ལིངྒ་དམར་པོ་གྱེན་དུ་ལངས་པར་བསྟན་པས་ཡུམ་མེད་པར་བསྟན་པར་སྨྲ་བ་ནི་མུན་

སྤྲུལ་ཏེ། རྡོ་རྗེ་འཇིགས་བྱེད་ཀྱི་སྐུའི་རྣམ་པ་བསྒོམ་ན་ལིངྒ་དམར་པོ་གྱེན་དུ་ལངས་པར་ཕྱི་རོལ་ནས་

མཐོང་བའི་རྣམ་པ་ཅན་དུ་བསྒོམ་དགོས་པས་ཁྱབ་པར་འཇིགས་བྱེད་ཀྱི་ལྷའི་རྣལ་འབྱོར་སྟོན་པའི་

རྒྱུད་དང་རྒྱ་གཞུང་ཐམས་ཅད་ལས་བཤད་པ་ནི། ཤིན་ཏུ་མ་གྲུབ་པ་ཆེན་པོར་འཆད་པར་འགྱུར་ལ། 

ལིངྒ་དམར་པོ་གྱེན་དུ་ལངས་པ་ནི། དེའི་ཚེ་ཡུམ་དང་སྦྱར་བའི་རྣམ་པ་ཅན་དུ་མེད་ཀྱང་། སྤྱིར་ཡུམ་

དང་སྦྱར་བའི་འདོད་ཆགས་ཆེན་པོ་ལམ་དུ་བྱེད་པ་མཚོན་པ་སྟེ། དེའི་ཚེ་མཚན་མ་གྱེན་འགྲེང་གི་

1  ཞོལ། ཤོག ༢༣ བ ༡། གཙང་། ཤོག ༡༨ བ ༤ འབྲེལ་མེད་པའི་ལན་འདེབས་

དག་པ་འཆད་པ་ན་ཡང་བདེ་བ་ཆེན་པོ་རྒྱས་པ་མཚོན་པས་མཚན་མ་གྱེན་དུ་འགྲེང་བར་རྡོ་རྗེ་གྲུབ་

པ་སོགས་ཀྱིས་བཤད་པ་ཡིན་ནོ། །དེ་བས་ན་ཕྱི་རོལ་གྱི་ཕྱག་རྒྱ་ལ་བརྟེན་བའི་བདེ་བ་ཆེན་པོ་ཚུལ་

དེས་མཚོན་པས་དེ་ལྟར་གསུངས་ཀྱི། ནང་རྩ་འཁོར་ལ་གནད་དུ་བསྣུན་པ་ཙམ་ལས་སྐྱེས་པའི་བདེ་

ཆེན་ལིངྒ་གྱེན་དུ་འགྲེང་བས་མཚོན་པ་ནི་འབྲེལ་ཆུང་ངོ་།།

དོན་འདི་ལ་དགོངས་ནས་སློབ་དཔོན་ཞི་བའི་ཡེ་ཤེས་ཀྱིས་ཀྱང་། འདོད་ཆགས་ཆེན་པོ་

འདུལ་བའི་ཕྱིར། །རྟག་ཏུ་ལིངྒ་རྒྱས་པའི་ཚུལ།1།ཞེས་བཤད་དེ། མདོར་ན་ལིངྒ་གྱེན་དུ་ལངས་པའི་

རྣམ་པར་བསྟན་པས་ཕྱག་རྒྱ་དང་སྙོམས་པར་འཇུག་པའི་ཐབས་ཀྱི་བདེ་ཆེན་འདྲེན་པའི་འདོད་

ཆགས་ཆེན་པོ་ལམ་བྱེད་མཚོན་པའི་ཕྱིར། རྡོ་རྗེ་འཇིགས་བྱེད་ཀྱི་རྣལ་འབྱོར་ལ་བརྟེན་ནས་དེ་

འདྲའི་འདོད་ཆགས་ལམ་དུ་བྱེད་དགོས་པར་ཤེས་ལ། དེའི་ཕྱིར་རྡོ་རྗེ་འཇིགས་བྱེད་ཀྱི་རྣལ་འབྱོར་

ལ་གནས་ནས་ཕྱག་རྒྱ་དང་སྙོམས་པར་འཇུག་པ་ཡོད་པར་གྲུབ་ཅིང་། དེ་གྲུབ་པ་ན་རྡོ་རྗེ་འཇིགས་

བྱེད་ཡུམ་དང་སྦྱོར་བའི་རྣམ་པ་ཅན་བསྒོམ་དགོས་པ་ཡོད་པར་གྲུབ་པས། ཡུམ་དང་སྦྱོར་བ་མེད་

པའི་སྒྲུབ་བྱེད་ཀྱི་གཙོ་བོ་གང་སྨྲས་པ་དེ་ནི། ཡུམ་དང་སྦྱོར་བ་ཡོད་པའི་སྒྲུབ་བྱེད་དམ་པའོ། །རོ་

ལངས་མ་ནག་མོ་གང་ནས་ཀྱང་མ་བཤད་ཅེས་སྨྲ་ན་ནི། ཉི་ཟླ་ལྟར་གྲགས་པའི་དཀྱིལ་འཁོར་དག་

གི་སྒྲུབ་ཐབས་ཙམ་ཡང་མ་མཐོང་བར་ཟད་དེ། དཔལ་གསང་བ་འདུས་པའི་སྒྲུབ་ཐབས་སུ་ཡབ་ཁྲོ་

བོ་གཤིན་རྗེའི་གཤེད་སྒྲུབ་པ་པོའ་ིལུས་ལ་བཀོད་ནས། དེའི་ཡུམ་རིག་མའི་ལུས་ལ་འགོད་པའི་ཚེ་

རོ་ལངས་མ་ནག་མོ་འགོད་པར་བཤད་པའི་ཕྱིར་རོ།།

དེ་ནི་ནག་མོ་ཡིན་ཀྱང་ཞལ་གསུམ་ཕྱག་དྲུག་མ་ཡིན་ལ། ནག་མོ་ཞལ་གཅིག་ཕྱག་གཉིས་

མ་གང་ནས་ཀྱང་མ་བཤད་དོ་ཞེ་ན། གཤིན་རྗེའི་གཤེད་དམར་པོ་ཞལ་གཅིག་ཕྱག་གཉིས་པ་ལ་རོ་

ལངས་མ་དམར་མོ་ཞལ་གཅིག་ཕྱག་གཉིས་མ་དང་། ཡབ་གཤིན་རྗེའི་གཤེད་ནག་པོ་ཞལ་གསུམ་

ཕྱག་དྲུག་པ་ལ་ཡུམ་རོ་ལངས་མ་ནག་མོ་ཞལ་གསུམ་ཕྱག་དྲུག་མར་བཤད་པ་ཉིད་ཀྱིས། ཡབ་

གཤིན་རྗེའི་གཤེད་ནག་པོ་ཞལ་གཅིག་ཕྱག་གཉིས་པ་ལ་ཡུམ་ཡང་རོ་ལངས་མ་ནག་མོ་ཞལ་གཅིག་

ཕྱག་གཉིས་མ་བྱ་དགོས་པར་དོན་གྱིས་ཤེས་ལ། ཀྱཻ་རྡོ་རྗེའི་ཁྲོ་བཅུ་ལ་ཡང་ཡབ་ཡུམ་ཞལ་སྦྱོར་གྱི་

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༤༩༧ ཕྲེང་། ༡༦

རྣམ་པ་ཅན་དུ་བསྒོམ་པས་མ་ཁྱབ་ཀྱང་། སྤྱིར་དེ་དག་ལ་ཡུམ་བསྒོམ་པའི་སྐབས་འདོད་དགོས་པ་ནི། 

ཀྱ་ཻརྡོ་རྗེའི་རྩ་བཤད་ཀྱི་གཞུང་རྣམས་ལ་ཞིབ་པར་སྦྱངས་པ་ཡིན་ན། སྒྲུབ་མི་དགོས་ལ། དེའི་ཚེ་ཡབ་

གཤིན་རྗེའི་གཤེད་ནག་པོ་ཞལ་གཅིག་ཕྱག་གཉིས་པ་དེ་ལ་ཡུམ་རོ་ལངས་མ་ནག་མོ་ཞལ་གཅིག་

ཕྱག་གཉིས་མ་མི་བྱེད་ན་ཡུམ་ཇི་འདྲ་ཞིག་འདོད་པ་སྨྲ་དགོས་སོ།།

དེའི་ཕྱིར་རོ་ལངས་མ་ནག་མོ་ཞལ་གཅིག་ཕྱག་གཉིས་མ་མི་སྲིད་དོ་ཞེས་སྨྲས་པས་ནི། 

རང་གི་ངང་ཚུལ་ཤིན་ཏུ་གསལ་བར་བྱས་སོ། །བདག་གི་རྗེའི་གསུང་རབ་ལས་ནི། རྟོག་བདུན་

དང་སམ་བྷུ་ཊར་ཡུམ་དངོས་སུ་གསལ་བར་མ་བཤད་པ་བཞིན་དུ་འདིའི་རྒྱ་གཞུང་གི་སྒྲུབ་ཐབས་

མང་པོར་ཡང་ཡུམ་ཡོད་པར་མ་བཤད་པ་མང་ཡང་། ཞེས་གསུངས་ཀྱི། རྒྱུད་དང་རྒྱ་གཞུང་གང་

ལས་ཀྱང་ཡུམ་ཡོད་པར་བཤད་པ་མེད་ཅེས་ཁོ་བོ་ཅག་གིས་གང་དུའང་ཁས་མ་བླངས་པས་དེ་

ལྟར་བརྗོད་པ་ནི་བསྙོན་པར་བྱེད་པ་ཡིན་ལ། རྟོག་བདུན་ལས་ཚིག་གིིས་ཟིན་པར་ཡུམ་དང་སྦྱོར་

བའི་རྣམ་པ་ཅན་གསལ་བར་མ་བཤད་ཀྱང། ངེས་1དོན་གྱིས་བཤད་པ་དང་སྦས་དོན་གྱིས་བཤད་

པ་ལ་ནི། ཤིན་ཏུ་ཡོད་དེ་འདི་ལྟར། མཚན་མ་གྱེན་དུ་འགྲེང་བ་ཞེས་པའི་མཚན་མ་ནི། ལིངྒ་ལ་

བཤད་ལ། དེ་ཡང་བླ་མེད་ཀྱི་རྩ་བའི་རྒྱུད་ཕལ་ཆེ་བའི་བཤད་ཐབས་ཀྱི་ཡན་ལག་ཐུན་མོང་དུ་སྟོན་

པའི་འདུས་པའི་བཤད་རྒྱུད་ཡེ་ཤེས་རྡོ་རྗེའི་ཀུན་ལས་བཏུས་ལས་གསུངས་པ་ལྟར། འདི་ཡང་

རྩ་རྒྱུད་རྒྱས་པའི་དུམ་བུ་ཡིན་པས་མཐའ་དྲུག་ཚུལ་བཞིས་བཤད་དགོས་པ་ཅི་རིགས་པར་ཡོད་

ཅིང་། ཁྱད་པར་དངོས་སུ་བསྐྱེད་རིམ་བཤད་པའི་ཆ་རྣམས་ལ་ངེས་དོན་རྫོགས་རིམ་གྱི་ཆའི་བཤད་

པ་རེ་ཡང་ངེས་པར་འཐོབ་པ་ནི། མཐའ་དྲུག་དང་ཚུལ་བཞིའི་བཤད་པ་འཇུག་པའི་བླ་མེད་ཀྱི་རྩ་རྒྱུད་

རྣམས་ཀྱི་སྤྱི་ལུགས་ཡིན་ནོ།།

དེ་བས་ན་འདིར་ཡང་ལིངྒ་ཞེས་པ་སྦས་དོན་དུ་བཤད་ན། ལིངྒ་ལ་ལཱི་ཡ་ཏི་ཞེས་བྱས་

པས་ཐིམ་པ་ཅེས་པར་གྱུར་ཏེ། གང་དུ་ཐིམ་ན་ཕྱག་རྒྱའི་བྷ་གར་ཐིམ་པའོ། །འདིས་འདོད་ཆགས་

ཆོས་སྦས་བསྟན་ཏེ་བསྐྱེད་རིམ་པའི་འདོད་ཆགས་ཆོས་སྦས་དང་རྫོགས་རིམ་པའི་འདོད་ཆགས་

ཆོས་སྦས་གཉིས་ཀ་ཡོད་དོ། །དེ་ལྟར་བཤད་པས་འཇིགས་བྱེད་ཀྱི་རྣལ་འབྱོར་ལ་གནས་པའི་སྒྲུབ་

1  ཞོལ། ཤོག ༢༥ ན ༣། གཙང་། ཤོག ༢༠ ན ༡ དོན་གྱིས་བཤད་པ་དང་

པ་པོས་ལིངྒ་གྱེན་དུ་འགྲེང་བར་བསྒོམ་པའི་ལིངྒ་དེ་ཉིད་ཡེ་ཤེས་ཀྱི་ཕྱག་རྒྱའི་བྷ་གར་ཐིམ་དགོས་

པའི་གནས་སྐབས་གཅིག་ཡོད་པ་དང་། འཇིགས་བྱེད་དུ་བསྒོམ་པའི་སྒྲུབ་པ་པོའ་ིལིངྒ་དངོས་

ཀྱི་ཕྱག་རྒྱའི་བྷ་གར་ཐིམ་དགོས་པའི་གནས་སྐབས་ཡོད་དོ། །ཡང་ལིངྒ་ནི། སྔར་ལྟར་ངེས་ཚིག་

གིས་ཐིམ་པ་སྟེ། གང་ཐིམ་པར་བྱ་བ་ཀུན་རྫོབ་སྒྱུ་ལུས་སོ། །དེ་ཉིད་གང་དུ་ཐིམ་པ་ནི། བྷ་ག་འོད་

གསལ་དུ་ཐིམ་པ་སྟེ། དེ་ལྟར་བཤད་པས་སྒྱུ་ལུས་འོད་གསལ་གྱིས་དག་པའི་འོད་གསལ་གྱི་མཐར་

ཐུག་ཏུ་འགྱུར་རོ། །དེ་ཡང་གསང་འདུས་རྩ་རྒྱུད་ལས། བྷ་ག་ལ་ནི་ལིངྒ་བཞག །ཅེས་པའི་འགྲེལ་

པ་སྒྲོན་གསལ་ལས། བྷ་ག་ནི། དོན་དམ་པའི་བདེན་པའོ། །དེར་ཐིམ་པས་ན་ལིངྒ་སྟེ། དེ་གང་ཞེ་

ན། ཀུན་རྫོབ་ཀྱི་བདེན་པའོ། །ཞེས་པ་དང་ཚུལ་མཚུངས་སོ། །བླ་མ་རྭ་ལོས་ཀྱང་། མཚན་མ་གྱེན་

དུ་འགྲེང་བ་ནི། ངེས་དོན་ལ་ཆགས་པའི་ལམ་པས་ལས་ཀྱི་ཕྱག་རྒྱ་ལ་བརྟེན་ནས་རྫོགས་པའི་ 

རིམ་པ་བསྒོམ་པའོ་ཞེས་འཆད་དོ།།

གཞན་ཡང་རྟོག་བདུན་ལས་མ་ཧེའི་གདོང་གི་སྦྱོར་བ་ལ་གནས་པས་དེ་ལ་བཀའ་བསྒོ་

བ། གཤིན་རྗེ་སོང་ལ་བུ་མོ་ཆེ་གེ་མོ་མྱུར་དུ་ཁུག་ཅིག །དེ་ལྟར་བསྐུལ་བས་ཛའི་རྣམ་པས་བསྐྱོད་

དེ་འོང་བ་རྣམ་པར་བསམ་མོ། །བསམ་གཏན་འདིའི་སྦྱོར་བ་ལ་གནས་པའི་སྔགས་པས་ཁམས་

གསུམ་དུ་གཏོགས་པའི་བུད་མེད་བཀུག་ལ་རོལ་བར་བྱའོ། །ཞེས་གསུངས་པས་ནི། མ་ཧེའི་

གདོང་གི་རྣམ་པ་ཅན་དུ་བསྒོམ་པའི་བསམ་གཏན་ལ་གནས་ནས་ལས་ཀྱི་ཕྱག་རྒྱ་ལ་རོལ་པར་

དངོས་སུ་བསྟན་ལ། དེའི་ཚེ་ཕྱག་རྒྱ་དེ་ཉིད་ལྷ་མོར་བསྒོམ་དགོས་པ་ནི། སྔགས་བླ་མེད་ཀྱི་བརྡ་

ཤིན་ཏུ་རགས་པ་ཙམ་ཆགས་པ་ཡན་ཆད་ལ་སྒྲུབ་མི་དགོས་ཤིང། དེ་ལྟར་ན་འཇིགས་བྱེད་ཡབ་

ཡུམ་ཞལ་སྦྱོར་དུ་བསྒོམ་པ་ཡོད་པ་བསྙོན་དུ་མེད་པར་གྲུབ་ལ། དེའི་ཚེ་ཕྱག་རྒྱ་དེ་རོ་ལངས་མར་

མི་བསྒོམ་ན་ལྷ་མོ་གང་དུ་བསྒོམ། རོ་ལངས་མར་བསྒོམ་ན་ནག་མོ་ཞལ་གཅིག་ཕྱག་གཉིས་མར་

བསྒོམ་པ་རྣམ་པ་ཐམས་ཅད་དུ་མི་རུང་བར་ཁྱོད་ཀྱིས་སྨྲས་ལ། དེ་ལས་གཞན་པའི་སྐུ་མདོག་དང་

ཞལ་ཕྱག་ཅན་དུ་བསྒོམ་ན་དེ་འདྲ་རྒྱུད་དང་རྒྱ་གཞུང་གང་ནས་བཤད། གང་ནས་ཀྱང་མ་བཤད་ན་

མི་འཐད་པར་ཡང་ཁྱོད་རང་གིས་སྨྲས་སོ།།

ཡང་རྟོག་བདུན་ལས་ཁུ་བ་དགུག་པའི་བསམ་གཏན་གྱིས་བུད་མེད་ཞུ་བར་བྱེད་པའི་སྦྱོར་

བ་བསྟན་པ་དེ་ཉིད་ཀྱིས་ལས་རྒྱ་ལ་བརྟེན་པའི་རྫོགས་རིམ་གཙོ་བོར་བསྟན་ཅིང་། དེས་མཚོན་

ནས་གསང་དབང་དང་ཤེས་རབ་ཡེ་ཤེས་ཀྱི་དབང་གཉིས་ཀྱང་བསྟན་པར་སློབ་དཔོན་མི་བསྐྱོད་

པས་བཤད་ལ། འདི་ཡང་མ་ཧེའི་གདོང་གི་རྣལ་འབྱོར་ལ་གནས་པས་བྱེད་པ་ནི། སྔ་མ་དང་འདྲ་

བར་ཤིན་ཏུ་གསལ་བས། རང་དང་ཕྱག་རྒྱ་འཇིགས་བྱེད་ཡབ་ཡུམ་དུ་བསྒོམ་ནས་སྙོམས་པར་

འཇུག་པའི་ཕྱག་རྒྱའི་ལམ་བསྙོན་དུ་མེད་པར་བསྟན་ཅིང་། སློབ་དཔོན་མ་ཧེའི་གདོང་གི་སྦྱོར་

བས་ཕྱག་རྒྱ་དང་སྙོམས་པར་འཇུག་པའི་གསང་དབང་དང་སློབ་མས་དེ་ལྟར་བྱེད་པའི་ཤེས་རབ་

ཡེ་ཤེས་ཀྱི་དབང་ཡང་འདིས་བསྟན་པར་འགྲེལ་པས་བཤད་པ་འདིས། འཇིགས་བྱེད་ལ་དེ་ལྟར་

བྱེད་པ་གང་ནས་ཀྱང་མ་བཤད་པར་སྨྲ་བ་ཆ་མེད་པའི་རྒྱུས་གཏམ་དུ་གསལ་བར་བྱས་སོ། །ཁུ་བ་

དགུག་པའི་སྦྱོར་བ་གསུངས་པ་འདིས་རྫོགས་རིམ་ཇི་ལྟར་བསྟན་པ་ནི་འོག་ཏུ་བཤད་པར་བྱའོ།།

སློབ་དཔོན་ཤཱནྟི་པས་མཛད་པའི་རྡོ་རྗེ་འཇིགས་བྱེད་ཀྱི་ཚོགས་ཀྱི་འཁོར་ལོའ་ིཆོ་ག་ལས་

ཀྱང་། ཇི་སྲིད་རང་གི་བདེ་འདོད་པས། །དེ་སྲིད་རོལ་དང་སྒེག་པ་ཡིས། །ཇི་སྲིད་ཕྱག་རྒྱ་ལྷན་ཅིག་

ཏུ། །གཉུག་མ་འདི་ཡིས་མཆོད་པར་བྱ།1།ཞེས་རང་འཇིགས་བྱེད་ཀྱི་རྣལ་འབྱོར་ལ་གནས་པའི་

རྣལ་འབྱོར་པ་རྣམས་ལ་བཟའ་བཏུང་སོགས་ཕྱི་ནང་གི་མཆོད་པ་རྣམས་ཀྱིས་མཆོད་ནས་ཕྱག་རྒྱ་

དང་ལྷན་ཅིག་སྙོམས་པར་ཞུགས་པའི་བདེ་བ་དང་གཉུག་མ་ཆོས་ཀྱི་དབྱིངས་མཉམ་པར་སྦྱར་བའི་

གསང་མཆོད་བྱ་བར་གསུངས་པ་འདིས་ཀྱང་འཇིགས་བྱེད་ཡབ་ཡུམ་ཞལ་སྦྱོར་དུ་བསྒོམས་ནས། 

སྙོམས་པར་འཇུག་པ་གསལ་བར་བཤད་དོ། །གཞན་ཡང་རྒྱུད་རྡོ་རྗེ་ཕྲེང་བ་ལས། ཨེ་ནི་གསང་བ་

མཁའ་དབྱིངས་དང་། །བྷ་ག་ཆོས་འབྱུང་པདྨ་ལ། །རྣལ་འབྱོར་སེངྒེའི་གདན་ལ་བཞུགས། །མཆོག་

ཏུ་རྨད་བྱུང་སྟོན་པར་མཛད། །རྡོ་རྗེ་སེམས་དཔའ་ཝཾ་རྡོ་རྗེ། །རྡོ་རྗེ་འཇིགས་བྱེད་དབང་ཕྱུག་

དང་། །ཧེ་རུ་ཀ་དང་དུས་འཁོར་ལོ། །དང་པོའ་ིསངས་རྒྱས་ལ་སོགས་མཚན།2།ཞེས་སྟོན་པ་གང་

ལ་བཞུགས་ནས་ཆོས་སྟོན་པར་མཛད་པའི་རྟེན། རྒྱུད་ལ་ལར་གསང་བ་ཞེས་པ་དང་། ལ་ལར་

མཁའ་དབྱིངས་དང། དེ་བཞིན་དུ་བྷ་ག་དང་། ཆོས་འབྱུང་དང་། པདྨ་དང་། སེང་གེའི་གདན་ཞེས་

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༦༡༩ ཕྲེང་། ༨

2  བཀའ་འགྱུར། དཔེ་བསྡུར་མ། དེབ། ༨༡ ཤོག ༨༨༤ ཕྲེང་། ༢༠



འཇིགས་བྱེད་བསྐྱེད་རྫོགས་རྣམ་གཞག 219

གསུངས་པ་རྣམས་ཨེ་ཡིག་གི་དོན་སྟོན་བྱེད་དུ་འདྲ་བ་དང་། སྟོན་པ་ལ་རྡོ་རྗེ་ཅན་དང་། རྡོ་རྗེ་

སེམས་དཔའ་དང་། རྡོ་རྗེ་འཇིགས་བྱེད་དང་། རྡོ་རྗེ་དབང་ཕྱུག་དང། ཧེ་རུ་ཀ་དང་། དུས་ཀྱི་འཁོར་

ལོ་དང་། དང་པོའ་ིསངས་རྒྱས་ཞེས་རྒྱུད་སོ་སོར་གསུངས་པ་རྣམས་ཀྱིས་ཀྱང་ཝཾ་ཡིག་གི་དོན་

སྟོན་པ་ཁྱད་མེད་ཅིང། དེ་འདྲ་བའི་ཨེ་ཝཾ་གྱི་ངེས་དོན་རྒྱུད་གང་དུ་བརྗོད་པ་དེ་ལ་དེ་ཉིད་མཆོག་

ཡོད་ཅིང་མེད་ན་མེད་པར་གསུངས་ལ། དེས་ནི་འདུས་པ་དགྱེས་རྡོར་སོགས་རྒྱུད་དུ་མའི་གླེང་

གཞིར་རྡོ་རྗེ་བཙུན་མོའ་ིབྷ་ག་ལ་བཞུགས་ཞེས་བཤད་པའི་དོད། འཇིགས་བྱེད་ཀྱི་རྩ་རྒྱུད་རྒྱས་པའི་

གླེང་གཞིར་རྡོ་རྗེ་མཁའ་འགྲོའ་ིཔདྨ་ལ་བཞུགས་པར་བཤད་པ་དེ་ཉིད་དང། རྒྱུད་གཞན་དུ་བཞུགས་

པ་པོ་རྡོ་རྗེ་ཅན་དུ་བཤད་པའི་དོད། རྒྱུད་དེར་རྡོ་རྗེ་འཇིགས་བྱེད་ཅེས་གསུངས་པ་དེ་ཡིན་པར་

བཤད་ཅིང། འཇིགས་བྱེད་ཀྱི་རྩ་རྒྱུད་རྒྱས་པ་ལས་གླེང་གཞིའི་སྐབས་ཀྱི་བཞུགས་པའི་གནས་

སྟོན་པའི་ཚིག་དུས་འཁོར་འགྲེལ་ཆེན་དུ་དྲངས་པ་ལས། རྡོ་རྗེ་མཁའ་འགྲོའ་ིཔདྨར་གནས། །ལྷག་

པའི་ལྷ་ནི་གཅིག་པོ་འདི། །ལྷན་ཅིག་སྐྱེས་དགའི་རང་བཞིན་གྱིས། །སྲིད་གསུམ་བདག་ཉིད་དག་

ལ་གནས།1།ཞེས་འབྱུང་ངོ་། །འཇིགས་བྱེད་ལ་རྡོ་རྗེ་བཙུན་མོའ་ིམི་སྲིད་ན་དེའི་བྷ་ག་དང་པདྨ་ག་

ལ་སྲིད། འདིའི་རྣལ་འབྱོར་པས་ཡབ་ཡུམ་ཞལ་སྦྱོར་བསྒོམ་དུ་མི་རུང་བའི་ཕྱིར་འདྲེན་བྱེད་རྟགས་

ཀྱི་ཨེ་ཝཾ་སྦྱོར་བ་དང་། དེས་དྲངས་པའི་ལམ་གྱི་ཨེ་ཝཾ་སྦྱོར་བ་འཇིགས་བྱེད་ཀྱི་རྒྱུད་རྒྱས་པའི་གླེང་

གཞིའི་དོན་དུ་མེད་པར་འགྱུར་ཞིང་། དེ་འདོད་ན་དེའི་གླེང་གཞིའི་ཚིག་དང་འདུས་པ་སོགས་ཀྱི་

གླེང་གཞིའི་ཨེ་ཝཾ་སོགས་ཀྱི་ཚིག་གི་ངེས་དོན་ཁྱད་པར་མེད་པར་རྒྱུད་རྡོ་རྗེ་ཕྲེང་བར་གསུངས་པ་

དེ་ཁྱོད་ཀྱིས་སུག་ལས་ཀྱིས་དབྱི་བར་གྱིས་ཤིག།

རྡོ་རྗེ་མཁའ་འགྲོ་ཞེས་པ་དེ་ལ་ནི། སྣ་ཚོགས་གཟུགས་ཅན་མ་ཞེས་ཀྱང་བཤད་དེ། རྡོ་

རྗེ་རོ་ལངས་མ་དང་དོན་འདྲ་ལ། བདེ་མཆོག་གི་རྒྱུད་རྒྱས་པ་ཡུམ་ཕག་མོས་ཞུས་པ་ལྟར། འདིའི་

རྒྱུད་རྒྱས་པ་ཡང་འཇིགས་བྱེད་རང་གི་ཡུམ་སྣ་ཚོགས་གཟུགས་ཅན་མས་ཞུས་པར་སྟོན་པའི་

འཇིགས་བྱེད་ཀྱི་རྒྱུད་རྒྱས་པའི་ཚིག་དུས་འཁོར་འགྲེལ་ཆེན་དུ་དྲངས་པ་ཡང་། དཔལ་ལྡན་སྣ་

ཚོགས་གཟུགས་ཅན་མས། །རྡོ་རྗེ་འཇིགས་བྱེད་ལ་བཏུད་ཞུས། །རྣལ་འབྱོར་རྗེས་སུ་རིག་པའི་

1  བཀའ་འགྱུར། དཔེ་བསྡུར་མ། དེབ། ༩༩ ཤོག ༦༦ ཕྲེང་། ༡༠

རྒྱུད། །རྡོ་རྗེ་སེམས་དཔའི་མཆོག་བདེ་ཅི།1།ཞེས་གསུངས་སོ། །འཇིགས་བྱེད་ལ་ཡུམ་མི་སྲིད་

ན་ཡུམ་རྒྱུད་ཞུ་བ་པོར་ཡང་ཇི་ལྟར་འཐད། དེ་བས་ན་དཀྱིལ་འཁོར་གང་ཡིན་པ་དེ་དང་དེའི་སྐོར་

གྱི་གཞུང་མ་ལུས་པའི་དོན་ལ་ཞིབ་ཏུ་དཔྱད་ནས་མ་སྦྱངས་ཤིང་། རྒྱུད་སྡེ་དང་གཞུང་ལུགས་རབ་

འབྱམས་ལ་ལེགས་པར་འདྲིས་པར་མ་བྱས་པར། སྒྲུབ་ཐབས་འགའ་ཞིག་གི་ཡི་གེ་བཀླགས་པ་

ཙམ་ཞིག་གིས་ལམ་གྱི་གནད་ཆེན་པོ་དག་ཉམས་པར་བྱེད་པའི་མུ་ཅོར་གྱ་ཚོམ་དུ་སྨྲ་བའི་བླུན་པོ་

དག་ནི། བསྟན་པའི་ཆོམ་རྐུན་ཡིན་པར་ཤེས་པར་བྱའོ།།

གཞན་ཡང་འདི་ལྟར། རིག་མའི་འདོད་ཡོན་ལ་ཆགས་པ་རིགས་བཞི་ལམ་དུ་བྱེད་པའི་

དབྱེ་བས་རྒྱུད་སྡེ་བཞིར་ཕྱེ་བ་ན། དབང་པོ་གཉིས་སྦྱོར་གྱི་འདོད་ཆགས་ལམ་བྱེད་བླ་མེད་ཀྱི་རྒྱུད་

སྡེ་ལ་བཞག་པ་ནི། བླ་མེད་ཀྱི་ལམ་གྱི་ཁྱད་ཆོས་གཙོ་བོ་སྟེ། དེ་ཡང་བླ་མེད་ཀྱི་ལམ་གྱི་གནད་

གཙོ་བོ་རྣམས་ཚང་བའི་ལམ་གྱི་ལུས་རྫོགས་པར་ཉམས་སུ་ལེན་པ་ཐམས་ཅད་ལ་ཁྱད་ཆོས་དེ་

ཡོད་དགོས་ཀྱི། དེ་མེད་ན་བླ་མེད་ཀྱི་ནང་ཚན་བྱེ་བྲག་པ་འགའ་ཞིག་ལ་ཁྱད་ཆོས་དེ་ཡོད་པ་ཙམ་

གྱིས་ཁྱད་ཆོས་དེ་ཉིད་བླ་མེད་ཙམ་རྒྱུད་སྡེ་འོག་མ་གསུམ་ལས་ཁྱད་པར་བྱེད་ཆོས་སུ་མི་འགྱུར་

རོ། །རྡོ་རྗེ་འཇིགས་བྱེད་ཀྱི་རྣལ་འབྱོར་པས་ཀྱང་བླ་མེད་ཀྱི་ལམ་གྱི་ལུས་ཡོངས་སུ་རྫོགས་པའི་

ཉམས་ལེན་གྱིས་ཚེ་གཅིག་ལ་འཚང་རྒྱ་བ་ཡོད་དགོས་སྟེ། གཞན་དུ་ན་རྡོ་རྗེ་འཇིགས་བྱེད་ཀྱི་

ལམ་གྱིས་ཚེ་དེ་ལ་མཆོག་གི་དངོས་གྲུབ་ཐོབ་པ་མི་སྲིད་དགོས་པས་ལཱ་ལི་ཏ་བཛྲ་སོགས་ཀྱང་

གྲུབ་ཆེན་མ་ཡིན་ནོ། །ཞེས་སྐུར་བ་གདབས་དགོས་པར་འགྱུར་རོ།།

དེ་བས་ན་རྡོ་རྗེ་འཇིགས་བྱེད་ཀྱི་ལམ་ལ་ཡང་དབང་པོ་གཉིས་སྦྱོར་གྱི་འདོད་ཆགས་ལམ་

བྱེད་ངེས་པར་འདོད་དགོས་པའི་ཕྱིར། རྡོ་རྗེ་འཇིགས་བྱེད་ཀྱི་ལྷའི་རྣལ་འབྱོར་ལ་གནས་ནས་རིག་

མ་དང་སྙོམས་པར་འཇུག་པ་མི་འདོད་བཞིན་ཡང་ཁས་བླང་དགོས་པས་འཇིགས་བྱེད་ཡབ་ཡུམ་

ཞལ་སྦྱོར་བསྒོམ་དགོས་པའི་རིག་མ་དང་སྙོམས་པར་འཇུག་པ་མི་འདོད་བཞིན་དུ་ཡང་ཁས་བླང་

དགོས་པས་འཇིགས་བྱེད་ཡབ་ཡུམ་ཞལ་སྦྱོར་བསྒོམ་དགོས་པའི་སྐབས་ཡོད་པ་འབད་པ་མེད་

པར་གྲུབ་ལ། འབྲས་བུའི་རྡོ་རྗེ་འཇིགས་བྱེད་ལོངས་སྤྱོད་རྫོགས་པའི་སྐུ་ཁ་སྦྱོར་གྱི་ཡན་ལག་ལ་

1  བཀའ་འགྱུར། དཔེ་བསྡུར་མ། དེབ། ༩༩ ཤོག ༦༨ ཕྲེང་། ༢

སོགས་པ་བདུན་དང་ལྡན་པ་མེད་ན་འཇིགས་བྱེད་ལ་ཐོབ་བྱ་དོན་གྱི་དབང་བཞི་པ་མི་སྲིད་དགོས་

པས་འཇིགས་བྱེད་ལ་དབང་བཞི་རྫོགས་པར་བསྐུར་དགོས་པར་ཁས་བླངས་པ་དང་དངོས་སུ་

འགལ་ལ། ཡོད་ན་འཇིགས་བྱེད་ཡབ་ཡུམ་ཞལ་སྦྱོར་མི་སྲིད་པར་ཁས་བླངས་པ་དང་དངོས་སུ་

འགལ་ལོ། །འབྲས་བུ་དེ་འདྲ་ཡོད་ན་དེ་དང་རྣམ་པ་མཐུན་པར་བསྒོམ་པའི་ལམ་བྱེད་འདི་ལ་རུང་

ངམ་མི་རུང་། རུང་ན་འཇིགས་བྱེད་ཡབ་ཡུམ་ཞལ་སྦྱོར་བསྒོམ་དུ་མི་རུང་བ་དང་དངོས་སུ་འགལ་

ལ། མི་རུང་ན་སྔགས་བླ་མེད་ཀྱི་ཐུན་མོང་མ་ཡིན་པའི་འབྲས་བུ་ལམ་བྱེད་འཇིགས་བྱེད་ལ་གཏན་

ནས་མི་རུང་བར་ཁས་ལེན་དགོས་པས། འཇིགས་བྱེད་ཀྱི་རྣལ་འབྱོར་པས་བླ་མེད་ཀྱི་ལམ་གྱི་ཐུན་

མོང་མ་ཡིན་པའི་ཁྱད་པར་གཙོ་བོ་གང་ཡང་ཉམས་སུ་བླང་དུ་མི་རུང་ངོ་། །ཞེས་བསྐུར་བ་འདེབས་

པ་ལ་སྙིང་ཁམས་ལྷུང་བླང་དགོས་པར་འགྱུར་རོ།།

དེ་བཞིན་དུ་སྔགས་བླ་མེད་ཀྱི་བསྐྱེད་རིམ་ཕྲ་རགས་མཐར་ཕྱིན་ནས་རྒྱུད་སྡེ་འོག་མ་

གསུམ་དུ་མི་འགྲུབ་པ་དང་ཡུན་རིང་པོ་དང་ཚེགས་ཆེན་པོས་སྒྲུབ་དགོས་པའི་ཐུན་མོང་གི་དངོས་

གྲུབ་ཆེན་པོ་རྣམས། ཞག་བདུན་ལ་སོགས་པས་དཀའ་བ་མེད་པར་འགྲུབ་པ་ནི། ངེས་པར་སྤྱོད་

པ་ལ་བལྟོས་དགོས་པར་དཔལ་གསང་བ་འདུས་པ་ལ་སོགས་པ་རྒྱུད་སྡེ་དང་ཚད་ལྡན་གྱི་གཞུང་

ལས་བསྙོན་དུ་མེད་པར་བཤད་ཅིང་། བཤད་རྒྱུད་རྡོ་རྗེ་ཕྲེང་བ་ལས། རང་བཞིན་སྣང་བའི་དབྱེ་

ཤེས་ནས། །དེ་ནས་སྤྱོད་པ་རབ་ཏུ་བྱ། །ལས་ཀྱི་ལུས་ནི་ཡོངས་སྤངས་ནས། །རྡོ་རྗེའི་སྐུ་ནི་ཐོབ་

པར་འགྱུར།1།ཞེས་གསུངས་པ་དང་། སྤྱོད་བསྡུས་ལས། ཚེ་འདིར་སྤྱོད་པ་བྱེད་པ་གྲུབ་ན་སྒྱུ་མའི་

སྐུ་ཚེ་འདིར་ཐོབ་ནས་ཚེ་འདིར་འཚང་རྒྱ་བ་ཡིན་པ་ལ། ཚེ་འདིར་བྱ་བ་གཞན་གྱིས་གཡེངས་པ་

དང་ཡོ་བྱད་མ་འཛོམས་པ་སོགས་ཀྱི་རྐྱེན་གྱིས་སྤྱོད་པ་བྱ་བ་མ་བྱུང་བར་འཆི་བའི་དུས་ལ་བབ་

ན་འཆི་བ་འོད་གསལ་དང་ལམ་གྱི་འོད་གསལ་བསྲེས་པས་སྤྱོད་པའི་དོད་ཐུབ་ནས་བར་དོར་

འཚང་རྒྱ་བའི་རྣམ་གཞག་གསུངས་པ་སོགས་དུ་མ་ཞིག་ལ་བརྟེན་ནས་སྒྱུ་མའི་སྐུ་འགྲུབ་པ་ངེས་

པར་སྤྱོད་པ་ལ་བལྟོས་དགོས་པར་གྲུབ་པའི་ཕྱིར་འཇིགས་བྱེད་ཀྱི་སྒྲུབ་པ་པོས་ཀྱང་སྐབས་དེ་

དག་ཏུ་སྤྱོད་པ་བྱ་དགོས་པ་གདོན་མི་ཟ་བར་ཁས་བླང་དགོས་ལ། ལས་དང་ཡེ་ཤེས་ཀྱི་ཕྱག་རྒྱ་

1  བཀའ་འགྱུར། དཔེ་བསྡུར་མ། དེབ། ༨༡ ཤོག ༨༨༨ ཕྲེང་། ༤



མཁས་གྲུབ་རྗེའི་གསུང་འབུམ་ཕ།222

གང་ལ་ཡང་མ་བརྟེན་པའི་སྤྱོད་པ་མི་སྲིད་པའི་ཕྱིར། རྡོ་རྗེ་འཇིགས་བྱེད་ལ་ཕྱག་རྒྱ་དང་སྦྱོར་བའི་

ལམ་བསྐྱེད་རྫོགས་གཉིས་ཀའི་སྐབས་སུ་ཁས་ལེན་མི་དགོས་པར་སྨྲ་བ་ནི་གནས་མ་ཡིན་པ་ལ་

ལོག་པར་རྟོག་པ་འཚང་བར་བྱེད་པའོ། །དེ་ལྟར་ན་རྡོ་རྗེ་འཇིགས་བྱེད་ཀྱི་རྣལ་འབྱོར་ཉམས་སུ་

ལེན་པའི་ལུགས་སུ་བསྒོམ་པ་ཤིན་ཏུ་མང་བར་འདུག་ན་ཡང་རྒྱུད་སྡེའི་གོ་བ་རགས་པ་ཙམ་ཡང་

མ་ཆགས་པའི་བླུན་པོ་དག་གི་ལོག་རྟོག་གིས་ལམ་གྱི་རྩ་བ་གཅོད་པར་མཐོང་བ་མ་བཟོད་ཅིང། 

ཉམས་སུ་ལེན་པར་འདོད་པ་དག་ལ་ཕན་པར་བསམས་ནས་ཅུང་ཟད་ཞིབ་པར་བཤད་པ་ཡིན་ནོ།།

དེ་ལ་ཕྱིས་ཀྱི་བོད་ཀྱི་མཁས་པ་ཁ་ཅིག་ལྷ་ཞེ་གཅིག་མའི་དཀྱིལ་འཁོར་འདོད་པ་ནི། རྒྱུད་

དང་རྒྱ་གཞུང་གང་ལས་ཀྱང་དངོས་སུ་བཤད་པ་དང་དོན་གྱིས་ཐོབ་པ་དང་ཤུགས་ལས་འོངས་པའི་

ཁུངས་གང་ཡང་མེད་ལ། རིགས་པས་ཀྱང་མི་འགྲུབ་ཅིང་། རྟོག་བདུན་གྱི་རྟོག་པ་དང་པོའ་ིསྐབས་

སུ་དཀྱིལ་འཁོར་ལ་ཕྱག་མཚན་ལ་སོགས་པའི་མཚན་མ་འགོད་པར་བཤད་པ་ན་དངོས་སུ་སྨོས་

པ་ཞེ་གཅིག་ཡོད་ཀྱང་། སོགས་དགོད་པར་བྱ་ཞེས་པའི་སོགས་སྒྲ་བཞི་འབྱུང་བའི་སོགས་ཁོངས་

རྣམས་ནས་གང་ཡང་མ་བཏོན་ན་རྒྱུད་ལས་བཤད་པའི་མཚན་མའམ་ལྷའི་གྲངས་མ་ཚང་ཞིང་། 

སོགས་ཁོངས་ནས་ཀྱང་དཀྱིལ་འཁོར་ལ་འགོད་རྒྱུ་གཞན་བཏོན་ན། ཞེ་གཅིག་ལས་གྲངས་མངས་

པར་འགྱུར་བས་ཞེ་གཅིག་གི་གྲངས་ཉམས་ལ། རྟོག་བདུན་གྱི་སྐབས་དེ་ཉིད་མ་གཏོགས་གཞན་

གང་ན་ཡང་ཞེ་གཅིག་མའི་དཀྱིལ་འཁོར་གྱི་འཁྲུལ་གཞི་ཙམ་ཡང་མེད་པས་ཤིན་ཏུ་མི་འཐད་

དོ། །བོད་ཀྱི་སྒྲུབ་ཐབས་ཀྱི་རྣམ་གཞག་མི་འདྲ་བ་གཞན་ཤིན་ཏུ་མང་ཡང་དགོས་པ་ཆུང་བའི་ཕྱིར་

འཐད་མི་འཐད་དཔྱད་པ་སོགས་རེ་རེ་ནས་འདིེར་མ་བྲིས་ཤིང་། ཅུང་ཟད་ཅུང་ཟད་ཙམ་སྐབས་

སྐབས་སུ་འཆད་པར་འགྱུར་རོ།།

རྒྱ་གར་པའི་སྒྲུབ་ཐབས་སོ་སོའ་ིབཤད་ཚུལ་མི་འདྲ་བ་རྣམས་ཤེས་ན་ལུགས་འདི་ལ་མང་

དུ་ཐོས་པའི་རྣམ་པར་འགྱུར་བ་སོགས་དགོས་པ་ཆེ་བ་ཡིན་པ་ལ། གྲུབ་ཆེན་ལཱ་ལི་ཏའི་གཞུང་

གཉིས་ཀྱི་ལུགས་ནི། སྐབས་དོན་གྱི་གཙོ་བོ་ཡིན་པས་དེ་ཉིད་ཀྱི་སྐབས་སུ་བཤད་པར་བྱ་ཞིང་། 

དེ་ལས་གཞན་པའི་རྒྱ་གཞུང་སོ་སོའ་ིལུགས་མདོར་སྨོས་པ་ཙམ་ཞིག་འདིར་བརྗོད་པར་བྱ་སྟེ། དེ་

ཡང་རྒྱུད་དང་རྒྱ་གཞུང་རྣམས་ནས་དཔའ་བོ་གཅིག་པའི་སྒྲུབ་ཐབས་བཤད་པ་རྣམས་ནི། ཡབ་རྐྱང་

གི་མངོན་རྟོགས་ཀྱི་དབང་དུ་མཛད་པ་ཡིན་པས་ཡུམ་དང་སྦྱོར་བའི་རྣམ་པ་ཅན་དུ་བསྐྱེད་པ་མིན་

ལ། དཔའ་བོ་གཅིག་པུ་ཞེས་པའི་གཅིག་པུའི་སྒྲས་ཡུམ་གྱི་ཟླ་བོ་ཡོད་པ་གཅོད་པ་ཡིན་ནོ། །དེའི་

ཕྱིར་བདག་གི་རྗེ་ཐམས་ཅད་མཁྱེན་པས་ཀྱང། ཡུམ་ཡོད་པར་འདོད་ན་ཡང་སྐབས་ཐམས་ཅད་

དུ་ཡུམ་བཤད་དགོས་པའི་ངེས་པ་མེད་དོ། །ཞེས་གསུངས་པ་ནི། དཔའ་བོ་གཅིག་པ་བསྒོམ་པ་

སོགས་ཀྱི་སྐབས་འགའ་ཞིག་ལ་དགོངས་པ་ཡིན་པར་ཤེས་པར་བྱའོ།།

དེ་ལ་ཡང་མངོན་རྟོགས་ཀྱི་དངོས་གཞིའི་གཙོ་བོ་བསྐྱེད་པ་ལ་ཡིན་གྱི། གསང་མཆོད་བྱ་

དགོས་པ་སོགས་སྐབས་གཞན་ལ་ནི་ངེས་པ་མེད་དེ། དཔའ་བོ་གཅིག་པ་ཞེས་པའི་ཐ་སྙད་ཀྱང་

མངོན་རྟོགས་དངོས་གཞིའི་ལྷ་བསྐྱེད་ཚུལ་གྱི་དབང་དུ་བྱས་པའོ། །བདེ་མཆོག་ལྷ་རེ་གཉིས་ལུས་

ལ་འགོད་པའི་ལུས་དཀྱིལ་དྲིལ་བུ་པ་དང་། ཚུལ་མཚུངས་པ་མངོན་བརྗོད་ལས་གསུངས་པ་ལ་

དཔའ་བོ་གཅིག་པའི་དཀྱིལ་འཁོར་ཞེས་བཤད་པ་ནི། ཕྱིའི་དཀྱིལ་འཁོར་གྱི་ནང་ན་གདན་ཞབས་

ཀྱིས་མནན་པའི་ལྷ་དཔའ་བོ་ཧེ་རུ་ཀ་གཅིག་པུ་ལས་མེད་ཅིང་། ཡུམ་ཕག་མོ་ཡོད་ཀྱང་བྱིན་པ་

གཉིས་ཀས་ཡབ་ལ་འཁྱུད་ནས་གདན་ཞབས་ཀྱིས་མནན་པ་མེད་པས། རྒྱུ་མཚན་དེའི་ཕྱིར་དཔའ་

བོ་གཅིག་པའི་དཀྱིལ་འཁོར་ཞེས་ཐ་སྙད་བཏགས་པ་སྟེ། འདིར་ནི། ཡུམ་དང་དངོས་སུ་སྦྱར་བ་ན་

ཡུམ་གྱི་ཞབས་གཡས་པས་གདན་གནོན་དགོས་པའི་ཕྱིར། རྒྱུ་མཚན་དེའི་སྒོ་ནས་ཀྱང་ཐ་སྙད་དེ་

ལྟར་གདགས་སུ་མི་རུང་བས་དེ་གཉིས་གཏན་མི་འདྲ་ལ། དཀྱིལ་འཁོར་ན་གཙོ་བོ་ཡབ་ཡུམ་ཞལ་

སྦྱོར་འབའ་ཞིག་ལས་འཁོར་གྱི་ལྷ་གཞན་མེད་པ་ལ་ནི། ལྷན་སྐྱེས་ཀྱི་དཀྱིལ་འཁོར་ཞེས་བླ་མེད་ཀྱི་

གཞུང་ལ་རླུང་ལྟར་གྲགས་པའི་བརྡ་ཡིན་ནོ།།

དེ་ཡང་རྒྱ་གར་པའི་སྒྲུབ་ཐབས་ལ་དཔའ་བོ་གཅིག་པ་གཞལ་ཡས་ཁང་དང་བཅས་པ་

དང་། གཞལ་ཡས་ཁང་མེད་པའི་ཚུལ་གཉིས་ལས། སློབ་དཔོན་ཤྲཱི་བྷ་དྲས་གཞལ་ཡས་ཁང་དང་

བཅས་པའི་དཔའ་བོ་གཅིག་པའི་སྒྲུབ་ཐབས་བཤད་པ་ནི། མངོན་བྱང་ལྔ་ལས་རྟེན་གཞལ་ཡས་

ཁང་དང་བརྟེན་པ་ལྷ་གཉིས་ཀ་ཅིག་ཅར་བསྐྱེད་པའི་ལུགས་ཡིན་ཏེ། དེ་ཡང་འདི་ལྟར། དང་

པོ་ཁོ་ནར་བདག་མེད་པ་བསྒོམ་པས་ནང་གི་ཁྲུས་བྱས་ནས། རང་གི་སྙིང་ཁར་རཾ་ལས་ཉི་མའི་

དཀྱིལ་འཁོར་གྱི་སྟེང་དུ་ཧཱུཾ་ལས་ཁྲོ་བོའ་ིརྡོ་རྗེ་དབུས་སུ་ཧཱུཾ་ནག་པོ་འོད་ཟེར་འཕྲོ་བའི་སྣང་བས་

ཚོགས་ཤིང་སྤྱན་དྲངས། སྣ་ཚོགས་པའི་མཆོད་པས་མཆོད། བཤགས་པ་སོགས་ཡན་ལག་

བདུན་བྱས། ཚངས་པའི་གནས་བཞི་བསྒོམ་པར་བཤད་དེ། ཚོགས་ཞིང་སྤྱན་འདྲེན་པའི་ཚེ་རང་

ཉིད་རྡོ་རྗེ་འཇིགས་བྱེད་དུ་བསྒོམ་པའི་ལུགས་སོ། །དེ་ནས་ཆོས་ཐམས་ཅད་རང་བཞིན་གྱིས་

རྣམ་པར་དག་པའི་སྟོང་ཉིད་བསྒོམ་ནས་སྭ་བྷཱ་ཝ་བརྗོད་པར་བཤད་དེ། སྔགས་གཅིག་ལས་མ་

བཤད་དོ། །དེ་ལྟར་སྟོང་པ་ཉིད་བསྒོམ་ནས་ཡི་གེ་ཡཾ་ཡོངས་སུ་འགྱུར་པ་ལས་རླུང་གི་དཀྱིལ་

འཁོར་གཞུ་ལྟ་བུ་ཁ་དོག་ནག་པོ་བ་དན་གྱིས་མཚན་པ་བསམས་ལ། དེའི་སྟེང་དུ་རཾ་ལས་བྱུང་

བའི་ཉི་མའི་དཀྱིལ་འཁོར། དེའི་དབུས་སུ་ཧཱུཾ་ཡོངས་སུ་གྱུར་པ་ལས་ཁྲོ་བོའ་ིརྡོ་རྗེ། དེ་ལས་རྡོ་

རྗེའི་ས་གཞི་དང་རྭ་བ་དང་བླ་རེ་དང་གུར་ལ་སོགས་པ་བསྒོམས་ཏེ། ཐམས་ཅད་རྡོ་རྗེའི་རང་

བཞིན་ཅན་གྱི་དབུས་སུ་ཞེས་བཤད་དེ། བསྲུང་འཁོར་གྱི་ས་བོན་ཧཱུཾ་ཡིག་བསྒོམ་པའི་གདན་ཁྲོ་

བོའ་ིརྡོ་རྗེར་བྱས་ཀྱི་སྣ་ཚོགས་རྡོ་རྗེར་མ་བྱས་ལ། གཞལ་ཡས་ཁང་གི་འོག་ཏུ་འབྱུང་བ་རིམ་

བརྩེགས་བསྒོམ་པ་མ་བཤད་དོ།།

དེ་ནས་དབུས་དེར་ཨ་ལས་ཟླ་བའི་དཀྱིལ་འཁོར་གྱི་དབུས་སུ་ཡི་གེ་དྷཱིཿལས་རལ་གྲི་

དབུས་སུ་དྷཱིཿས་མཚན་པ་དེ་དག་ཐམས་ཅད་ཡོངས་སུ་གྱུར་པ་ལས་འཇམ་དཔལ་གཞོན་ནུ་གསེར་

བཙོ་མའི་མདོག་ཅན། ཕྱག་གཉིས་རལ་གྲི་གླེགས་བམ་བསྣམས་པ་སོགས་གཞན་དང་མཚུངས་པའི་

སྙིང་ཁར་མཾ་ལས་ཉི་མའི་དཀྱིལ་འཁོར་གྱིས་སངས་རྒྱས་ལ་སོགས་པ་བཞི་བཀུག་པ་རང་འཇམ་

དབྱངས་ཀྱི་གཟུགས་སུ་སྣང་བ་དང་བཅས་པ་ཐམས་ཅད་ཉི་མ་ལ་ཐིམ་པས། དེ་ལས་འདོ་ཟེར་དཔག་

ཚད་བྱེ་བ་སྟོང་དུ་ཁྱབ་པས་འགྲོ་བའི་དོན་བྱས། སངས་རྒྱས་ལ་སོགས་པ་བཞི་བཀུག་སྟེ་གཅིག་ཏུ་

བསྡུས་པ་ལས་ཡི་གེ་ཧཱུཾ་ཁ་དོག་ནག་པོ་འདོ་ཟེར་འཕྲོ་བ་ལས་སྔར་ལྟར་སྤྲོས། བསྡུས་པས་ཁྲོ་བོའ་ིརྡོ་

རྗེ་དེ་ལས་འོད་ཟེར་ཕྲ་མོའ་ིགཟུགས་སྤྲོས་པས་སངས་རྒྱས་ལ་སོགས་པ་བཞི་སྤྲོས་ཏེ། དོན་བྱས་

འགྲོ་ཀུན་འཇིགས་བྱེད་ཐོབ་པར་བྱས་ནས་སླར་འདུས། དེ་དག་ཐམས་ཅད་ཡོངས་སུ་གྱུར་པ་ལས་

བཅོམ་ལྡན་འདས་རྡོ་རྗེ་འཇིགས་བྱེད་དཀྱིལ་འཁོར་དང་བཅས་པ་དུར་ཁྲོད་བརྒྱད་ཀྱི་བརྒྱན་པ་སྐད་

ཅིག་གིས་གྲུབ་པར་བསམས་ནས། 

རིམ་གྱིས་གསལ་འདེབས་པ་ལ། ཐོག་མར་གཞལ་ཡས་ཁང་། དེའི་དབུས་ཀྱི་ལྟེ་བར་

བཅོམ་ལྡན་འདས་ཞལ་དགུ །ཕྱག་སོ་བཞི། ཞབས་བཅུ་དྲུག་པ། དཔའ་བོ་གཅིག་པ། དེ་ནས་ཕྱི་

རོལ་ཏུ་དུར་ཁྲོད་བརྒྱད་དང་བཅས་པ། རིམ་པ་ལྟར་གསལ་བཏབ་ནས། རང་གི་སྙིང་ཁའི་རྡོ་རྗེ་ལ་

གནས་པའི་ཧཱུཾ་གི་འོད་ཟེར་གྱིས་རང་བཞིན་གྱི་དཀྱིལ་འཁོར་བཀུག །དེའི་ལྷས་བདུད་རྩིས་བཀང་

བའི་བུམ་པས་དབང་བསྐུར་མི་བསྐྱོད་པས་དབུ་བརྒྱན། དེ་ནས་དེ་ཉིད་སླར་རང་གི་ལུས་ལ་ཞུགས་

པས་སྙིང་ཁར་ཡེ་ཤེས་སེམས་དཔའ། དེའི་སྙིང་ཁར་ཏིང་ངེ་འཛིན་སེམས་དཔའ་བསྒོམས་ནས། 

དེའི་མཐར་སྔགས་གསུམ་གང་རུང་བསམས་ནས་སྤྲོ་བ་དང་བསྡུ་བའི་དམིགས་པས་བཟླ་བར་

བཤད་ཅིང་། སྤྲོ་བསྡུའི་དམིགས་པ་ནི། སྔགས་ཀྱི་ཡི་གེའི་འོད་ཟེར་ལས་ཁྲོ་བོ་སྣ་ཚོགས་པ་དང་། 

བྱ་སྣ་ཚོགས་པ་དང་། འདྲེ་དང་སྲིན་པོ་ལ་སོགས་པ་དང་། ཤིན་ཏུ་འཇིགས་སུ་རུང་བ་རྣམས་སྤྲོས་

ཏེ། བསྒྲུབ་པར་བྱ་བའི་ཤ་དང་རུས་པ་དང་ཁྲག་དང་ཆུ་སེར་རྣམས་ཟ་ཞིང་འཐུང་བ་དང་འཇིབ་པར་

བསམ་པར་བྱའོ། །ཞེས་བཤད་ལ། མཆོད་བསྟོད་བདུད་རྩི་མྱང་བ་དག་པ་དྲན་པ་སོགས་གཞན་ཅི་

ཡང་མ་བཤད་དེ་ཁ་འགེངས་པ་ལ་དགོངས་སམ་སྙམ་མོ།།

དེ་ལྟར་བསྒོམ་བཟླས་ཀྱི་མཐར་གཏོར་མ་བྱ་བར་བཤད་པ་ལ། གཏོར་མ་བདུད་རྩིར་བྱིན་

གྱིས་བརླབ་ཅེས་པ་ལས་རློབ་ཚུལ་མ་བཤད་ཅིང་། གཏོར་མགྲོན་ཕྱོགས་སྐྱོང་སོགས་གཞན་ཅི་

ཡང་མ་བཤད་ལ། གཏོར་སྔགས་ནི། ཨོཾ་ཀཱ་ལ་རཱུ་པ་སརྦྦ་སཏྟ་ྭད་མ་ཀ་མ་ཧཱ་བྷཱུ་ཏ་ཨ་ཏི་པ་ཏི་བ་ལིཾ་

གྲྀཧྞ་གྲྀཧྞ་གྲྀཧྞ་པ་ཡ་གྲྀཧྞ་པ་ཡ་མཱ་མ་སརྦྦ་ཤ་ཏྲུཾ་མཱ་ར་ཡ་ཧཱུཾ་ཕཊ། ཅེས་པ་གཅིག་བཤད་དེ། དེ་ནས་

མཉམ་གཞག་ལས་ལངས་པའི་གནས་སྐབས་ཐམས་ཅད་དུ་ཡང་རྡོ་རྗེ་འཇིགས་བྱེད་ཀྱི་ང་རྒྱལ་ལ་

གནས་པར་བྱ་བ་ཙམ་མ་གཏོགས་སྤྱོད་ལམ་གྱི་རྣལ་འབྱོར་སོགས་གཞན་མ་བཤད་དོ། །སློབ་དཔོན་

ཨ་མོ་གྷ་བཛྲ་གྱིས་བཤད་པའི་ཚུལ་ནི། འདི་ལྟར། རང་གི་སྙིང་ཁའི་པད་ཉི་ལ་གནས་པའི་ཧཱུཾ་གི་འོད་

ཟེར་གྱིས་བླ་མ་དང་རྡོ་རྗེ་འཇིགས་བྱེད་སངས་རྒྱས་བྱང་སེམས་ཀྱི་ཚོགས་ནམ་མཁའ་གང་བ་སྤྱན་

དྲངས་པ་ལ་ཕྱི་དང་ནང་དང་གསང་བ་དང་བླ་ན་མེད་པའི་མཆོད་པས་མཆོད་པར་བཤད་དེ། གསང་

མཆོད་བྱེད་པ་འདི་ལྟར་ན། དེའི་ཚེ་བླ་མ་དང་རྡོ་རྗེ་འཇིགས་བྱེད་ལ་ཡང་རང་གི་སྙིང་ཁ་ནས་སྤྲོས་

པའི་ལྷ་མོས་འཁྱུད་པའི་སྙོམས་འཇུག་གི་མཆོད་པ་བྱ་དགོས་པར་མངོན་ཞིང་། འདི་ཡང་ཚོགས་

ཞིང་སྤྱན་འདྲེན་པ་ན་རང་ཉིད་འཇིགས་བྱེད་དུ་བསྒོམ་པའི་ལུགས་སུ་སྣང་ངོ་།།

དེ་ནས་སྡིག་པ་བཤགས་པ་སོགས་བྱས་ནས་གནང་བ་ཞུས་ཏེ་ཚོགས་ཞིང་གཤེགས་སུ་

གསོལ་བར་བཤད་དོ། །དེའི་རྗེས་སུ་ཚད་མེད་བཞི་བསྒོམ་ནས། ཤཱུནྱ་ཏའི་སྔགས་དོན་མངོན་དུ་

བྱས་ཏེ། སྟོང་པ་ཉིད་བསྒོམ་པར་བཤད་ཅིང་། སྭ་བྷཱ་ཝ་བརྗོད་པ་མེད་དོ། །དེ་ནས་སྔོན་གྱི་སྨོན་

ལམ་རྗེས་སུ་དྲན་པའི་རྣལ་འབྱོར་པས་རང་གི་མདུན་དུ་པད་ཉི་ལ་གནས་པའི་ཧཱུཾ་ལས་སྣ་ཚོགས་

རྡོ་རྗེ་ཧཱུཾ་གིས་མཚན་པའི་འོད་ཟེར་གྱིས་རྡོ་རྗེའི་ས་གཞི་རྩིག་པ་གུར་ཁང་རྣམས་བསམས་ནས་ཕྱི་

རོལ་ཏུ་སྔགས་སོ་སོས་བགེགས་དང་བདུད་ལ་ཕུར་བུས་གདབ་པར་བཤད་དེ། ཤར་ལ་སོགས་

པའི་ཕྱོགས་བཞིར་རིམ་པ་བཞིན་སུམྦྷ་ནིའི་སྔགས་དུམ་བུ་བཞིར་བཅད་པ་རེ་རེའི་མཐར་ཡང་ཧཱུཾ་

ཧཱུཾ་ཕཊ་ཕཊ་ཅེས་སྦྱར་བ་དང་། ཨོཾ་གྷ་གྷ་གྷ་ཏཱ་ཡ་གྷ་ཏཱ་ཡ་སརྦ་དུཥྚན་བི་གྷྣན་ཧཱུཾ་ཕཊ་ཅེས་པས་མེ་

མཚམས་དང། ཨོཾ་ཀཱི་ལི་ཀཱི་ལཱ་ཡ་སརྦྦ་པཱ་པཾ་ད་ཧ་ན་ཧཱུཾ་ཕཊ་ཅེས་པས་བདེན་བྲལ་དང། ཨོཾ་ཧཱུཾ་ཧཱུཾ་

བཛྲ་ཀཱི་ལཱ་ཡ་བཛྲ་དྷ་ར་ཨ་ཛྙཱ་པ་ཡ་ཏི་སརྦྦ་བིགྷྣཱན་ཀཱ་ཡ་ཝཱ་ཀ་ཙིཏྟ་བཛྲ་ཀཱི་ལཱ་ཡ་ཧཱུཾ་ཕཊ་ཅེས་པས་

རླུང་མཚམས་དང། ཨོཾ་བཛྲ་མུངྒ་ར་བཛྲ་ཀཱི་ལཱ་ཡ་ཨ་ཀོ་ཊ་ཡ་ཧཱུཾ་ཕཊ་ཅེས་པས་དབང་ལྡན་གྱི་

མཚམས་སུ་ཕུར་བུ་འདེབས་པར་བཤད་ཅིང། ཕུར་བུའི་བསྒོམ་ཚུལ་དང་འདེབས་པ་པོ་སུས་བྱེད་

པ་སོགས་མ་བཤད་ལ། རང་འཇིགས་བྱེད་ཀྱི་ང་རྒྱལ་ལ་གནས་པས་བྱེད་པར་མངོན་ནོ།།

དེ་ནས་ཆོས་འབྱུང་གི་གནས་སུ་ཡཾ་ལས་རླུང་གི་དཀྱིལ་འཁོར་དུ་བའི་མདོག་ཅན་གྱི་

སྟེང་དུ་ཨ་ལས་ཟླ་བའི་དཀྱིལ་འཁོར་གྱི་སྟེང་དུ་དྷཱིཿལས་རལ་གྲི་དབུས་སུ་པདྨས་མཚན་པ། དེ་

ནས་པདྨ་རལ་གྲི་ཟླ་བ་རྣམས་ཡོངས་སུ་གྱུར་པ་ལས་འཇམ་པའི་རྡོ་རྗེ་སེར་པོ་རལ་གྲི་པོ་ཏི་འཛིན་

པའི་ཐུགས་ཀར་པདྨ་ལ་གནས་པའི་ཟླ་བ་དམར་པོ། དེ་ལས་འོད་འཕྲོས་སངས་རྒྱས་ལ་སོགས་པ་

བཞི་བཀུག་ནས་ཟླ་བ་དམར་པོ་ལ་ཐིམ། དེ་ནས་དེ་རྣམས་ཐམས་ཅད་འདྲེས་ནས་གཅིག་ཏུ་གྱུར་

པ་ཉི་མའི་དཀྱིལ་འཁོར་གྱི་རྣམ་པ་ལ་དམིགས་ནས། དེའི་སྟེང་དུ་ཧཱུཾ་ལས་རྡོ་རྗེ་ནག་པོ། དེ་ཡོངས་

སུ་གྱུར་པ་ལས་རྡོ་རྗེ་འཇིགས་བྱེད་ཆེན་པོ་ཞལ་ཕྱག་ཡོངས་སུ་རྫོགས་པའི་དཔའ་བོ་གཅིག་པར་

བསྐྱེེད་པར་བཤད་ལ། ཞལ་ཕྱག་སོགས་རྣམས་བཤད་ཟིན་མ་ཐག །དེ་ལྟ་བུར་གྱུར་པའི་འཇམ་

པའི་རྡོ་རྗེ་འཇིགས་བྱེད་བླ་མའི་གདམས་ངག་ཤེས་ནས་མཆོད་པ་དང་བསྟོད་པ་བགྱིད་ཅིང་། དུས་ 

གསུམ་དུ་ཡང་དག་པར་བསྒོམ་མོ།།

རྒྱུད་ལས་གསུངས་པའི་སྟོབས་ཐམས་ཅད་ཀྱང་ངེས་པར་འགྲུབ་པར་ཐེ་ཚོམ་མེད་

དོ། །ཞེས་པ་ཙམ་ཞིག་གསུངས་ཀྱི། ཡེ་ཤེས་པ་གཞུག་པ། དབང་བསྐུར་བ་སོགས་གཞན་གང་ཡང་

མ་བཤད་དེ། འདི་ནི་དཀྱིལ་འཁོར་དུར་ཁྲོད་གཉིས་ཀ་མེད་པའི་དཔའ་བོ་གཅིག་པའི་སྒྲུབ་ཐབས་སོ། 

གྲུབ་ཆེན་དཔལ་འཛིན་གྱིས་མཛད་པའི་དཔའ་བོ་གཅིག་པའི་སྒྲུབ་ཐབས་ཀྱི་ཚུལ་ནི། གནས་མཚན་

ཉིད་དང་ལྡན་པར། རྟེན་གྱི་གང་ཟག་མཚན་ཉིད་དང་ལྡན་པས་རོ་ལ་སོགས་པའི་སྟེང་དུ་འདུག་སྟེ། 

རང་གི་སྙིང་ཁར་ཨ་ཡིག་དང་པོ་ལས་སྐྱེས་པའི་ཟླ་བའི་དཀྱིལ་འཁོར་གྱི་སྟེང་དུ་དྷཱིཿའི་ཡི་གེ་བསྒོམ་

པའི་འོད་ཟེར་གྱིས་ཚོགས་ཞིང་སྤྱན་དྲངས། མཆོད་པ་སྡིག་པ་བཤགས་པ་སོགས་བྱ་བར་བཤད་དེ། 

ཚོགས་ཞིང་སྤྱན་འདྲེན་པའི་ཚེ་རང་ཉིད་འཇམ་དབྱངས་ཞི་བར་བསྐྱེད་པའི་ལུགས་སོ།།

དེ་ནས་ཐོག་མར་ཤཱུ་ནྱ་ཏཱ་དང་། དེ་རྗེས་སྭ་བྷཱ་ཝ་བརྗོད་པས་ཆོས་ཐམས་ཅད་བདག་མེད་

པར་བསྒོམ་པ་དང་། དེ་ནས་བསྲུང་འཁོར་ཐུན་མོང་བ་ཙམ་བསྒོམ་པ་ཡང་མ་བཤད་ཅིང་། ཆོས་

འབྱུང་དང་གཞལ་ཡས་ཁང་ཡང་མ་བཤད་པར། སྟོང་པའི་ངང་ལས་ཡཾ་ལས་རླུུང་གི་དཀྱིལ་འཁོར་

དུ་བའི་མདོག་ཅན་གྱི་སྟེང་དུ་དབྱངས་ཡིག་དང་པོ་ལས་རྫོགས་པའི་ཟླ་བའི་དཀྱིལ་འཁོར་གྱི་སྟེང་

དུ་དྷཱིཿལས་འཇམ་དཔལ་གཞོན་ནུའི་གཟུགས་སུ་སྐད་ཅིག་གིས་བསྐྱེད་པའི་ཐུགས་ཀར་ཨཱ་ལས་

ཉི་མའི་དཀྱིལ་འཁོར་གྱི་འོད་ཟེར་གྱིས་ཕྱོགས་བཅུའི་དེ་བཞིན་གཤེགས་པ་སོགས་བཀུག་པ་ཉི་མ་

ལ་ཐིམ་ནས་འཇམ་དཔལ་དང་བཅས་པ་རོ་གཅིག་ཏུ་གྱུར་པའི་ཉི་མའི་དཀྱིལ་འཁོར་དང་། དེའི་སྟེང་

དུ་ཧཱུཾ་མཐིང་ནག་ལས་འོད་ཟེར་སྤྲོས་བསྡུས་ཡོངས་སུ་གྱུར་པས་ཁ་གྱེས་པའི་རྡོ་རྗེ་ནག་པོ་འོད་ཟེར་

འཕྲོ་བ་བསམས་ནས། དེ་ལས་རྡོ་རྗེ་ཕྲ་མོའ་ིརྣམ་པ་ཅན་སྤྲོས་པས་སངས་རྒྱས་ལ་སོགས་པ་བཞི་

སྤྲོས་སེམས་ཅན་རྣམས་ཡོངས་སུ་སྨིན་པར་བྱས། བྱང་ཆུབ་ལ་བཀོད་པ་དང་ལྷན་ཅིག་སླར་འོངས་

ནས་རྡོ་རྗེའི་གཟུགས་ལ་ཞུགས་པ་ཡོངས་སུ་གྱུར་པ་ལས་རྡོ་རྗེ་འཇིགས་བྱེད་ཞལ་དགུ་པའི་རྣམ་

པར་བསྐྱེད་པར་བཤད་པ་ལ། རྒྱུའི་འཇམ་དཔལ་འོག་གི་ཞལ་སྟེང་མ་དང་མཚུངས་ཞེས་པ་ཙམ་

ལས་ཕྱག་མཚན་མ་བཤད་ཅིང་། 

གཡོན་གྱི་ཕྱག་དགུ་པ་ན་ཞགས་པ་དང་། བཅོ་ལྔ་པ་ན་མདུང་རྩེ་གསུམ་པ་ཞེས་བཤད་ལ། 

གཡོན་གྱི་ཞབས་བདུན་པའི་འོག་གི་བྱ་ལ་སྔགས་ཆེན་ཞེས་པ་དང་། རྭ་གཡས་ཀྱི་ཞལ་གསུམ་ནི། 

ནག་པོ་དང་དམར་པོ་དང་དཀར་པོ་སྟེ་ཞེས་བཤད་དེ། འདི་དག་རྗེ་ཐམས་ཅད་མཁྱེན་པས་མཛད་

པའི་དཔའ་གཅིག་གི་སྒྲུབ་ཐབས་ལ་བརྒལ་ཞིང་བརྟག་པ་བྱུང་བའི་ལན་གནང་བར། དཔལ་འཛིན་

གྱིས་དེ་དང་ཅུང་མི་འདྲ་བར་བཤད་ཀྱང་། འདིར་ནི། ལྭ་ལི་ཏའི་ལུགས་གཙོ་བོར་གཟུང་བའི་ལུགས་

སོ། །དེ་ལྟར་ཡིན་ཀྱང་གཅིག་ཁོ་ནར་བཟུངས་ནས་གཞན་འགོག་མི་ཉན་ཏེ། གཉིས་ཀའང་གྲུབ་ཆེན་

གྱི་གཞུང་ནས་འབྱུང་བའི་ཕྱིར་ཏེ། དཔེར་ན་ལཱུ་ཨི་པའི་བདེ་མཆོག་གི་སྒྲུབ་ཐབས་ཆེ་བར་ཕྱག་དང་

པོ་གཉིས་ཀྱི་འགོ་མ་གཉིས་ཀྱིས་གླང་ལྤགས་འཛིན་པར་བཤད་ལ། དཔའ་བོ་གཅིག་པའི་སྒྲུབ་ཐབས་

སུ་གཡས་གཡོན་གྱི་དྲུག་པ་གཉིས་ཀྱིས་གླང་པོ་ཆེའི་པགས་པ་འཛིན་པ་ཞེས་བཤད་པ་བཞིན་

ནོ། །ཞེས་གསུངས་པ་ལྟར་ཤེས་པར་བྱའོ།།

དེ་ནས་རང་ཉིད་མ་ཧེའི་ཞལ་གྱི་ང་རྒྱལ་བརྟན་པ་ལ་གནས་ནས་སྙིང་ཁར་ཉི་མའི་དཀྱིལ་

འཁོར་ལ་སྔགས་ཀྱི་ཡི་གེ་འབར་བའི་རྣམ་པ་ཅན་བཀོད་ནས། ཡིད་ནང་དུ་ཆུད་པའི་བཟླས་པ་བྱ་

བར་བཤད་ཅིང་། དེ་ནས་བཟའ་བ་དང་བཏུང་1བའི་དམ་ཚིག་ལ་སོགས་པ་འགའ་ཞིག་བཤད་ཀྱི། 

སྐྱེ་མཆེད་བྱིན་བརླབ། སེམས་དཔའ་སུམ་བརྩེགས། ཡེ་ཤེས་པ་འཇུག་པ། དབང་བསྐུར་རྒྱས་

གདབ། མཆོད་བསྟོད་བདུད་རྩི་མྱང་བ། དག་པ་དྲན་པ་རྣམས་ཐམས་ཅད་མ་བཤད་དོ། །དེ་ལྟ་ན་

ཡང་གྲུབ་ཆེན་གྱི་གཞུང་རྣམས་ལ་དེ་འདྲ་བའི་རིགས་མང་བས་ཁ་འགེངས་པའི་དབང་དུ་མཛད་

པར་དགོངས་སོ། །སམྦྷུ་ཊ་ལས་གསུངས་པ་མན་ངག་སྙེ་མས་བཤད་པ་ལྟར་གྱི་དཔའ་བོ་གཅིག་

པའི་སྒྲུབ་ཐབས་ནི། རྒྱུད་ཀྱི་ཚིག་དོན་བཤད་པའི་མཇུག་ཏུ་མངོན་རྟོགས་ཀྱི་རིམ་པ་བསྡུས་ནས་

བཤད་པ་ན་འདི་ལྟར། མན་ངག་སྙེ་མ་ལས། འདིར་དང་པོར་དུར་ཁྲོད་ལ་སོགས་པར་དམ་ཚིག་

བསྟེན་པ་ལ་སོགས་པ་སྔོན་དུ་འགྲོ་བར། རང་གི་སྙིང་ཁར་པདྨ་དང་ཟླ་བ་ལ་དྷཱིཿཡིག་གི་འོད་ཀྱིས་

བཀུག་པའི་དཔལ་རྡོ་རྗེ་འཇིགས་བྱེད་ཡང་དག་པར་མཆོད་དེ། སྟོང་པ་ཉིད་ཇི་སྲིད་བསྒོམས་

ནས། ཡུད་ཀྱིས་ཆོས་འབྱུང་དུ་ཡཾ་ལས་སྐྱེས་པའི་རླུང་ལ་ཨ་ལས་སྐྱེས་པའི་ཟླ་བར་དྷཱིཿཡིག་

ལས་སྐྱེས་པའི་འཇམ་པའི་དཔལ་གྱི་གཟུགས་ཅན་གྱི་བདག་ཉིད་རྒྱུ་རྡོ་རྗེ་འཛིན་པའི་ཐུགས་ཀར་

ཨཱ་ཡིག་ལས་སྐྱེས་པའི་ཉི་མ་ལ་གནས་པའི་ཧཱུཾ་ལས་སྐྱེས་པའི་རྡོ་རྗེ་ལ་གནས་པའི་ཧཱུཾ་ཡིག་གི་

1  ཞོལ། ཤོག ༣༣ ན ༥། གཙང་། ཤོག ༢༦ ན ༦ བཟའ་བ་དང་བསྲུང་བའི་



འཇིགས་བྱེད་བསྐྱེད་རྫོགས་རྣམ་གཞག 229

འོད་ཀྱིས་བཀུག་པའི་དཔལ་རྡོ་རྗེ་འཇིགས་བྱེད་ཡང་དག་པར་མཆོད་ནས་བདག་ཉིད་ལ་བཅུག་

ཅིང། དེ་ཡོངས་སུ་གྱུར་པ་ལས་བདག་ཉིད་ཆོས་འབྱུང་དུ་ཆུ་སྐྱེས་དང་རླུང་དང་ཉི་མའི་དཀྱིལ་

འཁོར་ལ་མི་ལ་སོགས་པ་རྣམས་དང་ཚངས་པ་ལ་སོགས་པ་རྣམས་ཞབས་ཀྱིས་མནན་པའི་

འབྲས་བུ་རྡོ་རྗེ་འཛིན་པའི་རང་བཞིན་དཔལ་རྡོ་རྗེ་འཇིགས་བྱེད་བསྒོམ་པར་བྱའོ།1།ཞེས་གསུངས་

ནས། དེའི་རྗེས་སུ་བཟླས་པ་བྱེད་པར་བཤད་དོ། །འདིའི་ཚུལ་ལ་ཡང་བདག་ཉིད་འཇམ་དཔལ་གྱི་

གཟུགས་སུ་བསྒོམ་ནས་ཚོགས་ཞིང་མཆོད་པ་ཡིན་ལ། རྒྱུ་རྡོ་རྗེ་འཛིན་པའི་འཇམ་དཔལ་ཇི་ལྟ་

བུ་བསྒོམ་པ་ནིི། ཚིག་དོན་འཆད་པའི་སྐབས་སུ་མན་སྙེ་ལས། དུ་བ་ནི། ཅུང་ཟད་དམར་བའི་ནག་

པའོ། །འཇམ་པའི་གཟུགས་ཅན་ནི། འཇམ་པའི་དཔལ་ཤིན་ཏུ་སེར་བ་ཅུང་ཟད་ཁྲོས་པ། ཕྱག་ཟུང་

གིས་རྡོ་རྗེ་དང་དྲིལ་བུ་འཛིན་པ་ཞལ་གཅིག་པའོ། །ཉི་མའི་དཀྱིལ་འཁོར་ལས་ཞེས་པ་དེའི་སྟེང་

གི་ཧུཾ་ཡིག་ལས་སོ།2།ཞེས་བཤད་དེ། སཾ་བྷུ་ཊར། བྷ་གའི་ནང་དུ་ཡཾ་ལས་རླུང་གི་དཀྱིལ་འཁོར་དུ་

བའི་རྣམ་པར་བསམ་པར་བྱའོ། །དེའི་སྟེང་དུ་ཟླ་བའི་དབུས་སུ་དྷཱིཿཡོངས་སུ་གྱུར་པ་ལས་འཇམ་

པའི་དབྱངས་ཀྱི་གཟུགས་སུ་བདག་ཉིད་བསམས་ནས། དེའི་སྙིང་ཁར་ཨཱཿལས་ཉི་མའི་དཀྱིལ་

འཁོར་བསམས་ཏེ། དེ་ནས་ཉི་མའི་དཀྱིལ་འཁོར་ལས་འོད་ཟེར་བྱུང་སྟེ་ཆོ་ག་བཞིན་དུ་མཆོད་

པར་བྱའོ། །དེའི་སྟེང་དུ་ཧཱུཾ་འོད་ཟེར་ལྔ་དང་ལྡན་པ་བསམས་ནས་དེ་ཡོངས་སུ་གྱུར་པ་ལས་རྡོ་རྗེ་

འཇིགས་བྱེད་ཞལ་དགུ་པ།3 ཞེས་གསུངས་པའི་འགྲེལ་པ་ཡིན་ནོ། །གཞན་ཡང་སློབ་དཔོན་ཛྙཱ་ནཱ་

ཀ་རས་གཞལ་ཡས་ཁང་དང་བཅས་པའི་དཔའ་བོ་གཅིག་པའི་སྒྲུབ་ཐབས་བཤད་པ་སོགས་ཡི་གེ་

མངས་པས་འཇིགས་ཏེ་མ་བྲིས་སོ།།

སློབ་དཔོན་ཨ་མོ་གྷ་བཛྲ་གྱིས་མཛད་པའི་སྒྲུབ་ཐབས་ཆེ་བའི་ཚུལ་བརྗོད་པར་བྱ་སྟེ། དེ་

ཡང་རང་གི་སྙིང་ཁར་པད་ཉི་ལ་གནས་པའི་ཧཱུཾ་གི་འོད་ཟེར་གྱིས་སྤྱན་དྲངས་པའི་རྡོ་རྗེ་འཇིགས་བྱེད་

ཀྱི་དཀྱིལ་འཁོར་གྱི་ལྷ་ཚོགས་ནམ་མཁའ་གང་བ་ལ། སྙིང་ཁའི་ཡི་གེ་ལས་སྤྲོས་པའི་ལྷ་མོ་དྲུག་ལ་

1  བསྟན་འགྱུར། དཔེ་བསྡུར་མ། དེབ། ༤ ཤོག ༦༠༥ ཕྲེང་། ༡༨

2  བསྟན་འགྱུར། དཔེ་བསྡུར་མ། དེབ། ༤ ཤོག ༦༠༤ ཕྲེང་། ༡༩

3  བཀའ་འགྱུར། དཔེ་བསྡུར་མ། དེབ། ༧༩ ཤོག ༣༦༤ ཕྲེང་། ༡༩

སོགས་པས་མཆོད་པ་སོགས་ཡན་ལག་བདུན་དང་དཀོན་མཆོག་གསུམ་ལ་ཕྱག་འཚལ་བ་དང་། 

ཚད་མེད་བཞི་བསྒོམ་པ་དང་། བྱང་ཆུབ་སེམས་དཔའི་སྡོམ་པ་བཟུང་བ་རྣམས་བྱས་ནས། ཤཱུནྱ་ཏཱ་

དང་སྭ་བྷཱ་ཝ་བརྗོད་ཅིང་སྟོང་པ་ཉིད་བསྒོམས་ཏེ། སྟོང་པ་ཉིད་ཀྱི་ངང་ལས་ནམ་མཁའི་དཀྱིལ་དུ་ཡཾ་

ལས་རླུང། རཾ་ལས་མེ། བཾ་ལས་ཆུ། ལཾ་ལས་ས། སུཾ་ལས་རི་རབ་ཀྱི་སྟེང་དུ། པཾ་ལས་སྣ་ཚོགས་པདྨ་

དང་རཾ་ལས་ཉི་མའི་སྟེང་དུ་ཡི་གེ་ཧཱུཾ་ཡོངས་སུ་གྱུར་པ་ལས་སྣ་ཚོགས་རྡོ་རྗེ། དེའི་འོད་ཟེར་ལས་རྡོ་

རྗེའི་ས་གཞི། རྭ་བ་གུར་བླ་རེ་མདའི་དྲ་བ། ཕྱི་རོལ་མེ་འབར་བས་བསྐོར་བ་བསམས་ནས། ཨོཾ་མེ་

དི་ནི་ལ་སོགས་པ་བདེ་མཆོག་གི་དང་འདྲ་བའི་སྔགས་དྲུག་གིས་བྱིན་གྱིས་བརླབ། དེ་ནས་རྭ་བའི་

དབུས་སུ་བྷྲཱུཾ་ལས་དཔལ་གཤིན་རྗེའི་གཤེད་ཀྱི་བཀའི་འཁོར་ལོ་རྩིབས་བརྒྱད་པ་འོད་ཟེར་རབ་ཏུ་

འབར་བ། དེ་ཐམས་ཅད་ཀྱི་སྟེང་དུ་པདྨ་དང་ཉི་མ། དེ་དག་གི་སྟེང་དུ་ཤར་ཕྱོགས་སུ་བརྒྱ་བྱིན་བསྒྲལ་

བ་དང་། ལྷོར་གཤིན་རྗེ་བསྒྲལ་བ་ལ་སོགས་པ་འཇིག་རྟེན་སྐྱོང་བ་བརྒྱད་ཀྱི་རོ། འཁོར་ལོའ་ིལྟེ་བར་

པད་ཉིའི་སྟེང་དུ་ཨཱ་ལི་ལས་ཟླ་བ། ཀཱ་ལི་ལས་ཉི་མ། དེའི་དབུས་སུ་བཾ་ལས་ཐོ་བ་བཾ་གྱིས་མཚན་པ་

དང་ཧཱུཾ་ལས་གྲི་གུག་ཧཱུཾ་གིས་མཚན་པ། འདིའི་ཐད་ཀྱི་འགྱུར་ལ་འདི་ལྟར་མངོན་ཡང་། ཉེ་སྙིང་དང་

སྐབས་གཞན་ནས་འབྱུང་བ་སོགས་དང་བསྟུན་ན་ཡུམ་ལ་བཾ་དང་ཡབ་ལ་ཧཱུཾ་དུ་བྱ་དགོས་སོ།།

ཟླ་ཉི་ཕྱག་མཚན་ས་བོན་དང་བཅས་པ་ཡོངས་སུ་གྱུར་པ་ལས་རང་ཉིད་གཤིན་རྗེའི་གཤེད་

པོ་ཁ་དོག་ནག་པོ་ཆེར་ཁྲོ་བ། འཇིགས་པ་དག་ཀྱང་འཇིགས་པར་བྱེད་པ། ཞལ་དྲུག་ཕྱག་དྲུག་

ཞབས་དྲུག་པ། རྩ་ཞལ་མཐིང་ག་གཡས་དམར་པོ་གཡོན་དཀར་པོ་གཡས་གཉིས་པ་ལྗང་ཁུ་གཡོན་

གཉིས་པ་སེར་པོ། སྟེང་གི་ཞལ་དམར་པོ་གནམ་ལ་གདངས་བ། ཕྱག་གཡས་པ་གསུམ་ན། རྡོ་རྗེ་ཐོ་

བ། འཁོར་ལོ། བེ་ཅོན་དཀར་པོ། གཡོན་པ་གསུམ་ན། པདྨ། རིན་པོ་ཆེ། རལ་གྲི། མ་ཧེའི་སྟེང་ན་

ཞབས་གཡོན་པ་གསུམ་བརྐྱངས་ཤིང་། གཡས་པ་གསུམ་བསྐུམས་པས་མ་ཧེའི་རྭ་ཕྲག་བརྫིས་པ། 

མ་ཧེའི་རྐང་པ་བཞིས་བདུད་བཞི་བརྫིས་པ། ཡུམ་རོ་ལངས་མ་སྐུ་མདོག་བཅོམ་ལྡན་འདས་ཇི་ལྟ་བ་

བཞིན་དུ་མཚུངས་པའི་ནག་མོས་འཁྱུད་པའོ།།

བླ་མ་སྔ་མ་ཁ་ཅིག་ཡུམ་ཡང་ཞལ་ཕྱག་ཡབ་དང་མཚུངས་པ་ཞེས་ཟེར་ལ། སློབ་དཔོན་

གྱི་གཞུང་ལས་དེ་འདྲ་མ་བཤད་ཅིང་། ཡབ་ཡུམ་ཕྱག་མཚན་མཚུངས་ན་ཡབ་ཀྱི་གཡས་ཀྱི་ཕྱག་

མཚན་དང་པོ་ཐོ་བ་ས་བོན་གྱིས་མཚན་པ་ལས་བསྐྱེད་པ་ལྟར་ཡུམ་ལ་ཡང་འཆད་དགོས་པ་

ལས། ཡུམ་ལ་གྲི་གུག་ས་བོན་གྱིས་མཚན་པ་བཤད་ལ། གྲི་གུག་ནི། ཡབ་ཀྱི་ཕྱག་དྲུག་པོ་གང་

གི་ཡང་ཕྱག་མཚན་ལ་མེད་དོ། །དེའི་ཕྱིར་སློབ་དཔོན་འདིའི་ལུགས་ཀྱི་བསྲུང་འཁོར་གྱི་གཙོ་བོ་

ཡབ་ཡུམ་ཞལ་ཕྱག་དང་ཕྱག་མཚན་འདྲ་བར་སྨྲ་བ་ནི། འདིའི་ལུགས་གཏན་མ་ཡིན་ནོ། །དེས་ན་

ཡུམ་རྡོ་རྗེ་རོ་ལངས་མའི་ཕྱག་མཚན་ལ་གྲི་གུག་དངོས་སུ་བཤད་པ་ནི། གཡས་ཀྱི་ཕྱག་མཚན་

དུ་བྱ་དགོས་པས་འདིས་རྡོ་རྗེ་རོ་ལངས་མ་ནག་མོ་ཞལ་གཅིག་ཕྱག་གཉིས་ཀྱི་གཡས་གྲི་གུག་

དང་གཡོན་ཐོད་པ་འཛིན་པ་དོན་གྱི་བཤད་དོ། །དེ་ནས་ཡབ་ཡུམ་སྙོམས་པར་ཞུགས་པའི་སྦྱོར་

མཚམས་ནས་གཏི་མུག་གཤིན་རྗེའི་གཤེད་ལ་སོགས་པ་མཐར་བྱེད་བརྒྱད་ཡ་བ་ཏི་ལ་སོགས་

པ་ཕོ་ཉ་བརྒྱད་ཀྱི་གཟུགས་འཛིན་པ་སྤྲོས་ཏེ། ཤར་ལ་སོགས་པ་ཕྱོགས་བརྒྱད་ཀྱི་གདན་གྱི་སྟེང་

དུ་རིམ་བཞིན་དགོད་པ་ནི། ཤར་དུ་ཡ་བ་ཏི་དཀར་པོ་གཡས་འཁོར་ལོ། ལྷོར་ཆོས་ཀྱི་རྒྱལ་པོ་

སེར་པོ་གཡས་རིན་པོ་ཆེ། ནུབ་ཏུ་ཏེལ་པ་དམར་པོ་གཡས་པདྨ། བྱང་དུ་གླང་མགོ་ཅན་ལྗང་ཁུ་

གཡས་རལ་གྲི། དབང་ལྡན་དུ་རལ་གྲི་གཤིན་རྗེའི་གཤེད་ཀྱི་ངོ་བོར་རལ་པ་ཚར་དགུ་གཡས་

རལ་གྲི། རླུང་དུ་པདྨ་གཤིན་རྗེའི་གཤེད་ཀྱི་ངོ་བོ་རྨིག་པ་དམར་པོ་གཡས་པདྨ། བདེན་བྲལ་དུ་

དབྱུག་པ་གཤིན་རྗེའི་གཤེད་ཀྱི་ངོ་བོ་ཕྱྭ་བསངས་དཀར་པོ་གཡས་དབྱུག་པ། མེར་ཐོ་བ་གཤིན་

རྗེའི་གཤེད་ཀྱི་ངོ་བོ་མིག་དམར་ནག་པོ་གཡས་ཐོ་བ་འཛིན་པ། གཡོན་ཐམས་ཅད་ཞགས་པ་ 

དང་བཅས་པའི་སྡིགས་མཛུབ་ཅན་ནོ།།

འདི་དག་ནི། གཤིན་རྗེ་ཕོ་བརྒྱད་དངོས་མ་ཡིན་གྱི། འདུལ་བྱེད་གདུལ་བྱའི་གཟུགས་དང་

མཐུན་པར་བསྟན་པའོ། །འདི་ལ་ལས་ཀྱི་བྱེ་བྲག་གིས་ལས་དང་མཐུན་པའི་སྐུ་མདོག་བྱེད་པའི་

ཚུལ་ཡང་འདི་ཉིད་ལས། གཤིན་རྗེའི་གཤེད་པོ་བརྒྱད་པོ་འདི་དག་ལས་ཇི་ལྟ་བ་བཞིན་ཁ་དོག་

དང་དབྱིབས་དེ་ལྟར་བསྒོམ་ཞེས་བཤད་དོ། །དེ་ནས་ཧྲཱིཿཧ་བྷོ་སོགས་ཀྱི་བསྒོམ་པ་དང་འདྲ་བའི་

ཡེ་ཤེས་ཀྱི་འཁོར་ལོ་སྤྱན་དྲངས་པ་དང་བསྲེས་ཏེ། བདག་གི་བ་སྤུའི་བུ་ག་ནས་སྤྲོས་པའི་འོད་ཟེར་

ལས་སྟོད་ཁྲོ་བོ་སྨད་ཕུར་བུའི་རྣམ་པ་ཅན་གྱི་གཟུགས་ཕྱོགས་བཅུར་སྤྲོས་པས། བསྲུང་འཁོར་

གྱི་ཕྱི་རོལ་གྱི་ཕྱོགས་བཅུར་ཧཱུཾ་རིང་པོ་ལས་གྲུབ་པའི་ཁྲོན་པ་འབྲུབ་ཁུང་གི་རྣམ་པ་ཅན་རྣམས་

སུ་བཅུག་པའི་ཕྱོགས་བཅུའི་བགེགས་ལ་ཕུར་བུས་གདབས་པ་ལ། སྟེང་འོག་ནི། ཤར་གྱི་ཤར་

དང་། ནུབ་ཀྱི་ནུབ་ཏུའོ། །འདིར་བགེགས་ཇི་ལྟར་འགུགས་པའི་ཚུལ་དང་ཕུར་གདབ་ཀྱི་སྔགས་

མ་བཤད་དེ། འདིའི་ལུགས་འཆད་པ་སྔ་མ་དག །དྲུག་ཅུ་རྩ་བཞི་པའི་གཏོར་མའི་སྐབས་ཀྱི་ཕྱོགས་

སྐྱོང་སོགས་འགུགས་པ་དང་ཕུར་པ་འདེབས་པ་ལྟར་བྱེད་དོ།།

དེ་ནས་སྤྲོ་བསྡུ་བྱེད་ཅིང་སྔགས་བཟླས་པར་བཤད་པ་ལ། ཨོཾ་ཧྲཱི་ཥྚྲཱིཿཝི་ཀྲི་ཏཱ་ན་ན་ཧཱུཾ་ཧཱུཾ་

སརྦྦ་ཤ་ཏྲུཾ་ནཱ་ཤ་ཡ་སྟམྦྷ་ཡ་ཕཊ་ཕཊ་སྭཱཧཱ། ཞེས་པ་སྙིང་པོའ་ིསྔགས་དང། ཨོཾ་ཧྲཱིཿཀཱ་ལ་རཱུ་པ་ཧཱུཾ་བཾ། 

ཞེས་པ་ཉེ་བའི་སྙིང་པོ་དང། ཨོཾ་ཧྲཱིཿཀྲུཾ་བྷྲུཾ་སུཾ་ཛུཾ་ཧཱུཾ་གཾ་ཞེས་པ་ནི་སྙིང་པོ་དམ་པའོ། །ཞེས་བཤད་དེ་

བཟླས་བྱའི་སྔགས་སོ། །འདི་ལ་ཕུར་བཏབ་ཀྱི་སྔོན་དུ་སྐྱེ་མཆེད་བྱིན་བརླབ་དབང་བསྐུར་རིགས་

བདག་གི་རྒྱས་གདབ་དང་། ཡེ་ཤེས་པ་དང་དབང་ལྷ་སྤྱན་དྲངས་པ་རྣམས་ལ། ཨོཾ་ཧྲཱིཿཥྚྲིཿཧ་ལ་

སོགས་པའི་སྔགས་ཀྱིས་མཆོད་པ་འབུལ་བའང་འདི་རང་གི་གཞུང་གི་དགོངས་པ་ཡིན་ཞིང་། 

གཤིན་རྗེ་བརྒྱད་ལ་དཔལ་གཤིན་རྗེའི་གཤེད་ཀྱིས་དབུ་བརྒྱན་པར་བསམ་མོ་ཞེས་བཤད་དོ།།

བསྲུང་འཁོར་གྱི་སྐབས་འདིར་སྤྱན་འདྲེན་མཆོད་འབུལ་སོགས་ཀྱི་སྔགས་རྣམས་བཤད་

པ་དང་སྦྲེལ་ནས་གཤེགས་གསོལ་གྱི་སྔགས་ཀྱང་བཤད་པ་ནི། སྔགས་རྣམས་ཕྱོགས་གཅིག་ཏུ་

འཆད་པའི་ཕྱིར་ཡིན་གྱི། དཀྱིལ་འཁོར་བསྒོམ་པའི་སྔོན་དུ་བསྲུང་འཁོར་གཤེགས་གསོལ་བྱེད་པ་

མིན་ནོ། །དེ་ནས་བཀའི་འཁོར་ལོའ་ིབདག་པོ་དེ་ཡོངས་སུ་གྱུར་པ་ལས་གཞལ་ཡས་ཁང་བསྐྱེད་

པར་བཤད་ཅིང་། དེའི་དབུས་དང་དཀྱིལ་འཁོར་གྱི་གྲྭ་བཞི་དང་སྒོ་བཞི་རྣམས་སུ་པདྨ་དང་ཟླ་བ་དང་

ཉི་མ་གསུམ་བརྩེགས་པའི་གདན་དང་། གདན་དབུས་མའི་སྟེང་དུ་ཨཱ་ལི་ལས་ཟླ་བ། ཀཱ་ལི་ལས་ཉི་

མ། དེར་ཧཱུཾ་ལས་རྡོ་རྗེ། དེ་རྣམས་ཡོངས་སུ་གྱུར་པ་ལས་བཅོམ་ལྡན་འདས་རྡོ་རྗེ་འཇིགས་བྱེད་དོ།།

དེ་ནས་མེ་ལ་སོགས་པའི་གྲྭ་བཞི་དང་ཤར་ལ་སོགས་པའི་སྒོ་བཞིའི་གདན་གྱི་སྟེང་དུ་རང་

རང་གི་ས་བོན་གྱིས་མཚན་པའི་གྲི་གུག་རྣམས་ཡོངས་སུ་གྱུར་པ་ལས་བགེགས་བརྒྱད་མནན་

པའི་ལྷ་མོ་བརྒྱད་དེ། རིམ་པ་བཞིན་བྱ་རྒོད་དང་འུག་པ་དང་ཁྲ་དང་བྱ་རོག་དང་སྐྱར་མོ་དང་མཐིང་

རིལ་དང་ཀཾ་ཀ་དང་རྨ་བྱ་རྣམས་བརྫིས་པའི་ལྷ་མོ་གཤིན་རྗེ་ཕོ་ཉ་མོ་དང་། གཤིན་རྗེ་མཆེ་བ་མ་

དང་། བེ་ཅོན་ནག་མོ་དང། དུས་མཚན་མ་དང་། གཤིན་རྗེ་ལྕགས་ཀྱུ་མ་དང་། གཤིན་རྗེ་ཞགས་

པ་མ་དང་། གཤིན་རྗེ་ལུ་གུ་རྒྱུད་མ་དང་། གཤིན་རྗེ་འབེབས་མ་རྣམས་ཏེ། འདི་རྣམས་ཀུན་ཀྱང་

ཞལ་གཅིག་ཕྱག་གཉིས་པ། སྐྲ་ལྷུག་པར་འདུག་པ། གཅེར་བུ་ལྕེ་འཇིབ་བ། མཆེ་བ་གཙིགས་

པ། གདུག་པ་ཐམས་ཅད་འགུགས་པ། ལས་ཐམས་ཅད་ཚུལ་བཞིན་དུ་མཛད་པ། ཁ་དོག་ནག་པོ་

ཕྱག་ན་གྲི་གུག་དང་ཐོད་པ་བསྣམས་བ་ཤ་སྟག་སྟེ། འདི་དག་ཀྱང་གཏི་མུག་གཤིན་རྗེའི་གཤེད་

ལ་སོགས་པ་བཞི་དང་། ཐོ་བ་གཤིན་རྗེའི་གཤེད་ལ་སོགས་པ་བཞི་རྣམས་ཀྱི་ཡུམ་བརྒྱད་ཀྱི་ངོ་

བོ་སྔར་ལྟར་གདུལ་བྱ་སོ་སོ་དང་མིང་མཐུན་པར་བཤད་ནས་གདུལ་བྱའི་མིང་གིས་གདུལ་བྱེད་ལ་

བཏགས་པའོ། །དེ་ལྟ་བུའི་དཀྱིལ་འཁོར་འཁོར་ལོའ་ིལྟེ་བ་ལ་གནས་པའི་ཕྱི་རོལ་རྩིབས་བརྒྱད་ལ་

གཤིན་རྗེ་བརྒྱད་ཕོ་ཉའི་གཟུགས་འཛིན་པ་སྔར་བཞིན་གནས་པར་བསྒོམ་པ་དང་། བསྲུང་འཁོར་

གྱི་ཕྱི་རོལ་ཏུ་དུར་ཁྲོད་བརྒྱད་བསྒོམ་པར་དངོས་སུ་བཤད་དོ།།

དེ་ནས་རང་གི་སྙིང་ཁར་པད་ཉི་ལ་གནས་པའི་ཧཱུཾ་ལས་རྡོ་རྗེ་ལྟེ་བ་ལ་ཧཱུཾ་གིས་མཚན་

པ་ལས་ཡེ་ཤེས་ལྔའི་རང་བཞིན་གྱི་འོད་ཟེར་སྤྲོས་ཏེ། ཧྲཱིཿཧ་བྷོ་ལ་སོགས་པའི་སྔགས་ཀྱིས་

ཕྱོགས་བཅུའི་དེ་བཞིན་གཤེགས་པ་རྣམས་སྤྱན་དྲངས། ཨོཾཧྲཱིཿཥྚྲཱིཿཧ་ལ་སོགས་པས་ཡོན་ཆབ་

ལ་སོགས་པ་ཕུལ་ནས། དབང་བསྐུར་བའི་དོན་དུ་གསོལ་བ་བཏབ་པས། དེ་བཞིན་གཤེགས་པ་

རྣམས་ཀྱིས་ཡི་གེ་བཅུ་ལས་ཡོངས་སུ་གྱུར་པའི་བུམ་པ་དེ་ཁོ་ན་ཉིད་བཅུའི་ངོ་བོས་དབང་བསྐུར་

བར་བྱའོ། །ཞེས་བཤད་པ་ལ། ཡི་གེ་བཅུ་ནི། སྔ་མ་དག་གཤེགས་པ་ལྔ་དང་གཤེགས་མ་ལྔའི་

ས་བོན་བྷྲུཾ་ཨཾ་ལ་སོགས་པའོ་ཞེས་ཟེར་རོ། །དབང་བསྐུར་བས་དེ་མ་ཐག་ཏུ་མི་བསྐྱོད་བས་དབུ་

བརྒྱན་པར་བསམ་མོ། །ལྷ་མོ་བརྒྱད་ལ་འཇམ་པའི་དབྱངས་ཀྱིས་དབུ་བརྒྱན་པར་བསམ་མོ་ཞེས་

དང་། རིགས་བདག་གི་རྒྱས་གདབ་བཤད་ཟིན་མ་ཐག །འདི་ལྟར་རྡོ་རྗེ་འཇིགས་བྱེད་ལ་སོགས་པ་

རྣམས་མིག་ལ་སོགས་པ་སྐྱེ་མཆེད་བྱིན་གྱིས་བརླབས་པས་སྐུ་གསུང་ཐུགས་ཀྱི་ལྷ་དང་ཡེ་ཤེས་

སེམས་དཔས་མཚན་པའོ། །དེ་ལྟར་བསྒོམ་པ་དང་མཆོད་པ་དབང་བསྐུར་བ་རྫོགས་ནས་བསྙེན་

པའི་བཟླས་བརྗོད་བྱ་སྟེ། ཞེས་བཤད་ཅིང་། ཡེ་ཤེས་པ་འཇུག་པ་དངོས་སུ་མ་བཤད་ཀྱང་དབང་

ལྷ་རྣམས་ཡེ་ཤེས་པའི་ཚུལ་དུ་ཐིམ་པ་བྱེད་པའི་ལུགས་སུ་མངོན་ནོ། །དེ་ནས་འཁྲུལ་འཁོར་ལ་

སོགས་པའི་ལས་རབ་འབྱམས་སྒྲུབ་པའི་ཆོ་ག་བཤད་ལ། དེ་ནས་རྫོགས་རིམ་སོགས་མདོ་ཙམ་

བཤད་དེ། དེའི་ཚུལ་ནི་འོག་ཏུ་བཤད་པར་བྱའོ།།

དེ་ཡང་གོང་དུ་བཤད་ཟིན་པའི་སྒྲུབ་ཐབས་ཆུང་བ་དེ་ཉིད་མཛད་པའི་ཨ་མོ་གྷ་བཛྲ་

དང་། འདིར་བཤད་པའི་སྒྲུབ་ཐབས་ཆེ་བ་མཛད་པའི་ཨ་མོ་གྷ་བཛྲ་གཉིས་དོན་མི་གཅིག་སྟེ། སྔ་

མ་དང་འདིའི་གཙོ་བོ་རྒྱུ་འབྲས་ཀྱི་བསྐྱེད་ཚུལ་ལ་ཡང་ཚུལ་མི་འདྲ་བ་འགའ་རེ་སྣང་ལ། སྔ་མའི་

རྒྱ་གཞུང་གི་འགྱུར་བྱང་གི་སྐབས་སུ། མཛད་པ་པོ་དོན་ཡོད་རྡོ་རྗེ་ལ་སྐྱོ་འོད་འབྱུང་དང་དྷརྨྨ་གུ་ཧྱ་

གཉིས་ཀྱིས་དངོས་སུ་ཞུས་ནས། བཀའ་དང་མི་འགལ་བར་བསྒྱུར་བའི་ཡི་གེ་པ་སྐྱོ་འོད་འབྱུང་གིས་

བྱས་ཞེས་འབྱུང་ཞིང་། སྐྱོ་འོད་འབྱུང་གིས་དངོས་སུ་ཐུག་པའི་ཨ་མོ་གྷ་བཛྲ་ནི་ཆུང་བ་ཡིན་པས་

སྒྲུབ་ཐབས་དེ་མཛད་པ་པོ་ཨ་མོ་གྷ་བཛྲ་ཆུང་བ་ཡིན་ལ། བཤད་མ་ཐག་པའི་སྒྲུབ་ཐབས་ཆེ་བ་འདི་

ནི། དོན་ཡོད་ཞབས་ཀྱི་མཛད་པའི་འཇིགས་བྱེད་ཀྱི་དཀྱིལ་ཆོག་མཛད་པ་པོ་དང་དོན་གཅིག་པའི་

ཨ་མོ་གྷ་བཛྲ་ཆེ་བར་མངོན་ཞིང་། དཀྱིལ་ཆོག་དེ་ཡང་སྒྲུབ་ཐབས་འདིའི་དབང་དུ་བྱས་པའི་དཀྱིལ་

ཆོག་ཡིན་ལ། ཡང་འདིར་བཤད་པ་ལྟ་བུའི་ལྷ་མོ་བརྒྱད་ཀྱི་དོད་ལ་རོ་ལངས་བརྒྱད་སྐོར་གྱི་དཀྱིལ་

འཁོར་དུ་དབང་བསྐུར་བ་ལ་ཡང་སྦྱར་དུ་རུང་བར་བཞེད་དོ།།

དེའི་ཕྱིར་དཀྱིལ་ཆོག་དེ་ཉིད་ལས། དེ་ནས་དངུལ་ལམ་གསེར་གྱི་བུམ་པ་ཁ་དོག་དཀར་

པོས་བསྒྱུར་ལ། ལྷའི་གྲངས་དང་མཉམ་པ་སྟེ་དགུ་དང་།1 ཞེས་བུམ་པ་ལྷའི་གྲངས་དང་མཉམ་

པ་གྲངས་དགུར་བྱས་ཏེ། དེ་དག་དཀྱིལ་འཁོར་གྱི་ཕྱོགས་མཚམས་གང་དུ་འགོད་པ་འཆད་པའི་

སྐབས་སུ། གཙོ་བོའ་ིབུམ་པ་དབུས་དང་ལས་བུམ་བྱང་ཤར་དུ་འགོད་པར་བཤད་ནས། གཞན་

བརྒྱད་ནི། དང་པོ་ལྷ་མོ་གང་བསྒོམ་པ་དེ་དང་དེའི་ཕྱོགས་སྒོ་བཞི་དང་གྲྭ་བཞིར་བཞག་གོ །ཞེས་ལྷ་

མོ་བརྒྱད་ཀྱི་བུམ་པར་བཤད་ལ། དཀྱིལ་འཁོར་གྱི་དག་པ་སྟོན་པའི་སྐབས་སུ་ཡང་། ལྷ་མོ་བརྒྱད་

འབྱུང་བ་བཞི་དང་ཚད་མེད་པ་བཞི་དག་པའི་དོན་བཤད་པར་གསུངས་ཤིང་། དེས་ན་དཀྱིལ་ཆོག་

དེར་བུམ་པ་གཞན་བརྒྱད་དུ་ལྷ་གང་ཚུལ་ཇི་ལྟར་བསྐྱེད་པ་བུམ་པའི་ཆོ་ག་འཆད་པའི་སྐབས་

སུ་མ་གསུངས་པ་ལ་ཡང་། སྒྲུབ་ཐབས་འདིར་དཀྱིལ་འཁོར་གྱི་ནང་དུ་བཀོད་པའི་ལྷ་མོ་འདི་ 

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༥༣༤ ཕྲེང་། ༦



འཇིགས་བྱེད་བསྐྱེད་རྫོགས་རྣམ་གཞག 235

དག་བུམ་པ་སོ་སོར་བསྐྱེད་པའི་དོན་ནོ།།1

ཡང་རྡུལ་ཚོན་གྱི་མཚན་མ་འགོད་པའི་སྐབས་སུ། ཡང་སྒོ་དང་གྲྭར་རོ་ལངས་བརྒྱད་བྲི་

བར་བྱའོ། །ཞེས་གསུངས་པས་ནི། རོ་ལངས་བརྒྱད་སྐོར་དུ་དབང་བསྐུར་ན་དེ་ལྟར་བྱ་བའི་དོན་

ཏོ། །དེ་བས་ན་འདི་ལྷ་དགུ་མའི་དཀྱིལ་འཁོར་ཡིན་གྱི། སྔ་མ་འགའ་རེ་དང་། ད་ལྟའི་བླུན་པོ་ཁ་

ཅིག་འདི་གཤིན་རྗེ་ཕོ་བརྒྱད་མོ་བརྒྱད་ཀྱིས་བསྐོར་བའི་ལྷ་བཅུ་བདུན་མའི་དཀྱིལ་འཁོར་དུ་སྨྲ་བ་

ནི། མི་ཤེས་པའི་2ཀུན་ནས་བསླངས་པའི་གཏམ་ཡིན་ཏེ། འདིར་གཤིན་རྗེ་མཐར་བྱེད་བརྒྱད་ཡ་བ་

ཏི་སོགས་བརྒྱད་ཀྱི་ཚུལ་འཛིན་པ་ནི། དཀྱིལ་འཁོར་གྱི་ཕྱི་རོལ་ཏུ་བསྲུང་འཁོར་གྱི་རྩིབས་བརྒྱད་

ལ་འགོད་པར་བཤད་ཀྱི་དཀྱིལ་འཁོར་གྱི་ནང་དུ་འགོད་པར་ཟུར་ཙམ་ཡང་མ་བཤད་ལ། དེ་ཙམ་

གྱི་ལྷ་བཅུ་བདུན་མའི་དཀྱིལ་འཁོར་དུ་སྨྲ་ན་བསྲུང་བའི་འཁོར་ལོ་རྩིབས་བཅུ་པའི་ལྟེ་བའི་ནང་

དུ་དཀྱིལ་འཁོར་བསྒོམས་ནས། དེའི་ནང་དུ་ཀྱཻ་རྡོ་རྗེ་དང་འཁོར་ལྷ་མོ་བརྒྱད་བཀོད། འཁོར་ལོའ་ི

རྩིབས་བཅུ་ལ་ཁྲོ་བཅུ་བཀོད་པའི་ཚེ་ཀྱཻ་རྡོ་རྗེ་ལྷ་བཅུ་དགུའི་དཀྱིལ་འཁོར་དུ་ཐལ་བ་སོགས་ཤིན་

ཏུ་མང་བའི་ཕྱིར་རོ། །ལྷ་མོ་བརྒྱད་སྐོར་འདི་ལ་ད་ལྟ་དབང་བསྐུར་བའི་རྒྱུན་ཡང་མ་ཆད་ཙམ་སྣང་

ལ། ཨ་མོ་གྷ་བཛྲ་ཆེ་བ་ནི། ལཱ་ལི་ཏ་བཛྲ་གྱི་དངོས་སློབ་ཏུ་དབང་གི་བརྒྱུད་པ་དག་ལ་གྲགས་སོ།།

ད་ནི་སློབ་དཔོན་ཞི་བའི་ཡེ་ཤེས་ཀྱི་བསྙེན་པའི་ཆོ་ག་བཤད་པའི་ཚུལ་མཚོན་པ་ཙམ་

བརྗོད་པར་བྱ་སྟེ། དེ་ཡང་སློབ་དཔོན་དེ་ཉིད་ཀྱིས། ཇི་སྲིད་ཏིང་འཛིན་སྔགས་དང་ཆོ་གར་ལྡན་

པ་ཡིས། །ལྷ་ཉེ་རྩེ་གཅིག་མཚན་མ་ཐོབ་པ་བསྙེན་པར་གསུངས། །རྟགས་ཐོབ་དབེན་པར་སོང་

སྟེ་གླལ་དང་སྦྲིད་པ་དང། །གཉིད་སྤངས་བརྟུལ་ཞུགས་བཅས་པས་དངོས་གྲུབ་ལེན་པ་བསྒྲུབ་

པའོ། །གྲུབ་པས་གདུལ་བྱའི་རང་བཞིན་སྣ་ཚོགས་གནས་པ་ལ། །ཞི་བ་ལ་སོགས་ཐབས་ཀྱི་སྦྱོར་

བ་ལས་སུ་གསུངས།3།ཞེས་ཐུན་མོང་གི་དངོས་གྲུབ་བསྒྲུབ་པའི་ཆོ་ག་ལ་བསྙེན་སྒྲུབ་ལས་གསུམ་

དུ་བསྡུས་པའི་བསྙེན་པའི་ཆོ་ག་འཆད་པ་ན་འདི་ལྟར་བཤད་དེ། དང་པོར་ཁྲུས་བྱས། སྟན་བདེ་བ་

1  ཞོལ། ཤོག ༣༧ བ ༥། གཙང་། ཤོག ༢༩ བ ༦ དོན་ཏོ།།

2  ཞོལ། ཤོག ༣༧ བ ༦། གཙང་། ཤོག ༣༠ ན ༡ མི་ཤེས་པས་ཀུན་ནས་

3  བསྟན་འགྱུར། དཔེ་བསྡུར་མ། དེབ། ༢༤ ཤོག ༤༨༩ ཕྲེང་། ༣

ལ་འདུག་སྟེ། མཎྜལ་བྱི་དོར་བྱས། མེ་ཏོག་གཅལ་དུ་བཀྲམ། སྐུ་གཟུགས་མདུན་དུ་བཞག་ལ། རང་

རྡོ་རྗེ་འཇིགས་བྱེད་དུ་གསལ་བའི་སྙིང་ཁར་པད་ཉི་ལ་གནས་པའི་ས་བོན་གྱི་འོད་ཟེར་གྱིས་དཔལ་

འཇམ་པའི་རྡོ་རྗེའི་དཀྱིལ་འཁོར་མདུན་གྱི་ནམ་མཁར་སྤྱན་དྲངས་པ་ལ་ཡན་ལག་བདུན་པའི་སྒོ་

ནས་བསོད་ནམས་ཀྱི་ཚོགས་བསགས་ཤིང་། ཚད་མེད་བཞི་དང་བྱང་ཆུབ་ཀྱི་སེམས་བསྐྱེད་པས་

སེམས་ཡོངས་སུ་དག་པར་བྱས་ཏེ། ཆོས་ཐམས་ཅད་རང་བཞིན་མེད་པར་བསྒོམ་ཞིང་། སྭ་བྷཱ་ཝའི་

སྔགས་ཀྱིས་སྟོང་པ་ཉིད་ཀྱི་ང་རྒྱལ་བྱས་ནས། ཡཾ་ལས་རླུང་གི་དཀྱིལ་འཁོར་དུ་གྱུར་པའི་སྟེང་དུ་

ཨ་ཡིག་དང་པོ་ལས་ཟླ་བའི་དཀྱིལ་འཁོར་གྱི་དབུས་ན་དྷཱིཿལས་རལ་གྲི་ལྟེ་བ་ལ་དྷཱིཿསེར་པོས་

མཚན་པ་ཡོངས་སུ་གྱུར་པའི་འཇམ་པའི་རྡོ་རྗེ་སྐུ་མདོག་སེར་པོ་གཡོན་ཨུཏྤ་ལ་བསྣམས་ཤིང། 

གཡས་མཆོག་སྦྱིན་གྱི་ཕྱག་རྒྱ་ཅན། གཞོན་ནུ་ཟུར་ཕུད་ལྔ་དང་ལྡན་པའི་ཐུགས་ཀར་ཨཱ་གཉིས་

པ་ལས་གྲུབ་པའི་ཉི་མའི་དཀྱིལ་འཁོར་གྱི་འོད་ཀྱི་ཕྱོགས་བཅུའི་སངས་རྒྱས་སྲས་དང་བཅས་པ་

རྣམས་བསྐུལ་ནས་འཇམ་དབྱངས་དང་བཅས་པ་ཉི་མ་ལ་ཞུགས་པས་འོད་ཟེར་འབར་བས་ཀུན་

ཏུ་ཁྱབ་པར་བསྒོམ་པའི་སྟེང་དུ་ཧཱུཾ་ནག་པོ་འོད་ཟེར་ལྔ་འཕྲོ་བའི་འོད་ཀྱིས་དོན་བྱས། སླར་འདུས་

པས་ཁྲོ་བོའ་ིརྡོ་རྗེར་གྱུར་པའི་འོད་ཟེར་འཕྲོས་པས་འགྲོ་བའི་དོན་བྱས། རྒྱལ་བ་སྲས་བཅས་སྤྱན་

དྲངས་པ་རྡོ་རྗེ་ལ་ཞུགས་ཏེ་ཡོངས་སུ་གྱུར་པ་ལས་དཔལ་རྡོ་རྗེ་འཇིགས་བྱེད་དུ་གྱུུར་པར་བཤད་

དེ། འདིས་ཞབས་འོག་གི་སྲོག་ཆགས་བཅུ་དྲུག་གི་འོག་ཏུ་ཚངས་པ་ཁྱབ་འཇུག་སོགས་མ་བཤད་

པར། དེ་དག་གི་དོད་ལ་རོ་ཆེན་པོ་བཤད་ནས། རོ་དེའི་སྟེང་དུ་སྲོག་ཆགས་རྣམས་ཞབས་ཀྱིས་

གནོན་པར་བཤད་ཅིང་། དེ་ལྟར་གཞལ་ཡས་ཁང་ཆོས་འབྱུང་བསྲུང་འཁོར་རྣམས་མེད་པར་བདག་

བསྐྱེད་དཔའ་བོ་གཅིག་པ་བྱས་པ་ལ། དེའི་ཐུགས་ཀར་ཡེ་ཤེས་སེམས་དཔས་མཚན་པ། སྐུ་གསུང་

ཐུགས་བྱིན་གྱིས་བརླབས་པ། མི་བསྐྱོད་པས་དབང་བསྐུར་བའོ་ཞེས་པ་ཙམ་ཞིག་བཤད་ནས། དེ་

ནས་མདུན་བསྐྱེད་ཀྱི་དཀྱིལ་འཁོར་རྫོགས་པར་བསྒོམ་ནས་བཟླས་པ་བྱེད་པ་ཞིག་བཤད་དེ། དང་

པོ་བསྐྱེད་རིམ་མཐུན་བཞིར་བསྒོམ་པ་གོམས་པས་བརྟན་པར་གྱུར་པ་ན། དངོས་གྲུབ་ཀྱི་ཆེད་དུ་

སྒྲུབ་པ་བྱེད་པའི་ཉེར་བསྡོགས་ཀྱི་བསྙེན་པའི་དབང་དུ་བྱས་པའི་བཟླས་པ་བྱེད་ཚུལ་དུ་མངོན་ནོ།།

དེ་ཡང་མདུན་དུ་ཨེ་ཡཾ་རཾ་བཾ་ལཾ་སུཾ་བྷྲཱུཾ་ལས་འབྱུང་བ་ཆེན་པོའ་ིདཀྱིལ་འཁོར་གྱི་སྟེང་དུ་

གཞལ་ཡས་ཁང་བསྐྱེད་པར་བཤད་དེ། ཨེ་ནམ་མཁའི་ཁམས་དང་སུཾ་རི་རབ་དང་བྷྲཱུཾ་གཞལ་ཡས་

ཁང་གི་ས་བོན་དུ་བྱེད་པར་མངོན་ནོ། །དེ་ནས་དཀྱིལ་འཁོར་གྱི་དབུས་སུ་རོ་ཆེན་པོའ་ིསྟེང་དུ་

སྲོག་ཆགས་རྣམས་ཀྱི་གདན་ལ་བཅོམ་ལྡན་འདས་རྡོ་རྗེ་འཇིགས་བྱེད་རང་གིས་བསྒོམ་པ་དང་

འདྲ་བ་བསྐྱེད་པར་བཤད་དེ། མདུན་བསྐྱེད་ལ་རྒྱུ་འབྲས་གཉིས་མི་བྱེད་པའི་ལུགས་སོ། །དེ་ནས་

གྲྭ་བཞི་རུ་མཆོད་པའི་ལྷ་མོ་བཞི། སྒོ་བཞིར་སྒོ་མ་བཞི་ཁྲོ་མོའ་ིཆ་བྱད་དུ་ཡི་གེ་ཡ་ལས་བསྐྱེད་དོ་

ཞེས་བཤད་ལ། མ་སྦྱངས་པ་ཁ་ཅིག་ན་རེ་སློབ་དཔོན་ཞི་བའི་ཡེ་ཤེས་ཀྱིས་གཡས་ཞལ་གསུམ་

རྭ་ཅན་དུ་བཤད་དོ། །ཞེས་ཟེར་བ་ནི། གཞུང་འདིར་ཞལ་གཡས་ཀྱི་དང་པོ་དཀར་པོ། གཉིས་པ་

དམར་པོ། གསུམ་པ་སེར་པོ་སྟེ་རྭ་མཆན་དུ་གནས་པའོ། །ཞེས་བཤད་པའི་རྭ་མཆན་དུ་ཞེས་པ་རྭ་

ཅན་དུ་ཞེས་ཡི་གེ་ནོར་པར་བྲིས་པའི་དཔེ་མ་དག་པས་འཁྲུལ་བའི་གཏམ་མོ།།

དེ་ནས་ཕྱི་རོལ་དུ་དུར་ཁྲོད་ན་གནས་པའི་ལས་ཀྱི་གཤིན་རྗེ་དང་མ་མོ་དང་མཁའ་འགྲོ་

དང་འབྱུང་པོའ་ིཚོགས་ཀྱིས་བསྐོར་བར་བསྒོམས་ཏེ། དེའི་ལྷོ་ཕྱོགས་ཀྱི་སྒོར་བཅོམ་ལྡན་འདས་

ཀྱི་མདུན་དུ་བདག་དམ་ཚིག་སེམས་དཔའི་ང་རྒྱལ་གྱིས་གནས་ནས། ལྕགས་ཀྱུའི་ཕྱག་རྒྱ་དང་

བཅས་པའི་ཏིང་ངེ་འཛིན་དང་ལྡན་པས་ཡེ་ཤེས་པ་སྤྱན་འདྲེན་པ་ནི། འཇམ་དཔལ་རང་བཞིན་

ཆོས་རྣམས་ཀུན་གྱི་དངོས། །ཞེས་སོགས་ཀྱི་ཚིགས་བཅད་དང་། ཨོཾ་ཧྲཱིཿཧ་བྷོ་ལ་སོགས་པའི་

སྔགས་དང་བཅས་པས་སྤྱན་དྲངས་ནས་གཉིས་སུ་མེད་པར་བྱ་བར་བཤད་ལ། དབང་བསྐུར་རྒྱས་

གདབ་ཀྱི་གསལ་ཁ་མ་བྱས་ཀྱང་བདག་བསྐྱེད་ལ་བཤད་པ་ལྟར་སྐྱེ་མཆེད་སྐུ་གསུང་ཐུགས་བྱིན་

བརླབ་དང་བཅས་པ་ཁ་འགེངས་དགོས་སོ། །དེ་ནས། གཉིས་མེད་ཐུན་མོང་མ་ཡིན་ཁྱབ་པའི་

སྐུ། །ཞེས་སོགས་ཀྱི་ཚིགས་བཅད་ཀྱིས་ཕྱག་འཚལ། རྒྱལ་བ་རྣམས་ནི་གཙང་གྱུར་ཅིང་། །སྨེ་

བའི་རྟོག་པ་མི་མངའ་ཡང་། །ཞེས་སོགས་དང་། རྒྱལ་བ་རྣམས་ནི་ཡོན་ཏན་མཆོག་གི་སྐུ། །ཞེས་

སོགས་ཀྱི་ཚིགས་བཅད་རྣམས་དང་། ཧྲཱིཿཥྚྲཱིཿཧ་ལ་སོགས་པའི་སྔགས་དང་བཅས་པས་མཆོད་

ཡོན་བསང་གཏོར་ཉེར་སྤྱོད་དང་བཅས་པ་འབུལ་བར་བཤད་ལ། རོལ་མོ་འདིར་མ་བཤད་

ཀྱང་། འོག་ཏུ་བཤད་པ་ལྟར་འདིར་ཡང་ཁ་བསྐང་དགོས་སོ། །དེ་ནས། ཧཱུཾ་འཇམ་དཔལ་མཁའ་

ལས་བྱུང་བའི་གསེར་མདོག་ཅན། །ཞེས་པ་ནས། མཉམ་ཉིད་ཁྱོད་ལ་ཕྱག་འཚལ་ལོ། །ཞེས་པའི་ 

བར་གྱིས་བསྟོད་པར་བཤད་དོ།།

དེ་ནས་གཏོར་མ་བྱ་བར་བཤད་པ་ལ། རཾ་གྱིས་སྦྱངས་ཏེ་ཞེས་པ་ནི། རླུང་གཡོས་

པས་མེ་སྦར་ཏེ་ཞུ་ཞིང་ཁོལ་བས་སྦྱངས་པའོ། །ཨཱཿལས་བདུད་རྩི་ཆེན་པོར་གྱུར་པ་ཞེས་པ་ནི། 

ཨཱཿལས་ཐོས་པའི་ནང་དུ་རང་རང་གི་ས་བོན་ལས་བྱུང་བའི་བདུད་རྩི་ཆེན་པོར་གྱུར་པ་ལ་བྱེད་

དགོས་སོ། །དེའི་སྟེང་དུ་ཨོཾ་ལས་འདོད་པའི་ཡོན་ཏན་གྱི་ཆར་ཇི་ལྟར་མོས་པ་བཞིན་དུ་འབྱུང་

བར་བསམས་ཏེ་ཞེས་པ་ནི། བདུད་རྩི་ལྔའི་སྟེང་གི་ཨོཾ་ཡིག་གི་འོད་ཟེར་གྱིས་ཡེ་ཤེས་ཀྱི་བདུད་

རྩི་བཀུག་ནས་བསྣན་པས་མང་པོར་སྦར་ཞིང་སྤེལ་བའོ། །དེ་ནས་གཏོར་སྔགས་ནི། ཨོཾ་ཀཱ་ལ་རཱུ་

པ་སརྦ་ས་ཏྭ་སོགས་ལུགས་སྔ་མར་བཤད་པ་དང་འདྲ་བ་ལ། སྔགས་འདིས་འགྲོ་བ་རྣམས་དང་

འཁོར་དུ་འདུས་པ་རྣམས་ལ་སྦྱིན་ནོ། །ཞེས་གསུངས་ཀྱི། འཇིག་རྟེན་ལས་འདས་པའི་གཏོར་མ་

འབུལ་ལུགས་མ་བཤད་དོ།།

དེ་ནས་བཟླས་པ་བྱ་བའི་ཚུལ་ནི། ཇི་སྐད་དུ། དེ་ནས་རང་གི་སྙིང་ཁར་མཾ་ལས་ཉི་མའི་

དཀྱིལ་འཁོར་ལ་བཟླས་པའི་ཡི་གེ་བསམས་ཏེ། བཅོམ་ལྡན་འདས་ཀྱི་ཐུགས་ཀར་ཡང་དེ་བཞིན་

དུ་དམིགས་ལ། བདག་གི་ཡི་གེ་ལས་འཕྲོས་པས་ལྷའི་ཐུགས་དམ་བསྐུལ། བདག་ལ་འདུས་

པས་དངོས་གྲུབ་ཀྱི་དབྱིག་དམ་པ་ཐོབ་པར་གྱུར་ཏེ་མགལ་མེའི་འཁོར་ལོ་ལྟར་རྒྱུན་མ་ཆད་

པར་བྱའོ། །ཞེས་བཤད་ལ། དེའི་མཐར་ཐུན་གཏོང་བར་འདོད་ན་མཆོད་པ་བྱས་ཏེ། བཟོད་པ་

གསོལ་མདུན་བསྐྱེད་ཀྱི་ཡེ་ཤེས་ཀྱི་ལྷ་སྔགས་དང་བཅས་པས་གཤེགས་སུ་གསོལ་ནས་དམ་

ཚིག་གི་ལྷ་བདག་ལ་བསྡུ། རང་གི་ལུས་བསྲུང་བ་ཡང་བྱ་བར་བཤད་དེ། ལུས་བསྲུང་ཚུལ་མ་

བཤད་ཀྱང་སྐྱེ་མཆེད་དང་རྡོ་རྗེ་གསུམ་གྱི་ལྷས་བསྲུང་བར་བྱེད་དམ་སྙམ་མོ། །དེ་ལྟར་རྒྱ་གར་

པའི་སྒྲུབ་ཐབས་ཀྱི་གཞུང་སོ་སོའ་ིརྣམ་གཞག་མི་འདྲ་བ་དེ་དག་སོ་སོས་གཙོ་བོའ་ིཞལ་དང་

ཕྱག་མཚན་དང་ཞབས་འོག་གི་སྲོག་ཆགས་རྣམས་ཅུང་ཟད་མི་འདྲ་བ་ཅི་རིགས་པར་བཤད་ 

པ་དག་ནི། འོག་ཏུ་བཤད་པར་བྱའོ།།

གསུམ་པ་བརྗོད་པར་བྱ་བའི་དོན་གྱི་གཙོ་བོ་དག་རྣམ་པར་བཤད་པ་ལ་གཉིས། བསྐྱེད་

རིམ་གྱི་རྣམ་པར་བཞག་པ་བཤད་པ་དང་། རྫོགས་རིམ་གྱི་རྣམ་པར་བཞག་པ་བཤད་པའོ། །དང་པོ་

ལ་གཉིས། བསྐྱེད་པའི་རིམ་པ་ལ་ཇི་ལྟར་སློབ་པའི་ཚུལ་དང་། བསྐྱེད་རིམ་བརྟན་པས་དངོས་གྲུབ་

བསྒྲུབ་པའི་རྣམ་གཞག་བཤད་པའོ། །དང་པོ་ལ་གཉིས། གང་ཟག་གང་གིས་གནས་གང་དུ་ཚུལ་ཇི་

ལྟར་གནས་ནས་ཉམས་སུ་བླང་བ་དང་། གང་ཉམས་སུ་བླང་བར་བྱ་བའི་སྒྲུབ་ཐབས་དངོས་བཤད་

པའོ། །དང་པོ་ནི། རྟོག་བདུན་ལས། དཔལ་རྡོ་རྗེ་འཇིགས་བྱེད་ཆེན་པོར་དབང་བསྐུར་བའི་རྣལ་

འབྱོར་པས།1 ཞེས་གསུངས་པ་ལྟར། དཔལ་རྡོ་རྗེ་འཇིགས་བྱེད་ཆེན་པོའ་ིདཀྱིལ་འཁོར་དུ་དབང་

བསྐུར་བ་ལེགས་པར་ཐོབ་ཅིང་། ཁས་བླངས་པའི་དམ་ཚིག་དང་སྡོམ་པ་ཚུལ་བཞིན་དུ་བསྲུང་བ་

ལ་བརྩོན་པའི་གང་ཟག་གིས་འདི་བསྒྲུབ་པ་ལ་འཇུག་པར་བྱའོ། །ལྭ་ལི་ཏའི་སྒྲུབ་ཐབས་ཆེ་བ་ལས། 

ཕུན་སུམ་ཚོགས་པའི་མཚན་ཉིད་ཅན། །བླ་མ་དང་པོར་མཉེས་པར་བྱ།2།ཞེས་པ་འདིའི་ལམ་ཉམས་

སུ་ལེན་པའི་དང་པོར་དབང་བསྐུར་བ་དང་རྒྱུད་དང་རིམ་པ་གཉིས་ཀྱི་གདམས་པ་ཉན་པའི་ཕྱིར་དུ་

ཐེག་པ་འདིའི་བླ་མ་མཚན་ཉིད་དང་ལྡན་པ་བཙལ་ནས་ཚུལ་བཞིན་དུ་བསྟེན་ཏེ་མཉེས་པར་བྱ་བར་

བསྟན་ལ། དེ་ནས་རྡོ་རྗེ་འཇིགས་བྱེད་མཆོག་གི་དོན། །ཐམས་ཅད་སློབ་མར་དེ་བཞིན་སྟེར།3།ཞེས་

པས། རྡོ་རྗེ་འཇིགས་བྱེད་མཆོག་གི་གོ་འཕང་དོན་དུ་གཉེར་བའི་སློབ་མ་མཚན་ཉིད་དང་ལྡན་པ་ལ་

བླ་མ་དེས་ཀྱང་དབང་བསྐུར་བ་ལ་སོགས་པ་ཐམས་ཅད་གོ་རིམ་ཇི་ལྟ་བ་དེ་བཞིན་དུ་སྟེར་བར་བྱ་

ཞེས་པའམ། རྒྱུད་ལས་ཇི་ལྟར་གསུངས་པ་དེ་བཞིན་དུ་སྟེར་བར་བྱ་ཞེས་པའི་དོན་ཏོ།།

དུས་ཀུན་ཏུ་ནི་སྙིང་རྗེ་བ། །སེམས་ཅན་ཀུན་ལ་བསྒོམ་པར་བྱ། །ཞེས་པས། འདི་ཉམས་

སུ་ལེན་པའི་རྣལ་འབྱོར་པ་ལྷག་པར་སྙིང་རྗེ་ཆེན་པོ་དང་ལྡན་པ་དགོས་པར་བསྟན་ཏེ། དེ་ཡང་རྟོག་

བདུན་ལས། རྒྱུད་གང་ལ་ཡང་མི་སྦྱིན་ནོ།4།སྔགས་མི་བསྟན། དཔལ་རྡོ་རྗེ་འཇིགས་བྱེད་ཆེན་པོ་

མ་ཧེའི་གདོང་གི་བསམ་གཏན་གང་ལ་ཡང་མི་སྦྱིན། སྨྲ་བར་ཡང་མི་བྱ། སྔགས་ཀྱི་དབྱེ་བ་ཡང་

མི་བྱ། བྲིས་སྐུ་གང་གི་མདུན་དུ་ཡང་མི་དགྲམ། ཐང་ཀ་ཡང་གསང་བར་བཞག་གོ །རྒྱུད་འདིའི་

རབ་ཏུ་སྦྱོར་བ་གཞན་སུ་ལ་ཡང་འགའ་ཙམ་ཡང་མི་སྨྲ། གལ་ཏེ་སྨྲ་ན་དཔལ་རྡོ་རྗེ་འཇིགས་བྱེད་

1  བཀའ་འགྱུར། དཔེ་བསྡུར་མ། དེབ། ༨༣ ཤོག ༤༨༥ ཕྲེང་། ༡༡

2  བསྟན་འགྱུར། དཔེ་བསྡུར་མ། དེབ། ༢༤ ཤོག ༦༣༧ ཕྲེང་། ༧

3  བསྟན་འགྱུར། དཔེ་བསྡུར་མ། དེབ། ༢༤ ཤོག ༦༣༧ ཕྲེང་། ༨

4  བཀའ་འགྱུར། དཔེ་བསྡུར་མ། དེབ། ༨༣ ཤོག ༥༡༢ ཕྲེང་། ༡༢

དང་མཁའ་འགྲོ་མ་རྣམས་ཀྱིས་ཤ་ཟའོ། །དམ་ཚིག་ཉམས་པར་འགྱུར་བ་དེའི་ཕྱིར་སྔགས་པས་སུ་

ལ་ཡང་མི་སྦྱིན་ནོ། །སྔགས་པས་གཞན་ལ་བྱིན་ན་དེ་དང་སློབ་མར་བཅས་པ་དམ་ཚིག་ཉམས་ཏེ། 

འཇིག་རྟེན་འདིར་ནི། འཇིགས་པ་ཆེན་པོར་གྱུར། འཇིག་རྟེན་ཕ་རོལ་དུ་དམྱལ་བར་འགྲོ་བ་ཐེ་ཚོམ་

མེད་དོ། །དེ་ཅི་ནས་སྦྱིན་ན་དམ་ཚིག་མ་ཉམས་པ་དང་། རྣམ་པར་རྟོག་པ་མེད་པ་དང། དམ་པའི་

བརྟུལ་ཞུགས་ཅན། དཔའ་བོ་བླ་མ་ལ་གུས་པ། དུལ་བ་ཅན། དེ་བཞིན་གཤེགས་པའི་བསྟན་པ་ལ་

ངེས་པར་འཛིན་པ། རྒྱུད་སྦས་པ། མི་ཁྲོ་བ། སྙིང་རྗེ་དང་ལྡན་པ། བཟླས་པ་དང་བསམ་གཏན་ལ་

ཕྱོགས་པ། རྣམ་པར་སྨིན་པ་ལ་འཛེམ་པ། འདི་ལྟ་བུའི་ཡོན་ཏན་ཁྱད་པར་ཅན་གྱི་སློབ་མ་བཟང་པོ་

སྟེ། དཀྱིལ་འཁོར་དམ་པ་དཔལ་རྡོ་རྗེ་འཇིགས་བྱེད་ཆེན་པོ་སྦྱིན་ནོ།།

སྙིང་རྗེ་ཆེན་པོས་ཡིད་བརླན་པ། རྣམ་པར་རྟོག་པ་མེད་པ་རབ་ཏུ་བརྟགས་ལ། ཤིན་

ཏུ་རྣམ་པར་དག་པར་གྱུར་ན། བླ་མས་དེ་ལྟ་བུའི་སློབ་མ་ལ་རྡོ་རྗེ་འཇིགས་བྱེད་ཆེན་པོའ་ིརྒྱུད་

སྦྱིན་ནོ།1།ཞེས་གསུངས་པ་ལྟ་བུའི་མཚན་ཉིད་དང་ལྡན་པ་དགོས་པས། ལམ་ཐུན་མོང་བས་རྒྱུད་

ལེགས་པར་སྦྱངས་པ། སེམས་ཅན་ཐམས་ཅད་ལ་དམིགས་པའི་སྙིང་རྗེ་ཆེན་པོས་ཡིད་ལེགས་

པར་བསྐྱོད་པས་འདི་སྒྲུབ་པ་དགོས་ཀྱི། ཚེ་འདིའི་ནད་གདོན་ཞི་བ་ཙམ་དང་། དགྲ་བགེགས་ལ་

ཞེ་སྡང་དྲག་པོས་ཀུན་ནས་བསླངས་པའི་བསམ་པས་ཁྲོ་བོའ་ིདབང་པོའ་ིབསྒྲུབ་པ་ལ་འཇུག་པ་ནི། 

རྟོག་བདུན་ལས། གལ་ཏེ་སྔགས་པ་རྨོངས་པའི་བདག་ཉིད་ཀྱིས་བྱས་ན་དམྱལ་བར་ངེས་པར་ལྟུང་

ངོ་།2།ཞེས་གསུངས་པ་དེ་ཉིད་དུ་འགྱུར་ལ། བྲིས་སྐུ་སོགས་དམ་ཚིག་དང་མི་ལྡན་པ་སུ་རུང་རུང་

ལ་སྟོན་པ་དང་། གང་ཡང་རུང་བ་ཐམས་ཅད་ལ་སྔགས་དང་རྒྱུད་དང་གདམས་པ་སྨྲ་བར་བྱེད་པ་

དག་ལ་དངོས་གྲུབ་རི་བོང་གི་རྭ་དང་མཚུངས་པར་ཤེས་པར་བྱའོ།།

དེ་ལྟ་བུའི་རྟེན་གྱི་གང་ཟག་གིས་གནས་གང་དུ་ཚུལ་ཇི་ལྟར་གནས་ནས་སྒྲུབ་པ་ནི། ལཱ་ལི་

ཏས། དང་པོ་དུར་ཁྲོད་ཆུ་འགྲམ་མམ། །ཤིང་གཅིག་གམ་ནི་མཚན་གཅིག་གནས། །བཞི་མདོ་འམ་

ནི་རི་བོ་ཡི། །རྩེ་མོ་དང་ནི་ཁང་སྟོང་གནས། །མ་མོའ་ིཁྱིམ་མམ་ཡང་ཐོག་མཛེས། །ལྷ་ཡི་ཁང་པ་

1  བཀའ་འགྱུར། དཔེ་བསྡུར་མ། དེབ། ༨༣ ཤོག ༥༡༢ ཕྲེང་། ༡༢

2  བཀའ་འགྱུར། དཔེ་བསྡུར་མ། དེབ། ༨༣ ཤོག ༤༩༥ ཕྲེང་། ༡

དག་ཏུ་དང་། །འཐབ་མོའ་ིས་དང་གྲོང་ཁྱེར་སྟོང་། །ཡིད་དུ་འོང་བའི་གནས་དག་ཏུ། །འབོལ་བའི་

སྟན་སོགས་ལ་འདུག་ནས། །ཐང་ཀ་ལ་སོགས་གཟུགས་བཞག་བསྒོམ།1།ཞེས་གསུངས་པ་ལྟར་

ཏེ། རྒྱུད་ནས་དངོས་སུ་གསུངས་པ་དང་འདྲའོ། །རྟོག་བདུན་ལས་མཚན་ཕྱེད་ན་གཅེར་བུར་ཕྱུང་

སྐྲ་བཤིག་ལུས་ཐལ་ཆེན་གྱིས་བྱུགས་ནས་རྣལ་འབྱོར་བསྒོམ་པ་ལ་འཇུག་པ་བཤད་པ་ལྟར་གྲུབ་

ན། ཁྱད་པར་དུ་བསྔགས་པ་ཡིན་གྱི། དེ་ལྟར་མ་གྲུབ་ན་ཡང་དང་པོར་ཁྲུས་བྱ་ཞིང་མཎྜལ་བྱི་དོར་

བྱ། མེ་ཏོག་གཅལ་དུ་བཀྲམ། བྲིས་སྐུ་མདུན་དུ་བཤམ། སྟན་བདེ་བ་ལ་ཁ་ལྷོར་ཕྱོགས་ཏེ་འདུག་

ནས། བདུད་རྩི་རིལ་བུས་ཁ་དག་པར་བྱ་བ་རྣམས་རྗེ་ཉིད་ཀྱི་སྒྲུབ་ཐབས་སུ་གསུངས་པ་ལྟར་བྱ་

སྟེ། ཞི་བའི་ཡེ་ཤེས་ཀྱིས་ཀྱང་། དང་པོར་ཁྲུས་བྱས། སྟན་བདེ་བ་ལ་འདུག་སྟེ། མཎྜལ་བྱི་དོར་

བྱས། མེ་ཏོག་གི་གཅལ་བཀྲམ། སྐུ་གཟུགས་མདུན་དུ་བཞག་ལ་ཞེས་བཤད་དོ། །གཞན་ཡང་། ཤྲཱི་

དྷ་རས། ཐེ་ཚོམ་ལ་སོགས་པའི་དོགས་པ་བསལ་ནས།2 ཞེས་བཤད་པ་ལྟར། སྒྲུབ་ཐབས་ཉམས་

སུ་ལེན་པའི་སྔོན་དུ་ཉམས་སུ་ལེན་ཚུལ་མཐའ་དག་ལ་ཐོས་བསམ་གྱིས་སྒྲོ་འདོགས་བཅད་ནས་ཐེ་

ཚོམ་བསལ་བ་དགོས་པར་བཤད་པ་དང་། སློབ་དཔོན་ཞི་བའི་ཡེ་ཤེས་ཀྱིས། དངོས་གྲུབ་འགྲུབ་

པའི་རྒྱུ་བཞི་ནི། དད་པས་མི་ལྡོག་པ་དང་། ཤེས་རབ་ཀྱིས་ཐེ་ཚོམ་མི་ཟ་བ་དང་། ཏིང་ངེ་འཛིན་རྩེ་

གཅིག་པ་དང་། ཤིན་ཏུ་གསང་བ་རྣམས་སོ། །འཇིག་རྟེན་དང་འཇིག་རྟེན་ལས་འདས་པའི་དངོས་

གྲུབ་གང་སྒྲུབ་ཀྱང་ཐ་མལ་གྱི་ཆགས་སྡང་ནི། བར་དུ་གཅོད་པའི་སྒྲིབ་པ་ཆེན་པོའ།ོ3།ཞེས་བཤད་

པ་ལྟར། སྔོན་དུ་བྱ་བ་ནི་མཆོག་ཏུ་གལ་ཆེ་བ་དག་གོ།

དེ་ནས་ཐོག་མར་སྔོན་འགྲོ་གཏོར་མ་བྱ་བ་ལ། དེ་ཉིད་ཚུལ་ཇི་ལྟར་བྱེད་པ་ནི། འདིར་

རང་གི་སྐོར་གྱི་རྒྱ་གཞུང་གཞན་གང་ནས་ཀྱང་གསལ་བར་མ་བཤད་ཅིང་། ལཱ་ལི་ཏའི་

སྒྲུབ་ཐབས་ཆེ་བ་ལས། མཆོད་དང་བདུད་རྩི་ལ་སོགས་ཀྱིས། །ཞི་བ་ལ་སོགས་ཁྱད་པར་

རྣམས། །ཤ་རྣམས་ཀུན་གྱི་གཏོར་མ་ནི། །འབྱུང་པོ་ལ་སོགས་འཇིགས་ལ་སྦྱིན། །དང་པོར་ལྷ་

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༦༣༧ ཕྲེང་། ༡༠

2  བསྟན་འགྱུར། དཔེ་བསྡུར་མ། དེབ། ༢༤ ཤོག ༤༨༡ ཕྲེང་། ༨

3  བསྟན་འགྱུར། དཔེ་བསྡུར་མ། དེབ། ༢༤ ཤོག ༤༨༩ ཕྲེང་། ༡༡

ལ་བཟོད་པར་གསོལ། །ཞིང་སྐྱོང་ལ་སོགས་ཐམས་ཅད་གཤེགས།1།ཞེས་གསུངས་པ་འདིས་

སྔོན་འགྲོ་གཏོར་མ་བསྟན་ལ། མཆོད་དང་ཞེས་པས་སྔོན་འགྲོ་གཏོར་མའི་མགྲོན་དེ་རྣམས་ལ་

ཉེར་སྤྱོད་སོགས་ཀྱི་མཆོད་པ་འབུལ་བར་བསྟན་ཅིང་། བདུད་རྩི་ལ་སོགས་ཀྱིས་ཞེས་པས་ནང་

མཆོད་འབུལ་བ་བསྟན་ལ། ཞི་བ་ལ་སོགས་ཁྱད་པར་རྣམས་ཞེས་པས་ཞི་བ་ལ་སོགས་པའི་

འཕྲིན་ལས་ཀྱི་ཁྱད་པར་རྣམས་བཅོལ་བའི་ཕྱིར་དུ་སྦྱིན་ཞེས་པ་དང་། ཤ་རྣམས་ཀུན་གྱི་གཏོར་མ་

སྦྱིན། །ཞེས་པས་གཏོར་མའི་རྫས་བསྟན་ཅིང་། འབྱུང་པོ་ལ་སོགས་འཇིགས་ལ་སྦྱིན། །ཞེས་པས་གང་ 

ལ་སྦྱིན་པའི་ཡུལ་བསྟན་ཏོ།།

དེ་ཡང་མཁའ་འགྲོ་རྒྱ་མཚོའི་རྒྱུད་ལས། སྔོན་འགྲོ་གཏོར་མ་ཞིང་སྐྱོང་ལ་འབུལ་ཅེས་

འཇིག་རྟེན་པའི་གཏོར་མར་གསུངས་པ་ལྟར། བླ་མེད་ཀྱི་གཞུང་ཚད་ལྡན་གཞན་ལས་སྔོན་དུ་

གཏོར་མ་བྱ་བར་བཤད་པ་ཡོད་པ་རྣམས་རང་རང་གི་འཇིག་རྟེན་པའི་གཏོར་མ་ཡིན་ལ། སྔོན་དུ་

གཏོར་མ་བྱ་བའི་གསལ་ཁ་མེད་པ་ཡང་མང་ངོ་། །སྔོན་འགྲོ་གཏོར་མའི་སྐབས་སུ་འདིར་དཀྱིལ་

འཁོར་བའི་ལྷ་ལ་འབུལ་བ་ནི་གང་ནས་ཀྱང་མ་བཤད་ཅིང་། རྒྱ་བོད་ཀྱི་མཁས་པ་སུའི་ཡང་

ལུགས་མ་ཡིན་ལ། ལཱ་ལི་ཏས་བཤད་ཅེས་ཟེར་བ་ནི་བརྫུན་ཡིན་ཏེ། དང་པོར་ལྷ་ལ་བཟོད་པར་

གསོལ། །ཞེས་པའི་ལྷ་ལ་ཞེས་པའི་ཚིག་ཟུར་འདི་མ་ཡིན་པའི་དོགས་པའི་གནས་ཙམ་ཡང་མེད་

ཅིང་། ལྷ་ལ་འཇིག་རྟེན་པའི་ལྷ་ཤིན་ཏུ་མང་བས་ལྷ་ཞེས་པའི་ཚིག་ཙམ་གྱིས་འཇིག་རྟེན་ལས་

འདས་པའི་ལྷར་སུས་ཀྱང་བསྒྲུབ་མི་ནུས་སོ། །རྗེ་ཐམས་ཅད་མཁྱེན་པས་སྒྲུབ་ཐབས་གཉིས་སུ་

ལྷ་དང་འབྱུང་པོ་ལ་གཏོར་མ་ཕུལ་ནས་ཞེས་གསུངས་པ་ནི། ལཱ་ལི་ཏས། འབྱུང་པོ་ལ་སོགས་

འཇིགས་ལ་སྦྱིན། །ཞེས་པ་དང་། དང་པོར་ལྷ་ལ་བཟོད་པར་གསོལ།2།ཞེས་པས་ལྷ་དང་འབྱུང་པོ་

གཏོར་མགྲོན་དུ་གསུངས་པའི་དོན་བཀོད་པ་ཡིན་ལ། འབྱུང་པོ་དང་ལྷ་ཞེས་འབྱུང་པོ་ལས་ལོགས་

སུ་ལྷའི་ཚིག་སྨོས་པས་འཇིག་རྟེན་ལས་འདས་པའི་ལྷར་བཟུངས་ན་འཁྲུལ་བ་ཤིན་ཏུ་ཆེའོ།།

དེ་བས་ན་འདི་ནི། གསང་བ་སྤྱི་རྒྱུད་དང་དཀྱིལ་ཆོག་ཚད་ལྡན་དུ་མ་ལས་སྟ་གོན་གྱི་ལྷ་

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༦༣༨ ཕྲེང་། ༤

2  བསྟན་འགྱུར། དཔེ་བསྡུར་མ། དེབ། ༢༤ ཤོག ༦༣༨ ཕྲེང་། ༦

ལ་གསོལ་བ་འདེབས་པའི་ཚིག་ལ། ལྷ་དང་འཇིག་རྟེན་སྐྱོང་བ་དང་། །འབྱུང་པོ་བྱང་ཆུབ་བསྟན་

གནས་དང་། །ཞེས་གསུངས་པའི་རྐང་པ་སྔ་མ་ལ། སྤྱི་རྒྱུད་དུ། འཇིག་རྟེན་སྐྱོང་བའི་ལྷ་རྣམས་

དང་།1།ཞེས་འབྱུང་ཞིང་། དེ་ཡང་འཇིག་རྟེན་སྐྱོང་བའི་ལྷ་ནི། ཕྱོགས་སྐྱོང་བཅོ་ལྔ་ལ་སོགས་པ་

དང་། འབྱུང་པོ་ནི། དེ་དག་ལས་གཞན་པ་བྱང་ཆུབ་ཀྱི་ལམ་ལ་ཞུགས་པ་དང་སངས་རྒྱས་ཀྱི་

བསྟན་པ་ལ་གནས་པའི་དཀར་ཕྱོགས་ཀྱི་འབྱུང་པོ་མི་དང་མི་མ་ཡིན་པ་མཐའ་དག་ལ་བྱ་བའི་ཚུལ་

སྔགས་རིམ་ཆེན་མོར་རྒྱས་པར་གསུངས་པ་ལྟར་ཤེས་པར་བྱས་ནས། འདིེར་ཡང་ལྷ་ནི། འཇིག་

རྟེན་སྐྱོང་བའི་གཙོ་བོ་ཕྱོགས་སྐྱོང་བཅོ་ལྔ་དང་། འབྱུང་པོ་ནི། དེ་དག་གི་འཁོར་དུ་ལྷགས་པ། 

བསྟན་པ་ལ་དགའ་བའི་སྲིད་པ་གསུམ་གྱི་འབྱུང་པོའ་ིཚོགས་ཏེ། གཙོ་འཁོར་ཐམས་ཅད་དཀྱིལ་

འཁོར་པའི་ལྷའི་རྣམ་པར་དམིགས་པས་བསྒྱུར་བ་ལ་གཏོར་མ་འབུལ་བའི་དོན་ཡིན་ལ། དང་པོར་

ཞེས་པ་ནི། གཤེགས་གསོལ་གྱི་སྔོན་དུའོ། །ལྷ་ལ་བཟོད་པར་གསོལ་བ་ནི། མ་རྙེད་ཡོངས་སུ་མ་

ཤེས་དང་། །ཞེས་པ་ལྟ་བུའོ། །དེ་ནས་གཏོར་མགྲོན་རྣམས་གཤེགས་སུ་གསོལ་བ་ནི། ཞིང་སྐྱོང་

ལ་སོགས་ཐམས་ཅད་གཤེགས། །ཞེས་པས་བསྟན་པར་ཤེས་པར་བྱའོ།།

གཉིས་པ་གང་ཉམས་སུ་བླང་བར་བྱ་བའི་སྒྲུབ་ཐབས་དངོས་བཤད་པ་ནི། འདིར་བཤད་

པར་བྱ་བ་ཡང་གྲུབ་ཆེན་ལཱ་ལི་ཏ་བཛྲ་གྱིས་མཛད་པའི་ལྷ་ཞེ་དགུ་མའི་དཀྱིལ་འཁོར་གྱི་སྒྲུབ་

ཐབས་དང་། རོ་ལངས་བརྒྱད་བསྐོར་གྱི་སྒྲུབ་ཐབས་དང་། བདག་ཅག་གི་རྗེ་ཉིད་ཀྱི་ཞལ་སྔ་ནས་

མཛད་པའི་དཔའ་བོ་གཅིག་པའི་སྒྲུབ་ཐབས་དང་། ལྷ་བཅུ་གསུམ་མའི་སྒྲུབ་ཐབས་ཏེ་བཞི་པོ་

དེ་ཉིད་ཡིན་ལ། དེ་ཡང་རྟོག་བདུན་གྱི་རྟོག་པ་དང་པོར་རྡུལ་ཚོན་གྱི་དཀྱིལ་འཁོར་ལ་མཚན་མ་

འགོད་པ་སྟོན་པ་ན། རེ་མིག་དགུའི་མཚན་མ་འགོད་པར་བཤད་པའི་རྗེས་སུ། ཕྱོགས་བཞིའི་

ལྷ་རྣམས་ལ་མཚན་མ་འགོད་པ་འཆད་པ་ན། ཕྱོགས་བཞི་པོ་རེ་རེ་ཡང་ཕྱག་མཚན་དྲུག་དྲུག་

སྨོས་པའི་མཇུག་རྣམས་སུ། ལ་སོགས་པ་བྲི་བར་བྱའོ་ཞེས་པ་རེ་རེ་འབྱུང་བ་ལ། སོགས་སྒྲ་རེ་

རེའི་སོགས་ཁོངས་ནས་ཞབས་གཡས་ཀྱི་འོག་གི་སྲོག་ཆགས་གཉིས་གཉིས་བཏོན་ནས་བཀོད་

ཅིང་། ཞབས་གཡོན་གྱི་འོག་གི་སྲོག་ཆགས་བརྒྱད་ནི། གྲྭ་བཞི་དང་སྒོ་བཞིར་བཀོད་དེ། མཚན་

1  བཀའ་འགྱུར། དཔེ་བསྡུར་མ། དེབ། ༩༦ ཤོག ༥༢༣ ཕྲེང་། ༣

མ་དེ་དག་ཕྱག་ཏུ་བཟུངས་པའི་ལྷར་བསྐྱེད་པས་ལྷ་ཞེ་དགུ་མའི་དཀྱིལ་འཁོར་དུ་གྱུར་ལ། ཞབས་

འོག་གི་སྲོག་ཆགས་འགོད་ཚུལ་དེ་ལྟར་ལཱ་ལི་ཏའི་སྒྲུབ་ཐབས་སུ་བཤད་པས། སོགས་སྒྲའི་དོན་

དེ་ལྟར་འཆད་པ་སྒྲུབ་ཐབས་དེའི་དགོངས་པ་ཡིན་ཞིང་། སྒོ་བཞི་དང་གྲྭ་བཞིར་རོ་ལངས་ཆེན་

པོ་བཞི་བྲིའོ།1།ཞེས་གསུངས་པ་ལ། ཡང་ནའི་དོན་ཁོངས་ནས་དྲངས་ཏེ། ཡང་ན་སྒོ་བཞི་དང་གྲྭ་

བཞིར་རོ་ལངས་ཆེན་པོ་བཞི་བྲི་ཞེས་པར་བཤད་པས་རོ་ལངས་བརྒྱད་བསྐོར་གྱི་དཀྱིལ་འཁོར་དུ་

འགྱུར་བས། རྟོག་བདུན་ལས་དཀྱིལ་འཁོར་དེ་གཉིས་ཇི་ལྟར་བཤད་པའི་ཚུལ་ནི། དེ་ལྟར་ཡིན་ལ། 

འགྲེལ་པ་དག་ལས་སོགས་ཁོངས་ནས་འདོན་ཚུལ་མི་འདྲ་བ་འགའ་རེ་བཤད་དེ་མ་བྲིས་སོ།།

བོད་ཀྱི་སྔ་མ་ཁ་ཅིག །འདིར་ཞི་བ་ལྷ་ཞེ་དགུའི་དཀྱིལ་འཁོར་དང་། དྲག་པོ་ལྷ་ཞེ་དགུའི་

དཀྱིལ་འཁོར་གཉིས་བསྟན་ཏོ་ཞེས་ཟེར་བ་ནི། ལཱ་ལི་ཏའི་སྒྲུབ་ཐབས་སུ་རྒྱུའི་ལྷ་ཞི་བ་ཞེ་དགུ་

དཀྱིལ་འཁོར་ལ་འགོད་པར་བཤད་པ་དེ་ཞི་བའི་དཀྱིལ་འཁོར་བཤད་པར་འཁྲུལ་བའི་གཏམ་དུ་

སྣང་བས་མི་འཐད་དེ། དེ་ལྟར་ན་དཔའ་གཅིག་ལ་ཡང་སྔོན་དུ་རྒྱུ་རྡོ་རྗེ་འཛིན་པ་འཇམ་དཔལ་

གཞོན་ནུ་དཀྱིལ་འཁོར་གྱི་དབུས་སུ་བཀོད་པ་དེ་ཞི་བ་དཔའ་གཅིག་གི་དཀྱིལ་འཁོར་དང་། དེ་

རྗེས་འབྲས་བུ་རྡོ་རྗེ་འཛིན་པ་འཇིགས་བྱེད་བསྐྱེད་པ་དྲག་པོའ་ིདཀྱིལ་འཁོར་དུ་བྱས་ནས། དཔའ་

གཅིག་ཞི་དྲག་གི་དཀྱིལ་འཁོར་གཉིས་བསྟན་པར་འདོད་དགོས་པར་འགྱུར་རོ། །ཡང་ཁ་ཅིག་

རོ་ལངས་བརྒྱད་བསྐོར་ནི། རྒྱུད་འདི་ནས་བཤད་པའི་རོ་ལངས་སྒྲུབ་པའི་ལས་སྦྱོར་བྱེད་པ་ན་

དཀྱིལ་འཁོར་ལ་འགོད་པ་ཡིན་གྱི། སློབ་མ་དབང་བསྐུར་བ་དང་མཆོག་སྒྲུབ་པའི་དཀྱིལ་འཁོར་

ལ་འགོད་པ་མིན་ཞེས་སྨྲ་བ་ནི་ཤིན་ཏུ་མི་འཐད་དེ། སློབ་དཔོན་ཨ་མོ་གྷ་བཛྲ་གྱིས་སློབ་མ་དབང་

བསྐུར་བའི་དཀྱིལ་འཁོར་ལ་རོ་ལངས་བརྒྱད་འགོད་པར་དངོས་སུ་བཤད་པའི་ཚུལ་གོང་དུ་

སྨོས་པ་དེ་ལྟ་བུ་དག་མིག་གིས་མ་མཐོང་བའི་ཚོད་འཇོག་ཏུ་གནང་བའི་ཕྱིར་དང་། ལཱ་ལི་ཏས་

རོ་ལངས་བརྒྱད་བསྐོར་གྱིས་སྒྲུབ་ཐབས་བཤད་པ་དེ་འཇམ་དཔལ་ཁྲོ་བོ་བསྒྲུབ་པའི་ཐབས་སུ་

དངོས་སུ་གསུངས་ལ། འཇམ་དཔལ་ཁྲོ་བོ་བསྒྲུབ་པའི་ཐབས་ཡིན་པ་དང་མཆོག་སྒྲུབ་པའི་ཐབས་ 

མིན་པར་འགལ་བའི་ཕྱིར་རོ།།

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༥༧༠ ཕྲེང་། ༡༢

དེ་ཡང་གཤིན་རྗེའི་གཤེད་དམར་ནག་འཇིགས་གསུམ་ཐམས་ཅད་རྗེ་བཙུན་འཇམ་པའི་

དབྱངས་ཁྲོས་པ་ལ་ཁྱད་པར་མེད་ཀྱང། གཞན་དག་གི་སྒྲུབ་ཐབས་ནི། འཇམ་པའི་དབྱངས་དང་ངོ་

བོ་གཅིག་པའི་ཁྲོ་བོའ་ིདབང་པོ་སྒྲུབ་པའི་ཐབས་ཡིན་མོད་ཀྱི། ཞི་ཁྲོ་སྦྲགས་སྒྲུབ་མ་ཡིན་ལ། འདི་ལ་

ནི་རྒྱུ་རྡོ་རྗེ་འཛིན་པ་དང་། འབྲས་བུའི་ཞལ་སྟེང་མ་དང་། ཐུགས་ཀའི་ཡེ་ཤེས་སེམས་དཔའ་རྣམས་

འཇམ་དཔལ་གཞོན་ནུ་རང་གི་རྣམ་པ་དང་། དམ་ཚིག་སེམས་པ་ཤིན་ཏུ་དྲག་པོ་འདི་ལྟ་བུའི་ཐུགས་

ཀའི་ཡེ་ཤེས་སེམས་དཔའ་འཇམ་དབྱངས་ཞི་བའི་ཐུགས་ཀར་སྔགས་ཕྲེང་བཀོད་དེ་བཟླས་པ་བྱེད་

པ་སོགས་ཀྱི་གནད་ལས་ཞི་ཁྲོ་སྦྲགས་སྒྲུབ་ཀྱི་ཟབ་གནས་ཁྱད་པར་ཅན་ཡོད་དོ།།

དེ་བཞིན་དུ་བསྐྱེད་རིམ་བསྒོམས་པའི་དགོས་པའི་གཙོ་བོ་ནི། རྫོགས་རིམ་མཚན་ཉིད་

ཚང་བ་རྒྱུད་ལ་སྐྱེ་བའི་སྨིན་བྱེད་ཁྱད་པར་ཅན་དུ་འགྱུར་བ་ཡིན་ལ། རྫོགས་རིམ་ནི། གཞི་དུས་ཀྱི་

སྐྱེ་འཆི་བར་དོ་དང་རྣམ་པ་ཇི་བཞིན་དུ་མཐུན་པར་རྒྱུད་ལ་བསྐྱེད་པ་ཡིན་ཞིང་། དེ་ཡང་ཐ་མལ་པ་ལ་

སྐྱེ་ཤི་བར་དོ་རང་དགའ་བར་འོང་བ་དེ་ཉིད། རྣལ་འབྱོར་པས་ཐབས་མཁས་པའི་ཁྱད་པར་གྱིས་འཆི་

བ་འོད་གསལ་དང་མཐུན་པར་དཔེ་དང་དོན་གྱི་འོད་གསལ་བསྐྱེད་པ་དང་། དེ་ལས་བར་དོ་འགྲུབ་

པ་དང་མཐུན་པར་རིམ་པ་གསུམ་པ་དང་ལྔ་པའི་སྒྱུ་མའི་སྐུ་འགྲུབ་པ་དང་། བར་དོའ་ིལུས་ཐ་མལ་

པ་གཞན་གྱི་ཤའི་མིག་གིས་མི་མཐོང་བ་དེ་སྐྱེ་གནས་སུ་ཉིང་མཚམས་སྦྱར་ནས་སྐྱེས་ཟིན་པ་ན་ཐ་

མལ་པ་གཞན་གྱིས་ཀྱང་ཤའི་མིག་གིས་མཐོང་བ་ལྟར། སྒྱུ་མའི་སྐུ་གདུལ་བྱ་ཐ་མལ་པ་གཞན་གྱི་

ཤའི་མིག་གིས་མི་མཐོང་བ་དེས་ཁམས་རགས་པའི་ལུས་བཟུངས་པ་ན་གདུལ་བྱ་ཐ་མལ་པས་ཀྱང་

མཐོང་ནས་དོན་བྱེད་པ་རྣམས་འབྲས་བུའི་སྐུ་གསུམ་དང་རྣམ་པ་མཐུན་པར་བསྐྱེད་ནས་དེ་ཉིད་གོང་

ནས་གོང་དུ་ཁྱད་པར་དུ་གྱུར་པས་འབྲས་བུའི་སྐུ་གསུམ་འབྱུང་བར་བྱ་བའི་ཆེད་དུ་ཡིན་ཏེ། རྒྱས་

པར་དཔལ་ལྡན་འདུས་པའི་སྐོར་ལས་ཤེས་པར་བྱའོ།།

དེའི་ཕྱིར་རྫོགས་རིམ་གྱི་སྨིན་བྱེད་གནད་རྫོགས་པའི་བསྐྱེད་རིམ་ལ་ནི། སྦྱང་གཞི་སྐྱེ་

ཤི་བར་དོ་དང་ཆོས་མཐུན་པའི་སྦྱོང་བྱེད་ཀྱི་ཆ་གཙོ་བོ་རྣམས་ཚང་བ་དགོས་ཀྱི། དེ་དག་མ་ཚང་

བར་རྫོགས་རིམ་རྫོགས་པར་སྐྱེ་བའི་སྨིན་བྱེད་དུ་མི་འགྱུར་ལ། དེ་ལ་ནི་འཇིགས་བྱེད་མ་གཏོགས་

པའི་བསྐྱེད་རིམ་གཞན་བསྒོམ་པ་ལ་དཔའ་གཅིག་ཙམ་གྱིས་མི་ཆོག་གི །ལྷ་ལྔ་མ་ལ་སོགས་པ་

ཡན་ཆད་ཀྱི་དཀྱིལ་འཁོར་རྫོགས་པར་བསྒོམ་པར་བྱ་དགོས་པར་རྗེ་ཉིད་ཀྱིས་གསུངས་པ་ལྟར། 

འཇིགས་བྱེད་ལ་ནི། དཔའ་བོ་གཅིག་པའི་དཀྱིལ་འཁོར་བསྒོམ་པ་ལ་ཡང་སྐྱེ་ཤི་བར་དོ་སྦྱོང་བའི་

གནད་ཚང་བར་ཡོད་པས་དེའི་ཚུལ་ལེགས་པར་ཤེས་པའི་གོ་བ་ཆགས་པའི་སྒོ་ནས་སྦྱང་གཞི་

དེ་དང་དེ་སྦྱོང་བ་དང་རྫོགས་རིམ་དེ་ལྟ་བུ་སྐྱེ་བའི་རྒྱུད་སྨིན་པའི་ཆེད་དུ་འདུན་པས་ལེགས་པར་

དམིགས་ནས་བསྒོམ་པ་ལ་འཇུག་པ་ནི། དོན་གྱི་གཙོ་བོ་ཡིན་པས་ཚུལ་དེ་ཉིད་ཤེས་དགོས་སོ། །དེ་

ཡང་འདུས་པ་འཕགས་ལུགས་ལ་བསྲུང་འཁོར་གྱི་སྔོན་དུ་བསོད་ནམས་ཀྱི་ཚོགས་གསོག་པ་དང་

སྟོང་ཉིད་བསྒོམ་པ་སྦྱང་གཞི་དང་མི་སྦྱོར་ཡང་། འདིར་ནི། འཇམ་རྡོར་དང་འདྲ་བར་དེ་དག་ཀྱང་

སྦྱང་གཞི་དང་སྦྱོར་བ་ཡིན་ལ། བསྐྱེད་རིམ་ཁྱད་པར་ཅན་བསྒོམ་པ་ལ་ནི། སྦྱང་གཞི་སྦྱོང་བ་དང་

རྫོགས་རིམ་གྱི་སྨིན་བྱེད་དུ་མ་ཟད། གཞན་ཡང་ཚེ་རབས་ཐམས་ཅད་དུ་ལྷག་པའི་ལྷས་རྗེས་སུ་

འཛིན་པ་དང་བདུད་དང་བར་ཆད་ཀྱི་དབང་དུ་མི་འགྱུར་བ་དང་། ལས་ཀྱི་སྒྲིབ་པ་དག་པར་བྱེད་པ་

དང་། ཞི་སོགས་ཀྱི་ལས་རབ་འབྱམས་མཐའ་ཡས་པ་ཇི་ལྟར་འདོད་པ་ལྟར་འགྲུབ་ཅིང་། གྲུབ་པ་

ཆེན་པོ་བརྒྱད་ལ་སོགས་པ་དག་ཀྱང་འགྲུབ་པ་སོགས་ཕན་ཡོན་བསམ་གྱིས་མི་ཁྱབ་པ་ཡོད་དེ། 

དེ་ལྟར་ཕན་ཡོན་མཐོང་བས་དྲངས་པའི་མི་ལྡོག་པའི་དད་པས་བརྩོན་པ་ཆེན་པོ་བསྐྱེད་དེ། ལྷའི་

རྣལ་འབྱོར་མཐར་དབྱུང་བར་བྱའོ།།

དེ་ཡང་ཚོགས་ཞིང་ལ་ཚོགས་གསོག་པ་དང་སྟོང་ཉིད་བསྒོམ་པ་ནི། སྒྲུབ་ཐབས་བཞི་

ག་ལ་མི་འདྲ་བ་མེད་པས་ཐུན་མོང་དུ་བཤད་པར་བྱའོ། །དེ་ལ་ཚོགས་ཞིང་སྤྱན་འདྲེན་པའི་ཚུལ་

ཇི་ལྟར་བྱ་བ་ནི། ལཱ་ལི་ཏའི་སྒྲུབ་ཐབས་གཉིས་ཀར་རང་གི་སྙིང་ཁའི་ཧཱུཾ་ཡིག་གི་འོད་ཀྱིས་སྤྱན་

འདྲེན་པར་བཤད་པས། ས་བོན་ཧཱུཾ་ཡིག་འགོད་པའི་ཚེ་རང་གི་ལུས་འཇིགས་བྱེད་དུ་གསལ་

བའི་ང་རྒྱལ་ལ་གནས་པར་བྱ་དགོས་ཤིང་། དེ་ལ་ཡང་ཕྱག་གཉིས་པའི་རྣམ་པར་བསྐྱེད་པས་

ཆོག་པ་ནི། དཀྱིལ་འཁོར་གཞན་མང་པོའ་ིརིགས་འགྲོས་ཀྱིས་ཤེས་སོ། །དེ་ལ་ཞེ་དགུ་མའི་སྒྲུབ་

ཐབས་སུ། སྙིང་ཁར་ཟླ་བ་ཉི་དཀྱིལ་གནས། །ཡི་གེ་ཧཱུཾ་ནི་འབར་བའི་མཆོག །དེ་ལས་འོད་ཀྱི་

ཕྲེང་འཕྲོ་བས། །འཇིགས་བྱེད་ལ་སོགས་བཀུག་ནས་ནི།1།ཞེས་ཧཱུཾ་ཡིག་གི་གདན་ཟླ་ཉི་བརྩེགས་

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༦༣༨ ཕྲེང་། ༧

པར་བཤད་ཀྱང་། རོ་ལངས་བརྒྱད་བསྐོར་དུ། རང་གི་སྙིང་ཁར་པདྨ་ལ། །ཉི་མ་ལ་གནས་ཡི་གེ་

མཆོག །ཐུགས་ཀྱི་བདག་ཉིད་རྣམ་བསྒོམས་ཏེ། །བླ་མ་དང་བཅས་ལྷ་དམིགས་བྱ།1།ཞེས་གསུངས་

པ་ལྟར་རྗེའི་སྒྲུབ་ཐབས་དག་ཏུ་པདྨ་དང་ཉི་མ་ལ་གནས་པའི་ཧཱུཾ་གི་འོད་ཟེར་གྱིས་རྡོ་རྗེ་འཇིགས་

བྱེད་བླ་མ་དང་བཅས་པ་སྤྱན་འདྲེན་པར་མཛད་དེ། ཐུགས་ཀྱི་ཡི་གེ་ཞེས་པ་ཐུགས་རྡོ་རྗེའི་ས་བོན་

ཧཱུཾ་ཡིག་གོ །བླ་མ་གཙོ་བོའ་ིརིགས་བདག་གི་ཚུལ་དུ་དང་། གཙོ་བོ་དང་གཉིས་སུ་མེད་པའི་ཚུལ་དུ་

དང་། ཤར་ཕྱོགས་ཀྱི་དུར་ཁྲོད་ཀྱི་དབུས་ན་སེང་གེའི་ཁྲི་ལ་རྡོ་རྗེ་འཆང་གི་རྣམ་པར་བཞུགས་པའི་

ཚུལ་དུ་སྤྱན་འདྲེན་པའི་ལུགས་རྒྱ་གར་གྱི་གཞུང་ཁུངས་ཐུབ་སོ་སོ་ལས་ཅི་རིགས་པར་འབྱུང་ཡང་

འདིར་ནི། ཚུལ་དང་པོ་ལྟར་རོ།།

དེ་ལྟར་སྤྱན་དྲངས་པའི་མདུན་དུ་ཚོགས་གསོག་པ་ལ། སྒྲུབ་ཐབས་ཆེ་བར། ལྷ་རྣམས་

ལག་ན་ཐོགས་པ་ཡི། །མཆོད་པ་རྣམས་ཀྱིས་ལེགས་པར་མཆོད། །དེ་ཡིས་བཅོམ་ལྡན་རྣམ་

པར་དགྱེས། །འཁོར་རྣམས་ལ་ཡང་ལྷན་ཅིག་དབུལ།2།ཞེས་གསུངས་ཤིང་། ཕྱག་འཚལ་བ་མ་

གསུངས་ཀྱང་། སྒྲུབ་ཐབས་ཆུང་བར། ཡེ་ཤེས་ལས་གཞན་ཚོགས་ཀྱི་ཕྱིར། །ཕྱག་འཚལ་མཆོད་

ཅིང་བསྔོ་མཐར་ཐུག3།ཅེས་ཕྱག་འཚལ་བར་གསུངས་ལ། ཕྱག་ཡུལ་ལ་བླ་མ་དང་ལྷ་གཉིས་ཀ་

ཡོད་པས། དེ་གཉིས་ལ་སོ་སོར་ཕྱག་འཚལ་བ་མཛད་དེ། གང་གི་དྲིན་གྱི་བདེ་ཆེན་ཉིད། །ཅེས་

སོགས་སྡོམ་འབྱུང་ལས་གསུངས་ཤིང་། གཟུགས་མཆོག་མཆོག་ཏུ་དྲག་པོ་ཆེ། །ཞེས་སོགས་ཀྱི་

ཚིགས་སུ་བཅད་པ་ནི། ལཱ་ལི་ཏའི་སྒྲུབ་ཐབས་ཆེ་བའི་མཆོད་བརྗོད་ཀྱི་ཚིག་ཡིན་ནོ།།

དེ་ནས་མཆོད་པ་ལ་སོགས་པ་བྱ་བ་ལ། སྒྲུབ་ཐབས་ཆེ་བར། མཆོད་པ། བཤགས་པ། ཡི་

རང་། བསྔོ་བ། སྐྱབས་འགྲོ། སེམས་བསྐྱེད་དེ་དྲུག་ལས་དངོས་སུ་མ་བཤད་ཅིང་། དེ་རྗེས་ཚངས་

པའི་གནས་བཞི་བསྒོམ་པ་དང་བདུན་དུ་བཤད་ལ། སྒྲུབ་ཐབས་ཆུང་བར། ཕྱག་འཚལ་མཆོད་

ཅིང་བསྔོ་མཐར་ཐུག། །རྣམ་བདུན་བསགས་ནས་དེ་རྗེས་སུ། །ཚངས་པའི་གནས་བཞི་བསྒོམ་པར་

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༦༥༡ ཕྲེང་། ༩

2  བསྟན་འགྱུར། དཔེ་བསྡུར་མ། དེབ། ༢༤ ཤོག ༦༣༨ ཕྲེང་། ༩

3  བསྟན་འགྱུར། དཔེ་བསྡུར་མ། དེབ། ༢༤ ཤོག ༦༥༡ ཕྲེང་། ༡༡

བྱ།1།ཞེས་གསུངས་ཀྱང་རྣམ་པ་བདུན་གང་ཡིན་པ་གསལ་བར་མ་བཤད་ལ། བཤགས་པ་སོགས་

ཀྱི་ཚིག་ཀྱང་མ་བཤད་དོ། །ཤྲཱི་དྷ་ར་དང་ཨ་མོ་གྷ་བཛྲ་གྱིས་སྒྲུབ་ཐབས་ཆུང་བ་གཉིས་ཀར་བདག་

ཉིད་དབུལ་བ་དང་ལམ་ལ་གནས་པ་ཡང་བྱ་བར་བཤད་ལ། ཨ་མོ་གྷ་བཛྲ་ཆེ་བ་དང་ཞི་བའི་ཡེ་

ཤེས་ཀྱིས་ཀྱང་ལུས་དབུལ་བར་བཤད་ཅིང་། དཔལ་འཛིན་གྱིས་དམར་ནག་ལ་ལུས་དབུལ་བ་

དང་། ལམ་ལ་བརྟེན་པར་དམ་འཆའ་བ་གཉིས་ཀ་གསུངས་པ་ནི། དམར་པོའ་ིརྒྱུད་ལས་དངོས་སུ་

གསུངས་པས། འདིར་ལཱ་ལི་ཏས་དངོས་སུ་བཤད་པ་དེ་དག་གི་སྟེང་དུ། ལུས་དབུལ་བ་དང་། ལམ་

ལ་གནས་པར་དམ་འཆའ་བ་ཁ་བསྐངས་ནས་མཛད་དོ།།

དེ་ལ་མཆོད་པ་འབུལ་བའི་ཚུལ་ནི། སྒྲུབ་ཐབས་ཆེ་བར། ལྷ་རྣམས་ལག་ན་ཐོགས་པ་

ཡི། །མཆོད་པ་རྣམས་ཀྱིས་ལེགས་པར་མཆོད།2།ཅེས་གསུངས་ཀྱང་། ལྷ་གང་ཡིན་མི་གསལ་ལ། 

རྟོག་བདུན་གྱི་འགྲེལ་པར་རྡོ་རྗེ་གྲུབ་པས། རང་གི་སྙིང་ཁའི་ས་བོན་གྱི་འོད་ཟེར་ལས་བྱུང་བའི་རྡོ་

རྗེ་ཙ་རྩི་ཀ་ལ་སོགས་པའི་ལྷ་མོ་བཞི་པོ་སྣ་ཚོགས་པའི་མཆོད་རྫས་ལག་པ་དག་གི་བཟུང་སྟེ། ཡང་

དག་པར་མཆོད་པ་དང་3ཞེས་བཤད་པ་ལྟར་། རང་གི་སྙིང་ཁའི་ཧཱུཾ་ཡིག་ལས་སྤྲོས་པའི་ལྷ་མོ་བཞི་

དཔག་ཏུ་མེད་པ་སྤྲོས་སྟེ། དེ་ཡང་དཀྱིལ་འཁོར་ལ་འགོད་པ་དང་མི་འདྲ་བར་ཡབ་མེད་པ་དང་། 

ཕྱག་མཚན་མཆོད་རྫས་རྣམས་ཐོགས་པ་སྟེ་ཙ་རྩི་ཀ་མཆོད་ཡོན་འཛིན། ཕག་མོས་ཞབས་བསིལ་

འཛིན། ཞེས་སོགས་ཀྱི་ངེས་པ་མེད་ཀྱི། མཆོད་ཡོན་འབུལ་བའི་ཚེ་ལྷ་མོ་བཞི་པོ་རེ་རེ་ཡང་གྲངས་

དཔག་ཏུ་མེད་པ་ཐམས་ཅད་ཀྱང་མཆོད་ཡོན་འཛིན་པ་ཤ་སྟག་སྟེ། དེ་བཞིན་དུ་མཆོད་རྫས་གཞན་

འཛིན་པ་ལ་ཡང་ཤེས་པར་བྱ་ཞིང་། དེ་དག་ཐམས་ཅད་སྙིང་ཁའི་ས་བོན་ལས་མཆོད་པ་འབུལ་

བའི་གོ་རིམས་བཞིན་དུ་སྤྲོ་བར་བྱ་སྟེ། དཔེར་ན་དང་པོར་མཆོད་ཡོན་འབུལ་བའི་ཚེ་ལྷ་མོ་བཞི་

མཆོད་ཡོན་འཛིན་པ་གྲངས་དཔག་ཏུ་མེད་པ་སྤྲོས་པས་ལྷ་གཙོ་འཁོར་ཐམས་ཅད་དང་བླ་མར་

བཅས་པ་ལ་མཆོད་ཡོན་ཕུལ་ནས། རྡོ་རྗེ་བསྡུ་བའི་ཕྱག་རྒྱས་དེ་ཐམས་ཅད་རང་གི་སྙིང་ཁའི་ས་

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༦༥༡ ཕྲེང་། ༢༡

2  བསྟན་འགྱུར། དཔེ་བསྡུར་མ། དེབ། ༢༤ ཤོག ༦༣༨ ཕྲེང་། ༩

3  བསྟན་འགྱུར། དཔེ་བསྡུར་མ། དེབ། ༢༤ ཤོག ༤༡༩ ཕྲེང་། ༡

བོན་ལ་ཅིག་ཅར་བསྡུས་ཏེ། སླར་ཡང་སྙིང་ཁ་ནས་ལྷ་མོ་བཞི་གྲངས་མེད་པ་ཞབས་བསིལ་འཛིན་

པ་སྤྲོས་ནས་མཆོད་པ་དང་བསྡུ་བ་སོགས་རོལ་མོའ་ིབར་ཐམས་ཅད་ལ་སྦྱར་བར་བྱ་ལ། མཆོད་

རྫས་དང་མཆོད་པའི་ལྷ་མོ་ཐམས་ཅད་ཀྱང་རྣམ་པ་དེ་དང་དེར་ཤར་ཡང་ངོ་བོ་བདེ་སྟོང་དབྱེར་

མེད་ཀྱི་ཡེ་ཤེས་ཀྱི་རྣམ་རོལ་དུ་བལྟས་ནས། འཁོར་གསུམ་དུ་བདེན་པར་མི་དམིགས་པས་མཆོད་

པས་ལྷ་ཐམས་ཅད་ཀྱིས་ཀྱང་སྟོང་པ་ཉིད་དང་དབྱེར་མི་ཕྱེད་པའི་བདེ་བ་ཆེན་པོ་ཐུགས་ཉམས་སུ་

བསྟར་བས་དགྱེས་པ་ཆེན་པོར་གྱུར་པར་བསམ་པ་ལ་རྩེ་གཅིག་ཏུ་གནས་ནས་མཆོད་པ་ནི། དོན་

གྱི་གཙོ་བོ་ཡིན་པས་ཚིག་ཙམ་དུ་མ་སོང་བ་གལ་ཆེའོ།།

དེ་ནས། སྡིག་པ་རྣམས་ནི་བཤགས་པར་བྱ། །ཞེས་སོགས་ཀྱི་ཚིག་ནི། ཞེ་དགུ་མའི་སྒྲུབ་

ཐབས་སུ་གསུངས་པ་སྟེ། དེ་དག་གི་ཚིག་དོན་ནི། འདི་ལྟར། བདག་གི་སྡིག་པ་རྣམས་ནི་བཤགས་

པར་བྱའོ། །ཚུལ་ཇི་ལྟར་ན། འདས་པའི་དུས་སུ་རྒྱུད་ལ་སྐྱེས་ཤིང་ད་ལྟར་གྱི་དུས་སུ་རྒྱུད་ལ་བྱུང་

བའི་སྡིག་པ་རྣམས་ནི། འགྱོད་པ་དྲག་པོས་བསལ་བ་དང་། ཕྱིན་ཆད་མི་བྱེད་པ་ཡང་སྤྱན་སྔར་

བརྗོད་ཅིང་སྡོམ་པའི་སྒོ་ནས་སྡིག་པ་ལ་འགྱོད་ཅིང་སྡོམ་པས་བཤགས་པ་དེ་བཞིན་དུ་རང་གཞན་

གྱི་བསོད་ནམས་ཀྱི་ལས་ལ་དགའ་བས་རྗེས་སུ་ཡིད་རང་ངོ་། །བདག་གིས་བདེ་འགྲོ་ཡོངས་སུ་

བསྔོ། །ཞེས་པ་ནི། རྒྱུ་དགེ་བ་ལ་འབྲས་བུའི་མིང་གིས་བཏགས་ནས་བདེ་འགྲོ་ཞེས་བརྗོད་པའམ་

འདིས་བདེ་བར་འགྲོ་བར་བྱེད་པས་ན་བདེ་འགྲོ་ཞེས་བརྗོད་པའི་དགེ་བའི་ལས་བདག་གིས་ཅི་

བགྱིས་པ་ཐམས་ཅད་བླ་མེད་བྱང་ཆུབ་ཀྱི་རྒྱུར་ཡོངས་སུ་བསྔོ་བར་བགྱིའོ། །ཞེས་བྱ་བའི་དོན་ཏོ།།

སྐྱབས་སུ་འགྲོ་བའི་ཡན་ལག་ནི། དཀོན་མཆོག་གསུམ་ལ་སྐྱབས་སུ་འགྲོ། །ཞེས་པ་

སྟེ། འདི་ལ་ཡང་རྒྱུ་དང་འབྲས་བུའི་སྐྱབས་འགྲོ་གཉིས་ཀྱི་སྒོ་ནས་ཐེག་པ་ཆེན་པོའ་ིཐུན་མོང་མ་

ཡིན་པའི་སྐྱབས་སུ་འགྲོ་བའི་ཚུལ་ཤེས་པར་བྱས་ཏེ། དེའི་དོན་ཡིད་ལ་བྱེད་པས་སྐྱབས་སུ་འགྲོ་

བར་བྱའོ། །སེམས་བསྐྱེད་པའི་ཡན་ལག་ནི། སེམས་ཅན་ཐམས་ཅད་བདག་གིས་བསྒྲལ། །བྱང་

ཆུབ་གནས་ལ་དགོད་པར་བགྱི། །བྱང་ཆུབ་སེམས་ནི་ཡང་དག་བསྐྱེད། །ཅེས་པ་སྟེ། བདག་གིས་

རྫོགས་པའི་བྱང་ཆུབ་ཐོབ་པར་བྱས་ནས། དེ་ནས་སེམས་ཅན་ཐམས་ཅད་བདག་གིས་འཁོར་

བ་བག་ཆགས་དང་བཅས་པ་ལས་བསྒྲལ་བར་བྱ་ཞིང་བླ་ན་མེད་པའི་བྱང་ཆུབ་ཀྱི་གོ་འཕང་གི་

གནས་ལ་དགོད་པར་བགྱིའོ། །ཞེས་དམ་འཆའ་བའི་བྱང་ཆུབ་ཀྱི་སེམས་ནི། ཡང་དག་པར་བསྐྱེད་

པར་བགྱིའོ། །ཞེས་བྱ་བའི་དོན་ཏོ། །ལུས་དབུལ་བ་ནི། དམར་པོའ་ིརྒྱུད་ལེའུ་བཅུ་དགུ་པའི་ལེའུ་

དང་པོ་ལས། ཡོན་ཏན་རྒྱ་མཚོ་ཁྱེད་རྣམས་ལ། །བདག་གི་ལུས་འདི་དབུལ་བར་བགྱི།1།ཞེས་

དང་། དཔལ་འཛིན་གྱི་གཞུང་དུ་ཡང་དེ་ལྟར་འབྱུང་ལ། ལམ་ལ་བརྟེན་པ་ནི། དམར་པོའ་ིརྒྱུད་

དེ་ཉིད་ལས། ཡང་དག་རྫོགས་སངས་རྒྱས་དམ་ཆོས། །དེ་ཉིད་སྦྱིན་སོགས་རང་བཞིན་ལ། །སྐུ་

གསུམ་ཡེ་ཤེས་ཐོབ་ཕྱིར་དུ། །རབ་ཏུ་དང་བས་གནས་པར་བགྱི། །ཞེས་ཤོང་བློ་བརྟན་གྱི་འགྱུར་

ལས་འབྱུང་ཞིང་། ལོ་གྲགས་ཀྱི་འགྱུར་ལ། དེ་དང་མི་འདྲ་ཙམ་ཞིག་འབྱུང་ཡང་། དཔལ་འཛིན་

གྱི་གཞུང་གི་འགྱུར་ལ། ཡང་དག་རྫོགས་པའི་སངས་རྒྱས་དང་། །དེ་སྲས་ལམ་གྱུར་སྦྱིན་སོགས་

ཚུལ། །སྐུ་གསུམ་ཡེ་ཤེས་ཐོབ་བྱའི་ཕྱིར། །རབ་ཏུ་དང་བས་བསྟེན་པར་བགྱི།2།ཞེས་འབྱུང་བ་འགྱུར་

བདེ་བས་དེ་ལྟར་མཛད་དོ།།

དེ་ཡང་ཡོན་ཏན་གྲངས་དང་ཚད་ཀྱི་གཞལ་བར་མི་ནུས་པས་ཐུགས་རྒྱུད་གང་བས་

རྒྱ་མཚོ་དང་མཚུངས་པའི་ཚོགས་ཀྱི་ཞིང་ཁྱེད་རྣམས་ལ། བདག་གི་ལུས་འདི་དབུལ་བར་

བགྱིའོ། །ཕུལ་ནས་ཅི་ཞིག་བྱེད་སྙམ་ན། དེ་དག་ལ་ཕུལ་བའི་ལུས་ནི། དེ་དག་གང་ལ་དགྱེས་པའི་

དོན་གྱི་གཙོ་བོ་དེ་ཉིད་བསྒྲུབ་པའི་ཆེད་དུ་ལུས་འདི་བཀོལ་བར་བྱ་དགོས་ཏེ། རྗེ་བོའ་ིཆེད་དུ་བྲན་

གྱི་ལུས་བཞིན་ནོ། །དེ་བས་ན་སྦྱིན་སོགས་ཕ་རོལ་ཏུ་ཕྱིན་པ་དྲུག་གིས་བསྡུས་པ། ཡང་དག་པར་

རྫོགས་པའི་སངས་རྒྱས་དང་དེའི་སྲས་པོ་བྱང་ཆུབ་སེམས་དཔའ་ཐམས་ཅད་ཀྱི་བགྲོད་པ་གཅིག་

པའི་ལམ་དུ་གྱུར་པའི་ཚུལ་ཏེ་ཐེག་པ་ལ། སྐུ་གསུམ་ཡེ་ཤེས་ལྔ་ལྡན་གྱི་གོ་འཕང་ཐོབ་པར་བྱ་བའི་

ཕྱིར་དུ། ལམ་དང་འབྲས་བུ་ལ་བསམ་པ་རབ་ཏུ་དང་བའི་དད་པ་བརྟན་པོས། ནན་ཏན་ཉམས་སུ་

ལེན་པའི་སྦྱོར་བ་དྲག་པོ་རྒྱུན་མི་འཆད་པ་བསྟེན་པར་བགྱི་ཞེས་དམ་འཆའ་བ་སྟེ། འདི་ནི་འཇུག་

སེམས་སུའང་འགྱུར་ལ། སྔ་མ་ནི་སྨོན་སེམས་སོ།།

དེ་ནས་སྒྲུབ་ཐབས་ཆེ་བར། ཚད་མེད་བཞི་ཡི་ཁང་བཟང་ལམ། །མཆོད་པ་བདུན་ནི་རབ་

1  བཀའ་འགྱུར། དཔེ་བསྡུར་མ། དེབ། ༨༣ ཤོག ༦༨༤ ཕྲེང་། ༡

2  བསྟན་འགྱུར། དཔེ་བསྡུར་མ། དེབ། ༢༤ ཤོག ༡༠༥༢ ཕྲེང་། ༡༡

ཏུ་བྱ།1།ཞེས་པ་ལ། ཁང་བཟང་ནི། ཐར་པ་ཆེན་པོའ་ིགྲོང་ཁྱེར་ཡིན་ལ། དེར་བགྲོད་པར་བྱེད་པའི་

ལམ། དང་པོ་མཆོད་པ་ནས་ཐ་མ་ཚད་མེད་བཞི་བསྒོམ་པའི་བར་གྱི་རྣམ་པ་བདུན་ནི་རབ་ཏུ་བྱ་

ཞེས་པ་སྟེ། སྒྲུབ་ཐབས་ཆུང་བར། རྣམ་བདུན་བསགས་ནས་དེ་རྗེས་སུ། །ཚངས་པའི་གནས་བཞི་

བསྒོམ་པར་བྱ།2།ཞེས་གསུངས་པ་ནི། ཕྱག་འཚལ་དང་པོར་བྱས་པ་ན་ཚད་མེད་བཞི་བསྒོམ་པའི་

གོང་དུ་ཡན་ལག་བདུན་ཡོད་པས་སོ། །ཚངས་པའི་གནས་བཞི་ཞེས་པ་ནི། གཟུགས་ཁམས་ཀྱི་

སས་བསྡུས་པའི་ཚངས་པར་སྐྱེ་བའི་རྒྱུར་གྱུར་པའི་བྱམས་སོགས་ཐུན་མོང་བ་མ་ཡིན་གྱི། ཚངས་

པ་མི་གནས་པའི་མྱ་ངན་ལས་འདས་པའི་གནས་སམ་རྒྱུར་གྱུར་པའི་ཐེག་ཆེན་གྱི་ཐུན་མོང་མ་ཡིན་

པའི་ཚད་མེད་བཞི་སྟེ། ཐེག་ཆེན་གཉིས་ཀྱི་ཐུན་མོང་བའོ། །དེ་ཡང་གོང་དུ་ཇི་སྐད་བཤད་པ་ལྟར་

སྦྱང་གཞི་སྐྱེ་ཤི་བར་དོ་དང་ཆོས་མཐུན་པའི་བསྐྱེད་རིམ་བསྒོམས་ནས་རྫོགས་རིམ་མཚན་ཉིད་དང་

ལྡན་པ་རྒྱུད་ལ་སྐྱེ་བའི་དགེ་རྩ་སྨིན་པར་བྱ་དགོས་པ་ལས། སྐབས་འདིར་ཚོགས་ཞིང་ལ་དམིགས་

ནས་ཚོགས་མང་དུ་གསོག་པ་ནི། འགྲོ་བ་བཟང་པོར་སྐྱེ་བའི་རྒྱུ་ལས་བཟང་པོ་གསོག་པ་དང་འདྲ་

ཞིང་། དེ་ནས་སྟོང་ཉིད་བསྒོམ་པ་ནི། ལས་བསགས་པའི་མཐར་འཆི་བ་འོད་གསལ་ཉམས་སུ་མྱོང་

བ་དང་འདྲ་སྟེ། བདག་དང་བདག་གིར་འཛིན་པའི་གཞི་ཕུང་སོགས་ཐམས་ཅད་རང་བཞིན་མེད་

པར་གཏན་ལ་ཕབ་པའི་ངེས་དོན་ཕུང་སོགས་ཀྱི་སྣང་བ་རྣམས་ཉེ་བར་ཞི་ཞིང་། སྔར་གྱི་ཐ་མལ་

གྱི་ཕུང་སོགས་ཀྱི་སྣང་ཞེན་ནུབ་པས། འཆི་བའི་ཚེ་གཉིས་སྣང་རགས་པ་ནུབ་ནས་ཕུང་པོ་རྙིང་བ་

འདོར་བ་དང་ཆོས་མཐུན་པའི་ཕྱིར་རོ།།

དེ་ལྟར་ཚོགས་བསགས་ནས་ཚོགས་ཞིང་ཇི་ལྟར་བྱ་བ་ནི། རྒྱ་གར་གྱི་སྒྲུབ་ཐབས་ཁུངས་

མ་དག་ལས། རང་གནས་སུ་གཤེགས་སུ་གསོལ་བ་དང་། དེ་ཉིད་དུ་མི་དམིགས་པར་བསམ་པ་

དང་། བྱིན་གྱིས་བརླབ་པའི་ཆེད་དུ་རང་ལ་བསྟིམ་པ་དང་། ཆོས་ཐམས་ཅད་སྟོང་པར་སྦྱོང་བ་དང་

ལྷན་ཅིག་ཏུ་སྦྱོར་བ་སྟེ་ཚུལ་བཞི་འབྱུང་བ་ལས། འདི་ནི་ཐ་མ་ཉིད་སྒྲུབ་ཆེན་ལཱ་ལི་ཏའི་དགོངས་པ་

ཡིན་ཏེ། སྒྲུབ་ཐབས་ཆེ་བར། གཙོ་བོ་མཁའ་ལ་བཞུགས་སུ་གསོལ། །ལྷ་དང་ཆོས་རྣམས་ཐམས་

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༦༣༨ ཕྲེང་། ༡༦

2  བསྟན་འགྱུར། དཔེ་བསྡུར་མ། དེབ། ༢༤ ཤོག ༦༥༢ ཕྲེང་། ༡

ཅད་ཀུན། །བདག་མེད་པར་ནི་བསམ་པར་བྱ།1།ཞེས་གསུངས་ཤིང། དེའི་དོན་ནི། ཚོགས་གསོག་

པའི་ཞིང་གི་གཙོ་བོ་དེ་དག་རང་གནས་སུ་མ་གཤེགས་པར་མདུན་གྱི་ནམ་མཁའ་ལ་བཞུགས་

སུ་གསོལ་ནས། དེའི་རྗེས་སུ་ཚོགས་ཞིང་གི་ལྷ་དང་ཆོས་རྣམས་ཐམས་ཅད་ཀུན་ཅིག་ཅར་སྟོང་

པ་ཉིད་དུ་བཅུག་ནས་བདག་མེད་པར་ནི། བསམ་པར་བྱ་ཞེས་བྱ་བ་ཡིན་པའི་ཕྱིར་རོ། །དེ་ནས་

སྭ་བྷཱ་ཝ་དང་ཤཱུ་ནྱ་ཏཱའི་སྔགས་གཉིས་རིམ་པ་བཞིན་བརྗོད་ནས་སྟོང་ཉིད་སྒོམ་པར་སྒྲུབ་ཐབས་

གཉིས་སུ་གསུངས་ཏེ། སྔགས་དེ་དག་གི་སྔགས་དོན་དྲན་ནས་བདག་དང་ཆོས་ཐམས་ཅད་རང་

བཞིན་གྱིས་གྲུབ་པས་སྟོང་པས་སྟོང་ཉིད་ངེས་པའི་ངེས་ཤེས་ལེགས་པར་བསྐྱེད་དེ་བསྒོམ་པར་

བྱའི། སྐབས་འདིར་རང་བཞིན་མེད་རྟོགས་ཀྱི་ལྟ་བ་སྐྱོང་རྒྱུ་མེད་པར་སྣང་བ་ཐམས་ཅད་ནམ་

མཁའ་ལ་འཇའ་ཡལ་བ་ལྟར་སོང་བར་སེམས་པ་ཙམ་དུ་འདོད་པ་ནི། རྒྱུད་དང་ཚད་ལྡན་གྱི་གཞུང་

གང་གིའང་དགོངས་པ་མ་ཡིན་ནོ།།

དེ་ལ་སྔགས་གཉིས་ཀྱི་དོན་ཇི་ལྟར་སེམས་པ་ཡང་། སྔགས་དང་པོའ་ིདོན་ནི། བསོད་

ནམས་ཀྱི་ཚོགས་བསག་པ་དེ་ནས་ཡེ་ཤེས་ཀྱི་ཚོགས་གསོག་པ་ན། ཨོཾ་ལ་ཡི་གེ་གསུམ་འདུས་

པ་ནི། མཆོད་ཡུལ་མཆོད་རྫས་མཆོད་མཁན་རྣམས་མཚོན་པ་སྟེ་དེ་གསུམ་སེམས་ཀྱིས་བཏགས་

པ་ཙམ་དུ་བལྟ་བ་དང་། སརྦྦ་དྷརྨྨ་ནི། སྐབས་འདིར་གཟུང་བས་བསྡུས་པའི་ཆོས་ཐམས་ཅད་

དང་། སྭ་བྷཱ་ཝ་ཤུདྡྷཱ་ནི། རང་བཞིན་གྱིས་དག་པ་སྟེ། གཟུང་བ་རང་བཞིན་མེད་པའོ། །ཨ་ཧཾ་ནི། ང་

སྟེ་འཛིན་པ་པོ་ཡིན་ལ། དེ་ཡང་གཟུང་བ་བཞིན་དུ་རང་བཞིན་མེད་པའི་རྣམ་དག་ཏུ་སྟོན་པ་ནི། སྭ་

བྷཱ་ཝ་ཤུདྡྷ་གཉིས་པའོ། །ཞེས་ཕྱོགས་གཞན་ནས་འཆད་པ་ལྟར་རམ། ཡང་ན་ཨོཾ་གྱི་ཡི་གེ་གསུམ་

ནི། ལུས་ངག་ཡིད་གསུམ་མཚོན་པར་མན་སྙེ་ལས་བཤད་ཅིང། ཨ་ཧཾ་ནི། དེ་གསུམ་ལ་བརྟེན་

ནས་བཏགས་པའི་ང་དང་། སརྦ་དྷརྨ་ནི། ཆོས་ཐམས་ཅད་དེ། སྭ་བྷཱ་ཝ་ཤུདྡྷ་གཉིས་ཀྱིས་ནི། རིམ་

པ་བཞིན་སྒོ་གསུམ་དང་བདག་གཞན་གྱི་ཆོས་ཐམས་ཅད་རང་བཞིན་མེད་པའི་རྣམ་དག་ཏུ་སྟོན་པ་

ལ་ཡང་བཤད་དུ་རུང་བས། སྔགས་དོན་དེ་ལྟར་སེམས་པས་སྟོང་ཉིད་ཀྱི་ངེས་པ་བསྐྱེད་པར་བྱ་ལ། 

དེའི་རྗེས་སུ་ཡུལ་སྟོང་ཉིད་དང་ཡུལ་ཅན་ཡེ་ཤེས་གཉིས་དབྱེར་མི་ཕྱེད་པའི་ཆོས་སྐུ་ལ་ང་རྒྱལ་

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༦༣༨ ཕྲེང་། ༡༧

འཇོག་པ་ནི། སྔགས་གཉིས་པའི་དོན་ཡིན་ཏེ། ཤཱུ་ནྱ་ཏཱ་ནི། སྟོང་པ་ཉིད། ཛྙཱ་ན་ནི། དེའི་ཡུལ་ཅན་

ཡེ་ཤེས། བཛྲ་ནི། རྡོ་རྗེ་ལྟར་མི་ཕྱེད་པའི་དོན་ཏེ། འདི་ལ་དངོས་སུ་དེ་ལྟར་སོང་བ་དང་མོས་ནས་

བྱེད་པ་གཉིས་ལས་སྐབས་འདིར་ཕྱི་མའོ། །སྭ་བྷཱ་ཝ་ནི། རང་བཞིན། ཨད་མ་ཀ་ནི། བདག་ཉིད། 

ཨ་ཧཾ་ནི་ངའོ་ཞེས་པ་སྟེ། ཀོ་ཧཾ་ནི། ཨ་མི་མངོན་པར་བྱས་ཏེ་མཚམས་སྦྱར་བའོ།།

འདིར་སྟོང་ཉིད་སྒོམ་ཚུལ་ཁྱད་པར་བ་ཆོས་སྐུ་ལ་ང་རྒྱལ་འཇོག་པ་དང་། དེའི་ངང་ནས་སྔོན་

སེམས་ཅན་ཐམས་ཅད་ཀྱི་དོན་དུ་ཐུགས་བསྐྱེད་པའི་སྨོན་ལམ་དྲན་པས་ཞི་བ་རྐྱང་བའི་དབྱིངས་ལ་

མི་བཞུགས་པར་གཟུགས་ཀྱི་སྐུའི་རྟེན་དང་བརྟེན་པའི་དཀྱིལ་འཁོར་གྱི་འཁོར་ལོ་བཞེངས་ནས་དོན་

མཛད་པའི་ང་རྒྱལ་གྱིས་བསྲུང་འཁོར་གཞལ་ཡས་ཁང་ལྷའི་ཚོགས་བསྒོམས་ཏེ། དེ་ཐམས་ཅད་སྟོང་

པ་ཉིད་དང་དབྱེར་མེད་པའི་ཡེ་ཤེས་ཆོས་ཀྱི་སྐུའི་ངོ་བོ་ཉིད་གཟུང་རྣམ་དེ་དང་དེར་ཤར་བར་བསྒོམ་

པའི་སྒོ་ནས་ཟབ་གསལ་གཉིས་མེད་ཀྱི་རྣལ་འབྱོར་བསྒོམ་པ་དང་། བསྐྱེད་རིམ་ལ་འདིར་སྟོང་ཉིད་

འཆི་རིམ་དང་མཐུན་པར་བསྒོམ་པ་ལ་བརྟེན་ནས་རྫོགས་རིམ་གྱི་སྐབས་སུ་འོད་གསལ་གྱི་ཡེ་ཤེས་

འཆི་རིམ་ལྟར་བསྐྱེད་དགོས་པའང་ཤེས་པར་བྱ་དགོས་ལ། འདིར་སྟོང་ཉིད་སྒོམ་ཚུལ་དང་བསྒོམ་

པའི་དགོས་པ་སོགས་རྗེའི་གསུང་རབ་ལས་རྒྱས་པར་གསུངས་པ་ལྟར་ཤེས་པར་བྱ་ཞིང་། ཁོ་བོས་

ཀྱང་གཞན་དུ་རྒྱས་པར་བཤད་ཟིན་ཏོ།།

སྒྲུབ་ཐབས་ཆེ་བར། འདི་ཡི་ཆོས་རྣམས་ཐམས་ཅད་དང་། །བདག་ཉིད་སྟོང་པར་རྣམ་

པར་བསམ།1།ཞེས་པ་ནི། སྔགས་གཉིས་པོའ་ིསྔགས་དོན་བསྒོམས་ནས་བདག་དང་ཆོས་ཐམས་

ཅད་སྟོང་པ་ཉིད་དུ་བསམ་པའི་དོན་ཡིན་གྱི། སྔགས་དང་པོའ་ིདོན་གང་ཟག་གི་བདག་མེད་དང་། 

སྔགས་ཕྱི་མའི་དོན་ཆོས་ཀྱི་བདག་མེད་ལ་སོ་སོར་སྦྱོར་བ་མིན་ནོ། །སེམས་ཅན་བླ་མེད་བྱ་བའི་

ཕྱིར། །སྔོན་གྱི་སྨོན་ལམ་དྲན་པར་བྱ། །ཞེས་པའི་དོན་འབྲས་བུ་ལམ་བྱེད་ཀྱི་ཆོས་མཐུན་ལ་སྦྱོར་

བ་གོང་དུ་བཤད་ཟིན་ལ། སྦྱང་གཞི་དང་ལམ་ལ་སྦྱོར་བ་འོག་ཏུ་འཆད་དོ།།

དེ་ལྟར་ཚོགས་ཞིང་ལ་བསོད་ནམས་ཀྱི་ཚོགས་གསོག་པ་དང་ཡེ་ཤེས་ཀྱི་ཚོགས་

སྟོང་ཉིད་བསྒོམ་པ་ནི། བཤད་བྱའི་སྒྲུབ་ཐབས་བཞི་ཀ་ལ་འདྲ་བས་ཐུན་མོང་དུ་བཤད་ལ། ད་ནི་

1  བསྟན་འགྱུར། དཔེ་བསྡུར་མ། དེབ། ༤༦ ཤོག ༡༠༢༤ ཕྲེང་། ༡

བགེགས་བསལ་བ་དང་སྒྲུབ་ཐབས་དངོས་གཞིའི་ཐུན་མོང་མ་ཡིན་པའི་ཁྱད་པར་སོ་སོར་བཤད་

པར་བྱ་བ་ལ། ཞེ་དགུ་མ་ནི། གཞན་དང་མི་འདྲ་བ་ཆེ་བས་ཐོག་མར་བརྗོད་པར་བྱའོ། །དེ་ལ་

ཐོག་མར་བགེགས་ཚར་བཅད་པ་ནི། སྟོང་ལས་ཡི་གེ་ཡཾ་དུ་གྱུར། །རླུང་གི་དཀྱིལ་འཁོར་རྣམ་

པར་བསམ། །དུ་བའི་མདོག་ཅན་རྡོ་རྗེའི་གདན། །ཞེས་གསུངས་པའི་དོན་ནི། སྟོང་པའི་ངང་

ལས་ཡཾ་ལས་རླུང་གི་དཀྱིལ་འཁོར་དུ་བའི་མདོག་ཅན་དེ་ཉིད་རྡོ་རྗེའི་གདན་དུ་བཤད་པའི་རྡོ་རྗེ་

ནི། སྣ་ཚོགས་རྡོ་རྗེ་ལ་བྱ་དགོས་ཤིང་། སྐབས་འདིར་བཤད་པའི་རླུང་གི་དཀྱིལ་འཁོར་ཡང་འོག་

གི་འབྱུང་བ་རིམ་བརྩེགས་ཀྱི་ཡ་གྱལ་གྱི་རླུང་གི་དཀྱིལ་འཁོར་དུ་བྱ་དགོས་པས། དཀྱིལ་འཁོར་

གཞན་གསུམ་བསྒོམ་པ་དངོས་སུ་མ་བཤད་ཀྱང་འདིས་མཚོན་ནས་ཤེས་དགོས་པ་ལ་དགོངས་

པར་བྱ་སྟེ་སྒྲུབ་ཐབས་ཆུང་བར་བསྲུང་འཁོར་གྱི་འོག་གཞིའི་རྡོ་རྗེའི་འོག་ཏུ་འབྱུང་བའི་དཀྱིལ་

འཁོར་བཞི་བསྒོམ་པར་གསུངས་པ་ལྟར་ཁ་བསྐང་བར་བྱའོ།།

དེ་དབུས་ཡི་གེ་ཨ་ལས་ཟླ། །དེ་ཡི་སྟེང་དུ་ཡི་གེ་དྷཱིཿ། །འཇམ་དཔལ་གཞོན་ནུ་ཡི་ནི་

གཟུགས། །ཞེས་པ་ནི། སྣ་ཚོགས་རྡོ་རྗེ་དེའི་དབུས་སུ་ཡི་གེ་ཨ་ལས་ཟླ་བའི་དཀྱིལ་འཁོར། དེའི་

དབུས་སུ་ཡི་གེ་དྷཱིཿལས་འཇམ་དཔལ་གཞོན་ནུ་བསྒོམ་པར་བྱ་བ་ལ། དེ་ཡང་ཕྱག་མཚན་སོགས་

འོད་ཟེར་ལས་སྤྲོས་པའི་འཇམ་དབྱངས་ལ་འཆད་མ་ཐག་པ་ལྟར་བྱ་དགོས་ཏེ། དེ་ལྟར་མ་བྱས་ན། 

འོག་ཏུ་རྒྱུ་རྡོ་རྗེ་འཛིན་པའི་འཇམ་དཔལ་འདི་དང་འདྲ་བར་བསྒོམ་ཞེས་བཤད་པ་མི་འཐད་པར་

འགྱུར་ཏེ། འདིར་ཡང་འདིའི་ཕྱག་མཚན་སོགས་གང་ཡང་མ་བཤད་པའི་ཕྱིར་རོ། །དེ་ཡི་སྙིང་ཁར་

རྣམ་བསམས་ན། །ཡི་གེ་ཨཱ་ལས་ཉི་དཀྱིལ་འཁོར། །བདག་དང་ཉི་མ་གཅིག་ཏུ་གྱུར། །དེ་ལས་འོད་

ཟེར་རྣམ་པར་འཕྲོ། །ཞེས་པ་ནི། རང་འཇམ་དཔལ་དུ་གསལ་བའི་སྙིང་ཁར་ཨཱ་ལས་ཉི་མའི་དཀྱིལ་

འཁོར་བསྒོམ་པ་ལ་བདག་ཉིད་འཇམ་དཔལ་གྱི་གཟུགས་སུ་གནས་པ་ཐིམ་ནས་གཅིག་ཏུ་གྱུར་པའི་

ཉི་མའི་དཀྱིལ་འཁོར་འོད་ཟེར་འབར་བ་བསམ་པར་བྱའོ།།

དེ་རྩེར་འོད་ཟེར་རྣམ་འཕྲོས་པས། །འཇམ་དཔལ་གཟུགས་ནི་བསམ་མི་ཁྱབ། །རྡོ་རྗེ་

རལ་གྲི་གཡས་ན་འཛིན། །གཡོན་པ་ན་ནི་སྡིགས་མཛུབ་ཀྱང། །བགེགས་དང་བར་ཆོད་ཡང་དག་

གསོད། །ཅེས་དཔེ་མང་པོ་ལས་འབྱུང་ལ། དཔེ་རེ་རེ་གཉིས་གཉིས་ལས། །གཡོན་ན་སྡིགས་



འཇིགས་བྱེད་བསྐྱེད་རྫོགས་རྣམ་གཞག 255

མཛུབ་ཞགས་པ་ཡང། །ཞེས་འབྱུང་ཡང་སྔ་མ་དག་པར་མངོན་ཏེ། དེ་ལྟ་ན་ཉི་མ་ལས་འོད་ཟེར་

བཟོད་པར་དཀའ་བ་ཕྱོགས་ཐམས་ཅད་དུ་འཕྲོས་པའི་འོད་ཀྱི་རྩེ་མོ་ལས་འཇམ་དཔལ་གཞོན་

ནུ་སྐུ་མདོག་སེར་པོ་ཅུང་ཟད་ཁྲོ་བ་ཕྱག་གཡས་རྡོ་རྗེས་ཡུ་བ་བྱས་པའི་རལ་གྲི་ནི་རྡོ་རྗེ་རལ་གྲི་

སྟེ། དེ་ལྟ་བུ་འཕྱར་ཞིང་གཡོན་ཐུགས་ཀར་སྡིགས་མཛུབ་མཛད་པ་དཔག་ཏུ་མེད་པ་སྤྲོས་པས་

ཕྱོགས་བཅུའི་བགེགས་ཐམས་ཅད་ཚར་བཅད་པར་བསྒོམ་པར་བྱ་བའི་དོན་ཏོ། །འདིའི་ཞལ་ནི། 

རྡོ་རྗེ་འཇིགས་བྱེད་ཀྱི་ཞལ་དགུའི་སྟེང་མ་འཇམ་དཔལ་གྱི་ཞལ་དང་འདྲ་བར་བྱེད་དགོས་པས་

སྤྱན་གསུམ་པ་ཡིན་ལ། ཕྱོགས་བཅུར་སྤྲོས་པ་དེ་རྣམས་ཀྱང་རྒྱུའི་འཇམ་དཔལ་གྱི་གཟུགས་དང་

མཚུངས་པར་བཤད་ཅིང། གཞན་མི་འདྲ་བའི་ཁྱད་པར་མ་བཤད་པས། ཞབས་ཀྱང་སྐྱིལ་མོ་དཀྲུང་

དུ་བྱ་དགོས་པར་མངོན་ནོ། །སླར་འདུས་དེའི་དཀྱིལ་དུ་ཐིམ། །ཞེས་པ་ནི། སྤྲོས་པའི་འཇམ་དཔལ་

དེ་རྣམས་ཀྱིས་བགེགས་ཐམས་ཅད་ཚར་བཅད་དེ་ཚུར་འདུས་ནས་ཉི་མའི་དཀྱིལ་འཁོར་དུ་ཐིམ་

པའོ། །སླར་ཡང་ཞེས་པ་ནས། གཅིག་ཏུ་གྱུར་པར་བསམ། ཞེས་པའི་དོན་ནི། སླར་ཡང་ཉི་མ་དེ་

ལས་འོད་ཟེར་སྤྲོས་པ་ཡིས་ཕྱོགས་བཅུར་ཡོངས་སུ་གནས་པའི་དེ་བཞིན་གཤེགས་པ་ལ་སོགས་

པ་བཞི་པོ་ཀུན་བཀུག་ནས་སླར་འདུས་ཉི་མ་ལ་ཐིམ་ཞིང། དེ་ལྟར་སྔར་ཐིམ་པའི་འཇམ་དཔལ་

དང། དེའི་རྗེས་སུ་ཐིམ་པའི་དེ་བཞིན་གཤེགས་པ་དང། རིག་པ་འཛིན་པ་དང་ལྷའི་ཚོགས་ཁྲོ་བོ་

སོགས་ཐམས་ཅད་ཉི་མ་དང་རོ་གཅིག་ཏུ་དབྱེར་མེད་པར་གྱུར་པར་བསམ་པའི་དོན་ཡིན་ལ། རིག་

པ་འཛིན་ཅེས་པ་ནི། སེམས་མ་རྡོ་རྗེ་མ་ལ་སོགས་པ་རིག་པའི་ཚོགས་ཡིན་ཏེ། འཛིན་ཅེས་པའི་

ཚིག་འགྱུར་སྐྱོན་ཏེ། སྒྲུབ་ཐབས་ཆུང་བར་རིག་པའི་ལྷ་མོ་ཞེས་འབྱུང་བ་འགྱུར་ལེགས་སོ།།

དེ་ལྟ་བུའི་ཉི་མའི་དཀྱིལ་འཁོར་ལས། ནག་པོའ་ིཕྱོགས་ཀྱིས་བལྟ་བར་ཚུགས་མི་ཐུབ་པའི་

འོད་ཟེར་ཆེན་པོ་རབ་ཏུ་འབར་བས་ཕྱོགས་ཐམས་ཅད་དུ་དཔག་ཚད་དག་ནི། སྟོང་ཕྲག་བརྒྱར་

ཁྱབ་པར་རབ་ཏུ་གནས་པ་ཉིད་དུ་བསམ་པ་ནི། གདུག་པ་ཆེན་པོའ་ིའོད་འབར་བས། །དཔག་ཚད་

དག་ནི་སྟོང་ཕྲག་བརྒྱར། །ཐམས་ཅད་ཁྱབ་པར་རབ་ཏུ་གནས། །ཞེས་པས་བསྟན་ལ། འདི་འདྲ་

བས་བགེགས་ཚར་གཅོད་པ་ནི། གཞན་དུ་རྡོ་རྗེའི་རྭ་བ་ལ་སོགས་པའི་བསྲུང་འཁོར་ཐུན་མོང་བ་

དང་ཐུན་མོང་མ་ཡིན་པ་སྒོམ་པ་དག་གི་དོད་ཡིན་ནོ། །ཐམས་ཅད་ཁྱབ་པར་རབ་ཏུ་གནས། །ཞེས་

པའི་མཇུག་དེ་མ་ཐག་ཏུ། དེ་ཡི་དབུས་སུ་གཞལ་ཡས་བསམ། །ཞེས་སོགས་གསུངས་ནས། ཉི་

འོད་འབར་བས་ཁྱབ་པ་དེའི་དབུས་སུ་གཞལ་ཡས་ཁང་གྲུ་བཞི་པ་སྒོ་བཞི་པ་སོགས་བསམ་པར་

གསུངས་པ་ཙམ་ལས་ཆོས་འབྱུང་དང་གཞལ་ཡས་ཁང་གི་གདན་སྣ་ཚོགས་པདྨ་དང་སྣ་ཚོགས་རྡོ་

རྗེ་བསྐྱེད་པ་སོགས་གང་ཡང་དངོས་སུ་མ་བཤད་ལ། རོ་ལངས་བརྒྱད་བསྐོར་གྱི་སྒྲུབ་ཐབས་དང་

ཁྲོ་བཅུའི་བསྲུང་འཁོར་ཡོད་མེད་མི་འདྲ་བས་བསྲུང་འཁོར་གྱི་གཙོ་བོ་རྡོ་རྗེ་སེམས་དཔར་གྱུར་པ་

འདིར་མི་བྱེད་ཀྱང། ཉི་འོད་འབར་བས་ཕྱོགས་ཐམས་ཅད་དུ་ཁྱབ་པ་དེའི་དབུས་སུ་རྡོ་རྗེ་འཛིན་

པ་བསྐྱེད་ནས་དེ་ཡོངས་སུ་གྱུར་པ་ལས་ཆོས་འབྱུང་དང། དེའི་ནང་དུ་སྣ་ཚོགས་པདྨ་ལ་གནས་

པའི་སྣ་ཚོགས་རྡོ་རྗེའི་ལྟེ་བར་རྣམ་སྣང་བསྐྱེད་པ་ཡོངས་སུ་གྱུར་པ་ལས་གཞལ་ཡས་ཁང་བསྐྱེད་

པ་སྒྲུབ་ཐབས་ཆུང་བར་བཤད་པ་ཇི་ལྟ་བ་བཞིན་དུ་འདིར་ཡང་ཁ་བསྐངས་ན་ཤིན་ཏུ་ལེགས་ཏེ། 

རྒྱུད་དང་གྲུབ་ཆེན་གྱི་གཞུང་ལ་དེ་དང་དེར་དངོས་སུ་བཤད་པ་ཙམ་གྱིས་མ་རྫོགས་པར་གཞན་

ནས་ཁ་འགེངས་དགོས་པ་དུ་མ་ཞིག་འདུག་པ་ལྟར་འདི་ལ་བྱར་མི་རུང་བའི་རྒྱུ་མཚན་ཅིའང་མེད་

པའི་ཕྱིར་དང། འདིར་དངོས་སུ་བཤད་པ་ཙམ་ལས་གཞན་ཁ་འགེངས་སུ་མི་རུང་ན། འདི་དང་རོ་

ལངས་བརྒྱད་བསྐོར་གཉིས་ཀར་དུར་ཁྲོད་དངོས་སུ་ཟུར་ཙམ་ཡང་མ་བཤད་པས། ཞེ་དགུ་མ་དང་

རོ་ལངས་བརྒྱད་བསྐོར་གྱི་འཇིགས་བྱེད་ཀྱི་དཀྱིལ་འཁོར་ལ་དུར་ཁྲོད་བྱར་མི་རུང་བར་ཐལ་བའི་

ཕྱིར་རོ། །དེ་ཁ་འགེངས་དགོས་ན་ནི་འདི་དག་ལའང་འདྲའོ།།

དེ་ནས་གཞལ་ཡས་ཁང་བསྐྱེད་པའི་སྐབས་སུ། འཁོར་ལོ་ཉིས་བརྩེགས་ཡང་དག་བསམ་

ཞེས་པའི། ཉིས་བརྩེགས་ཞེས་པ་ཉིས་རིམ་གྱི་དོན་ཡིན་ལ། སྒྲུབ་ཐབས་ཆུང་བར། དེ་ཡི་དབུས་

སུ་འཁོར་ལོ་ནི། །རེ་མིག་དགུ་པ་ཟླུམ་པོ་སྟེ།1།ཞེས་པ་དང། རྟོག་བདུན་དུ་ཡང་དེ་དང་མཐུན་པར་

འབྱུང་བ་ལྟར་རེ་མིག་དགུ་པ་ཟླུམ་པོ་འཁོར་ལོ་ནང་མ་དང། ལྷ་སྣམ་དང་བཅས་པའི་གྲུ་བཞི་སྒོ་

བཞི་པ་འཁོར་ལོ་ཕྱི་མའོ། །གཞལ་ཡས་ཁང་གི་ནང་དུ་གདན་བསྒོམ་པ་སྟོན་པ་ལ། དཔེ་ལ་ལར། 

ལྔ་བཅུར་གཅིག་གིས་མ་ཚང་གདན། །པདྨ་ཟླ་བ་ཡང་དག་གནས། །ཞེས་འབྱུང་ཞིང། དཔེ་ལ་

ལར། ལྔ་བཅུར་གཅིག་གིས་མ་ཚང་གདན། །པདྨ་རླུང་ནི་ཡང་དག་གནས། །ཞེས་འབྱུང་ལ། དེའི་

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༥༣༨ ཕྲེང་། ༡༨

སྔ་མ་ལྟར་ན་གཙོ་འཁོར་ཐམས་ཅད་ལ་པདྨ་ཟླ་བ་ཉི་མའི་གདན་སུམ་བརྩེགས་སུ་བྱ་དགོས་ཤིང། 

འདི་ལས་གཞན་པའི་རླུང་གི་གདན་སྟོན་པའི་ཚིག་མེད་པས། འདིར་གཙོ་བོ་ལ་ཡང་རླུང་གི་དཀྱིལ་

འཁོར་གྱི་གདན་མ་བཤད་པར་བྱ་དགོས་ཀྱང། དེ་ནི་མི་ལེགས་པས། ཕྱི་མ་དཔེ་དག་པར་བྱ་

དགོས་ལ། དེ་ལྟར་ན་ཡཾ་ལས་རླུང་གི་དཀྱིལ་འཁོར་ནག་ལ་ཅུང་ཟད་དམར་བའི་མདོག་ཅན་ཀྱང་ཞེ་

དགུ་དང། དེ་དག་གི་སྟེང་དུ་སྣ་ཚོགས་པདྨ་ཞེ་དགུའོ། །དེ་དག་སྟེང་ན་ཉི་དཀྱིལ་འཁོར། །ཐམས་

ཅད་མཆོག་ཏུ་སྲེག་པ་ཡི། །མེ་ལྕེ་འབར་བའི་འོད་ཟེར་ཅན། །དེ་ལ་རིམ་པ་བཞིན་དུ་ཡང། །ལྔ་

བཅུར་གཅིག་གིས་མ་ཚང་བའི། །ལྷ་རྣམས་དེ་དཀྱིལ་རོ་སྟེང་བསམ། །ཞེས་པ་ནི། རླུང་གི་དཀྱིལ་

འཁོར་དང་པདྨ་ཞེ་དགུ་པོ་དེ་དག་གི་སྟེང་ན་ཉི་མའི་དཀྱིལ་འཁོར་ཞེ་དགུ་དང། ཉི་མ་དེ་དག་གི་

དཀྱིལ་ན་གནས་པའི་རོའ་ིསྟེང་དུ་ལྔ་བཅུར་གཅིག་གིས་མ་ཚང་བའི་ལྷ་རྣམས་བསམ། ཞེས་བྱ་

བའི་དོན་ཏེ། འོག་ཏུ་ཡང། ཐམས་ཅད་རོ་ཡི་གདན་ལ་བཞུགས། །ཞེས་གསུངས་པས་ལྷ་ཐམས་

ཅད་རོ་གདན་ལ་བཞུགས་པ་ཡིན་པའི་ཕྱིར། འདིའི་ལུགས་འཛིན་པ་སྔ་མ་དག་ལ་འདོད་པ་མི་འདྲ་

བ་གཉིས་སྣང་བའི་རོ་གདན་འདོད་པ་ལེགས་ཀྱི། འཁོར་ཐམས་ཅད་ལ་རོ་གདན་མེད་པར་མ་ཧེའི་

སྟེང་ན་གནས་པར་འདོད་པ་ནི། གཞུང་ལས་དངོས་སུ་བརྒལ་བའི་ནོར་བའོ།།

དེ་ལྟར་གཞལ་ཡས་ཁང་གདན་བཅས་བསྐྱེད་ནས། བརྟེན་པ་ལྷ་བསྐྱེད་པ་སྟོན་པ་

ནི། ཤར་དང་ལྷོ་དང་ནུབ་དང་ནི། །བྱང་དང་དབུས་སུ་གོ་རིམས་བཞིན། །མགོ་དང་ལག་པ་རྒྱུ་

མ་རྐང། །ཞེས་པ་ནས། ཐམས་ཅད་དེ་བཞིན་རྣམ་པར་བཀོད། །ཅེས་པའི་བར་གྱིས་མགོ་ལ་

སོགས་པ་ཕྱག་མཚན་རྣམས་འགོད་པ་གསུངས་ནས། དེའི་རྗེས་སུ་རྒྱུའི་ལྷ་ཞི་བ་རྣམས་འགོད་

པ་བཤད་ལ། དེའི་རྗེས་སུ་རྒྱུའི་ལྷ་རྣམས་ཀྱི་ས་བོན་གྱི་ཡི་གེ་རྣམས་བཤད་ཅིང། དེའི་མཇུག་ཏུ། 

ཡང་ནི་དེ་བཞིན་ཀུན་ལ་ཡང། །ཞེས་སོགས་ཀྱིས་རྒྱུའི་ལྷ་རྣམས་ཀྱི་ཐུགས་ཀར་བསམས་པའི་

ཉི་མ་ལས་སྤྲོ་བསྡུ་བྱ་སྟེ། ལྷ་རྣམས་རང་རང་གི་ཐུགས་ཀའི་ཉི་མ་ལ་ཐིམ་པ་བསྒོམ་པར་བསྟན་

ཅིང། དེ་ནས། དེ་ཡི་དཀྱིལ་དུ་གཙོ་སོགས་ཀྱི། །ས་བོན་ཡི་གེ་རྣམས་བསམ་བྱ། །ཞེས་སོགས་

ཀྱིས་འབྲས་བུའི་ལྷ་རྣམས་ཀྱི་ས་བོན་གྱི་ཡི་གེ་རྣམས་ཉི་མའི་དཀྱིལ་འཁོར་སོ་སོའ་ིདཀྱིལ་དུ་

བསྒོམ་པར་བཤད་ནས། ས་བོན་དེ་དག་གྱུར་པ་ལས་གོང་དུ་བཤད་པའི་མགོ་བོ་ལ་སོགས་པའི་



མཁས་གྲུབ་རྗེའི་གསུང་འབུམ་ཕ།258

ཕྱག་མཚན་རྣམས་བསྐྱེད་པ་དང། དེ་དག་ལས་སྤྲོ་བསྡུ་བྱེད་པ་དང། བྱས་ནས་འབྲས་བུའི་ལྷ་

སོ་སོའ་ིསྐུར་རྫོགས་པ་ནི། འཁོར་བར་གནས་པ་བྱས་པ་ནི། །སྔོན་དུ་བརྗོད་པའི་མགོ་སོགས་

རྒྱ། །ཞེས་སོགས་ཀྱིས་བསྟན་ཏོ།།

དེ་ལྟར་ན་བསྒོམ་པའི་གོ་རིམས་ནི་འདི་ལྟར་ཤེས་པར་བྱ་སྟེ། ཟླ་བའི་གཟུགས་སུ་བསམ་

པར་བྱ། །ཞེས་པས་ཐོག་མར་གདན་ཞེ་དགུ་སོ་སོའ་ིསྟེང་དུ་ཨ་ཡིག་དང་པོ་ལས་བྱུང་བའི་ཟླ་བའི་

དཀྱིལ་འཁོར་ཞེ་དགུ་བསྒོམ་པ་བསྟན་ལ། དེ་དག་ལས་དབུས་ཀྱི་ཟླ་བའི་སྟེང་དུ་ཆུ་ལས་ཆུ་བུར་

རྡོལ་བ་བཞིན་དུ་བྱུང་བའི་ས་བོན་གྱི་ཡི་གེ་དྷཱིཿལས་འཇམ་དཔལ་བསྒོམ་པ་ནི། དབུས་ཀྱི་ཟླ་བར་

ཡི་གེ་དྷཱིཿ། །སྔོན་གྱི་འཇམ་པའི་གཟུགས་འདྲ་བར། །ཞེས་པས་བསྟན་ཞིང། དེ་ཡང་རྒྱུ་རྡོ་རྗེ་འཛིན་

པ་འཇམ་དཔལ་གཞོན་ནུ་འདི་ཉིད་བླ་མ་སྔ་མ་དག་ཕྱག་གཉིས་གླེགས་བམ་རལ་གྲི་ཅན་དུ་བཞེད་

ལ། སྔོན་གྱི་འཇམ་པའི་གཟུགས་འདྲ་བར། །ཞེས་པའི་ཚིག་འདི་ལས་ནི། བགེགས་ཚར་གཅོད་པའི་

སྐབས་དང་འདྲ་བར་གསལ་ལོ།།

ཟླ་བའི་དཀྱིལ་འཁོར་ལྷག་མ་ཞེ་བརྒྱད་ཀྱི་དབུས་སུ་ས་བོན་སོ་སོ་བཀོད་པ་ཡོངས་སུ་

གྱུར་པ་ལས་འཁོར་གྱི་རྒྱུ་རྡོ་རྗེ་འཛིན་པ་ཞེ་བརྒྱད་བསྐྱེད་པ་སྟོན་པ་ན། འདི་དག་གི་ས་བོན་གྱི་ཡི་

གེ་ནི། ཞེས་ས་བོན་གྱི་སྔགས་རེ་རེ་ནས་སྨོས་པའི་མཇུག་ཏུ། དེ་ནས་ཡི་གེ་ཨ་སོགས་ནི། །ཡི་གེ་

ཧ་ཡི་མཐར་ཐུག་པ། །འདི་དག་ཐམས་ཅད་ཡོངས་གྱུར་པས། །གོང་གི་ལྷ་རུ་རྣམ་བསམ་བྱ། །ཞེས་

འབྱུང་བ་ནི། དོགས་པ་བཅད་པའི་གཞི་ཆེའོ། །དེ་ལ་ཡི་གེ་ཨ་ནས་ཧའི་མཐར་ཐུག་ཅེས་པ་བརྗོད་མ་

ཐག་པའི་ས་བོན་གྱི་ཡི་གེ་ལ་བྱར་མི་རུང་སྟེ། དེ་དག་གི་ཐོག་མཐའི་ཡི་གེ་ཨ་དང་ཧ་མེད་པའི་ཕྱིར་

རོ། །དཔེ་མ་དག་པ་ཡིན་ནོ་ཞེས་བརྗོད་པར་ཡང་དཀའ་ཞིང། བོད་དཔེ་རྙིང་པ་ཐམས་ཅད་ལ་མཐུན་

པར་སྣང་ངོ་། །སྔ་མ་དག་གི་འདོད་པ་མི་འདྲ་བ་གཉིས་སྣང་སྟེ། ལྷ་འདི་དག་ཐམས་ཅད་མངོན་བྱང་ལྔ་

ལས་བསྐྱེད་པ་ཡིན་པ་ལ། ཨཱ་ལི་ལས་ཟླ་བ། ཀཱ་ལི་ལས་ཉི་མ་བསྐྱེད་པ་ནི། ཨཱ་ལི་ལས་བྱང་ཆུབ་པ་

དང་ཀཱ་ལི་ལས་བྱང་ཆུབ་པ་ཡིན་ཞིང། ཡི་གེ་ཨ་སོགས་ནི། ཞེས་པས་ཨཱ་ལི་ལས་བྱང་ཆུབ་པ་དང། 

ཡི་གེ་ཧ་ཡི་མཐར་ཐུག་ཅེས་པས་ཀཱ་ལི་ལས་བྱང་ཆུབ་པ་གཉིས་བསྟན་ཏོ། །ཞེས་ཟེར་རོ།།

དེ་ནི་འཐད་པ་མ་ཡིན་ཏེ། ཀཱ་ལི་ལས་ཉི་མ་བསྐྱེད་པ་དང། ཉི་མ་ཀཱ་ལིས་མཚན་པའི་མངོན་



འཇིགས་བྱེད་བསྐྱེད་རྫོགས་རྣམ་གཞག 259

བྱང་སྟོན་པའི་རྒྱུད་དང་ཚད་ལྡན་གྱི་གཞུང་ཐམས་ཅད་ལས་ཀྵ་ཡིག་བོར་ནས་ཧ་ཡར་བཅད་ཙམ་

གྱི་ཀཱ་ལི་བཤད་པ་གཅིག་ཀྱང་མེད་པའི་ཕྱིར་དང། དེ་འདྲ་བའི་ཟླ་བ་དང་ཉི་མ་ས་བོན་ཕྱག་མཚན་

རྣམས་འདྲེས་ནས་ཡོངས་སུ་གྱུར་པ་ལས་འཇམ་དཔལ་གྱི་སྐུ་རྫོགས་པ་ན་གདན་གྱི་ཟླ་བ་མེད་པར་

འགྱུར་ལ། ཟླ་ཉི་མ་འདྲེས་པར་བརྩེགས་ནས་ཡོད་པའི་སྟེང་དུ་ས་བོན་ལས་ཕྱག་མཚན་དང། ཕྱག་

མཚན་དེ་ཡོངས་སུ་གྱུར་པ་ལས་འཇམ་དཔལ་བསྐྱེད་ན། འཇམ་དཔལ་ཐུགས་ཀའི་ཉི་མ་ལ་ཐིམ་པ་

ན་ཉི་མ་ཉིས་བརྩེགས་སུ་འགྱུར་ཞིང། དེ་ནི་འཁོར་ཞེ་བརྒྱད་ལ་ཡང་འདྲ་བས། འཇིགས་བྱེད་གཙོ་

འཁོར་ཞེ་དགུ་པོ་ཐམས་ཅད་ལ་ཉི་མའི་གདན་ཉིས་བརྩེགས་འདོད་དགོས་པར་འགྱུར་བའི་ཕྱིར་རོ།། 

སྔ་མ་ཁ་ཅིག་ན་རེ། རྟོག་བདུན་དུ་འཇིགས་བྱེད་ཀྱི་སྔགས་གསུམ་འཐུ་བའི་གཞིའི་ཨཱ་ལི་ཀཱ་ལི་ཀྵ་

ཡིག་བོར་བ་ལྟར། འདིར་ཡང་དེའི་དབང་དུ་བྱས་ནས་ཨ་ནས་ཧའི་མཐར་ཐུག་པའི་བར་གྱི་ཨཱ་ལི་

ཀཱ་ལི་རྣམས་འཐུ་བའི་གཞིར་བྱས་ནས། དེ་དག་ལས་བཏུས་པའི་ས་བོན་གྱི་ཡི་གེ་གོང་དུ་བཤད་མ་

ཐག་པ་འདི་དག་ཡོངས་སུ་གྱུར་པ་ལས་གོང་དུ་མཚན་སྨོས་པའི་རྒྱུའི་ལྷ་རྣམས་སུ་བསམ་པར་བྱ་

ཞེས་བྱ་བའི་དོན་དུ་འཆད་དེ། ལུགས་འདི་ཉིད་ལེགས་པར་མཐོང་ངོ་།།

དེ་ལ་ས་བོན་གྱི་ཡི་གེ་ནི། ནང་གི་རེ་མིག་དགུའི་ཕྱོགས་ཀྱི་རེ་མིག་བཞི་ལ་ཤར་ལྷོ་ནུབ་

བྱང་བཞིར་རིམ་པ་བཞིན། ཨོཾ་ཨཾ་ཛྲིཾ་ཁཾ་བཞི་གཏི་མུག་རྡོ་རྗེ་སེར་སྣ་རྡོ་རྗེ་འདོད་ཆགས་རྡོ་རྗེ་ཕྲག་

དོག་རྡོ་རྗེའི་ས་བོན་ཏེ། གཏི་མུག་བརྫུན་དང་ཆགས་ཕྲག་དོག །ཅེས་འབྱུང་བའི་བརྫུན་དང་ཞེས་པ་

སེར་སྣ་རྡོ་རྗེ་ལ་སྦྱར་དགོས་སོ། །ཤར་ལྷོ་ནས་བརྩམས་ཏེ་མཚམས་བཞིའི་རེ་མིག་ཏུ་དགོད་པར་

བྱ་བའི་ས་བོན། སཾ་རཾ་དྷཾ་ཀཾ་ཞེས་བཤད་པ་ནི། སེམས་མ་རྡོ་རྗེ་མ། རིན་ཆེན་རྡོ་རྗེ་མ། ཆོས་ཀྱི་

རྡོ་རྗེ་མ། ལས་ཀྱི་རྡོ་རྗེ་མ་རྣམས་ཀྱི་ས་བོན་ཏེ། ས་ཏྭ་བཛྲི། རཏྣ་བཛྲི། དྷརྨྨ་བཛྲི། ཀརྨྨ་བཛྲི། ཞེས་

པའི་མིང་ཡིག་རྣམས་ཀྱི་དང་པོ་ཐིག་ལེས་བརྒྱན་པའོ། །རེ་མིག་དགུའི་མཐའ་ནས་རྡོ་རྗེའི་ཕྲེང་

བས་ཟླུམ་པོར་བསྐོར་བའི་ཕྱི་རོལ་གྱི་ལྷ་སྣམ་ལ་ཤར་དུ་འགོད་པའི་ལྷ་བརྒྱད་བཤད་པའི་ས་བོན་

གྱི་ཡི་གེ་བརྒྱད་ཀྱི་བཞི་ཤར་སྒོའ་ིགཡས་དང་བཞི་གཡོན་དུ་སྟེ། ཤར་སྒོ་ནས་ཁ་ནང་དུ་བལྟས་

པའི་དབང་དུ་བྱས་པའི་གཡས་གཡོན་ནོ།།

དེའི་ཡི་གེ་དང་པོ་ལ་དཔེ་ཕལ་ཆེ་བར་བཾ་ཞེས་འབྱུང་བ་འདི་ཉིད་རྡོ་རྗེ་རྣོན་པོ་ཞེས་པའི་

རྡོ་རྗེའི་སྐད་དོད་བཛྲ་གྱི་བ་ལ་ཐིག་ལེ་བྱིན་པ་ཡིན་ན་རྡོ་རྗེ་རལ་གྲི། རྡོ་རྗེ་གནོད་སྦྱིན་སོགས་རྡོ་

རྗེ་མཚན་གྱི་ཐོག་མར་སྨོས་པ་ཐམས་ཅད་ལ་དེ་ལྟར་འདོད་དགོས་པས། དེ་དག་ལ་རང་རང་གི་

ཐུན་མོང་མ་ཡིན་པའི་མིང་ཡིག་དང་པོ་ཐིག་ལེས་བརྒྱན་པ་མཛད་པ་དང་མི་མཐུན་ཞིང། རྒྱུའི་ལྷ་

ཞི་བ་འདི་དག་ཡོ་ག་དང་ཚུལ་མཚུངས་པར་འདུག་པ་ལ། ཡོ་ག་དང་ཡང་མི་མཐུན་ནོ། །དེས་ན་

ཉི་མའི་འོད་དང་རྡོ་རྗེ་ཉི་མ་གཉིས་ཀ་ལ་ཉི་མའི་སྐད་དོད་ཀྱི་ཡི་གེ་དང་པོ་སུ་ལ་ཐིག་ལེས་བརྒྱན་

པ་བཤད་པ་དང་འདྲ་བས། རྡོ་རྗེ་རྣོན་པོ་དང། རྣོན་པོ་རྡོ་རྗེ་གཉིས་ཀ་ལ་རྣོན་པོའ་ིསྐད་དོད་ཏིཀྵྞའི་

ཡི་གེ་དང་པོ་ཐིག་ལེས་བརྒྱན་པ་བྱས་ན་ལེགས་སོ། །དེས་ན། ཏཾི་ཁཾ་མཻཾ་མཾ་ཛྙཱཾ་ཝཾ་ཙཾ་ཛྙཱཾ་ཞེས་པ་

བརྒྱད་ཤར་གྱི་ལྷ་སྣམ་གྱི་གདན་ལ་རིམ་པ་བཞིན་གཡས་ནས་བརྩམས་ཏེ་དགོད་པར་བྱ་ཞིང། དེ་

དག་ནི་རིམ་པ་བཞིན་རྡོ་རྗེ་རྣོན་པོ། རྡོ་རྗེ་རལ་གྲི། བྱམས་པ། འཇམ་དཔལ། ཡེ་ཤེས་སྐུ། ངག་

གི་དབང་ཕྱུག །ཟླ་བའི་འོད། ཡེ་ཤེས་མཚོ་རྣམས་ཀྱི་མིང་ཡིག །ཏིཀྵྞ། ཁངྒ། མཻ་ཏྲི། མཉྫུ་ཤྲཱི། ཛྙཱ་

ན་ཀཱ་ཡ། ཝ་གཱི་ཤྭ་ར། ཙནྟྲ་པྲ་བྷ། ཛྙཱ་ན་ས་ར། ཞེས་པ་རྣམས་ཀྱི་ཡི་གེ་དང་པོ་ལ་ཐིག་ལེ་བྱིན་

པའོ། །ལྷོ་སྒོའ་ིགཡས་གཡོན་གྱི་ལྷ་སྣམ་གྱི་གདན་ལ་རིམ་པ་བཞིན་འགོད་པའི་ས་བོན་བརྒྱད་ཀྱི་

དང་པོ་ལ་དཔེ་ཁ་ཅིག་ཏུ་བཾ་ཞེས་དང། ཁ་ཅིག་ཏུ་བེཾ་ཞེས་འབྱུང་བ་གཉིས་ཀ་མ་དག་པ་སྟེ། འདི་

ནི་རྡོ་རྗེ་སྣ་ཚོགས་ཀྱི་ས་བོན་ཡིན་པས་སྣ་ཚོགས་ཀྱི་སྐད་དོད་བི་ཤྭ་ཞེས་པའི་ཡི་གེ་དང་པོ་ལ་

ཐིག་ལེ་བྱིན་པ་བྱ་དགོས་པའི་ཕྱིར་བིཾ་ཞེས་བྱའོ། །ཡཾ་ཞེས་པ་ནི། རྡོ་རྗེ་གནོད་སྦྱིན་གྱི་སྟེ། ཡཀྵའི་ 

ཡི་གེ་དང་པོ་ལ་ཐིག་ལེ་བྱིན་པའོ།།

ས་བོན་གསུམ་པ་ལ་དཔེ་མང་པོར་མུཾ་ཞེས་འབྱུང་བ་མུཥྟི་ལ་བསམ་པར་སྣང་ཡང། ཁུ་

ཚུར་གྱི་མཚན་སྔགས་ཀྱི་ཡི་གེ་ལ་དེ་ཉིད་འགྲིག་པར་མི་སྣང་ངོ་། །དེས་ན་རྡོ་རྗེ་ཁུ་ཚུར་གྱི་མཚན་

སྔགས་བཛྲ་སནྡྷི་ཞེས་པའི་སནྡྷིའི་ཡི་གེ་དང་པོ་ལ་ཐིག་ལེ་བྱིན་པ་བྱ་དགོས་པའི་ཕྱིར་སཾ་ཞེས་

བྱའོ། །དྷཾ་ཞེས་པ་ནི་དྷརྨྨའི་ཡི་གེ་དང་པོ་ལ་ཐིག་ལེས་བརྒྱན་པ་སྟེ་རྡོ་རྗེ་ཆོས་ཀྱིའོ། །རཾ་ཏིཾ་ཧེཾ་ཛཱཾ་

རྣམས་ནི། ལྷོ་སྒོའ་ིགཡོན་གྱི་རྡོ་རྗེ་བསྲུང་བ། རྣོན་པོ་རྡོ་རྗེ། རྡོ་རྗེ་རྒྱུ། དྲ་བའི་འོད་རྣམས་ཀྱི་ས་

བོན་ཏེ། རཀྵ། ཏི་ཀྵཱ། ཧེ་ཏུ། ཛཱ་ལ་པྲ་བྷ་རྣམས་ཀྱི་ཡི་གེ་དང་པོ་རྣམས་ལ་ཐིག་ལེ་བྱིན་པའོ། །ནུབ་

སྒོའ་ིགཡས་ཀྱི་ལྷ་སྣམ་གྱི་གདན་རྣམས་ལ་རིམ་པ་བཞིན། བྷཾ་སཾ་རཱཾ་རཱཾ་རྣམས་ནི། རྡོ་རྗེ་སྨྲ་བ། རྡོ་

རྗེ་སེམས་དཔའ། རྡོ་རྗེ་རྒྱལ་པོ། རྡོ་རྗེ་ཆགས་པ་རྣམས་ཀྱི་ས་བོན་སྟེ། དེ་དག་གི་མཚན་སྔགས། 

བྷ་ཥ། སཏྭ། རཱ་ཛཱ། རཱ་ག་རྣམས་ཀྱི་ཡི་གེ་དང་པོ་རྣམས་ལ་ཐིག་ལེ་བྱིན་པའོ། །དེའི་ཕྱིར་དཔེ་

མང་པོར་སྨྲ་བའི་ས་བོན་བཾ་ཞེས་འབྱུང་བ་ཡི་གེ་མ་དག་གོ །ནུབ་སྒོའ་ིགཡོན་གྱི་ལྷ་སྣམ་གྱི་

གདན་ལ་རིམ་བཞིན། སཾ་རཾ་སཱུཾ་སཱུཾ་རྣམས་ནི། རྡོ་རྗེ་ལེགས་པ། རྡོ་རྗེ་རིན་ཆེན། ཉི་མའི་འོད། རྡོ་

རྗེ་ཉི་མ་རྣམས་ཀྱི་ས་བོན་ཏེ། ས་དྷུ། རཏྣ། སཱུརྱ། སཱུརྱ་ཞེས་པའི་ཡི་གེ་དང་པོ་རྣམས་ལ་ཐིག་

ལེ་བྱིན་པའོ། །བྱང་སྒོའ་ིགཡས་གཡོན་དུ་རིམ་པ་བཞིན་དགོད་བྱ་བརྒྱད་ཀྱི་དང་པོ་ཀེཾ་ཞེས་པ་

ནི། རྡོ་རྗེ་དཔལ་གྱི་མཚན་སྔགས་བཛྲ་ཀེ་ཏུའི་ཀེ་ལ་ཐིག་ལེ་བྱིན་པའོ། །དེའི་ཕྱིར་དཔེ་ཁ་ཅིག་

ཏུ་ཀཾ་དང། ཁ་ཅིག་ཏུ་ཀིཾ་ཞེས་བྲིས་པ་སོགས་ཡི་གེ་མ་དག་པའོ། །ཧཱཾ་ཞེས་པ་ནི་བཞད་པའི་

མཚན་སྔགས་ཧཱ་སའི་ཧཱ་ལ་ཐིག་ལེ་བྱིན་པའོ། །སྤོས་ཀྱི་གླང་པོའ་ིས་བོན་ལ་དཔེ་ཁ་ཅིག་ཏུ་གྷཾ་

ཞེས་དང། ཁ་ཅིག་ཏུ་གཾ་ཞེས་སོགས་མི་འདྲ་བ་འགའ་ཞིག་འབྱུང་ཡང། གཾ་ཞེས་པ་ལྟར་ན་གླང་

པོའ་ིམིང་ག་ཛའི་དང་པོ་ལ་ཐིག་ལེ་བྱིན་པ་ཡིན་ནམ། གྷ་ཞེས་བྲིས་པ་ནི། དྲི་དང་སྤོས་ཀྱི་མིང་

ནོར་ནས་བྲིས་པ་ཡིན་ནམ་བརྟག་དགོས་པར་སྣང་ངོ་། །ཛྙཱཾ་ནི། ཡེ་ཤེས་ཏོག་གི་མཚན་གྱི་ཐོག་

མའི་ཛྙཱ་ལ་ཐིག་ལེ་བྱིན་པའོ། །སཾ་སཾ་ཞེས་པ་ནི། ཐམས་ཅད་ཐབས་ཀྱིས་འགྲོ་བ་དང་རྒྱ་མཚོའི་

བློ་གྲོས་གཉིས་ཀྱི་མཚན་གྱི་ཐོག་མ་ཐམས་ཅད་ཀྱི་སྐད་དོད་སརྦྦའི་ཡི་གེ་དང་པོ་དང། རྒྱ་མཚོའི་

སྐད་དོད་ས་མུ་ཏྲའི་ཡི་གེ་དང་པོ་ལ་ཐིག་ལེ་བྱིན་པའོ། །དེ་ནས་བློ་གྲོས་མི་ཟད་པའི་ས་བོན་ལ་

ཨཾ་ཞེས་འབྱུང་བ་ནི། བློ་གྲོས་ཀྱི་སྐད་དོད་མ་ཏིའི་ཡི་གེ་དང་པོ་མ་དང་ཨ་ནོར་བའི་བྲིས་ནོར་འདྲ་ 

སྟེ། མཾ་ཞེས་བྱས་ན་ལེགས་པར་མངོན་ནོ།།

བདུད་རྩིའི་འོད་ཀྱི་ས་བོན་ལ་ཨཾ་ཞེས་འབྱུང་བ་ནི། བདུད་རྩིའི་སྐད་དོད་ཨ་མྲི་ཏའི་ཡི་གེ་

དང་པོ་ལ་ཐིག་ལེ་བྱིན་པའོ། །འདི་ལ་ཡང་ཨོཾ་ཞེས་བྲིས་པ་སོགས་མ་དག་པའོ། །ཤར་སྒོར་ཨཾ་

ཞེས་པ་རྡོ་རྗེ་ལྕགས་ཀྱུའི་སྟེ། ཨངྐུ་ཤའི་ཡི་གེ་དང་པོའ།ོ །ལྷོ་སྒོར་པཱཾ་ཞེས་པ་རྡོ་རྗེ་ཞགས་པའི་སྟེ། 

པཱ་ཤའི་པཱ་ལ་ཐིག་ལེ་བྱིན་པའོ། །ནུབ་སྒོའ་ིརྡོ་རྗེ་ལྕགས་སྒྲོག་གི་ལ། དཔེ་ཁ་ཅིག་ཏུ་པཾ་ཞེས་དང། 

ལ་ལར་སཾ་ཞེས་དང། ལ་ལར་སོཾ་ཞེས་སོགས་སྣ་ཚོགས་འབྱུང་བ་མ་དག་པས། སྥོ་ཊའི་དང་པོ་ལ་

ཐིག་ལེ་བྱིན་པ་སྟེ་སྥོཾ་ཞེས་བྱའོ། །བྱང་སྒོར་རྡོ་རྗེ་དྲིལ་བུའི་ལ། དཔེ་ལ་ལར་གཾ་ཞེས་འབྱུང་ཡང། 

དཔེ་ཕལ་ཆེ་བར་གྷཾ་ཞེས་འབྱུང་བའི་ཕྱི་མ་དག་སྟེ། གྷནྜའི་དང་པོ་ཡིན་པས་སོ། །རིམ་པ་ཕྱི་མའི་

གྲྭ་བཞིར་ཤར་ལྷོར་སུཾ་ཞེས་པ་སུམྦྷའི་དང་པོ་སྟེ་གནོད་མཛེས་ཀྱིའོ། །ལྷོ་ནུབ་ཏུ་ཨུཾ་ཞེས་པ་ཨུཥྞཱི་

ཥའི་དང་པོ་ལ་ཐིག་ལེ་བྱིན་པ་སྟེ། རྡོ་རྗེ་གཙུག་ཏོར་གྱིའོ། །ནུབ་བྱང་དུ་ཧཱུཾ་ཞེས་པ་ཧཱུཾ་ཀ་རའི་དང་

པོ་སྟེ་རྡོ་རྗེ་ཧཱུཾ་མཛད་ཀྱིའོ། །བྱང་ཤར་དུ་ཨཾ་ཞེས་པ་ནི་རྡོ་རྗེ་གཞན་གྱིས་མི་ཐུབ་པའི་ས་བོན་ཏེ། 

ཨ་པ་ར་ཛི་ཏའི་ཡི་གེ་དང་པོ་ལ་ཐིག་ལེ་བྱིན་པའོ། །ས་བོན་གྱི་ཡི་གེ་འདི་དག་ལ་དཔེ་མ་དག་པའི་

བྲིས་ནོར་མང་བ་འདུག་པས་ལེགས་པར་བརྟག་པར་བྱའོ།།

རྒྱུའི་ལྷ་ཞེ་བརྒྱད་པོ་འདི་དག་གི་སྐུ་མདོག་ནི། ཤར་གྱི་ཕྱོགས་པ་ཐམས་ཅད་ནག །དེ་བཞིན་

ལྷོ་པ་ཐམས་ཅད་སེར། །ནུབ་པ་ཐམས་ཅད་དམར་པོ་ཡིན། །བྱང་གི་ཐམས་ཅད་ལྗང་ཁུ་ཡིན། །ཞེས་

གསུངས་པ་ལྟར་ཤར་དང་ཤར་ལྷོ་པ་ཐམས་ཅད་སྔོན་པོ། ལྷོ་དང་ལྷོ་ནུབ་པ་ཐམས་ཅད་སེར་པོ། ནུབ་

དང་ནུབ་བྱང་པ་ཐམས་ཅད་དམར་པོ། བྱང་དང་བྱང་ཤར་པ་ཐམས་ཅད་ལྗང་ཁུའ།ོ །འདི་དག་གི་ཕྱག་

མཚན་སློབ་དཔོན་གྱི་གཞུང་འདི་དག་ཏུ་ཟུར་ཙམ་ཡང་མ་གསུངས་པ་ལ། བླ་མ་དག་ཡོ་ག་དང་ཐུན་

མོང་གི་ལྷར་སྣང་བས། ཡོ་ག་དང་མཐུན་པར་བྱ་བར་འཆད་དོ།།

དེ་ལ་ཡོ་གའི་གཞུང་དག་ལས་བསྐལ་བཟང་གི་སེམས་དཔའ་རྣམས་ལ། སོ་སོའ་ིཐུན་

མོང་མ་ཡིན་པའི་ཕྱག་མཚན་འཛིན་པ་དང། རང་རང་གི་རིགས་ཀྱི་ཕྱག་མཚན་འཛིན་པའི་ཚུལ་

གཉིས་བཤད་དེ། ཀུན་སྙིང་གི་གཙུག་དགུའི་དཀྱིལ་ཆོག་ལས། བྱམས་པ་མདོག་སེར་འོད་བཟང་

ལ། །གཡས་ན་ཀླུ་ཤིང་མེ་ཏོག་བསྣམས། །གཡོན་ན་སྤྱི་བླུགས་ལེགས་པར་འཛིན།1།ཞེས་བཤད་

པ་སོགས་ནི། སོ་སོའ་ི2ཐུན་མོང་མ་ཡིན་པའི་ཕྱག་མཚན་འཛིན་པ་ཡིན་ལ། རྒྱུད་རྡོ་རྗེ་རྩེ་མོ་ལས། 

བསྐལ་པ་བཟང་པོ་སྟོང་དག་ནི། །འདས་པའི་རྫུ་འཕྲུལ་ཆེན་པོ་རྣམས། །ཤར་དུ་ཐམས་ཅད་རྡོ་རྗེས་

མཚན། །ལྷོ་རུ་རིན་ཆེན་ཕྱག་མཚན་བསྣམས། །ནུབ་ཏུ་པདྨ་རྡོ་རྗེ་སོགས། །བྱང་དུ་ལས་ཀྱི་རྡོ་རྗེ་

བསྣམས།3།ཞེས་དང། དེ་ཉིད་སྣང་ཆེན་ལས། བྱམས་པ་ལ་སོགས་པ་ཡང་ཤར་གྱི་ཆར་ནི། རྡོ་རྗེ་

1  བསྟན་འགྱུར། དཔེ་བསྡུར་མ། དེབ། ༣༤ ཤོག ༡༢༥༡ ཕྲེང་། ༦

2  ཞོལ། ཤོག ༥༦ བ ༤། གཙང་། ཤོག ༤༤ བ ༣ ཐུན་མོང་མ་ཡིན་པའི་སོ་སོའ་ིཕྱག་འཛིན་

3  བཀའ་འགྱུར། དཔེ་བསྡུར་མ། དེབ། ༨༤ ཤོག ༥༢༠ ཕྲེང་། ༨

སེམས་དཔའ་དང་འདྲ་བར་རྡོ་རྗེ་བསྣམས་པའོ།1།ཞེས་སོགས་དང། དུམ་བུ་གཉིས་པའི་དཀྱིལ་

ཆོག་ལས་ཀྱང་དེ་དང་འདྲ་བར་བཤད་པ་སོགས་ནི་རིགས་ཀྱི་མཚན་མ་འཛིན་པའི་དབང་དུ་བྱས་

པ་སྟེ། དེ་ལྟར་ན་ཤར་ཕྱོགས་པ་རྣམས་རྡོ་རྗེ་དང། ལྷོ་པ་རྣམས་རིན་ཆེན་དང། ནུབ་ཕྱོགས་པ་

རྣམས་པདྨ་དང། བྱང་བ་རྣམས་སྣ་ཚོགས་རྡོ་རྗེ་འཛིན་པ་ཡིན་ལ། དེ་ལྟར་ན་དེའི་དབང་དུ་བྱས་

པའི་ཚེ་རྡོ་རྗེ་སེམས་དཔའ་ལ་སོགས་པའི་སེམས་དཔའ་བཅུ་དྲུག་གི་དང་པོ་བཞི་དང་འདྲ་བར་བྱ་

དགོས་པས། གཡས་རྡོ་རྗེ་སོགས་འཛིན་པའི་གཡོན་གྱིས་རྡོ་རྗེ་དྲིལ་བུ་དཀུར་བརྟེན་པ་ལ་སོགས་

པར་བྱེད་པ་ཡིན་མོད་ཀྱང། འདིར་བླ་མ་སྔ་མ་དག །ཤར་དང་ཤར་ལྷོ་པ་ཐམས་ཅད་གཡས་རྡོ་རྗེ། 

ལྷོ་དང་ལྷོ་ནུབ་པ་ཐམས་ཅད་གཡས་རིན་པོ་ཆེ། ནུབ་དང་ནུབ་བྱང་པ་ཐམས་ཅད་གཡས་པདྨ། 

བྱང་དང་བྱང་ཤར་པ་ཐམས་ཅད་གཡས་སྣ་ཚོགས་རྡོ་རྗེ། གཡོན་ཐམས་ཅད་པོ་ཏི་འཛིན་པ་མཛད་

ཅིང། རྒྱན་ཆ་ལུགས་སོགས་དབུས་ཀྱི་འཇམ་དཔལ་དང་འདྲ་ལ། ཞི་བའི་ཉམས་དང་ལྡན་པ་ཞེས་

ཟེར་ཏེ། ཡིད་ཙམ་ཁྲོ་བ་འཇམ་དཔལ་དང་འདྲ་དགོས་པས་སེམས་སོ།།

ཡང་ནི་དེ་བཞིན་ཐམས་ཅད་ལའང། ཡི་གེ་ཨཱ་ལས་ཉི་དཀྱིལ་འཁོར། །ཞེས་པ་ནས། 

བརྟན་པར་བསྒོམ་ཞེས་པའི་བར་ནི། ལྷ་ཞེ་དགུ་པོ་ཐམས་ཅད་ཀྱི་ཐུགས་ཀར་ཨཱ་རིང་པོ་ལས་ཉི་

མའི་དཀྱིལ་འཁོར་རེ་རེ། དེ་ལས་འོད་ཟེར་འཕྲོས་པས་ཕྱོགས་བཅུའི་དེ་བཞིན་གཤེགས་པ་དང། 

ལ་སོགས་པས་བྱང་སེམས། ཁྲོ་བོ། རིག་པའི་ཚོགས་ཐམས་ཅད་ཡང་དག་པར་བསྐུལ་ཞིང་མཉེས་

པར་བྱས་ནས་ཚུར་བསྡུས་ཏེ་ཉི་མ་རྣམས་ལ་ཐིམ་པ་དབྱེར་མི་ཕྱེད་པའི་བརྟན་པར་བསྒོམ་པའི་

དོན་ཏོ། །རྣམ་པར་རྟོག་པ་ཐམས་ཅད་བསལ། །ཅེས་སོགས་རྐང་པ་གསུམ་གྱི་དོན་ཕྱིས་བཤད་

པར་བྱའོ། །དེ་ལས་ཡང་ནི་ཞེས་པ། ཡང་དེ་ལ་ནི། ཞེས་ཁ་ཅིག་འདོན་ཀྱང། དཔེ་རེ་རེ་ཙམ་དུ་དེ་

ནས་ཡང་ནི། ཞེས་འབྱུང་བ་ལྟར་བྱའོ། །འཇམ་དཔལ་སོགས་ཞེས་པ་ནི། རྐང་པ་འོག་མའི་སོགས་

ཀྱིས་མ་བསྡུས་པ་འདིའི་སོགས་ཁོངས་ནས་གདོན་རྒྱུ་མེད་པས། འགྱུར་འཕྱུགས་པར་མངོན་ཏེ། 

དེ་ནས་ཡང་ནི་འཇམ་དཔལ་དང། །ཞེས་བྱ་དགོས་སོ།།

དེ་ལྟར་ན་རྐང་པ་དྲུག་གི་དོན་ནི། ཕྱོགས་བཅུའི་དེ་བཞིན་གཤེགས་པ་ལ་སོགས་པ་བཞི་

1  བསྟན་འགྱུར། དཔེ་བསྡུར་མ། དེབ། ༢༩ ཤོག ༢༦༦ ཕྲེང་། ༦

ཉི་མ་རྣམས་ལ་ཐིམ་པའི་རྗེས་དེ་ནས། ཡང་ནི་གཙོ་བོ་འཇམ་དཔལ་དང། འཁོར་གྱི་དེ་བཞིན་

གཤེགས་པ་བཞི་དང་ལ་སོགས་པ་ལྷ་ལྷག་མ་ཞེ་བཞི་པོ་ཀུན་གཙོ་བོ་ལ་བསྐོར་ནས་བཞུགས་

པ་རྣམས་ལྷན་ཅིག་ཏུ་སྟེ་དུས་མཉམ་དུ། ཕྱོགས་བཅུ་ནས་སྤྱན་དྲངས་པའི་སངས་རྒྱས་སོགས་

ཐིམ་པ་དེ་བཞིན་དུ་ནི། འདི་དག་ཀྱང་རང་རང་གི་ཐུགས་ཀའི་ཉི་མ་ལ་ཐིམ་ནས་ཀྱང། ངོ་བོ་ལྷ་དེ་

དང་དེ་ལ་རྣམ་པ་ཉི་མའི་དཀྱིལ་འཁོར་འོད་ཟེར་འབར་བའི་གཟུགས་སུ་བསམ་པར་བྱའོ་ཞེས་བྱ་

བའོ། །དེ་ཡི་དཀྱིལ་དུ་གཙོ་སོགས་ཀྱི། །ས་བོན་ཡི་གེ་རྣམ་བསམ་བྱ། །ཞེས་པས་ཉི་མ་རྣམས་ཀྱི་

དཀྱིལ་དུ་གཙོ་བོ་སོགས་འབྲས་བུའི་ལྷ་ཞེ་དགུའི་ས་བོན་བསྒོམ་པར་བྱ། ཞེས་མདོར་བསྟན་ནས། 

ས་བོན་གང་བསྒོམ་པ་རྒྱས་པར་འཆད་པ་ནི། ཡི་གེ་ཧཱུཾ་ནི་གཙོ་བོར་སྦྱིན། །ཅེས་པ་དབུས་ཀྱི་གཙོ་

བོའ་ིགནས་སུ་ཉི་མའི་སྟེང་དུ་ཧཱུཾ། སྙིང་པོ་ཐམས་ཅད་ཉི་མ་ལ་ཞེས་པ་གཙོ་བོའ་ིསྙིང་པོ་སྟེ་སྔགས་

གསུམ་པོ་ཐམས་ཅད་ཀྱི་ཡི་གེ་སོ་སོ་རྣམས་འཁོར་གྱི་གནས་ཀྱི་ཉི་མ་རྣམས་ལ་སྦྱིན་པའམ་དགོད་

པར་བྱའོ། །ཇི་ལྟར་ཞེ་ན། ཨོཾ་ཧྲཱིཿཥྚྲིཿཝི་ཀྲི་ཏཱ་ན་ན་ཞེས་པའི་ཡི་གེ་བརྒྱད་ནང་གི་ཕྱོགས་བཞི་

མཚམས་བཞི་དང། ཕྱིའི་ལྷ་སྣམ་ལ་ཤར་དུ་ཡཀྵེ་ཡཙྪ་ནི་ར་མ་ཡ། ལྷོར། ཡ་མ་རཱ་ཛཱ་ས་དོ་མེ་ཡ། 

ནུབ་ཏུ། ཡ་མེ་དོ་རུ་ཎ་ཡོ་ད་ཡ། བྱང་དུ། ཡ་ད་ཡོ་ནི་ར་ཡཀྵེ་ཡ། ཞེས་པའི་ཡི་གེ་བརྒྱད་བརྒྱད་

སྔར་རྒྱུའི་ས་བོན་འགོད་པ་ལྟར་གཡས་གཡོན་དུ་བཀོད། སྒོ་བཞིར་ཤར་ནས་རིམ་པ་བཞིན། ཡ་

མཱནྟ་ཀའི་ཡི་གེ་བཞི་འགོད་པ་ནི། ཤར་ལ་སོགས་པ་རྣམ་བསམ་བྱ། །ཞེས་པའི་བར་གྱིས་བསྟན་

ལ། མཚམས་བཞིར་གང་འགོད་པ་ནི། དཔེ་རེ་རེ་ཙམ་དུ། ཨོཾ་ཨོཾ་ཨོཾ་ཨོཾ། མེ་ལ་སོགས་པའི་གྲྭ་

བཞི་རུ། །ཞེས་འབྱུང་ལ། གཞན་དཔེ་རྙིང་པ་ཐམས་ཅད་དུ། ཡི་གེ་ཧཱུཾ་གསུམ་ཡི་གེ་ཕཊ། །མེ་ལ་ 

སོགས་པའི་གྲྭ་བཞི་རུ། །ཞེས་འབྱུང་ངོ་།།

དེ་ལ་འདིའི་བླ་མ་སྔ་མ་དག །ཧཱུཾ་གསུམ་ནི། སྔགས་གསུམ་གྱི་མཇུག་གི་ཧཱུཾ་གསུམ་ཡིན་

ལ། ཕཊ་ཐམས་ཅད་གཅིག་ཏུ་བསྡུས་པ་ཡིན་ནོ་ཞེས་འཆད་ཅིང། དེ་ལྟར་ན་རྩ་སྔགས་ཀྱི་མཇུག་

ན་ཧཱུཾ་གཉིས་ཡོད་ཀྱང་གཅིག་དབུས་སུ་སོང་བའི་ལུགས་སུ་བྱ་དགོས་སོ། །ཨོཾ་བཞི་བྲིས་པ་དེ་ནི་

མ་དག་པ་སྟེ། སྔགས་གསུམ་ལ་ཨོཾ་བཞི་མེད་པས་སོ། །ཕྱི་མ་འདི་ལྟར་ན་ཡང་ཨོཾ་གསུམ་དགོས་

པ་ལ་གཅིག་ལས་མ་བཀོད་པའི་སྐྱོན་དུ་མི་འགྱུར་རམ་སྙམ་ན། ཕཊ་བཞི་གཅིག་ཏུ་བསྡུས་ནས་

བཀོད་པ་ལྟར། ཨོཾ་རྣམས་ཀྱང་གཅིག་ཏུ་བསྡུས་ནས་དགོད་པར་བྱ་དགོས་སོ། །ཨོཾ་ཧཱུཾ་ཕཊ་ཕཊ་

བཞི་པོ་འགོད་པ་གང་ནའང་མེད་ཅིང་དོན་གྱིས་ཐོབ་པར་ཡང་མི་སྣང་བས། དེ་ལྟར་ཟིན་བྲིས་

འགའ་ཞིག་ཏུ་བཀོད་པ་མ་དག་པར་ཤེས་པར་བྱའོ།།

ཐམས་ཅད་འོད་ཟེར་ལྔ་རང་བཞིན། །ཅེས་པ་ཡི་གེ་དེ་རྣམས་ཐམས་ཅད་ཀྱང་འོད་ཟེར་

ལྔ་འཕྲོ་བའི་རང་བཞིན་ཅན་དུ་བསམ་པར་བསྟན་ཅིང། ཡི་གེ་རྣམས་ཀྱི་ཁ་དོག་ནི། དཔེ་མང་པོར། 

དབུས་སོགས་ཤར་སོགས་དཀར་པོ་ཡིན། །ཞེས་འབྱུང་ལ། དཔེ་རྙིང་པ་ལ་ལར། དབུས་སོགས་

ཤར་ཕྱོགས་དཀར་པོ་ཡིན། །ཞེས་འབྱུང་བའི་ཕྱི་མ་ལེགས་སོ། །ཚིག་འདིས་གཙོ་བོའ་ིས་བོན་ཧཱུཾ་

དཀར་པོ་ཡིན་པར་འཁྲུལ་བར་མི་བྱའི། དོན་ནི་འདི་ཡིན་ཏེ། དབུས་ཞེས་པ་ནི། དཀྱིལ་འཁོར་གྱི་

དབུས་ཀྱི་འཁོར་ལོ་ནང་མ་རེ་མིག་དགུ་པ་ཉིད་ཡིན་གྱི། གཙོ་བོའ་ིགནས་ལ་མི་བཟུང་ངོ་། །སོགས་

ཀྱིས་ལྷ་སྣམ་བཞི་དང་སྒོ་བཞི་གྲྭ་བཞི་བསྡུས་ཏེ། མདོར་ན་རེ་མིག་དགུ་པ་དང། ལྷ་སྣམ་དང་སྒོ་དང་

གྲྭར་བཀོད་པའི་ཡི་གེ་ཤར་ཕྱོགས་པ་རྣམས་དཀར་པོ་ཡིན་ཞེས་བྱ་བའི་དོན་ཡིན་ལ། ཕྱོགས་གཞན་

གསུམ་ཡང་ཕྱོགས་མདོག་ཏུ་སྟོན་པ་ནི། སེར་པོ་དམར་པོ་ལྗང་ཁུའི་མདོག །ལྷོ་དང་ནུབ་དང་བྱང་

ཡིན་ནོ། །དེ་བཞིན་ཐམས་ཅད་འོད་ཟེར་ནི། །རྣམ་པར་འཕྲོ་བར་བསམ་པར་བྱ། །ཞེས་པའོ། །དེ་

ནས་རྐང་པ་གཉིས་ཀྱི་ས་བོན་གྱི་ཡི་གེ་དེ་དག་ལས་འདོ་ཟེར་འཕྲོས་པས་སངས་རྒྱས་དང་བྱང་ཆུབ་

སེམས་དཔའ་དང་ཁྲོ་བོ་དང་རིག་པའི་ཚོགས་ཐམས་ཅད་སྤྱན་དྲངས་ནས་ཡི་གེ་རྣམས་ལ་ཐིམ་པར་

བསྒོམ་པར་བསྟན་ཏོ། །དབུས་ཀྱི་ཡི་གེ་ལས་ཁྲོ་བོའ་ིཞེས་པ་ནས། ཐིམ་པར་རྣམ་པར་བསམ་པར་

བྱའོ། །ཞེས་པའི་བར་གྱི་དོན་ནི། ཧཱུཾ་དེ་ཡོངས་སུ་གྱུར་པ་ལས་ཁྲོ་བོའ་ིརྡོ་རྗེ་ཁ་དོག་ནག་པོ་ཧཱུཾ་གིས་

མཚན་པ་ལས་འོད་ཟེར་འཕྲོས་པས་རྡོ་རྗེ་ཕྲ་མོའ་ིགཟུགས་སྤྲོས་ཏེ། སངས་རྒྱས་ལ་སོགས་པ་བཞི་

སྤྲོས་པ་ནམ་མཁའི་ཁམས་ཏིལ་གྱི་གང་བུ་བཞིན་གང་བ་རྣམས་ཀྱིས་སེམས་ཅན་རྣམས་ཡོངས་སུ་

སྨིན་པར་བྱས་རྡོ་རྗེ་འཇིགས་བྱེད་ཀྱི་གོ་འཕང་གི་བྱང་ཆུབ་ལ་བཀོད་པ་རྣམས་དང་ལྷན་ཅིག་སླར་

བསྡུས་ནས་འོངས་ཏེ། རྡོ་རྗེ་ལ་ཐིམ་པར་བསྒོམ་པར་བྱ་བ་བསྟན་ལ། རྡོ་རྗེ་རྩེ་མོ་ལྔ་པ་དང་དགུ་པའི་

གསལ་ཁ་འདིར་མ་བཤད་ཀྱང་རྩེ་མོ་དགུ་པར་བྱ་དགོས་སོ།།

དེ་ལྟར་གཙོ་བོའ་ིམཚན་མ་བསྐྱེད་པ་བསྟན་ནས། འཁོར་གྱི་བསྐྱེད་པ་སྟོན་པ་ནི། འཁོར་

བར་གནས་པ་བྱས་པ་ནི། །སྔོན་དུ་བརྗོད་པའི་མགོ་སོགས་རྒྱ། །དེ་ལྟར་ཁ་དོག་ཁྱད་པར་སྦྱར། །ཞེས་

པ་ལ། མགོ་སོགས་རྒྱ་ཞེས་པ་དེ་ཉིད་མགོ་བོ་ལ་སོགས་པ་ཕྱག་རྒྱའི་མཚན་མ་ཞེས་པ་ཡིན་པ་ལ། 

དཔེ་ལ་ལར་བའི་སྔོན་འཇུག་བྱས་ནས་གྲངས་ཀྱི་བརྒྱ་དང། དཔེ་ལ་ལར་དའི་མཐའ་རྟེན་བྱས་ནས་

གྲངས་ཀྱི་བརྒྱད་དུ་ནོར་བ་སོགས་བྲིས་ནོར་མང་བར་སྣང་ངོ་། །དེས་ན་འདི་ལྟར། གཙོ་བོའ་ིཕྱག་

མཚན་དེ་ཉིད་ལ་འཁོར་གྱི་ཚུལ་དུ་འཁོར་བར་གནས་པར་བྱས་པ་ནི། སྔོན་དུ་བརྗོད་ཟིན་པའི་མགོ་

བོ་ལ་སོགས་པའི་ཕྱག་རྒྱའི་མཚན་པ་དེ་དག་བསམ་པར་བྱའོ། །ཞེས་པའི་དོན་ཡིན་ལ། དེ་ལྟར་ཁ་

དོག་ཁྱད་པར་སྦྱར། །ཞེས་དཔེ་ཐམས་ཅད་ལས་འབྱུང་ཞིང། འདི་ལྟར་ན་འཁོར་གྱི་མཚན་མ་མགོ་

བོ་སོགས་དེ་དག་ཐམས་ཅད་ཕྱོགས་མདོག་གི་ཚུལ་ས་བོན་གྱི་ཡི་གེ་ལ་བཤད་པ་དེ་ལྟར་སྦྱར་བར་

བྱ་ཞེས་ཟེར་དགོས་མོད་ཀྱང། བྱང་གི་གླང་པོ་ཆེའི་པགས་པ་ལྗང་ཁུ་དང། ནུབ་སྒོའ་ིབྱ་རོག་དམར་

པོ་སོགས་བྱེད་དགོས་པར་འགྱུར་ཞིང། འདི་དག་གཙོ་བོའ་ིཕྱག་མཚན་དང་ཞབས་འོག་གི་སྲོག་

ཆགས་སོགས་བཀོད་པ་ཡིན་པས་གཙོ་བོའ་ིཕྱག་མཚན་དང་ཞབས་འོག་གི་སྲོག་ཆགས་རྣམས་ལ་

ཡང་ཁ་དོག་དེ་ལྟ་བུ་འདོད་དགོས་པར་འགྱུར་བ་སོགས་ཉེས་པ་མང་བར་སྣང་ངོ་།།

དེས་ན་ཁ་དོག་གི་སྐད་དོད་ཝརྣ་ཡི་གེ་ལ་ཡང་འཇུག་པ་ལ། འདིར་ཡི་གེར་མ་བསྒྱུར་བའི་

སྐྱོན་ཏེ། དེ་ལྟར་ཡི་གེའི་ཁྱད་པར་སྦྱར། །ཞེས་བྱས་ནས། གཙོ་བོའ་ིས་བོན་ཧཱུཾ་ཡིག་ཡོངས་སུ་གྱུར་

པ་ལས་ཕྱག་མཚན་རྡོ་རྗེ་བསྐྱེད་པ་དེ་ལྟར་འཁོར་གྱི་ས་བོན་གྱི་ཡི་གེའི་ཁྱད་པར་དེ་དང་དེ་ཡོངས་

སུ་གྱུར་པ་ལས་མགོ་བོ་སོགས་མཚན་མ་དེ་དང་དེ་བསྐྱེད་པ་སོ་སོར་སྦྱར་བར་བྱ་ཞེས་པའི་དོན་

ཡིན་ནོ། །འོད་ཟེར་རང་བཞིན་རྣམ་བསམ་བྱ། །ཞེས་པ་ནི། ཕྱག་རྒྱ་དེ་དག་འོད་ཟེར་ལྔ་འབར་བའི་

རང་བཞིན་དུ་བསམ་པའི་དོན་ཏོ། །འདིའི་རིགས་པས་གོང་དུ་རྒྱུའི་ལྷ་ཞེ་དགུ་བསྐྱེད་པ་ན་ཡང། ས་

བོན་སོ་སོ་ལས་ཕྱག་མཚན་ས་བོན་གྱིས་མཚན་པ་རྣམས་སུ་གྱུར། དེ་དག་ཡོངས་སུ་གྱུར་པ་ལས་

ལྷ་སོ་སོར་བསྐྱེད་པ་བྱ་དགོས་སོ།།

སོ་སོའ་ིརིགས་ཀྱི་ལྷ་བཞིན་དུ། །ཞེས་སོགས་རྐང་པ་བཅུ་གཅིག་གི་ཚིག་དོན་ནི། མཚན་

མ་དེ་དག་ལས་སོ་སོའ་ིརིགས་ཀྱི་ལྷ་བཞིན་དུ་སྤྲོ་བ་ནི། ཕྱོགས་ཀྱི་རེ་མིག་བཞིའི་མཚན་མ་ལས་

རྣམ་སྣང་ལ་སོགས་པ་དེ་བཞིན་གཤེགས་པ་རྣམས་སོ་སོར་སྤྲོ་བ་དང། ལྷ་སྣམ་གྱི་མཚན་མ་རྣམས་

ལས་རྡོ་རྗེ་རྣོན་པོ་ལ་སོགས་པའི་བྱང་ཆུབ་སེམས་དཔའ་རྣམས་དང། སྒོ་བཞི་དང་ཕྱིའི་གྲྭ་བཞིའི་

མཚན་མ་རྣམས་ལས་རྡོ་རྗེ་ལྕགས་ཀྱུ་ལ་སོགས་པའི་ཁྲོ་བོ་རྣམས་དང། ནང་གི་གྲྭ་བཞིའི་མཚན་མ་

རྣམས་ལས་སེམས་མ་རྡོ་རྗེ་མ་ལ་སོགས་པ་རིག་མའི་ཚོགས་རྣམས་སྤྲོས་པ་སྟེ། དེ་དག་རེ་རེ་ལས་

ཀྱང་དཔག་ཏུ་མེད་པ་སྤྲོས་པ་སྟེང་དུ་ནམ་མཁའ་ལ་གནས་པ་ནི། ཏིལ་གྱི་གང་བུ་བཞིན་དུ་གང་བ་ཉི་

མའི་གདན་ལ་མངོན་པར་གནས་པར་བསྒོམ་ཞིང། དེ་ཡིས་འགྲོ་བའི་དོན་བྱས་བྱང་ཆུབ་ལ་བཀོད་

པ་ཐམས་ཅད་འདུས་ཏེ་འོངས་ནས། སྟེང་གི་ནམ་མཁའ་ལ་གནས་པ་དེ་ཐམས་ཅད་སླར་ཡང་འོག་

ཏུ་དཀྱིལ་འཁོར་གྱི་མཐིལ་གྱི་ཉི་མའི་དཀྱིལ་འཁོར་ཞེ་བརྒྱད་ལ་རང་རང་གི་གནས་སུ་རང་རང་གི་

མཚན་མ་རྣམས་ལ་གཞུག་པར་བྱ་ཞིང། རང་རང་གི་མཚན་མ་དེ་དག་ལྷན་ཅིག་སྟེ་དུས་གཅིག་ཏུ་

ཡོངས་སུ་གྱུར་པ་ལས། གཙོ་བོ་རྡོ་རྗེ་འཇིགས་བྱེད་ལ་ནི། བསྐོར་ནས་གནས་པའི་འཁོར་གྱི་ལྷ་ཞེ་

བརྒྱད་ཀྱི་སྐུ་རུ་མྱུར་བ་ཉིད་དུ་སྟེ་སྐད་ཅིག་གིས་རྫོགས་པར་བསྒོམ་པར་བྱའོ་ཞེས་བྱའོ།།

དེ་ལ་གཙོ་བོ་ཇི་ལྟ་བུ་བསྒོམ་པར་བྱ་བ་བཤད་པ་ནི། ཧྲཱིཿཥྚྲིཿསོགས་རྐང་པ་གསུམ་གྱི་

དོན་འདི་ལྟར། ཞལ་ནས་ཧྲཱིཿཥྚྲིཿསོགས་དྲག་ཏུ་བརྗོད་པའི་རང་བཞིན་ཅན་གྱི་གཙོ་བོའ་ིསྐུའི་རྣམ་

པ་ཇི་ལྟ་བུ་འོག་ནས་བསྟན་པ་དེ་བཞིན་དུ་སྐབས་འདིར་སྒྲུབ་པ་པོས་ནི། དེ་ཇི་ལྟ་བ་བཞིན་དུ་

བསྒོམ་པར་བྱའོ། །ཞེས་མཚམས་སྦྱར་ནས། དེ་ནི་རྡོ་རྗེ་ཡི་ནི་གཟུགས། །ཞེས་པ་རྡོ་རྗེ་འཇིགས་

བྱེད་ཀྱི་ནི་གཟུགས། ཞེས་པ་སྟེ། བདག་ཉིད་དེ་བཞིན་བསྒོམ་པར་བྱ། །ཞེས་པའི་བར་ལྷག་མ་ནི། 

དཔའ་གཅིག་གི་སྐབས་སུ་འཆད་པ་དང་འདྲ་བས་འདིར་མ་བཤད་ལ། ཅུང་ཟད་བཤད་དགོས་པ་

འགའ་ཞིག་འོག་ཏུ་ཕྱོགས་གཅིག་ཏུ་བཤད་པར་བྱའོ། །གཙོ་བོའ་ིརྣམ་པ་ཇི་ལྟ་བུ་ཡིན་པ་བཤད་

ཟིན་ནས། འཁོར་རྣམས་ཀྱི་སོ་སོའ་ིམཚན་དང་སྐུའི་རྣམ་པ་ཇི་ལྟ་བུ་ཡིན་པ་འཆད་པ་ནི། འཁོར་

གྱི་ཚུལ་རྣམས་ཐམས་ཅད་ཀྱི། །མིང་དང་གཟུགས་ལ་སོགས་པ་ཇི་ལྟ་བུ་ཡིན་པ་བརྗོད་པར་བྱའོ་

ཞེས་མཚམས་སྦྱར་ནས། བཤད་པ་དངོས་ནི། ཤར་གྱི་མིང་ནི་རྡོ་རྗེ་མགོ །ཞེས་སོགས་ཀྱིས་

ལྷ་རྣམས་ཀྱི་སོ་སོའ་ིམཚན་བཤད་པ་ཡིན་ཏེ། དེ་ལ། རྡོ་རྗེ་མ་ཧེ་རྡོ་རྗེ་ཝ། །ཞེས་དང་། རྡོ་རྗེ་

སྤྱང་ཀི་བརྒྱད་པའོ། །ཞེས་པ་ནི། འགྱུར་ནོར་བ་སྟེ། རྡོ་རྗེ་མ་ཧེ་རྡོ་རྗེ་གླང། །ཞེས་པ་དང། རྡོ་རྗེ་ 

ཝ་ནི་བརྒྱད་པའོ། །ཞེས་འོང་དགོས་སོ།།

ཞབས་གཡས་ཀྱི་དང་པོས་མནན་པའི་མི་དཀྱིལ་འཁོར་ལ་མ་བཀོད་པར། དེའི་དོད་ལ། 

སྔར་ཕྱག་རྒྱ་འགོད་པའི་སྐབས་སུ། ཕག་དང་བོང་བུ་ལྷོ་ཕྱོགས་ཀྱི། །ཞེས་ཕག་བཀོད་ལ། འདིར་

མཚན་ལ་ཡང། དེ་བཞིན་རྡོ་རྗེ་ཕག་པ་ཡང། །ཞེས་བཤད་དེ། གཙོ་བོའ་ིཞབས་འོག་ན་གང་མནན་

པ་འཆད་པའི་སྐབས་སུ་གཡས་ཀྱི་རྐང་པ་དང་པོས་མི། ཞེས་ཕག་མ་བཤད་པར་མི་བཤད་པས། 

འགྱུར་འཕྱུགས་པའམ། ཡང་ན་ཞབས་འོག་ན་མི་མནན་ཀྱང་དཀྱིལ་འཁོར་ལ་འགོད་པ་ན་དེའི་དོད་

ལ་ཕག་མཛད་པ་སྒྲུབ་ཐབས་མཛད་པ་པོ་རང་གི་དགོངས་པ་ཡིན་ནམ་བརྟག་པར་བྱའོ།།

འདིར་ཝ་ཞེས་འབྱུང་ཡང། གོང་དུ་ཕྱག་རྒྱ་འགོད་པའི་སྐབས་སུ། བ་ལང་ལྷན་ཅིག་ཤར་

དུ་བརྒྱད། །ཅེས་བ་ལང་བཤད་པ་ནི། འགྱུར་སྐྱོན་ཡིན་ཏེ། ཕྱག་རྒྱ་འགོད་པའི་སྐབས་སུ་བཤད་

པ་དང། འདིར་གོང་དུ་བཤད་པའི་ཕྱག་རྒྱ་དེ་དང་དེ་འཛིན་པའི་ཕྱག་རྒྱའི་མིང་སོ་སོའ་ིཐོག་མར་རྡོ་

རྗེ་སྨོས་པ་ལྷའི་མིང་དུ་འཆད་པའི་སྐབས་གཉིས་མི་མཐུན་ན་ནང་འགལ་བའི་སྐྱོན་དུ་འགྱུར་བས་

སོ། །དེས་ན་གཙོ་བོའ་ིཞབས་འོག་ན་གང་མནན་པ་འཆད་པའི་སྐབས་སུ་ཡང། གསུམ་པ་ཡིས་

ནི་བ་ལང་སྟེ། །ཞེས་འབྱུང་བ་དང། ཕྱག་རྒྱ་འགོད་པའི་སྐབས་སུ་ཡང་འབྱུང་བ་དང་འདིར་ཡང་

མཐུན་པར་བྱ་དགོས་སོ། །རྭ་བ་དག་གི་ལུགས་ལ་བཅུ་གསུམ་མ་དང་རོ་ལངས་བརྒྱད་སྐོར་གྱི་

དཀྱིལ་འཁོར་དུ་ཡང་ཕྱག་མཚན་འདི་དག་འགོད་ལ། སྲོག་ཆགས་རྣམས་མི་འགོད་ཅིང། རྭ་ལོས་

བཅུ་གསུམ་མ་ལ་ཡང་རོ་ལངས་འགོད་པར་བཤད་དེ། དེ་དག་གི་སྐབས་སུ། མགོ། ལག་པ། རྒྱུ་

མ། རྐང་པ་ལ་སོགས་པ་འདི་དག་གདན་དུ་བྱས་ནས་ཤར་དུ་མགོའ་ིསྟེང་དུ་སྣ་ཚོགས་པདྨ་དང་ཟླ་

བ། ལྷོར་ལག་པའི་སྟེང་དུ་པདྨ་དང་ཉི་མ། ནུབ་ཏུ་རྒྱུ་མའི་སྟེང་དུ་པདྨ་དང་ཉི་མ་འོད་དང་བྲལ་བ། 

བྱང་དུ་རྐང་པའི་སྟེང་དུ་པདྨ་དང་རླུང་གི་དཀྱིལ་འཁོར། སྒོ་བཞིར་པདྨ་དང་ཉི་མ། ནང་གི་གྲྭ་བཞིར་

པདྨ་དང་ཟླ་བའི་གདན་དང། དབུས་སུ་གཙོ་བོའ་ིགནས་སུ་རོ་མགོ་མེད་ལག་མེད་ཀྱི་སྟེང་དུ་གཙོ་

བོའ་ིགདན་བསྒོམ་པ་དང། གྲྭ་བཞིར་རོ་ལངས་བཞི་བསྐྱེད་ནས། སྔར་གྱི་གདན་བཅུ་གཉིས་གཙོ་

བོ་དང་བཅུ་གསུམ་གྱི་གནས་སུ་ལྷ་བཅུ་གསུམ་བསྐྱེད་པར་བྱས་ལ། ལྷ་སྣམ་ལ་བཀོད་པའི་ཕྱག་

མཚན་དེ་དག་བཀོད་པ་ཙམ་མ་གཏོགས་ལྷའི་གདན་དང། ལྷར་བསྐྱེད་པ་དང། ལྷའི་ངོ་བོར་བསྒོམ་

པ་གང་ཡང་མི་བྱེད་ལ། ལག་པ་གཉིས་དང་རྐང་པ་གཉིས་འགོད་དོ།།

རོ་ལངས་བརྒྱད་སྐོར་ལ་མཚན་མ་འདི་དག་ཨ་མོ་གྷ་བཛྲ་གྱིས་ཀྱང་བཀོད་ཀྱང། ལཱ་ལི་

ཏས་རོ་ལངས་བརྒྱད་སྐོར་ལ་མ་བཀོད་དོ། །བཅུ་གསུམ་མ་ལ་འདི་དག་འགོད་པ་གང་ནས་ཀྱང་

མ་བཤད་ཅིང། གཏི་མུག་གཤིན་རྗེའི་གཤེད་ལ་སོགས་པ་བཞིའི་གདན་གྱི་རྣམ་གཞག་སོགས་

བཅུ་གསུམ་མའི་འཁོར་གྱི་ལྷ་བསྐྱེད་ཚུལ་དགྲ་ནག་དང་མཐུན་པར་མ་བྱས་ན་ཁྱེད་རང་གི་ལུགས་

ཀྱི་བཅུ་གསུམ་མའི་འཁོར་གྱི་ལྷ་རྣམས་དང་དེ་དག་མངལ་འབྱིན་བྱེད་ལ་སོགས་ལ་ཚད་ལྡན་གྱི་

ཁུངས་གང་ཡང་མེད་ལ། དགྲ་ནག་དང་མཐུན་པར་བྱེད་ན་ཕྱག་མཚན་རྣམས་དང་རོ་ལངས་འགོད་

དོན་མེད་ཅིང། ལྷ་སྣམ་ལ་བཀོད་པའི་ཕྱག་མཚན་དེ་དག་དགོས་པ་གང་གི་དོན་དུ་བཀོད་པ་ཡིན་

སྨྲ་རྒྱུ་དགོས་པར་སྣང་ལ། གདན་བསྒོམ་ཚུལ་དེ་དག་དགྲ་ནག་གི་གཞུང་ཚད་ལྡན་དང་འགལ་བར་

སྣང་བའི་ཕྱིར་མི་འཐད་དོ། །རྟོག་བདུན་ལས། དེ་དབུས་རོ་ནི་བྲི་བར་བྱ། །ཤར་དུ་མགོ །ལྷོར་ལག་

པ། ནུབ་ཏུ་རྒྱུ་མ། བྱང་དུ་རྐང་པ། ཤར་གྱི་གྲྭར་ཐོད་པ། ལྷོར་ཐོད་ཚལ། ནུབ་ཏུ་དུར་ཁྲོད་ཀྱི་རས། 

བྱང་དུ་སྐྱེས་བུ་གསལ་ཤིང་ལ་བཙུགས་པའོ། །འདི་དག་ནི། འཁོར་ལོའ་ིདབུས་སུ་མཚན་མའི་

ཕྱག་རྒྱའོ།1།ཞེས་གསུངས་པའི་མཚན་མའི་ཕྱག་རྒྱ་ཞེས་པ་ནི། ལྷའི་ཕྱག་མཚན་ཡིན་པས། སྣ་

ཚོགས་པདྨའི་ཡང་འོག་ཏུ་བསྒོམ་བྱའི་གདན་དུ་འགོད་པ་རྒྱུད་དང་འགལ་ལོ། །རོ་མགོ་མེད་ལག་

མེད་རྐང་མེད་དབུས་སུ་འགོད་པ་དང། རྐང་པ་གཉིས་དང་ལག་པ་གཉིས་འགོད་པ་ནི། རྐང་ལག་

མགོ་བོ་རྣམས་དབུས་ཀྱི་རོ་དེའི་རྐང་ལག་མགོ་བོ་ཡིན་པར་བསམས་འདུག་ལ། དེ་ལྟ་ན། རོ་དེ་

ནི་མི་རོ་ཡིན་པས། མགོ་བོ་ཡང་མི་མགོར་འདོད་དགོས་པར་འགྱུར་ལ། དེ་ལྟ་ན་འདི་དག་གཙོ་

བོའ་ིཕྱག་མཚན་བཀོད་པ་ཡིན་པས་གཙོ་བོའ་ིཕྱག་གཡོན་ན་བཟུངས་པའི་མགོ་བོ་ཚངས་པའི་

མགོ་བོ་མ་ཡིན་པར་ཐལ་བ་དང། བཅོམ་ལྡན་འདས་ཀྱི་ཕྱག་རེ་རེ་ན་ཡང་རྐང་པ་གཉིས་དང་ལག་

པ་གཉིས་འཛིན་དགོས་པར་སྣང་ལ། རྟོག་བདུན་དུ་ཡང། དབུས་སུ་མིའི་རོ་ཞེས་པ་ཙམ་ལས། རོ་

མགོ་མེད་རྐང་ལག་མེད་པ་འགོད་པ་གང་ནས་ཀྱང་མ་བཤད་ཅིང། དབུས་ཀྱི་རོ་ནི་གདན་ཡིན་ལ། 

ལྷ་གནས་གཞན་དུ་བཀོད་པའི་མགོ་ལག་རྐང་པ་ནི། ཕྱག་མཚན་ཡིན་གྱི་དབུས་ཀྱི་རོ་དེའི་ཆ་ཤས་

མ་ཡིན་ཞིང་གདན་ཡང་མ་ཡིན་ནོ། །དེས་ན་རྐང་པ་དང་ལག་པ་རེ་རེ་པ་ཡིན་ལ། ཤར་དུ་བཀོད་

1  བཀའ་འགྱུར། དཔེ་བསྡུར་མ། དེབ། ༨༣ ཤོག ༤༨༦ ཕྲེང་། ༡༤

པའི་མགོ་བོ་ནི་གདོང་བཞི་པ་ཡིན་ནོ།།

རྟོག་བདུན་གྱི་དཔེ་འགའ་རེར་རྐང་པ་གཉིས་ཞེས་བྲིས་པ་ནི། མཆན་དཀྱུས་སུ་ཤོར་

བའི་མ་དག་པ་ཡིན་པས། གཉིས་ཞེས་པ་མེད་པའི་དཔེ་རྣམས་དག་པར་བྱའོ། །གཙོ་བོའ་ིཕྱག་

མཚན་གྲི་གུག་ཤར་གྱི་ལྷ་སྣམ་ལ་བཀོད་ཅིང། རལ་གྲི་འདིར་འགོད་པ་མ་བཤད་ལ། གང་དུའང་

མ་བཀོད་ན་མཚན་མ་ཞེ་དགུ་མ་ཚང་བས་འདི་ཇི་ལྟར་ཡིན་སྙམ་ན། དེ་ནི་བདེན་མོད་ཀྱི། དེ་ལ་

རལ་གྲི་གཙོ་བོའ་ིརྒྱུ་རྡོ་རྗེ་འཛིན་པ་འཇམ་དབྱངས་ཀྱི་ཕྱག་མཚན་ལ་སོང་བས་འདིར་མ་བཤད་

པ་ཡིན་ནོ། །ཞེས་མཐའ་མ་ཆོད་པའི་མོས་མནོས་ཀྱི་གཏམ་སྨྲ་བར་མི་བྱ་སྟེ། འབྲས་བུའི་ལྷའི་

མཚན་མ་ཞེ་དགུ་མ་ཚང་བའི་སྐྱོན་མེད་དེ། འབྲས་བུའི་ལྷའི་མཚན་མ་ཞེ་བརྒྱད་ལས་མེད་ཀྱང་

དེའི་སྟེང་དུ་རྒྱུའི་ལྷའི་མཚན་མ་གཅིག་བགྲངས་པས་ཞེ་དགུ་འབྱུང་བའི་ཕྱིར་ཞེས་པ་རིགས་པའི་

བརྡ་རགས་པ་ཙམ་ཆགས་པ་ཡར་ཅད་ཐམས་ཅད་ཀྱི་བཞད་གད་ཀྱི་གནས་ཡིན་པའི་ཕྱིར་དང། 

འཇིགས་བྱེད་ཀྱི་ཕྱག་མཚན་གྱི་རལ་གྲི་དང། འཇམ་དབྱངས་ཞི་བའི་ཕྱག་མཚན་གྱི་རལ་གྲི་དོན་ 

གཅིག་དོན་མེད་པའི་ཕྱིར་རོ།།

དེས་ན་འབྲས་བུའི་ལྷ་ཞེ་དགུ་ལ་འཁོར་ཞེ་བརྒྱད་ཀྱི་མཚན་མ་ལ་ནི། རལ་གྲི་བཀོད་མི་

དགོས་པར་གྲངས་ཆད་1ལ། རྒྱུ་རྡོ་རྗེ་འཛིན་པ་འཇམ་དཔལ་གཞོན་ནུའི་ཕྱག་མཚན་ལ་རལ་གྲི་

སོང་བའི་དབང་དུ་བྱས་ཀྱང། འབྲས་བུའི་ལྷ་ཞེ་དགུའི་གཙོ་བོའ་ིམཚན་པ་མ་བཤད་པར་གདན་རོ་

ཙམ་ཞིག་བཤད་པ་ཇི་ལྟར་ཡིན་ཞེས་པའི་དོགས་པ་བཅད་དགོས་ཤིང། དེ་ལ་ལཱ་ལི་ཏའི་གཞུང་

འདིར་ནི། སྔོན་དུ་ཧཱུཾ་ལས་ཁྲོ་བོའ་ིརྡོ་རྗེ་ཁ་དོག་ནག་པོ་ཆེན་པོ་རྩེ་དགུ་པ་བསྒོམ་པ་བཤད་པ་དེས་

བསྟན་ཟིན་པས་དེས་འབྲས་བུའི་ལྷ་ཞེ་དགུའི་མཚན་མ་གྲངས་ཚང་བས་རལ་གྲི་དགོད་མི་དགོས་

པས་མ་བཀོད་པ་ཡིན་ནོ། །ཕྱིས་ཀྱི་མཁས་པ་ཁ་ཅིག་གཙོ་བོ་གྲུབ་མ་ཐག །ལྕགས་གོང་དམར་

འབར་བ་ལས་ཚ་ཚ་འཕྲོ་བ་ལྟར་གཙོ་བོའ་ིསྐུ་ལས་ཕྱག་མཚན་རྣམས་སྤྲོས་ནས་ཤར་དུ་མགོ་བོ། 

ལྷོར་ལག་པ་ལ་སོགས་པ་རྣམས་དཀྱིལ་འཁོར་ལ་འགོད་པར་འདོད་པ་ནི། རྒྱུད་དང་རྒྱ་གཞུང་ཚད་

ལྡན་གང་གི་ཡང་ལུགས་མ་ཡིན་ནོ། །འཁོར་གྱི་ལྷ་རྣམས་ཀྱི་མིང་འཆད་པའི་གཞུང་ཚིག་གཞན་

1  ཞོལ། ཤོག ༦༢ ན ༤ ཚང་ལ།

དག་གོ་སླ་ལ། མིང་གི་ཐོག་མ་ཀུན་རྡོ་རྗེ། །ཞེས་པ་ནི། ཤར་སྒོ་སྐྱོང་བ་བྱ་རྒོད་དོ། །ཞེས་པ་མར་

ཅང་1རྡོ་རྗེ་མིང་གི་ཐོག་མར་དངོས་སུ་མ་སྦྱར་བ་རྣམས་ལ་ཐུན་མོང་དུ་སྦྱར་བའོ།།

སྐུ་མདོག་འཆད་པ་ནི། འཁོར་ཞེ་བརྒྱད་ཀྱི་དང་པོ་རྡོ་རྗེ་མགོ་བོ་ཁ་དོག་ནག་པོར་བརྗོད་

ལ། འཁོར་ལྷག་མ་དེ་རྣམས་ཀྱང་དང་པོ་དེ་དང་ཁ་དོག་གཅིག་པ་ཡིན་ཏེ། ནག་པོའ།ོ །འཁོར་

ཐམས་ཅད་ཕྱག་གཉིས་པ་ལ་ཞལ་གཅིག་པའོ། །ཕྱག་མཚན་གང་འཛིན་པ་ནི། རང་གི་མིང་བཞིན་

ཕྱག་མཚན་འཛིན། །ཞེས་པ་ལས། གཡས་ན་འདི་འཛིན་གཡོན་ན་འདི་འཛིན་ཞེས་པའི་གསལ་

ཁ་ཅིའང་གཞུང་འདིར་མ་བཤད་དོ། །དེ་ལ་སྔ་མ་ཁ་ཅིག་གཡས་ན་མགོ་བོ་ལ་སོགས་པ་རང་

རང་གི་ཕྱག་མཚན་འཕྱར་བའི་ཚུལ་གྱིས་འཛིན་ཞིང། གཡོན་པ་ཐམས་ཅད་ཐུགས་ཀར་ཐོད་པ་

ཁྲག་གིས་གང་བ་འཛིན་པ་བྱེད་ལ། ཁ་ཅིག་ཕྱག་གཉིས་ཀས་མགོ་བོ་ལ་སོགས་པའི་ཕྱག་མཚན་

འཛིན་པ་བྱེད་དོ།། འོག་ཏུ་དག་པའི་སྐབས་སུ། ཐོད་པར་བཏུང་བ་དག་པའོ། །ཞེས་པ་འཁོར་

གྱི་ཕྱག་མཚན་གྱི་དག་པ་ལ་སྦྱོར་ན། ལུགས་དང་པོ་ལྟར་བྱ་དགོས་ལ། འོན་ཀྱང་དེ་ནི། དབུས་

ཀྱི་དཀྱིལ་འཁོར་ཟླུམ་པོའ་ིཕྱིའི་མཚམས་བཞིར་ཐོད་པ་བདུད་རྩིས་གང་བ་བཞི་བྱེད་པའི་དག་

པ་འཆད་པ་ལ་སྦྱོར་བ་དང། གཏུང་བ་ཞེས་པ་བདུད་རྩི་ལ་བྱེད་པར་ཡང་མངོན་པས། དེ་དེ་ལ་

སྦྱར་ན་གཡོན་པ་ཐོད་ཁྲག་འཛིན་པར་སྟོན་པའི་ཚིག་ཟུར་ཙམ་ཡང་མེད་ཅིང། ཕྱག་གཉིས་ཀས་

ཕྱག་མཚན་མགོ་བོ་སོགས་འཛིན་པ་ཉིད། རང་གི་མིང་བཞིན་ཕྱག་མཚན་འཛིན། །ཞེས་པའི་ 

ཚིག་དོན་ལ་འགྲིག་པར་སྣང་ངོ་།།

གཡས་བསྐུམ་ཞེས་པ་ནས། ཕཻཾ་གྱི་སྒྲ་སྒྲོགས་འཕྲོ། ཞེས་པའི་བར་གོ་སླ་སྟེ། འཕྲོ་ཞེས་པ་

ཞལ་ནས་མེ་ལྕེ་འཕྲོ་བ་ལ་བྱ་དགོས་སོ། །བཅོམ་ལྡན་དེ་བཞིན་ཐམས་ཅད་ཀྱང། །དེ་བཞིན་གཅེར་བུ་

མཚན་གྱེན་འགྲེང། །ཞེས་པའི་དེ་བཞིན་སྔ་ཕྱི་གཉིས་དོན་སོ་སོ་ལ་མ་སྦྱར་ན་ཟློས་སྐྱོན་འབྱུང་བས་

སོ་སོར་སྦྱར་དགོས་སོ། །དེས་ན་གཙོ་བོ་བཅོམ་ལྡན་འདས་མ་ཧེའི་ཞལ་ཅན་ཡིན་པ་དེ་བཞིན་དུ་

འཁོར་ཐམས་ཅད་ཀྱང་མ་ཧེའི་ཞལ་ཅན་ནོ་ཞེས་ཁོང་ནས་དབྱུང་ཞིང། བཅོམ་ལྡན་འདས་གཅེར་བུ་

མཚན་མ་གྱེན་དུ་འགྲེང་བ་དེ་བཞིན་དུ་འཁོར་རྣམས་ཀྱང་ཡུམ་བཞི་མ་གཏོགས་པ་གཅེར་བུ་མཚན་

1  ཞོལ། ཤོག ༦༢ བ ༢། གཙང་། ཤོག ༤༩ ན ༤ ཞེས་པ་མར་ཅད་

མ་གྱེན་དུ་འགྲེང་བའ།ོ །ཞེས་བཤད་པར་བྱའ།ོ །འཁོར་ཐམས་ཅད་མ་ཧེའི་ཞལ་ཅན་དུ་ལུགས་འདི་སྨྲ་

བ་ཐམས་ཅད་མཐུན་པར་ཁས་ལེན་ཀྱང། གཞུང་འདི་འདི་ལྟར་འཆད་མ་ཤེས་ན་གཞན་དེ་ལྟར་སྟོན་

པའི་ཚིག་ལཱ་ལི་ཏའི་གཞུང་འདི་ན་མེད་དོ།།

དེ་ལྟར་དམ་ཚིག་པ་བསྐྱེད་པ་ལ་ཡེ་ཤེས་པ་གཞུག་པ་ནི། ལྷ་ཐམས་ཅད་ཀྱི་ཐུགས་ཀར་

ཉི་མ་ལ་གནས་པའི་རང་རང་གི་ས་བོན་བཀོད་པ་ལས་འོད་ཟེར་འཕྲོས་པས་བསྒོམ་པ་དང་འདྲ་

བའི་ཡེ་ཤེས་ཀྱི་དཀྱིལ་འཁོར་སྤྱན་དྲངས་པ་ཛཿཧཱུཾ་བཾ་ཧོཿས་དགུག་གཞུག་བཅིང་མཉེས་པར་བྱེད་

པའི་དོན་འདི་ཉིད། ལྷ་རྣམས་ཐམས་ཅད་ལ་མཚུངས་པར། །ཞེས་སོགས་རྐང་པ་བདུན་གྱིས་

བསྟན་ཏོ། །རྐང་པ་བདུན་པ་འདི་ལ་དཔེ་ཁ་ཅིག་ཏུ། སྔགས་པས་ཡང་ནི་གཅིག་པུ་ནི། །ཞེས་དང། 

ཁ་ཅིག་ཏུ། སྔགས་པས་ཡང་ནི་གཅིག་ཏུ་ནི། །ཞེས་དང། ཁ་ཅིག་ཏུ། སྔགས་པས་ཡང་ནི་གཅིག་

ཏུ་བྱ། །ཞེས་མི་མཐུན་པ་གསུམ་དུ་བྱུང་བའི་དང་པོ་ཆེས་མ་དག་ལ། གཉིས་པ་ལ་ཡང་ཅུང་ཟད་

བཤད་དུ་ཡོད་ཀྱང། གསུམ་པ་ལེགས་ཏེ། སྔགས་པས་དམ་ཚིག་པ་དང་ཡེ་ཤེས་པ་དབྱེར་མེད་

གཅིག་ཏུ་བྱེད་པའི་དོན་ནོ།1།ཡང་ནི། ཞེས་པའི་ཚིག་གི་ནུས་པས། དམ་ཚིག་པ་དང་ཡེ་ཤེས་པ་

གཅིག་ཏུ་བྱས་པར་མ་ཟད་སླར་ཡང་ནི། སྔགས་པས་རང་གི་སྐྱེ་མཆེད་རྣམས་དང་སྒོ་གསུམ་ཀྱང་

ལྷའི་ངོ་བོར་གཅིག་ཏུ་བྱ། ཞེས་པ་ལ་ཡང་བཤད་དུ་རུང་ངོ་། །འདི་སྔ་མ་ལྟར་འཆད་ན་སྐབས་

འདིར་སྐྱེ་མཆེད་དང་སྐུ་གསུང་ཐུགས་བྱིན་རླབས་སེམས་དཔའ་སུམ་བརྩེགས་རྣམས་ཁ་བསྐང་

བར་བྱ་སྟེ། དཔའ་གཅིག་གི་སྐབས་སུ་འཆད་པ་ལྟར་གྱིས་ཆོག་གོ།

དེ་ནས་སླར་ཡང་ལྷ་རྣམས་ཀྱི་ཐུགས་ཀའི་ས་བོན་གྱིས་དབང་གི་ལྷ་སྤྱན་དྲངས་ནས་

གསོལ་བ་བཏབ་པས་དབང་བསྐུར་ཏེ་རིགས་བདག་གིས་རྒྱས་འདེབས་པ་ནི། དབང་བསྐུར་བ་

ཡང་བསྒོམ་པར་བྱ། །ཞེས་པའི་ཚིག་འདིས་བསྟན་ཏེ། གཙོ་བོ་ལ་མི་བསྐྱོད་པ། ལྷ་གཞན་ཤར་

དང་ཤར་ལྷོ་པ་རྣམས་ལ་རྣམ་སྣང། ལྷོ་དང་ལྷོ་ནུབ་པ་རྣམས་ལ་རིན་འབྱུང། ནུབ་དང་ནུབ་བྱང་

པ་རྣམས་ལ་འོད་དཔག་མེད། བྱང་དང་བྱང་ཤར་པ་རྣམས་ལ་དོན་གྲུབ་ཀྱིས་དབུ་བརྒྱན་པར་

བྱའོ། །དེ་ནས་མཆོད་བསྟོད་སོགས་བྱ་བ་ལ། མཆོད་པ་སྣ་ཚོགས་མཆོད་པར་བྱ། །བདག་གིས་

1  ཞོལ། ཤོག ༦༣ བ ༢། གཙང་། ཤོག ༥༠ ན ༢ དོན་ཏོ།།

ཐམས་ཅད་བསྟོད་པར་བྱ། །ཞེས་པས་བདག་ཉིད་ཀྱི་སྙིང་ཁ་ནས་སྤྲོས་པའི་ལྷ་མོའ་ིཚོགས་ཀྱིས་

ཉེར་སྤྱོད་ལ་སོགས་པ་སྣ་ཚོགས་པས་ལྷ་ཐམས་ཅད་མཆོད་པར་བྱ་ཞིང་བསྟོད་པར་བྱ་སྟེ། དེའི་

སྣ་ཚོགས་ཞེས་པས་ནང་བདུད་རྩིའི་མཆོད་པ་ཡང་བསྡུས་པར་བྱ་བའང། ཡང་ན་མཚོན་ནས་

བསྟན་པར་བྱ་སྟེ། དེ་དག་ནི་བླ་མེད་སྤྱི་ལ་གྲགས་པའི་མཆོད་པ་ཡིན་ལ། མི་ཡི་ཤ་ལ་སོགས་

པ་དང། །ཁྲག་གིས་ཀྱང་ནི་མཆོད་པར་བྱ། །ཞེས་པ་ནི། འདིའི་ཁྱད་པར་གྱི་མཆོད་པ་ཡིན་ཞིང། 

སོགས་ཁོངས་ནས་རྟོག་བདུན་ལས་ཤའི་རྣམ་པ་དུ་མ་སྨོས་པ་རྣམས་གདོན་པའི་དོན་ནོ།།

འདི་ཡི་དཀྱིལ་འཁོར་རྫོགས་པ་ནི། །ཞེས་པ་ནས། སྒྲུབ་པ་པོས་ནི་གང་འདོད་

བྱ། །ཞེས་པའི་བར་གྱིས་བཟླས་པའི་ཀུན་སློང་བྱེད་ལས་ལྷའི་ཏིང་ངེ་འཛིན་བརྟན་པོ་དགོས་པ་

རྣམས་དང། གཙོ་བོའ་ིསྔགས་བཟླས་པའི་ཚུལ་དང་བཅས་པ་སྟོན་ལ། ཐམས་ཅད་ལ་ནི་དབང་

བསྒྱུར་བར། །ཞེས་པ་ནི། རིགས་ཐམས་ཅད་ལ་དབང་བསྒྱུར་བའི་དཀྱིལ་འཁོར་གྱི་འཁོར་ལོ་

བསྒྱུར་བ་གཙོ་བོའ་ིསྙིང་ཁར་ཞེས་སྦྱར་ལ། ཐམས་ཅད་ཀྱིས་ནི་འཁོར་བར་ཡང། །མ་ཧེའི་གདོང་

གི་སྙིང་ཁར་དགོད། །ཅེས་པ་ནི། གཙོ་བོ་མ་ཧེའི་གདོང་ཅན་དེའི་སྙིང་ཁའི་ཉི་མའི་དཀྱིལ་འཁོར་

དེའི་སྟེང་དུ་ས་བོན་ལ་ནི། བཟླས་བྱའི་སྔགས་གསུམ་པོ་ཐམས་ཅད་ཀྱིས་ནི། འཁོར་བ་ཡང་

འགོད་ཅེས་བྱ་བའི་དོན་ནོ།1།སྙིང་པོ་ལ་སོགས་བརྟན་གནས་པ། །ལྷ་རྣམས་ལ་ཡང་དེ་བཞིན་

དགོད། །ཅེས་པ་ནི། གཙོ་བོའ་ིསྙིང་ཁར་ཉི་མ་ལ་སྙིང་པོ་ལ་སོགས་སྔགས་གསུམ་ས་བོན་ལ་

འཁོར་བར་བརྟན་པར་གནས་པ་དེ་བཞིན་དུ་འཁོར་གྱི་ལྷ་རྣམས་ལ་ཡང་སྙིང་ཁར་རང་རང་གི་ས་

བོན་ལ་རང་རང་གི་སྔགས་ཀྱིས་འཁོར་བར་གནས་པ་དགོད་ཅེས་བྱ་བའི་དོན་ཡིན་ལ། རང་རང་

གི་སྔགས་ཇི་ལྟ་བུ་ཡིན་པ་ནི། འོག་ཏུ། ལྷ་རྣམས་ཉིད་ཀྱི་རང་མིང་ནི། །དང་པོར་ཨོཾ་དང་ཧཱུཾ་ཕཊ་

མཐའ། །ཞེས་པས་བསྟན་ཏེ། རྡོ་རྗེ་མགོའ་ིསྔགས། ཨོཾ་བཛྲ་ཤི་ར་ཧཱུཾ་ཕཊ། ཅེས་པ་ལྟ་བུ་རང་རང་

གི་མིང་གི་ཐོག་མཐར་ཨོཾ་དང་ཧཱུཾ་ཕཊ་སྦྱར་བ་རྣམས་སོ།།

ཤ་རྣམས་ཐམས་ཅད་བཟའ་བ་ན། །དང་པོར་མ་ཧེའི་ཞལ་ལ་དབུལ། །ཞེས་དཔེ་མང་པོ་

ལས་འབྱུང་བ་ལྟར་ན། རང་གིས་ཟས་བཟའ་བའི་དབང་དུ་བྱས་པ་དང། དེ་ཡང་རང་མ་ཧེའི་ཞལ་

1  ཞོལ། ཤོག ༦༤ ན ༤། གཙང་། ཤོག ༥༠ བ ༣ དོན་ཏོ།། 

གྱི་ང་རྒྱལ་ལ་གནས་ནས་མ་ཧེའི་ཞལ་དུ་སྙིང་ཁའི་ཏིང་ངེ་འཛིན་སེམས་དཔའ་ལྷ་ཐམས་ཅད་འདུས་

པའི་བདག་ཉིད་ལ་འབུལ་བའི་བསམ་པས་ལོངས་སྤྱོད་པའི་ཟས་ཀྱི་རྣལ་འབྱོར་བརྟན་པར་བྱ་ལ། 

དཔེ་ཁ་ཅིག་ཏུ། ཤ་རྣམས་ཐམས་ཅད་བཟའ་བ་དང། །ཞེས་འབྱུང་བ་ལྟར་ན་ཤ་རྣམས་ཐམས་ཅད་

དང། འབྲས་ཆན་སོགས་ཀྱི་བཟའ་བ་དང་བཅས་པའི་གཏོར་མ་བྱིན་གྱིས་བརླབས་པ་དང་པོར་

མ་ཧེའི་ཞལ་ལ་དབུལ་ཞེས་འཇིག་རྟེན་ལས་འདས་པའི་གཏོར་མ་བསྟན་ནས། གཏོར་མ་འབྱུང་པོ་

ཐམས་ཅད་ལ། །ཞེས་པ་མན་ཆད་ཀྱིས་འཇིག་རྟེན་པའི་གཏོར་མ་བསྟན་པར་བྱའོ།།

ང་རྒྱལ་བརྟན་པ་རུ་ནི། ལྷའི་རྣལ་འབྱོར་བསྒོམ་པ་ཡིས། །གོམས་པ་བརྟན་པར་གྱུར་པ་

ན་འདིའི་སྒོ་ནས་ལས་རྣམས་ཐམས་ཅད་རྫོགས་པར་བྱའོ་ཞེས་པས་བསྒོམ་པའི་དགོས་པ་ཕལ་པ་

བསྟན་ལ། ཏིང་ངེ་འཛིན་ནི་སྒྲུབ་པའི་མིང། །ཞེས་དཔེ་མང་པོ་ལས་འབྱུང་ཡང། དཔེ་རྙིང་པ་འགའ་

རེ་ལས་སྒྲུབ་པའི་ཕྱིར། ཞེས་འབྱུང་བ་ལྟར་བྱ་སྟེ། རྫོགས་རིམ་གྱི་ཏིང་ངེ་འཛིན་མཚན་ཉིད་ཚང་བ་

སྐྱེ་བ་སྒྲུབ་པའི་ཕྱིར་དེའི་སྨིན་བྱེད་དང། དེའི་སྒོ་ནས་སྒྲིབ་པ་ཐམས་ཅད་སེལ་བའོ། །ཞེས་པས་

བསྐྱེད་རིམ་བསྒོམས་པའི་དགོས་པ་གཙོ་བོར་བསྟན་ཏོ། །དེས་ན། དགོས་པ་དེ་དག་གི་ཕྱིར་ཞག་

རེ་བཞིན་དུ་སྟེ་ཐུན་གསུམ་དུ་ནི། འདི་ལྟར་བསྒྲུབ་པར་བྱ་ཞིང་རྒྱུན་དུ་བརྟན་པར་བསྒོམ་པར་བྱ། 

ཞེས་དང། དེ་ནས་རྐང་པ་གཉིས་ཀྱིས་སྤྱོད་ལམ་གྱི་ལས་གང་བྱེད་པའི་གནས་སྐབས་ཐམས་ཅད་

དུ་འཇིགས་བྱེད་ཀྱི་ང་རྒྱལ་དང་མ་བྲལ་བར་བྱ་བ་བསྟན་ཏོ། །ཏིང་འཛིན་གསུམ་ནི་སེམས་ཀྱིས་

བྱ། །ཞེས་སོགས་གཉིས་ནི། མ་ཧེའི་ཞལ་གྱི་ང་རྒྱལ་ཇི་ལྟ་བུ་ལ་གནས་པའི་ཁྱད་པར་སྟོན་ཏེ། མ་

ཧེའི་ཞལ་ཅན་དམ་ཚིག་སེམས་དཔའ། ཡེ་ཤེས་སེམས་དཔའ། ཏིང་ངེ་འཛིན་སེམས་དཔའ་གསུམ་

གྱི་བདག་ཉིད་ཅན་དུ་རྩེ་གཅིག་པའི་ཏིང་ངེ་འཛིན་གྱི་ཤུགས་དང་མ་བྲལ་བའི་སེམས་ཀྱིས་བྱ་ཞིང། 

ཏིང་ངེ་འཛིན་སེམས་དཔས་མཚོན་པ་སྟོང་པ་ཉིད་དང་དབྱེར་མེད་པའི་ཡེ་ཤེས་ཀྱི་ངོ་བོ་ཉིད། རྣམ་

པ་འཁྲུགས་པ་སྟེ་ཁྲོས་པའི་ཉམས་འབར་བའི་གཟུགས་སུ་སྦྱོར་བའང་ཤར་བར་བསྒོམ་པའོ།།

དེ་ནས་ཤོ་ལོ་ཀ་གཅིག་ནི། གདུལ་བྱའི་སེམས་ཅན་མཐུན་པ་བསྟན་པ་ལ་དད་པ་དང་མི་

མཐུན་པ་མི་དད་པ་གདུལ་དཀའ་བ་དག་ལ་སྙིང་རྗེའི་ཡིད་ཀྱིས་གང་ལ་གང་འདུལ་གྱི་ཞི་དྲག་ལ་

སོགས་པའི་ལས་བྱ་བ་རབ་ཏུ་བསྟན་ཅིང། བདག་གིས་དེ་ཐམས་ཅད་རྫོགས་པའི་བྱང་ཆུབ་ཀྱི་

ལམ་ལ་འགོད་པའི་ཐབས་ཀྱིས་རབ་ཏུ་འདུལ་བས། སེམས་ཅན་གདུལ་དཀའ་སླ་དེ་དག་ཐམས་

ཅད་ཐེག་པ་མཆོག་ལ་མཉམ་པར་ཡང་དག་པར་བྱུང་ཞིང་གཞུག་པར་བྱའོ་ཞེས་པས་ལས་སྦྱོར་

གྱི་ཀུན་སློང་དང་དགོས་པ་རྒྱས་པར་བཤད་དོ། །འདིའི་འཁོར་གྱི་སྔགས་སོ་སོ་ནི། ལོགས་སུ་

བཤད་པར་བྱ། གཙོ་བོའ་ིབཟླས་པ་བྱ་ཚུལ་དང་དག་པ་རྒྱས་པར་གསུངས་པ་འདི་དག་ནི། འོག་ཏུ་

ཕྱོགས་གཅིག་ཏུ་བཤད་པར་བྱའོ།།

ཞེ་དགུ་མའི་འཁོར་རྣམས་ལ་རང་རང་གི་སྒོས་ཀྱི་སྔགས་བཟླ་མི་དགོས་ཀྱི། གཙོ་བོའ་ི

སྔགས་གསུམ་བཟླས་པ་ཉིད་ཀྱིས་འཁོར་གྱི་བསྙེན་པའི་གོ་ཆོད་དེ། འཁོར་གྱི་ལྷ་རྣམས་ཀྱི་ས་བོན་

སྔགས་གསུམ་གྱི་ཡི་གེ་ཉིད་ཡིན་གྱི་དེ་ལས་གཞན་མེད་པའི་ཕྱིར་རོ་ཞེས་རང་ཉིད་ཀྱིས་བཟླས་པ་

མ་གྲུབ་པའི་བརྫུན་རྒྱབ་ཏུ་དེ་ལྟར་རྗེ་བླ་མ་བཞེད་དོ། །ཞེས་འཆལ་གཏམ་སྨྲ་བར་མི་བྱ་སྟེ། དེ་ལྟ་

ན་བཅུ་གསུམ་མ་ལ་ཡང་གཙོ་བོ་ལས་ལོགས་སུ་འཁོར་གྱི་བཟླས་པ་མི་དགོས་པར་འགྱུར་བ་ཧ་

ཅང་ཐལ་ཏེ། ལྷ་དེ་དག་བསྐྱེད་པའི་ས་བོན་ཡ་མ་རཱ་ཛའི་ཡི་གེ་རྣམས་སུ་ཟད་པའི་ཕྱིར་རོ། །དེ་

ལྟར་ན་རྗེ་ཉིད་ཀྱི་གསུང་རབ་དང་དངོས་སུ་འགལ་ལོ། །དེས་ན་ཚིག་དེ་ལྟ་བུས་ནི། རང་གཞན་

ཕུང་བར་བྱེད་པ་གོར་མ་ཆག་གོ །དེ་ལྟ་ན་ལཱ་ལི་ཏའི་སྒྲུབ་ཐབས་ཀྱི་གཞུང་འདི་ཕྱོགས་འདི་ལ་

གཙོ་བོར་སྣང་ཡང་གྲུབ་ཆེན་གྱི་གཞུང་ཤིན་ཏུ་བརླིང་བ་བློ་གྲོས་ཀྱིས་ལྕོགས་དཀའ་བའི་གནས་

སུ་སྣང་ཞིང། འདི་མ་རྟོགས་ན་ཞེ་དགུ་མའི་སྒྲུབ་ཐབས་སོགས་ཀྱི་རྣམ་གཞག་ལ་མུན་རྡོ་འཕེན་པ་

འབའ་ཞིག་ཏུ་འགྱུར་བར་མཐོང་ནས་འདིར་ཞིབ་པར་བཤད་དོ།།

བཅོམ་ལྡན་འདས་རྡོ་རྗེ་འཇིགས་བྱེད་དཔའ་བོ་གཅིག་པའི་སྒྲུབ་ཐབས་རྗེ་བླ་མའི་ཞལ་

སྔ་ནས་མཛད་པ་དེ་ཉིད་དང། ལཱ་ལི་ཏའི་རོ་ལངས་བརྒྱད་སྐོར་ལ་ནི། རོ་ལངས་བརྒྱད་བསྐྱེད་མི་

བསྐྱེད་འབའ་ཞིག་མ་གཏོགས་གཞན་ཁྱད་པར་ཅུང་ཟད་ཀྱང་མེད་པས་ཕྱོགས་གཅིག་ཏུ་བཤད་

པར་བྱའོ། །དེ་ལ་ཚོགས་གཉིས་བསག་པ་ནི། གོང་དུ་བརྗོད་པ་དེ་ཉིད་དོ། །བསྲུང་འཁོར་ལ་

ཐུན་མོང་བ་དང་ཁྲོ་བཅུའི་བསྲུང་འཁོར་ཐུན་མོང་མ་ཡིན་པ་གཉིས་ལས། དང་པོ་ནི། སྔར་ལྟར་

སྟོང་ཉིད་བསྒོམས་པའི་རྗེས་དེ་ནས་སྟོང་པའི་ངང་ལས་འབྱུང་བ་རིམ་བརྩེགས་བསྐྱེད་པ་ནི། ལཱ་

ལི་ཏའི་རོ་ལངས་བརྒྱད་སྐོར་གྱི་སྒྲུབ་ཐབས་ལས་སྟོང་པ་ཉིད་དུ་རྣམ་བསྒོམས་ནས། །ཡཾ་རཾ་བཾ་

ལཾ་ཡི་གེ་ལས། །རླུང་དང་མེ་དང་ཆུ་དང་ནི། །དབང་ཆེན་དཀྱིལ་འཁོར་བསམ་པར་བྱ། །ཞེས་

པ་སྟེ། དེ་ལྟར་དཀྱིལ་འཁོར་བཞི་རང་རང་གི་མཚན་མས་མཚན་པའི་སྟེང་དུ། དེར་ནི་ཧཱུཾ་གི་རྣམ་

པ་ལས། །རྡོ་རྗེའི་རྭ་བ་ས་གཞི་དང། །རྡོ་རྗེའི་ས་གཞི་རྭ་བ་དང། །དེ་བཞིན་རྡོ་རྗེའི་གུར་དང་

ནི། །བླ་རེ་ཡང་ནི་བསམ་པར་བྱ།1།ཞེས་གསུངས་པའི་རྐང་པ་གཉིས་པ་དང། གསུམ་པ་ཟློས་

པ་ལྟ་བུར་སྣང་ཞིང། །ཚིག་འདི་ལ་དོན་སོ་སོར་འཆད་པ་ཡང་མི་སྣང་བས། རྐང་པ་གཅིག་གི་

དོད་ལ་སྣ་ཚོགས་རྡོ་རྗེ་བསྒོམ་པ་བསྟན་དགོས་པ་འདྲ་བ་གཅིག་འདུག་ན་ཡང་ཡི་གེ་མ་དག་ 

པར་མངོན་དེ་བརྟག་པར་བྱའོ།།

འདི་ལྟར་རྡོ་རྗེའི་ས་གཞི་རྭ་བ་དྲ་བ་གུར་བླ་རེ་ཕྱི་རོལ་ཏུ་མེ་རི་དང་བཅས་པ་བསྒོམ་པ་

ནི། བསྲུང་འཁོར་ཐུན་མོང་བ་སྟེ། བསྲུང་འཁོར་མདོར་བསྡུས་ན་འདི་ཙམ་གྱིས་ཀྱང་ཆོག་ལ། རྒྱས་

པར་བྱེད་ན་ཁྲོ་བོ་བཅུ་དང་བཅས་པའི་འཁོར་ལོ་རྩིབས་བཅུ་པ་བསྒོམ་པ་ནི།་ཐུན་མོང་མ་ཡིན་པ་

སྟེ། འཇིགས་བྱེད་ཀྱི་སྒྲུབ་ཐབས་རྒྱས་བསྡུས་གང་བསྒོམ་ཡང་མདོར་བསྡུས་པ་ཙམ་གྱི་ཚེ་བསྲུང་

འཁོར་ཐུན་མོང་བ་ཙམ་གྱིས་ཀྱང་ཆོག་ལ། རྒྱས་པར་འདོད་ན་ཁྲོ་བོ་བཅུའི་ཐུན་མོང་མ་ཡིན་པ་

ཡང་དེ་དག་ཐམས་ཅད་ལ་སྦྱར་དུ་རུང་བས་མཐའ་གཅིག་ཏུ་ངེས་པ་མེད་ལ། ཞེ་དགུ་མ་ལ་ཡང་

ཁྲོ་བཅུའི་བསྲུང་འཁོར་བསྒོམ་པར་འདོད་ན་སྔར་བཤད་པའི་འཇམ་པའི་དབྱངས་ཀྱིས་བགེགས་

གཞོམ་པའི་དོད་དུ་འདི་ལྟར་བསྒོམ་པར་རུང་ངོ་། །དེ་ལ་རྡོ་རྗེའི་རྭ་བ་སོགས་ཚུལ་ཇི་ལྟར་བསྒོམ་

པ་དང། འཁོར་ལོའ་ིཕྱོགས་མཚམས་ཀྱི་རྩིབས་སྦུབས་ཅན་མ་ཡིན་པ་དང། ཇི་ལྟ་བུ་བསྒོམ་པར་

བྱ་བ་ལ་སོགས་པ་ནི། བདག་གི་རྗེ་ཐམས་ཅད་མཁྱེན་པའི་གསུང་རབ་ཏུ་གསུངས་པ་དང། ཁོ་

བོས་ཀྱང་གཞན་དུ་ཞིབ་པར་བཤད་ཟིན་པས་འདིར་མ་བྲིས་ལ། འདིར་བཤད་པའི་ཁྲོ་བོ་བཅུའི་

བསྲུང་འཁོར་དང་བགེགས་ཚར་གཅོད་པའི་དམིགས་པའི་ཁྱད་པར་སོགས་སྒྲུབ་ཐབས་ལས་ཅུང་

ཟད་གསལ་བར་ཕྱེ་བ་ཡང་ཁོ་བོས་ཡི་གེར་བྱས་ཟིན་ཏོ།།

འདིར་ལཱ་ལི་ཏས། དེ་དབུས་གནོད་མཛེས་རྒྱལ་པོ་ནི། །བཀའ་ཡི་འཁོར་ལོ་བསྒོམ་པར་

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༦༥༢ ཕྲེང་། ༣

བྱ། །རྩིབས་བཅུ་རབ་འབར་ཅུང་ཟད་སེར། །ཁྲོ་བོ་བཅུ་དང་བཅས་པ་བསམ།1།ཞེས་གསུངས་པ་

ནི། འཁོར་ལོའ་ིལྟེ་བར་གནོད་མཛེས་བསྒོམས་ནས་དེས་ཁྲོ་བོ་བཅུ་ལ་བཀའ་བསྒོ་བའི་འཁོར་ལོ་

ཡིན་པས་དེ་སྐད་གསུངས་ལ། འདིར་འཁོར་ལོ་གང་ལས་བསྐྱེད་པ་མ་བཤད་ཀྱང། མན་སྙེ་ལས་

བྷྲཱུཾ་ལས་བསྐྱེད་པར་བཤད་པ་ལྟར་མཛད་དོ། །དགྲ་ནག་གི་དཀའ་འགྲེལ་རིན་ཆེན་སྒྲོན་མ་ལས། རྡོ་

རྗེ་ས་འོག་ཅེས་བྱ་བ་ནི། གནོད་མཛེས་རྒྱལ་པོའ།ོ2།ཞེས་བཤད་པ་ལྟར། གཞན་ཡང་འགའ་རེ་ནས་

བཤད་ཀྱང། འདིར་དེ་གཉིས་ཐ་དད་དུ་མཛད་ནས་གནོད་མཛེས་བསྲུང་འཁོར་གྱི་གཙོ་བོ་དང། རྡོ་

རྗེ་ས་འོག་འོག་གི་ཁྲོ་བོར་མཛད་དེ། ལྷ་ལ་སོགས་པ་གང་ལ་ཡང་མིང་གཉིས་དོན་གཅིག་ལ་སྦྱར་

བ་དང། དོན་སོ་སོ་ལ་སྦྱར་བ་དུ་མ་ཞིག་རྒྱུད་སྡེ་རྣམས་ལས་འབྱུང་བས་མི་འགལ་ལོ། །གནོད་

མཛེས་ལ་སོགས་ཁྲོ་བོའ་ིཚོགས། །སྣ་ཚོགས་པདྨ་ཉི་ཟླ་ལ། །གཡོན་བརྐྱངས་ཞབས་ཀྱིས་ཡང་

དག་གནས། །ཞེས་ཁྲོ་བོ་ཐམས་ཅད་ལ་པདྨ་ཟླ་བ་ཉི་མའི་གདན་གསུམ་གསུམ་བཤད་ལ། གནོད་

མཛེས་དང་ནི་གཤིན་རྗེའི་གཤེད། །ཅེས་སོགས་ཀྱིས་ཁྲོ་བོ་གང་ཕྱོགས་མཚམས་གང་དུ་འགོད་པ་

བཤད་ནས། དབུས་དང་ཤར་དང་ལྷོ་དང་ནུབ། །དེ་བཞིན་སྟེང་གི་ཁྲོ་བོ་རྣམས། །མཐིང་དང་དཀར་

པོ་དམར་པོ་དང། །དེ་ལྟར་སྔོན་པོ་དཀར་དང་དམར། །དཀར་པོ་མཐིང་ཁ་དམར་པོ་དང། །དེ་

བཞིན་དམར་དང་མཐིང་ཁ་དཀར། །སེར་ལྗང་མཐིང་ཁ་དཀར་པོའ།ོ །ཞེས་པས། དབུས་ཀྱི་ཁྲོ་

བོ་མཐིང་དཀར་དམར་བའི་ཞལ་གསུམ་པ་དང། ཤར་གྱི་ཁྲོ་བོ་སྔོ་དཀར་དམར་བའི་ཞལ་གསུམ་

པ་དང། ལྷོའ་ིཁྲོ་བོ་དཀར་མཐིང་དམར་བ་དང། ནུབ་ཀྱི་ཁྲོ་བོ་དམར་མཐིང་དཀར་བ་དང། སྟེང་

གི་ཁྲོ་བོ་ལྗང་སེར་མཐིང་ཁ་དཀར་བའི་ཞལ་གསུམ་པར་བསྟན་ལ། གནོད་སྦྱིན་བདེན་བྲལ་རླུང་

གི་ཕྱོགས། །མདོག་རྣམས་དབང་པོའ་ིཕྱོགས་ལྟར་ཏེ། །ཞེས་པས། བྱང་དང་བདེན་བྲལ་དང་རླུང་

གི་མཚམས་ཀྱི་ཁྲོ་བོ་རྣམས་ཀྱི་ཞལ་མདོག་དབང་པོ་སྟེ་ཤར་གྱི་ཕྱོགས་ཀྱི་ཁྲོ་བོ་ལྟར་སྔོ་དཀར་

དམར་བ་སྟེ། ཞེས་བསྟན་ཅིང། དེ་བཞིན་བྱིན་ཟ་དབང་ལྡན་དང། །འོག་རྣམས་དབུས་མ་ཇི་ལྟ་

བུའོ། །ཞེས་པས། ཤར་ལྷོ་དང། བྱང་ཤར་དང། འོག་གི་ཁྲོ་བོ་རྣམས་དབུས་ཀྱི་ཁྲོ་བོ་དང་འདྲ་བར་

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༦༥༢ ཕྲེང་། ༦

2  བསྟན་འགྱུར། དཔེ་བསྡུར་མ། དེབ། ༢༣ ཤོག ༡༡༡༦ ཕྲེང་། ༢༡

མཐིང་དཀར་དམར་བའི་དོན་ཏེ། རྩ་ཞལ་གྱི་མདོག་གིས་སྐུའི་ཁ་དོག་མཚོན་ནོ། །རྡོ་རྗེ་ཐོ་བ་བེེ་

ཅོན་དང། །ཞེས་པ་ནས། དེ་བཞིན་དུ་ནི་རྟ་མགྲིན་ལ། །པདྨའི་གནས་སུ་འཁོར་ལོའ།ོ །ཞེས་པའི་

བར་གྱིས་ཁྲོ་བོ་རྣམས་ཀྱི་ཕྱག་མཚན་རྫོགས་པར་བཤད་དེ། འདི་དག་གི་དོན་ནི། མཐའ་གཅོད་

དང་བཅས་པ་རྗེ་ཉིད་ཀྱིས་དཔའ་གཅིག་གི་སྒྲུབ་ཐབས་སུ་གསུངས་ཟིན་ཏོ། །ལཱ་ལི་ཏའི་གཞུང་

འདིར་ཁྲོ་བོ་རྣམས་ཀྱི་ཞལ་ཕྱག་ཁ་དོག་ཕྱག་མཚན་རྣམས་རྫོགས་པར་བཤད་ཀྱང། ཁྲོ་བོ་རྣམས་

ས་བོན་གང་ལས་ཚུལ་ཇི་ལྟར་བསྐྱེད་པ་ཟུར་ཙམ་ཡང་འདིའི་སྐོར་གང་དུ་ཡང་མ་གསུངས་སོ།།

དེ་ལ་མན་སྙེར་ཁྲོ་བོ་བཅུའི་བསྲུང་བའི་འཁོར་ལོ་རྒྱས་པར་རྒྱུད་གཞན་ནས་ཁ་བསྐངས་

ཏེ་བཤད་པའི་ཁྲོ་བཅུའི་གཙོ་བོ་ཧཱུཾ་མཛད་དང། ཤར་གྱི་རྩིབས་ལ་དབྱུག་སྔོན་ཅན་སྔོ་སེར་ལྗང་

བའི་ཞལ་ཅན། ཕྱག་གཡས་ན་རྡོ་རྗེ་ཐོ་བ་དང་རྡོ་རྗེ་འཕྱར་བའི་སྡིགས་མཛུབ། གཡོན་ན་ཐོད་

པ་དང་ཁ་ཊྭཱཾ་ག་འཛིན་པ་སོགས། ཁྲོ་བོའ་ིགཙོ་བོ་དང་ཕྱོགས་གང་དུ་འགོད་པ་དང་ཕྱག་མཚན་

སོགས་འདི་དང་མི་འདྲ་ཡང། ས་བོན་གང་ལས་ཇི་ལྟར་བསྐྱེད་པ་དེར་བཤད་པ་ལྟར་འདིར་ཡང་

སྦྱོར་བ་ལ་མི་རིགས་པ་མེད་པས། མན་སྙེར་འཁོར་ལོ་རྩིབས་བཅུ་པའི་ལྟེ་བའི་དབུས་ཀྱི་ནང་དུ་

བདག་ཉིད་ཧཱུཾ་ཡོངས་སུ་གྱུར་པའི་ཧཱུཾ་མཛད་དུ་བསྒོམ་པར་བཤད་མ་ཐག་པའི་སྐབས་དེར་ཇི་སྐད་

དུ། དེའི་སྙིང་ཁའི་ས་བོན་གྱི་འོད་ཟེར་གྱིས་བཀུག་པའི་ཁྲོ་བོའ་ིཚོགས་ཤེས་རབ་ཀྱི་པདྨ་ལས་

སྤྲོའ།ོ །ཞེས་གསུངས་པ་ལྟར་འདིར་ཡང་མཛད་དེ། ཧཱུཾ་ལས་སྐྱེས་པའི་ཁྲོ་བོ་རྣམས་ཡུམ་གྱི་པདྨ་

ལས་སྤྲོས་པའི་མངལ་འབྱིན་མཛད་དོ།།

རིགས་བདག་གང་གིས་རྒྱས་གདབ་པ་ནི། ལཱ་ལི་ཏས། གནོད་མཛེས་ལ་སོགས་ཐམས་

ཅད་ལ། །ཐུགས་ཀྱི་བདག་པོས་རྒྱས་གདབ་སྟེ། །ཞེས་སྤྱིར་བཤད་ནས། དམིགས་བསལ་

ནི། གཤིན་རྗེའི་གཤེད་དང་རྟ་མགྲིན་ལ། །དེ་བཞིན་སྐུ་དང་གསུང་གིས་སོ།1།ཞེས་གསུངས་

ཏེ། སྐུ་རྣམ་སྣང་དང་གསུང་འོད་དཔག་མེད་དོ། །མན་སྙེར་དྲངས་མ་ཐག་པ་ལྟར་ཁྲོ་བོ་བཅུ་ཡེ་

ཤེས་པ་བཀུག་ནས་རང་གི་ཞལ་ནས་བཅུག་ནས་ཡུམ་གྱི་པདྨ་ལས་སྤྲོ་བ་དེ་ལས་གཞན་པའི་

ཡེ་ཤེས་པ་འཇུག་པ་མ་མཛད་ཅིང། ཡང་དེ་ཉིད་ལས། རང་གི་རིགས་ཀྱི་མགོན་པོས་མཆོག་

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༦༥༣ ཕྲེང་། ༧

ཏུ་གསལ་བའི་དབུ་བརྒྱན།1 ཅེས་རིགས་བདག་རང་ཆས་སུ་དབུ་ལ་བཞུགས་པ་མཛད་ནས། 

དབང་ལྷ་སྤྱན་འདྲེན་པ་དང་སྐྱེ་མཆེད་བྱིན་བརླབ་སོགས་མེད་པའི་ལུགས་སུ་མཛད་པ་ལྟར་

འདིར་ཡང་དེ་དང་ཚུལ་མཚུངས་པར་མཛད་དེ། ལཱ་ལི་ཏ་རང་གི་གཞུང་ལས་ཀྱང་མ་བཤད་

དོ། །བསྲུང་འཁོར་གྱི་བཤད་པར་བྱ་བ་གཞན་རྣམས་རྗེ་ཉིད་ཀྱིས་སྒྲུབ་ཐབས་སུ་གསུངས་པ་དང་ 

ཁོ་བོས་གཞན་དུ་བཤད་ཟིན་ཏོ།།

དེ་ནས་བསྲུང་འཁོར་གྱི་གཙོ་བོ་གནོད་མཛེས་ཡོངས་སུ་གྱུར་པ་ལས། རྡོ་རྗེ་འཛིན་པ་

བསྐྱེད་ནས། དེ་ཉིད་ཡོངས་སུ་གྱུར་པ་ལས་ཆོས་འབྱུང་དང། དེའི་ནང་དུ་སྣ་ཚོགས་པདྨ་ལྟེ་བ་

ལ་སྣ་ཚོགས་རྡོ་རྗེ་གནས་པ་བསྒོམ་པ་ནི། ལཱ་ལི་ཏས། དེ་ནས་བདག་པོ་ཡོངས་གྱུར་ནས། །རྡོ་

རྗེ་སེམས་དཔའ་བསམ་བྱ་སྟེ། །དཀར་དང་མཐིང་ཁ་དམར་པོའ་ིཞལ། །ཕྱག་དྲུག་དང་པོས་རིག་

མར་འཁྱུད། །ལྷག་མ་རྡོ་རྗེ་རལ་གྲི་དང། །རིན་ཆེན་པདྨ་འཛིན་པའོ། །དེ་གནས་ཆོས་ཀྱི་འབྱུང་

གནས་ནི། །མདོག་དཀར་གྱེན་འགྲེང་གཟུགས་ཅན་ལ། །ཆུ་སྐྱེས་སྣ་ཚོགས་རྡོ་རྗེ་ཡིས། །རྣམ་

པར་བརྒྱན་པ་མཁས་པས་བསྒོམ།2།ཞེས་པས་བསྟན་ཏོ། །རྡོ་རྗེ་སེམས་དཔའ་དེ་ལ་ནི། མཚན་

གཞན་ཀུན་ཏུ་བཟང་པོ་ཞེས་ཀྱང་འཇམ་རྡོར་གྱི་སྐོར་ལ་སོགས་པའི་གཞུང་ཚད་ལྡན་དག་ལས་

འབྱུང་ལ། ཀུན་བཟང་ལྗང་ཁུ་ཞལ་གཅིག་ཕྱག་གཉིས་པ་ལས་བསྐྱེད་པ་སྔགས་གསར་མའི་སྐོར་

གྱི་གཞུང་ཚད་ལྡན་དག་ལས་མི་འབྱུང་ངོ་། །ཆོས་འབྱུང་གི་ཟུར་གསུམ་གྱིས་རྣམ་ཐར་སྒོ་གསུམ་

མཚོན་པའི་སྒོ་ནས་ཡུལ་སྟོང་ཉིད་མཚོན་ལ། མདོག་དཀར་བས་རང་བཞིན་རྣམ་དག་དང། སྟེང་དུ་

རིམ་གྱིས་རྒྱས་པས་གློ་བུར་དྲི་བྲལ་གྱི་ཡོན་ཏན་གོང་ནས་གོང་དུ་རྒྱས་པ་དང། བྷ་གའི་དབྱིབས་

སུ་གནས་པས་ཡུལ་ཅན་བདེ་བ་ཆེན་པོ་མཚོན་ཞིང། བདེ་སྟོང་དབྱེར་མེད་ཀྱི་ཡེ་ཤེས་མཚོན་པའི་

ཆོས་འབྱུང་དེ་ལྟ་བུའི་ནང་དུ་རྟེན་དང་བརྟེན་པའི་དཀྱིལ་འཁོར་མཐའ་དག་ཆུད་པར་བསྟན་པས་ནི། 

འབྲས་བུའི་སྐབས་ཀྱི་ཡོན་ཏན་ཐམས་ཅད་ཡེ་ཤེས་དེའི་རྣམ་འཕྲུལ་དུ་མཚོན་པར་བྱེད་དོ། །ཡང་

དེ་ཉིད་ལས། དེར་ནི་བྷྲཱུཾ་དང་འཁོར་ལོ་ལས། །རྡོ་རྗེ་འཆང་དང་འདྲ་བ་ཡི། །རྟག་པའི་རྒྱལ་པོ་

1  བསྟན་འགྱུར། དཔེ་བསྡུར་མ། དེབ། ༤ ཤོག ༥༧༦ ཕྲེང་། ༨

2  བསྟན་འགྱུར། དཔེ་བསྡུར་མ། དེབ། ༢༤ ཤོག ༦༥༣ ཕྲེང་། ༨

བསམ་པ་ནི། །རྡོ་རྗེ་ལ་གནས་འཁོར་ལོའ།ོ །དེ་ལས་བྱུང་བའི་གཞལ་ཡས་ཁང།1།ཞེས་རྣམ་སྣང་

རྡོ་རྗེ་འཆང་བཤད་མ་ཐག་པ་དང་གཞན་རྣམས་འདྲ་བ་ལ། གཡས་བར་པས་རྡོ་རྗེ་ལ་གནས་པའི་

འཁོར་ལོ་འཛིན་པར་དངོས་སུ་གསུངས་པས། རྡོ་རྗེ་མི་འཛིན་པར་དེའི་དོད་ལ་འཁོར་ལོ་འཛིན་པ་

སོགས་ཅིའང་མ་མཐོང་ཞིང་གང་ཡང་མི་ཤེས་པ་དག་གི་བླུན་པོའ་ིམོས་མནོས་མི་བྱའོ།།

གཞལ་ཡས་ཁང་རྣམ་སྣང་ལས་བསྐྱེད་པ་ནི། སྦྱང་གཞི་ལ་སྣོད་བཅུད་གཉིས་རྟེན་དང་

བརྟེན་པར་བྱས་པ་ལ་སྣོད་ཕུང་པོ་ལྔའི་ནང་ནས་གཟུགས་ཕུང་ཁོ་ན་ཡིན་ཞིང། ལུས་སེམས་

གཉིས་རྟེན་དང་བརྟེན་པར་བྱས་པའི་རྟེན་ལུས་ཀྱང་གཟུགས་ཕུང་ཁོ་ན་ཡིན་པས། སྦྱོང་བྱེད་ལ་

ཡང་གཞལ་ཡས་ཁང་དང་ལྷ་རྟེན་དང་བརྟེན་པར་བྱས་པའི་ཚེ་གཞལ་ཡས་ཁང་གཟུགས་ཕུང་རྣམ་

པར་དག་པའི་རྣམ་སྣང་ལས་བསྐྱེད་པར་གསུངས་ཏེ། རྣམ་སྣང་གི་སྐུ་དང་ས་བོན་དང་ཕྱག་མཚན་

ལས་བསྐྱེད་པའི་ཚུལ་སོ་སོར་གསུངས་པ་ཐམས་ཅད་དོན་དེ་ཉིད་དུ་འདྲའོ།།

གཞལ་ཡས་ཁང་རྣམ་པ་ཇི་ལྟ་བུ་བསྒོམ་པ་ནི། གྲུ་བཞི་པ་ལ་སྒོ་བཞི་པ། །ཞེས་པ་ནས། 

དེ་བཞིན་ཟླ་བ་ཕྱེད་པའོ། །ཞེས་པའི་བར་གྱིས་མདོ་ཙམ་ཞིག་བསྟན་ཏེ། བྲི་དོན་དང་བསྒོམ་དོན་

ལ་སོགས་པའི་གཞལ་ཡས་ཁང་གི་རྣམ་གཞག་ཞིབ་པར་བདག་གི་རྗེའི་གསུང་རབ་ལས་གསུངས་

པ་དག་ལས་ཤེས་པར་བྱའོ། །དེའི་མཇུག་ཏུ། དེ་ཡི་དབུས་སུ་འཁོར་ལོ་ནི། །རེ་མིག་དགུ་པ་ཟླུམ་

པོ་སྟེ། །སྒོ་གཅིག་དག་ནི་བཞག་ནས་ནི། །ལྷག་མའི་སྒོ་ནི་བཅད་པར་བྱ།2།ཞེས་འབྱུང་ངོ་། །རྟོག་

བདུན་གྱི་རྟོག་པ་དང་པོར་དཀྱིལ་འཁོར་བྲི་བ་སྟོན་པའི་སྐབས་སུ་ཡང། དེ་དབུས་འཁོར་ལོ་བྲི་

བ་ནི། །རེ་མིག་དགུ་པ་ཟླུམ་པོའ།ོ །སྒོ་གཅིག་པ་ནི་དབྱེ་བར་བྱ། །ལྷག་མ་ཡོངས་སུ་བཅད་པར་

བྱ།3།ཞེས་འདི་དང་འདྲ་བར་འབྱུང་བ་ལ། རྡོ་རྗེ་གྲུབ་པའི་འགྲེལ་པར། དེའི་དབུས་སུ་རེ་མིག་

དགུ་པ་བྲི་ཞེས་པ་ནི་གོ་སླའོ་ཞེས་མ་བཤད་ལ། མི་བསྐྱོད་པའི་འགྲེལ་པ་ལས། ཟླུམ་པོ་ཞེས་པ་

ནི། ནང་གི་རྡོ་རྗེ་ཕྲེང་བས་བསྐོར་བས་སོ། །སྒོ་རྣམས་གཞན་ནི་བཅད་པར་བྱ། །ཞེས་བྱ་བ་ནི། 

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༦༥༣ ཕྲེང་། ༡༣

2  བསྟན་འགྱུར། དཔེ་བསྡུར་མ། དེབ། ༢༤ ཤོག ༦༥༣ ཕྲེང་། ༡༩

3  བཀའ་འགྱུར། དཔེ་བསྡུར་མ། དེབ། ༨༣ ཤོག ༤༨༦ ཕྲེང་། ༡༣



འཇིགས་བྱེད་བསྐྱེད་རྫོགས་རྣམ་གཞག 281

ལྷོ་ཕྱོགས་ལས་གཞན་པ་གསུམ་བཅད་པར་བྱ་བ་སྟེ། ཇི་སྐད་དུ། ཆབ་སྒོ་ཆེན་པོ་སྟེགས་བུར་

བཅས། །ཅུང་ཟད་གཅིག་ནི་ལྷག་པར་བྱ། །ཆབ་སྒོ་གཞན་ནི་ལྷག་པར་ནི། །ཕྱེ་མ་དཀར་པོ་དག་

གི་གསུབ། །སྒོ་ཡི་དབུས་ཀྱི་ཆ་དག་ཏུ། །རི་མོ་ཕྲ་མོ་བྲི་བར་བྱ། །ཞེས་གསུངས་པས་སོ།1།ཞེས་

བཤད་དེ། ལུང་དེ་ཉིད་གང་ལས་དྲངས་པ་ཤེས་དཀའ་བར་སྣང་བས། རྡུལ་ཚོན་གྱི་དཀྱིལ་

འཁོར་གྱི་སྒོ་གཞན་གསུམ་རེ་ཁ་དཀར་པོ་ཕྲ་མོས་བཅད་ནས་ལྷོ་སྒོ་ལ་རི་མོ་དེས་མ་བཅད་པར་ 

འཇོག་པའི་དོན་དུ་བྱེད་པར་མངོན་ནོ།།

རྭ་ལོའ་ིམན་ངག་གི་བཤད་པ་ལ། འདིའི་དོན་མཚོན་བྱེད་དང་མཚོན་བྱ་ལ་སྦྱར་བ་གཉིས་

ལས། མཚོན་བྱེད་རྡུལ་ཚོན་གྱི་དཀྱིལ་འཁོར་བཞེངས་པའི་སྐབས་སུ་རྡུལ་ཚོན་གྱི་རི་མོས་མཚོན་

པ་སྟེ། ཤར་ནུབ་བྱང་གསུམ་རེ་ཁ་ནག་པོས་བཅད། ལྷོ་སྒོ་རེ་ཁས་མི་བཅད་པ་ནི། སྒོ་གཅིག་

པ་དབྱེ་ཞེས་པའོ། །མཚོན་བྱ་ལ་གཉིས་ཏེ། སྨིན་བྱེད་དང་འབྲེལ་བ་དང། གྲོལ་བྱེད་དང་འབྲེལ་

བའོ། །སྨིན་བྱེད་དབང་ལ་སློབ་མ་མང་པོ་ཡོད་ཀྱང་རེ་རེ་ནས་གཞུག་པར་བྱ་སྟེ། སྒོ་གཅིག་པ་

དབྱེ་བའོ། །དུ་མ་དུས་གཅིག་ཏུ་མི་གཞུག་པ་ནི། ལྷག་མ་ཡོངས་སུ་བཅད་པའོ། །གྲོལ་བྱེད་ལམ་

ལ་མཉམ་རྗེས་གཉིས་ལས། མཉམ་གཞག་ལ་བསྙེན་པའི་དུས་སུ་སྒོ་གཅིག་པ་དབྱེ་ཞེས་པ་སྒྲུབ་

པ་པོ་གཅིག་པུས་བྱ་བའོ། །ལྷག་མ་ཡོངས་སུ་བཅད་ཅེས་པ་གྲོགས་གཞན་དགག་པའོ། །བཟླས་

པ་ལ་གཉིས་ལས། འཇིག་རྟེན་ལས་འདས་པའི་བཟླས་པ་བྱེད་ན་མ་ཧེའི་ཞལ་ནས་བཟླས་པ་སྒོ་

གཅིག་པར་དབྱེ་བའོ། །སྲིན་ཞལ་སོགས་གཞན་བརྒྱད་ནས་བཟླས་པ་མི་བྱ་བ་ནི། ལྷག་མ་ཡོངས་

སུ་བཅད་པའོ། །འཇིག་རྟེན་པའི་བཟླས་པ་བྱེད་ན་སྟེང་མ་སྲིན་ཞལ་ནས་བཟླས་པ་སྒོ་གཅིག་པ་

དབྱེ་བ་དང། མ་ཧེའི་ཞལ་སོགས་བརྒྱད་ནས་མི་བྱ་བ་ལྷག་མ་ཡོངས་སུ་བཅད་པའོ། །རྗེས་ཐོབ་

འཁྲུལ་འཁོར་གྱི་ལས་བྱེད་པ་ལ། འཁྲུལ་འཁོར་ལ་ཡའི་གནས་བཅུ་དྲུག་ཡོད་ཀྱང། དབུས་ཀྱི་

ཡའི་གནས་སུ་རིས་དྲུག་གི་ཁང་པ་འབྲི་བ་སྒོ་གཅིག་པ་དབྱེ་བ་དང། གཞན་རྣམས་སུ་མི་འབྲི་བ་

ལྷག་མ་ཡོངས་སུ་བཅད་པའོ། །ཞེས་འཆད་ལ། རྭ་ལུགས་པ་ཕྱི་མ་ཁ་ཅིག་ནང་གི་རེ་མིག་དགུའི་

མཐའ་སྐོར་གྱི་ཟླུམ་པོ་ཐོད་མཁར་ཟླུམ་པོར་བྱས་ནས་དེ་ལ་ལྷོར་སྒོ་གཅིག་འབྱེད་གྱི་སྒོ་གཞན་མི་

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༣༧༠ ཕྲེང་། ༡༠



མཁས་གྲུབ་རྗེའི་གསུང་འབུམ་ཕ།282

འབྱེད་པ་གཞུང་དེའི་དོན་དུ་འདོད་དོ།།

མི་བསྐྱོད་པའི་འགྲེལ་པ་དྲངས་མ་ཐག་པ་ལྟར་རྡོ་རྗེའི་ཕྲེང་བས་ཟླུམ་པོར་བསྐོར་བ་ནི། 

གཞུང་ཚད་ལྡན་དུ་མ་ཞིག་ལས་བཤད་ཅིང། རེ་མིག་དགུ་པ་དབུས་སུ་བྱས་པའི་དཀྱིལ་འཁོར་

ཕལ་ཆེར་གྱི་སྤྱིའི་ཚུལ་ཡིན་ལ། ཐོད་མཁར་དང་ལྷ་སྣམ་སྟེང་དང་ནང་དུ་ཁྲག་ཞག་འཁྲུག་པའི་

མཚོ་ལ་སོགས་པ་ནི། སྔགས་གསར་མའི་བླ་མེད་ཀྱི་གཞུང་ཁུངས་ཐུབ་གང་དུ་ཡང་ཟུར་ཙམ་ཡང་

མ་བཤད་ཅིང། གནོད་པ་དུ་མ་འབབ་པ་མཁས་པ་དག་གིས་ཤེས་སླ་ཞིང། སློབ་མ་དུ་མ་ལ་དབང་

དུས་གཅིག་ཏུ་བསྐུར་རུང་ནས་དཀྱིལ་འཁོར་དུ་འཇུག་པ་རེ་རེ་ལས་མི་རུང་བའི་རྒྱུ་མཚན་ཡང་

ཤིན་ཏུ་དཀའ་ལ། བསྙེན་པའི་དུས་སུ་གྲོགས་དང་ལྷན་ཅིག་བྱར་མི་རུང་བ་ནི། རྟོག་1བདུན་ལས། 

ཕྱི་ནས་སྔགས་པས་སྔོན་དུ་བསྙེན་པ་བྱེད་དོ། །བདག་དང་ཤིན་ཏུ་མཐུན་པ་བཞི་འམ་གཅིག་པུ།2 

ཞེས་བསྙེན་པ་བྱེད་པའི་གྲོགས་བཞིའམ་གཅིག་དང་ལྷན་ཅིག་བསྙེན་པ་བྱེད་པར་དངོས་སུ་བཤད་

པ་དང་འགལ་ཞིང། བཟླས་པ་བྱེད་པའི་ཚེ་ཞལ་ལྷག་མ་བརྒྱད་ནས་བཟླས་པ་བྱེད་པ་འགོག་པ་

ནི། ཚད་ལྡན་གྱི་གཞུང་དུ་མ་དང་འགལ་བར་སྣང་བས་མན་ངག་དེ་དག་ལེགས་པར་མ་མཐོང་ལ། 

རྟོག་བདུན་ལས་བཤད་པའི་གྲོགས་བཞིའམ་གཅིག་ཅེས་པ་ནི། གྲུབ་ཆེན་མཚོ་སྐྱེས་ཀྱིས་ཀྱཻ་རྡོར་

ལ་བསྐྱེད་རིམ་ལ་ཐོག་མར་སློབ་པ་ནས་རིག་མའི་གྲོགས་དང་ལྷན་ཅིག་སློབ་པར་གསུངས་པ་དང་

འདིར་བཤད་པ་ཚུལ་འདྲ་སྟེ། གདུལ་བྱ་མཆོག་རིན་པོ་ཆེ་ལྟ་བུའི་གང་ཟག་ཁྱད་པར་པས་རྡོ་རྗེ་

འཇིགས་བྱེད་ཀྱི་བསྐྱེད་རིམ་ལ་ཐོག་མར་སློབ་པའི་བསྙེན་པའི་དུས་ནས་གྲོགས་རིག་མ་མཚན་

ཉིད་དང་ལྡན་པ་པདྨ་ཅན་ལ་སོགས་པ་བཞིའམ། མེད་ན་རང་རིགས་ཀྱི་ཕྱག་རྒྱ་གཅིག་དང་ལྷན་

ཅིག་ལྷའི་རྣལ་འབྱོར་ལ་སློབ་པའི་བསྙེན་པ་བྱ་བའི་དོན་ཡིན་ཞིང། བསྙེན་པ་ཞེས་པ་ནི། སྔགས་

བཟླས་པ་ཙམ་ལ་མི་ཟེར་གྱིས། དངོས་གྲུབ་གཉིས་ལ་ཉེ་བར་བསྙེན་པ་ནི། བསྐྱེད་རྫོགས་གཉིས་

ཀ་ཡིན་པས་འདིར་ཡང་བསྐྱེད་རིམ་ལ་སློབ་པའི་བསྙེན་པའི་དབང་དུ་མཛད་ནས་དེ་ལྟར་གསུངས་

ལ། སྔགས་བཟླས་པ་ནི། དེའི་ཆ་ཤས་གཅིག་ཡིན་ནོ། །ཨ་མོ་གྷ་བཛྲ་གྱི་དཀྱིལ་ཆོག་ཏུ་ཡང་

1  ཞོལ། ཤོག ༧༠ ན ༢། གཙང་། ཤོག ༥༥ ན ༧ རྟོག་པ་བདུན་ལས།

2  བཀའ་འགྱུར། དཔེ་བསྡུར་མ། དེབ། ༨༣ ཤོག ༤༨༧ ཕྲེང་། ༡༦

དཀྱིལ་འཁོར་བྲི་བའི་ཚུལ་རྟོག་བདུན་དྲངས་ནས། ཞེས་གསུངས་པ་དེ་ལྟར་བྲི་བར་བྱ་ཞེས་བཤད་

པའི་སྐབས་སུ་ཡང། སྒོ་གཅིག་ཏུ་ནི་འདུག་ནས་སུ། །སྒོ་རྣམས་གཞན་ནི་བཅད་པར་བྱ། །ཞེས་

དྲངས་ཏེ། སྒོ་གཅིག་གང་ལ་ཟེར་བ་དང། རེ་ཁས་གཅོད་པ་སོགས་མ་བཤད་དོ། །འདི་ལྟར་བཤད་

པ་འཁྲུལ་འཁོར་ལ་ཡང་སྦྱོར་བ་ནི་གཞན་དུ་བཤད་ཟིན་ཏོ།།

ངེས་དོན་གྱི་བཤད་པ་ཡང་བྱ་དགོས་པ་ནི་འོག་ཏུ་བཤད་པར་བྱ་ཞིང། དྲང་དོན་ལ་དབང་

བསྐུར་བའི་དཀྱིལ་འཁོར་བྲིས་པའི་ཚེ་དཀྱིལ་འཁོར་གྱི་གཙོ་བོ་ཞལ་ལྷོ་ལ་གཟིགས་པའི་ཕྱོགས་

ཀྱི་སྒོ་ནས་སློབ་མ་འཇུག་གི་སྒོ་གཞན་ནས་མི་འཇུག་ཅེས་པ་ལ་སྦྱར་དགོས་ཏེ། འཇིགས་བྱེད་

ཞལ་ལྷོ་ལ་གཟིགས་ཞེས་པའི་ལྷོ་ནི། ཕྱོགས་སྤྱིའི་ལྷོ་ཡིན་ཏེ། ལྷོ་ཕྱོགས་རིམ་པ་བདུན་གྱི་ས་འོག་

ན་གཤིན་རྗེའི་གྲོང་འཁྱེར་ཡོད་པའི་ཕྱོགས་ལ་ཞལ་གཟིགས་པའི་དབང་དུ་བྱས་པའོ། །གོང་དུ་

བརྗོད་པའི་མན་ངག་གི་བཤད་པ་དེ་ལྟ་བུ་རང་ལུགས་ལ་ཁས་བླངས་ནས། ཡང་དཀྱིལ་འཁོར་ཐིག་

གིས་བྲིས་པའི་སྒོ་དབྱེའི་སྐབས་སུ་སྒོ་བཞི་གའི་ཚངས་ཐིག་གཡས་གཡོན་ནས་ཆ་ཕྲན་གཉིས་

གཉིས་དབྱི་བར་འདོད་པ་ནི་ནང་འགལ་བ་སྟེ། རྡུལ་ཚོན་ལ་སྒོ་གསུམ་རེ་ཁ་བྲིས་པས་གཅོད་ན་

ཐིག་ལ་དེ་ལྟར་དབྱི་བའི་དོན་མེད་དོ། །དེ་བཞིན་དུ་བྲིས་པའི་དཀྱིལ་འཁོར་བསྒྲུབས་ནས་མཆོད་

པའི་རྗེས་སུ་སྒོ་དབྱེ་བ་ལའང་ཤེས་པར་བྱའོ། །དེ་ཡན་ཆད་ནི། རོ་ལངས་བརྒྱད་སྐོར་དཔའ་གཅིག་

བཅུ་གསུམ་མའི་དཀྱིལ་འཁོར་གསུམ་ག་ལ་ཁྱད་པར་མེད་པའི་ཐུན་མོང་གི་ཆོས་ཡིན་ལ། སྒོ་

བཞི་དང་གྲྭ་བཞིར་རོ་ལངས་བརྒྱད་འགོད་པ་འབའ་ཞིག་རོ་ལངས་བརྒྱད་སྐོར་གྱི་ཐུན་མོང་མ་ཡིན་

པ་སྟེ། སྒྲུབ་ཐབས་ཀྱི་ཆོ་ག་གཞན་ཐམས་ཅད་ཀྱང་རྗེ་ཉིད་ཀྱིས་མཛད་པའི་དཔའ་གཅིག་གི་སྒྲུབ་

ཐབས་དང་ཁྱད་པར་ཅུང་ཟད་ཀྱང་མེད་དོ།།

དེ་ལ་རོ་ལངས་བརྒྱད་འགོད་པའི་ཚུལ། ལཱ་ལི་ཏའི་སྒྲུབ་ཐབས་སུ། སྒོ་བཞི་དང་ནི་

མཚམས་རྣམས་སུ། །ཡི་དྭགས་ཆེན་པོ་དགོད་པར་བྱ།1།ཞེས་པ་ཙམ་མ་གཏོགས། རོ་ལངས་ཇི་

ལྟ་བུ་འགོད་པ་སོགས་གཞན་ཅིའང་མ་གསུངས་ཤིང། བོད་ཀྱི་བླ་མ་སྔ་མ་དག །སྒོ་བཞི་དང་གྲྭ་

བཞིར་སྣ་ཚོགས་པདྨ་དང་ཉི་མ་ལ་བཱཻ་ལས་རོ་ལངས་ནག་པོ་ལྕེ་བརྐྱངས་ནས་ཧ་ཧ་ཞེས་དྲག་ཏུ་

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༦༥༣ ཕྲེང་། ༢༠



མཁས་གྲུབ་རྗེའི་གསུང་འབུམ་ཕ།284

རྒོད་ཅིང་ལངས་ནས་གར་བྱེད་པའི་མགོ་གསུམ་ལག་གསུམ་རྐང་གསུམ་པ་ཞེས་འཆད་ཀྱང། ཨ་

མོ་གྷ་བཛྲ་གྱིས་ནག་པོ་ཞལ་གཅིག་ཕྱག་གཉིས་པར་བཤད་ཅིང། མི་བསྐྱོད་པའི་རྟོག་བདུན་གྱི་

འགྲེལ་པ་ལས། རོ་ལངས་ཆེན་པོ་བརྒྱད་ཅེས་པ་ནི། གཅེར་བུ་སྐྲ་གྲོལ་བ་སོ་རྣོ་བ་ནག་པོ་ལྟ་བུ་

གྲི་གུག་དང་ཐོད་པ་བསྣམས་པའོ།1།ཞེས་བཤད་ལ། རྡོ་རྗེ་གྲུབ་པའི་འགྲེལ་པ་ལས། རོ་ལངས་

ཆེན་པོའ་ིཞེས་པ་ནི། རོ་ལངས་ཆེན་པོ་རྣམས་ཏེ། ཕྱག་གཉིས་པ། ཞལ་གཅིག་པ། སྤྱན་གསུམ་

འབར་བ། སྐྲ་སེར་པོ་གྱེན་དུ་བརྫེས་པ། གཅེར་བུ། ཞལ་མཆེ་བ་གཙིགས་པ། མདོག་ནག་པོ། 

ཕྱག་གཡས་ཀྱིས་གྲི་གུག་གསོར་བར་བྱེད་པ། གཡོན་གྱིས་ཁྲག་གིས་བཀང་བའི་ཐོད་པ་འཛིན་

པའོ།2།ཞེས་བཤད་པ་ལྟར་སྐུ་མདོག་ཕྱག་མཚན་སོགས་བསྐྱེད་པར་བྱ་དགོས་ཀྱི། བསྙེན་པའི་

སྐབས་ཀྱི་རོ་ལངས་བརྒྱད་དཀྱིལ་འཁོར་ལ་འགོད་པ་ལ་ལག་གསུམ་རྐང་གསུམ་པ་རྒྱ་གར་པའི་

གཞུང་ཁུངས་མ་རྣམས་ནས་མ་བཤད་དོ།། བོད་དག་གིས་འདི་དག་བདག་བསྐྱེད་ཀྱི་དཀྱིལ་འཁོར་

ལ་མི་འགོད་པར་དབང་བསྐུར་བའི་མདུན་བསྐྱེད་ཀྱི་དཀྱིལ་འཁོར་ལ་འགོད་པ་དང། བདག་མདུན་

གཉིས་ཀ་ལ་འགོད་པར་འདོད་པ་གཉིས་ཀས་ཀྱང་རོ་ལངས་བརྒྱད་ལ་དབང་བསྐུར་རིགས་བདག་

གིས་རྒྱས་འདེབས་སོགས་གང་ཡང་མི་བྱེད་དོ།།

འདི་དག་དཀྱིལ་འཁོར་གྱི་ལྷར་བཀོད་པ་ཡིན་ཞིང། རིགས་བདག་རང་ཆས་སུ་ཡོད་པར་

བསྐྱེད་པའང་མིན་པས་དབང་བསྐུར་རིགས་བདག་གིས་རྒྱས་གདབ་ངེས་པར་དགོས་ལ། ལཱ་ལི་

ཏས། དེ་ནས་དབང་བསྐུར་སྐྱེ་མཆེད་དག །བྱིན་གྱིས་བརླབ་ཅིང་ལུས་ལ་སོགས། །སྐུ་གསུང་

ཐུགས་ཀྱི་རྡོ་རྗེ་བསྒོམ།3།ཞེས་གསུངས་པ་ཡང་གཙོ་འཁོར་ཐམས་ཅད་ལ་དགོངས་པ་ཡིན་པས་

སྐྱེ་མཆེད་སྐུ་གསུང་ཐུགས་བྱིན་བརླབ་ཀྱང་དགོས་སོ། །དེ་ལ་རིགས་བདག་འདི་ལྟ་བུས་བྱེད་

པ་གང་ནས་ཀྱང་དངོས་སུ་མ་བཤད་ཀྱང། འདི་དག་མཐར་བྱེད་བརྒྱད་ཀྱི་ངོ་བོར་བཤད་ལ། ཨ་

མོ་གྷ་བཛྲ་གྱིས་མཐར་བྱེད་བརྒྱད་གཤིན་རྗེ་ཕོ་བརྒྱད་ཀྱི་རྣམ་པར་བསྐྱེད་པ་ལ་གཙོ་བོས་རྒྱས་

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༣༧༡ ཕྲེང་། ༡༥

2  བསྟན་འགྱུར། དཔེ་བསྡུར་མ། དེབ། ༢༤ ཤོག ༤༡༤ ཕྲེང་། ༡༠

3  བསྟན་འགྱུར། དཔེ་བསྡུར་མ། དེབ། ༢༤ ཤོག ༦༥༥ ཕྲེང་། ༡༩

འདེབས་པར་བཤད་པ་དང་རིགས་འདྲ་བར་མངོན་པས་འཇིགས་བྱེད་ཞལ་གཅིག་ཕྱག་གཉིས་ 

པས་དབུ་བརྒྱན་པར་བྱ་དགོས་སོ།།

ཨ་མོ་གྷ་བཛྲ་གྱིས་འདི་དག་གི་ཕྱག་མཚན་འགོད་པ་ན་གྲི་གུག་འགོད་པར་བཤད་པ་

ལྟར་བསྒོམ་པ་ན་ཡང་བདག་མདུན་གཉིས་ཀའི་སྐབས་སུ་བཱཻ་ལས་གྲི་གུག་བཱཻས་མཚན་པ་བརྒྱད་

ཡོངས་སུ་གྱུར་པ་ལས་བསྐྱེད་པར་བྱའོ། །དེ་ནས་རོ་ལངས་བརྒྱད་སྐོར་གྱི་སྒྲུབ་ཐབས་སུ་གཙོ་

བོའ་ིགདན་གྱི་འོག་ཏུ་རླུང་གི་དཀྱིལ་འཁོར་བསྒོམ་པ་མ་བཤད་ཀྱང། རྟོག་བདུན་ལས་གསུངས་

པ་དང། སྒྲུབ་ཐབས་ཆེ་བ་དང། སྒྲུབ་ཐབས་ཀྱི་རྒྱ་གཞུང་གཞན་ཕལ་ཆེར་ལས་ཀྱང་འབྱུང་བ་

ལྟར་རོ་ལངས་བརྒྱད་ཀྱི་འཁོར་ཡོད་པ་དང་མེད་པའི་དཔའ་གཅིག་དང་བཅུ་གསུམ་མ་སོགས་

ཐམས་ཅད་ལ་ངེས་པར་དགོས་སོ།།

དེ་ཡང་རེ་མིག་དགུའི་དབུས་སུ་ཡཾ་དུ་བའི་མདོག་ཅན་གྱུར་པ་ལས་རླུང་གི་དཀྱིལ་འཁོར་

ནག་ལ་ཅུང་ཟད་དམར་བའི་མདོག་ཅན་བསམ་པར་བྱ་སྟེ། རྟོག་བདུན་ལས། ཡའི་རྣམ་པ་ལས་

གྲུབ་པའི་རླུང་གི་དཀྱིལ་འཁོར་དུ་བའི་རྣམ་པ་བསམ།1 ཞེས་དང། དེའི་འགྲེལ་པར་རྡོ་རྗེ་གྲུབ་

པས། ཡ་ལས་རླུང་གི་དཀྱིལ་འཁོར་ཞེས་པ་ནི། ཐིག་ལེ་དང་ཡང་དག་པར་ལྡན་པའོ།2།ཞེས་བཤད་

པ་ལྟར་རོ། །ཁ་དོག་དེ་འདྲ་བའི་རླུང་གི་དཀྱིལ་འཁོར་དེ་ལྟར་བསྒོམ་པའི་རྒྱུ་མཚན་དང་དགོས་པ་

ནི། མི་བསྐྱོད་པའི་དཀའ་འགྲེལ་ལས། དེའི་འོག་ཏུ་དེ་ཉིད་ནམ་མཁའི་དཀྱིལ་དུ་གྲུབ་པའི་རླུང་གི་

དཀྱིལ་འཁོར་དུ་བའི་མདོག་ཅན་དུ་བསམས་ཏེ། འདི་ནི་ཁྲོ་བོ་ཆེན་པོའ་ིགདན་ཏེ། རྒྱུད་འདི་ནི་

མངོན་སྤྱོད་གཙོ་བོར་གྱུར་པ་ཡིན་པས་ན་གདུག་པ་རྣམས་རབ་ཏུ་འཐོར་བར་བྱེད་པའི་ཕྱིར་ཏེ། 

ཕོ་ཉ་ལ་སོགས་བྲན་རྣམས་དང། །ཁྲོ་བོའ་ིམིང་དུ་གང་བཏགས་པ། །ཀུན་ཏུ་ཐོགས་མེད་སྤྱོད་པ་

རྣམས། །ཀུན་གྱི་དཀྱིལ་འཁོར་མེ་དང་རླུང།3།ཞེས་གསུངས་སོ། །ཞེས་བཤད་པ་ལྟར་ཏེ། མེ་རླུང་

འདྲེས་པས་ནག་ལ་ཅུང་ཟད་དམར་བར་གྱུར་པའོ།།

1  བཀའ་འགྱུར། དཔེ་བསྡུར་མ། དེབ། ༨༣ ཤོག ༤༩༨ ཕྲེང་། ༦

2  བསྟན་འགྱུར། དཔེ་བསྡུར་མ། དེབ། ༢༤ ཤོག ༤༡༩ ཕྲེང་། ༡༨

3  བསྟན་འགྱུར། དཔེ་བསྡུར་མ། དེབ། ༢༤ ཤོག ༣༨༠ ཕྲེང་། ༡༠

དབུས་ཀྱི་རེ་མིག་ཏུ་རླུང་གི་དཀྱིལ་འཁོར་གྱི་སྟེང་དུ་གཙོ་བོའ་ིགདན་ནི། རྗེ་ཉིད་ཀྱི་དཔའ་

གཅིག་གི་མངོན་རྟོགས་སུ། པདྨ་དང་ཟླ་བ་དང་ཉི་མའི་གདན་སུམ་བརྩེགས་མཛད་པ་དེ་ཉིད་ལཱ་ལི་

ཏའི་རོ་ལངས་བརྒྱད་སྐོར་གྱི་སྒྲུབ་ཐབས་གཞིར་མཛད་ལ། དེར་ཁྲོ་བོ་བཅུ་གཙོ་འཁོར་བཅོམ་ལྡན་

འདས་རྡོ་རྗེ་འཇིགས་བྱེད་དང་བཅས་པ་ཐམས་ཅད་ལ་གདན་སུམ་བརྩེགས་གསུངས་པ་ལྟར་མཛད་

ཅིང། བཅུ་གསུམ་མའི་སྒྲུབ་ཐབས་སུ། དཔལ་འཛིན་གྱིས་དགྲ་ནག་གི་སྒྲུབ་ཐབས་སུ་ལྷ་ཐམས་ཅད་

ལ་གདན་ཉིས་བརྩེགས་མཛད་པའི་རྗེས་སུ་འབྲངས་པ་ཡིན་པས། དེའི་ཕྱིར་སྒྲུབ་ཐབས་དེར་དཔའ་

གཅིག་གི་དེ་ལས་ཁྱད་པར་དུ་དབྱེ་བའི་ཆེད་དུ་གདན་ཟུང་རེ་རེ་ཞེས་པའི་ཚིག་སྨོས་པར་མཛད་དེ། 

ཟུང་ནི་ཉིས་བརྩེགས་ཀྱི་དོན་ནོ།།

དེ་ལྟར་བསྲུང་འཁོར་གྱི་དབུས་སུ་ཆོས་འབྱུང་དང་དེའི་དབུས་སུ་གཞལ་ཡས་ཁང་གདན་

དང་བཅས་པ་བསྐྱེད་པ་ནི། སྦྱང་གཞི་ལ་སྔར་བཤད་པའི་ལས་བཟང་པོ་བསགས་པ་དེ་ཤི་ནས་

འཆི་བ་འོད་གསལ་ཉམས་སུ་མྱོང་བ་འདི་ཉིད་གང་དུ་སྐྱེ་བ་ལེན་པའི་གནས་དང་འདྲ་ལ། ལམ་དང་

འབྲས་བུའི་ཆོས་མཐུན་ཚུལ་ནི། ཚོགས་ཞིང་ལ་ཚོགས་བསགས་ཤིང་འཆི་སྲིད་དང་མཐུན་པ་དང་

བར་སྲིད་དང་མཐུན་པར་ལམ་སྒོམ་པའི་སྒྲུབ་པ་པོས་འཆི་རིམ་བཞིན་ལམ་གྱི་འོད་གསལ་མངོན་

དུ་གྱུར་པའི་མཇུག་ཏུ་བར་དོ་བཞིན་སྒྱུ་མ་ལོངས་སྐུ་འགྲུབ་པ་དེས་སྐྱེ་བ་ལེན་པ་བཞིན་སྤྲུལ་པའི་

སྐུ་གང་དུ་འཛིན་པའི་གནས་དང་ཞིང་དག་པ་གང་དུ་འཚང་རྒྱ་བའི་གནས་གཉིས་དང་འདྲ་ཞིང། 

ཟླ་བའི་སྟེང་དུ་ས་བོན་དང་ཕྱག་མཚན་ལས་རྒྱུ་རྡོ་རྗེ་འཛིན་པ་འཇམ་དཔལ་གཞོན་ནུ་བསྐྱེད་

པ་ནི། སྦྱང་གཞི་ལ་བར་དོ་དང་ལམ་དང་འབྲས་བུ་ལ་སྒྱུ་མའི་སྐུ་དང་ལོངས་སྤྱོད་རྫོགས་པའི་ 

སྐུ་གཉིས་དང་ཆོས་མཐུན་ནོ།།

དེ་ཡང་སྦྱང་གཞི་ལ་འཆི་སྲིད་དང་བར་སྲིད་སྲང་མདའི་མཐོ་དམའ་བཞིན་བར་མ་ཆད་

པར་འབྱུང་ཡང། འདིར་འཆི་སྲིད་དང་མཐུན་པའི་སྟོང་ཉིད་བསྒོམ་པ་དང་བར་སྲིད་དང་མཐུན་པའི་

འཇམ་དཔལ་བསྐྱེད་པའི་བར་དུ་བསྲུང་འཁོར་གཞལ་ཡས་ཁང་དང་བཅས་པ་བསྐྱེད་པ་ནི། འཆི་

སྲིད་དང་བར་སྲིད་ཀྱི་བར་དུ་ཆོས་གང་གིས་ཆོད་པའི་དོན་ཞིག་བསྒོམ་པ་མ་ཡིན་གྱི། འཆི་སྲིད་

དང་བར་མ་ཆད་དུ་འབྱུང་བའི་བར་སྲིད་དེ་གང་དུ་སྐྱེ་བ་ལེན་པའི་གནས་དང་འདྲ་བ་དེ་སྔོན་དུ་

བློ་ངོར་གསལ་བཏབ་ནས། དེའི་རྗེས་སུ་གནས་དེར་སྐྱེ་བ་ལེན་པ་པོའ་ིབར་སྲིད་དང་མཐུན་པའི་

ལྷ་བསྒོམ་པ་ཡིན་ལ། སྦྱང་གཞི་ལ་ཡང་བར་དོ་གང་དུ་སྐྱེ་བ་ལེན་པའི་གནས་སྣོད་ཀྱི་འཇིག་རྟེན་

ནི། བར་དོའ་ིསྔ་རོལ་དུ་གྲུབ་ཟིན་ནས་ཡོད་པས་སྦྱང་གཞི་དང་མི་མཐུན་པའི་སྐྱོན་མེད་ཅིང། འཆི་

སྲིད་དང་བར་སྲིད་བར་མ་ཆད་དུ་འབྱུང་བས་ལུགས་ལྡོག་གི་སེམས་གསུམ་རླུང་དང་བཅས་པས་

དེ་གཉིས་ཀྱི་བར་དུ་ཆོད་པ་མེད་ཀྱང། བློས་རིམ་ཅན་དུ་བསྒོམ་པ་ལ་འདུས་པ་འཕགས་ལུགས་

ལ་འཆི་སྲིད་དང་མཐུན་པའི་དེ་བཞིན་ཉིད་ལས་བྱང་ཆུབ་པ་དང་བར་དོ་དང་མཐུན་པའི་དང་པོའ་ི

མགོན་པོ་བསྐྱེད་པའི་བར་དུ་ལུགས་ལྡོག་གི་སེམས་གསུམ་རླུང་དང་བཅས་པ་མཚོན་པའི་ཉི་ཟླ་

པདྨ་ཡི་གེ་གསུམ་དང་བཅས་པ་སྒོམ་པ་བཞིན་ནོ།།

དེ་ཡང་བདེ་མཆོག་ཁ་ཅིག་དང་ཀྱཻ་རྡོར་དང་གསང་འདུས་འཇམ་རྡོར་དགྲ་ནག་སོགས་རྒྱུ་

རྡོ་རྗེ་འཛིན་པ་ལྷ་ཡབ་ཡུམ་ཞལ་སྦྱོར་གྱི་རྣམ་པར་བྱས་པ་ཤིན་ཏུ་མང་བ་དེ་དག་ལ་ནི། རྒྱུ་རྡོ་རྗེ་

འཛིན་པ་ཡབ་ཡུམ་གཉིས་སྦྱང་གཞི་ལ་ཕ་མ་དང་ཆོས་མཐུན་སྦྱོར་བ་ཡིན་གྱི་བར་དོ་དང་མི་སྦྱོར་

ལ། དེ་དག་ལ་ནི་འཆི་སྲིད་དང་མཐུན་པར་སྟོང་པ་ཉིད་བསྒོམས་པའི་རྗེས་སུ་བར་དོ་མཚོན་པའི་

ཡི་གེ་དང་ནཱ་ད་སོགས་ནམ་མཁའ་ལ་འཇོག་པ་ཡིན་ཞིང། བདེ་མཆོག་ལཱུ་ཨི་པ་དང་བདག་མེད་མ་

ལ་སོགས་པ་རྒྱུ་རྡོ་རྗེ་འཛིན་པ་ལྷ་ཞལ་ཕྱག་གི་རྣམ་པ་ཅན་མེད་པ་དག་ལ་ནི། བར་དོ་མཚོན་བྱེད་

ཀྱི་ཡི་གེ་ནམ་མཁའ་ནས་བབས་པ་ཟླ་ཉིའམ་ཟླ་བ་དཀར་དམར་རམ་ཟླ་བ་དཀར་ལ་དམར་བའི་

མདངས་ཅན་གྱི་དབུས་སུ་ཧཱུཾ་དང་ཨཾ་ལ་སོགས་པའི་རྣམ་པར་རྫོགས་པའི་ས་བོན་གྱི་ཡི་གེ་དེ་ཉིད་

རྒྱུ་རྡོ་རྗེ་འཛིན་པ་སྟེ། དེ་ནི་སྦྱང་གཞི་ལ་བར་དོ་མངལ་དུ་ཞུགས་པའི་མངལ་གྱི་གནས་སྐབས་དང་

ཆོས་མཐུན་སྦྱོར་བ་ཡིན་ལ། རྒྱུ་རྡོ་རྗེ་འཛིན་པ་ལྷ་ཞལ་ཕྱག་གི་རྣམ་པ་ཅན་དུ་ཡོད་ཀྱང་ཡབ་ཡུམ་

ཞལ་སྦྱོར་མེད་པ་འདུས་པ་འཕགས་ལུགས་དང་འདི་ལྟ་བུ་ལ་ནི། རྒྱུ་རྡོ་རྗེ་འཛིན་པ་བསྐྱེད་པ་ཉིད་

བར་དོ་དང་ཆོས་མཐུན་སྦྱོར་བ་ཡིན་པས། འདིའི་བར་སྲིད་དང་སྦྱོར་ཚུལ་ཀྱང་འདུས་པ་འཕགས་

ལུགས་དང་ཚུལ་རགས་པ་མཐུན་པར་བྱའོ།།

དེ་བས་ན་ཨ་ཡིག་དང་པོ་ལས་བྱུང་བའི་ཟླ་བའི་དཀྱིལ་འཁོར་ཉ་གང་བ་ནི། བརྟན་གཡོ་

ཐམས་ཅད་ཀྱི་རྩ་བ་བར་དོའ་ིལུས་གང་ལས་གྲུབ་པའི་རྒྱུ་ཤིན་ཏུ་ཕྲ་བའི་རླུང་སེམས་ཀྱི་མཚོན་

བྱེད་དོ། །དེ་ཉིད་ལས་ཆུ་ལས་ཆུ་བུར་གྱི་ཚུལ་དུ་བརྡོལ་བའི་དྷཱིཿཡིག་ནི། བར་དོའ་ིངག་མཚོན་

པ་དང། རལ་གྲི་ས་བོན་གྱིས་མཚན་པ་ནི་བར་དོའ་ིཡིད་མཚོན་པ་དང། འཇམ་དཔལ་གྱི་སྐུའི་

རྣམ་པ་ནི་བར་དོའ་ིལུས་མཚོན་པ་དང། དེ་དག་གི་ཚེ་སྤྲོ་བ་དང་བསྡུ་བའི་དམིགས་པ་བྱེད་པ་

དག་ནི་བར་དོའ་ིབྱ་བ་མཚོན་པ་སྟེ། ལུས་ངག་ཡིད་གསུམ་བྱ་བ་དང་བཅས་པའི་ཆོས་མཐུན་

རགས་པ་ཙམ་གྱིས་ཆོག་གི །བློ་ལ་རིམ་གྱིས་སྒོམ་པ་ལྟར་དངོས་པོ་ལ་ཡང་རིམ་པ་དེ་ལྟར་ 

གྲུབ་པའི་ཆོས་མཐུན་མི་དགོས་སོ།།

འདུས་པ་འཕགས་ལུགས་ལ་ཉི་ཟླ་པདྨ་ཡི་གེ་གསུམ་དང་བཅས་པ་གཅིག་ཏུ་འདྲེས་པ་

ལས་ཟླ་བར་གྱུར་པའི་ཟླ་བ་དེ་ཉིད་ཐོག་མར་མངོན་བྱང་ལྔའི་ཡ་གྱལ་དང་པོའ་ིམགོན་པོ་བསྐྱེད་

པའི་རྒྱུར་བྱས་པ་ཡིན་ཀྱང། དེའི་རྒྱུན་ཕྱིས་དང་པོའ་ིམགོན་པོའ་ིགདན་གྱི་ཟླ་བར་བྱས་པ་ལྟར་

ཟླ་བ་གཅིག་གིས་སྔ་ཕྱིའི་གནས་སྐབས་གཉིས་དོན་སོ་སོ་ལ་ཆོས་མཐུན་སྦྱོར་བ་མི་འགལ་བས། 

འཇམ་དབྱངས་ཐུགས་ཀའི་ཉི་མ་ལ་ཞུགས་ནས་ཟླ་བའི་སྟེང་དུ་ཉི་མའི་དཀྱིལ་འཁོར་གནས་པ་ནི། 

ཉི་མ་ནི་མའི་ཁྲག་དང། ཟླ་བ་ནི་ཕའི་ཁུ་བ་དང། འཇམ་དབྱངས་ཞུགས་པ་ནི། བར་དོ་ཕ་མའི་ཁུ་

ཁྲག་གི་དབུས་སུ་ཞུགས་པ་དང་ཆོས་མཐུན་ལ། ཟླ་ཉི་བརྩེགས་པའི་སྟེང་དུ་ཧཱུཾ་ཡིག་བསྒོམ་པ་ནི། 

མངལ་དུ་ལུས་ཐོག་མར་གྲུབ་པ་དང་ཆོས་མཐུན་ཞིང། དེ་ལ་སངས་རྒྱས་ལ་སོགས་པ་བཞི་སྤྱན་

དྲངས་པ་རྣམས་ཐིམ་པས་རྡོ་རྗེ་ལྟེ་བ་ལ་ཧཱུཾ་གིས་མཚན་པར་གྱུར་པ་དང། དེ་ལས་ཀྱང་འོད་ཟེར་

སོགས་སྤྲོས་པས་སེམས་ཅན་ཐམས་ཅད་འཇིགས་བྱེད་ཐོབ་པར་བྱས་པ་དང་ལྷན་ཅིག་ཚུར་འདུས་

དེ་ཉིད་ལ་ཐིམ་ནས་ཟླ་བ་ཉི་མ་རྡོ་རྗེ་ས་བོན་དང་བཅས་པ་གཅིག་ཏུ་འདྲེས་པར་གྱུར་པ་ནི། མངལ་

དུ་ཕུང་ཁམས་སྐྱེ་མཆེད་རྣམས་རིམ་གྱིས་སྨིན་ནས་ལུས་གོང་ནས་གོང་དུ་འཕེལ་ཏེ་མངལ་དུ་

ལུས་རྫོགས་པར་གྱུར་པ་དང་ཆོས་མཐུན་ལ། དེ་ལས་སྐུ་ཡོངས་སུ་རྫོགས་པ་ནི་མངལ་ནས་ཕྱིར་

འཐོན་ཏེ་བཙས་པ་དང་ཆོས་མཐུན་ཞིང། དེ་ཕྱིན་ཆད་སྦྱང་གཞི་དང་སྦྱོར་ན་སྐྱེས་ནས་འདོད་པའི་

ཡུལ་ལ་ལོངས་སྤྱོད་པ་སོགས་ཀྱི་བྱ་བ་སྣ་ཚོགས་པ་ལ་སྦྱོར་བ་དང་ཆོས་མཐུན་པ་ཙམ་མོ།།

དེ་ལྟར་འཆི་རིམ་དང་ཆོས་མཐུན་པའི་སྟོང་ཉིད་བསྒོམས་པའི་རྗེས་ནས་བར་དོ་དང་

མཐུན་པ་དང་སྐྱེ་བ་བླངས་པ་དང་མཐུན་པའི་ཚུལ་འདི་ལྟར་བསྐྱེད་རིམ་གྱི་སྐབས་སུ་བསྒོམས་

པས་ནི། རྫོགས་རིམ་གྱི་སྐབས་སུ་འཆི་རིམ་ལྟར་འོད་གསལ་མངོན་དུ་བྱས་པའི་རྗེས་སུ་བར་དོ་

དང་འདྲ་བའི་སྒྱུ་མའི་སྐུ་བསྒྲུབ་པ་དང། དེས་ཁམས་རགས་པའི་ལུས་སྐྱེ་བ་ལེན་པ་བཞིན་དུ་འཛིན་

པ་རྣམས་ཀྱང་ཤེས་པར་བྱ་དགོས་སོ། །བསྐྱེད་རིམ་གྱི་སྐབས་སུ་སྦྱང་གཞི་སྐྱེ་ཤི་བར་དོ་གསུམ་

དང་ཆོས་མཐུན་པར་མ་ཟད། རྫོགས་རིམ་གྱི་ལམ་དང་ཆོས་མཐུན་པ་དང། འབྲས་བུ་སྐུ་གསུམ་

དང་ཆོས་མཐུན་གཅིག་ཀྱང་དགོས་ལ། དེ་ལ་རྫོགས་རིམ་གྱི་ལམ་དང་ཇི་ལྟར་མཐུན་པའི་ཚུལ་ནི། 

འོད་གསལ་མངོན་དུ་བྱས་པའི་ཚེ་གཉིས་སྣང་གི་སྤྲོས་པ་ནུབ་པ་དང་འདིར་སྟོང་ཉིད་སྒོམ་པའི་

ངེས་ངོར་གཉིས་སྣང་ནུབ་པ་ཆོས་མཐུན། འོད་གསལ་གྱི་སེམས་བཞོན་པ་དང་བཅས་པའི་རིགས་

འདྲར་གྱུར་བའི་རླུང་སེམས་དབྱེར་མེད་པ་ནི་ཟླ་བས་མཚོན་ཞིང། དེ་འདྲ་བའི་རླུང་སེམས་དབྱེར་

མེད་པ་ལས་བསྒྲུབས་པའི་སྒྱུ་ལུས་ཀྱི་སྐུ་གསུང་ཐུགས་ནི། འཇམ་དཔལ་གྱི་སྐུ་དང་ས་བོན་དང་

ཕྱག་མཚན་རྣམས་ཀྱིས་མཚོན་ཏེ། སྔོན་དུ་སྟོང་ཉིད་བསྒོམས་པས་དཔེའི་འོད་གསལ་དང་དོན་གྱི་

འོད་གསལ་གཉིས་ཀ་མཚོན་ཞིང། འདིར་རྒྱུའི་རྡོ་རྗེ་འཛིན་པ་བསྐྱེད་པས་ཀྱང་མ་དག་པ་དང་དག་

པའི་སྒྱུ་མའི་སྐུ་གཉིས་ཀ་མཚོན་ནོ།།

དེ་ལ་འཇམ་དཔལ་གྱི་ཐུགས་ཀའི་ཉི་མའི་དཀྱིལ་འཁོར་ནི། མི་ཤེས་པའི་མུན་པ་སེལ་

བར་བྱེད་པའི་འོད་གསལ་གྱི་ཡེ་ཤེས་དང་ཆོས་མཐུན་ཏེ། ལཱ་ལི་ཏའི་ཞེ་དགུ་མའི་སྒྲུབ་ཐབས་

ལས། ཕྱོགས་བཅུ་ཀུན་ན་བཞུགས་པ་ཡི། །དེ་བཞིན་གཤེགས་དག་ཡང་དག་བསྐུལ། །ཐམས་

ཅད་དགྱེས་བྱས་སླར་ཡང་ནི། །བསྡུས་ནས་ཉི་མ་དག་ལ་ཐིམ། །དེ་ལ་ཞུགས་པ་བརྟན་པར་

བསྒོམ། །རྣམ་པར་རྟོག་པ་ཐམས་ཅད་བསལ། །དེ་ཡིས་རང་བཞིན་དག་པའི་མིང། །འོད་གསལ་

བ་ཡི་ཏིང་ངེ་འཛིན།1།ཞེས་གསུངས་པ་ལྟར་རོ། །དེས་ན་འཇམ་དཔལ་གྱི་ཐུགས་ཀར་དེ་འདྲ་

བའི་ཉི་མའི་དཀྱིལ་འཁོར་བསྒོམས་པས་སྐུ་སྒྱུ་ལུས་དང་ཐུགས་འོད་གསལ་གྱི་ཡེ་ཤེས་དུས་

གཅིག་ཏུ་ཚོགས་པ་མཚོན་ཏེ། དེ་ཡང་གཙོ་བོར་ཟུང་འཇུག་གི་སྐབས་དང། དེ་ལ་ཡང་སློབ་པ་

དང་མི་སློབ་པའི་ཟུང་འཇུག་གཉིས་ཀ་མཚོན་པར་བྱེད་པ་ཡིན་ཞིང། འཇམ་དཔལ་དེ་ཉིད་འབྲས་

བུ་རྡོ་རྗེ་འཛིན་པར་བསྒྱུར་བས་ནི། ལམ་གྱི་སྐབས་སུ་སྒྱུ་མ་ལོངས་སྐུས་ཁམས་རགས་པའི་ 

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༦༤༡ ཕྲེང་། ༢༡

སྤྲུལ་སྐུ་གཟུང་བ་དང་ཆོས་མཐུན་ནོ།།

དེ་ལྟར་ན་འབྲས་བུ་དང་སྦྱོར་བ་ནི། སྔོན་དུ་སྟོང་ཉིད་བསྒོམས་པ་ཆོས་སྐུ་དང་རྒྱུ་རྡོ་རྗེ་

འཛིན་པ་ལོངས་སྐུ་དང། འབྲས་བུ་རྡོ་རྗེ་འཛིན་པར་བཞེངས་པ་སྤྲུལ་སྐུ་དང། མཆོད་བསྟོད་བདུད་

རྩི་མྱང་བ་བཟླས་པ་ཕྲ་མོ་བསྒོམ་པ་སོགས་ནི། འབྲས་བུའི་སྐབས་ཀྱི་སྐུ་གསུང་ཐུགས་ཀྱི་མཛད་

པ་དང་ཆོས་མཐུན་ཅིང། བཅུ་གསུམ་མའི་སྐབས་སུ་ཡུམ་དང་སྙོམས་པར་འཇུག་པ་དང་དཀྱིལ་

འཁོར་རྒྱལ་མཆོག་སྤྲོ་བ་སོགས་ནི། ཆགས་ཅན་གྱི་སྤྱོད་པས་གདུལ་བྱའི་དོན་མཛད་པ་དང་ཆོས་

མཐུན་པར་ཤེས་པར་བྱའོ། །དེ་ལྟར་ན་སྦྱང་གཞི་དང་ལམ་དང་འབྲས་བུའི་གནས་སྐབས་དག་དང་

ཇི་ལྟར་ཆོས་མཐུན་པ་བཤད་ཟིན་ཏོ།།

ད་ནི་མངོན་བྱང་ལྔའི་ཚུལ་བཤད་པར་བྱ་སྟེ། དེ་ཡང་བྱ་སྤྱོད་ཀྱི་རྒྱུད་ལ་མངོན་བྱང་ལྔའི་

དོན་དང་ཐ་སྙད་གཉིས་ཀ་མེད་ལ་རྣལ་འབྱོར་རྒྱུད་དང་བླ་མེད་ཀྱི་མངོན་བྱང་ལྔ་ཡང་ཚུལ་མི་འདྲ་

ཞིང་ཐ་སྙད་ཀྱང་བླ་མེད་ལ་མ་གྲགས་པ་ཅི་རིགས་པ་རྣལ་འབྱོར་རྒྱུད་ལ་ཡོད་དོ། །བླ་མེད་ལ་ཡང་

མི་འདྲ་བ་དུ་མ་ཞིག་ཡོད་དེ། འདུས་པ་འཕགས་ལུགས་ལ། དེ་བཞིན་ཉིད་དང་། ཟླ་བ་དང་། ས་བོན་

དང་། ཕྱག་མཚན་དང་། སྐུ་རྫོགས་པ་ལས་བྱང་ཆུབ་པ་ཞེས་གསུངས་པ་དང་། བདེ་མཆོག་ལཱུ་ཨི་

པ་སོགས་ལ་ཟླ་བ་དཀར་ལ་དམར་བའི་མདངས་ཅན་གཅིག་ལས་མེད་པ་ལ་དབྱངས་གསལ་གྱིས་

མཚན་པའི་ཟླ་བའི་དཀར་ཆ་དང་དབྱངས་མེ་ལོང་ལྟ་བུའི་ཡེ་ཤེས། དམར་བའི་ཆ་དང་གསལ་བྱེད་

མཉམ་པ་ཉིད་ཀྱི་ཡེ་ཤེས། དེ་ལ་བར་དོ་མཚོན་པའི་ནཱ་ད་ཞུགས་ནས་རིམ་གྱིས་ཧཱུཾ་ཡིག་ཏུ་རྫོགས་

པ་སོ་སོར་རྟོག་པའི་ཡེ་ཤེས། ཧཱུཾ་ཡིག་གི་འོད་ཟེར་གི་སྤྲོ་བསྡུས་འཁོར་ལོ་ལྔའི་ལྷ་ཚོགས་དང་དཔའ་

བོ་དང་དཔའ་མོ་རྣམས་ཧཱུཾ་ཡིག་ལ་ཐིམ་པས་ཧཱུཾ་ཡིག་ལྷན་སྐྱེས་ཀྱི་དགའ་བའི་རང་བཞིན་དུ་བསམ་

པ་བྱ་བ་སྒྲུབ་པའི་ཡེ་ཤེས་ལས་བྱང་ཆུབ་པ། ཟླ་བ་དབྱངས་གསལ་ས་བོན་དང་བཅས་པ་ཡོངས་

སུ་གྱུར་པ་ལས་རྟེན་དང་བརྟེན་པའི་དཀྱིལ་འཁོར་ཐམས་ཅད་དུས་གཅིག་ཏུ་རྫོགས་པ། ཆོས་ཀྱི་

དབྱིངས་ཀྱི་ཡེ་ཤེས་ལས་བྱང་ཆུབ་པར་མཛད་པ་དང་། 

གཞན་ཡང་རྒྱུད་དང་ཚད་ལྡན་གྱི་གཞུང་སོ་སོ་ལས་ཟླ་བ་དང་ཉི་མ་དང་ས་བོན་དང་ཕྱག་

མཚན་དང་སྐུ་རྫོགས་པ་ལས་བྱང་ཆུབ་པ་ལྔ་ལ་ཡེ་ཤེས་ལྔར་བཞག་པ་མང་བ་དང་། ཟླ་བ་དཀར་

པོ་ཨཱ་ལི་ལས་བསྐྱེད་ཅིང་ཨཱ་ལིས་མཚན་པ་དང་། ཟླ་བ་དམར་པོ་ཀཱ་ལི་ལས་བསྐྱེད་ཅིང་ཀཱ་ལིས་

མཚན་པ་དང་། ས་བོན་དང་། ཕྱག་མཚན་དང་། སྐུ་རྫོགས་པ་ལ་རིམ་པ་བཞིན་ཨཱ་ལི་ལས་བྱང་ཆུབ་

པ་དང་། ཀཱ་ལི་ལས་བྱང་ཆུབ་པ་དང་། ས་བོན་དང་། ཕྱག་མཚན་དང་། སྐུ་རྫོགས་པ་ལས་བྱང་ཆུབ་

པ་ཞེས་ཐ་སྙད་བྱས་པ་ལྔ་ལ་ཡེ་ཤེས་ལྔར་བཞག་པ་དང་། འདུས་པ་འཇམ་རྡོར་ལ། ཟླ་བ་གཉིས་

བརྩེགས་པ་བསྒོམ་པ་མེ་ལོང་ལྟ་བུའི་ཡེ་ཤེས་ལས་བྱང་ཆུབ་པ་དང་། དེ་གཉིས་འདྲེས་པ་ཟླ་བ་དཀར་

ལ་དམར་བའི་མདངས་ཅན་གཅིག་ཏུ་གྱུར་པ་མཉམ་ཉིད་ཡེ་ཤེས་ལས་བྱང་ཆུབ་པ་དང་། དེའི་སྟེང་དུ་

ས་བོན་ལས་བྱུང་བའི་ཕྱག་མཚན་ས་བོན་གྱིས་མཚན་པ་སོ་སོར་རྟོག་པའི་ཡེ་ཤེས་ལས་བྱང་ཆུབ་

པ་དང་། ཕྱག་མཚན་དེ་ལས་སྤྲོས་པའི་འོད་ཟེར་གྱི་རྩེ་མོ་ལས་བྱུང་བའི་དེ་བཞིན་གཤེགས་པའི་

ཚོགས་ཀྱིས་སེམས་ཅན་ཐམས་ཅད་སངས་རྒྱས་སུ་བྱས་པ་ཚུར་འདུས་ནས་ཕྱག་མཚན་ལ་ཐིམ་

པས་ཕྱག་མཚན་དེ་ཉིད་ས་བོན་གྱིས་མཚན་པར་གྱུར་པ་བྱ་སྒྲུབ་ཡེ་ཤེས་ལས་བྱང་ཆུབ་པ་དང་། ཟླ་

བ་ཕྱག་མཚན་ས་བོན་དང་བཅས་པ་ཡོངས་སུ་གྱུར་པ་ལས་རྡོ་རྗེ་སེམས་དཔའི་སྐུར་རྫོགས་པ་ཆོས་

ཀྱི་དབྱིངས་ཀྱི་ཡེ་ཤེས་ལས་བྱང་ཆུབ་པར་གསུངས་སོ།།

དེ་ལྟར་བཤད་ཚུལ་དུ་མ་ཞིག་ཡོད་ཀྱང་། འདིར་རྡོ་རྗེ་འཇིགས་བྱེད་བསྐྱེད་པའི་སྐབས་སུ་

མངོན་བྱང་འདི་དང་འདིའ།ོ །ཞེས་གསལ་བར་གསུངས་པ་རྒྱུད་དང་རྒྱ་གཞུང་གང་ན་ཡང་མེད་པ་ལ། 

བླ་མེད་ཀྱི་སྐབས་སུ་རྒྱུད་དང་ཚད་ལྡན་གྱི་རྒྱ་གཞུང་གིས་བཤད་པ་གང་ཡང་རུང་བ་ཞིག་དོན་དང་

ཐ་སྙད་ཀྱི་སྤྱིའི་ཚུལ་འདྲ་བ་ཞིག་དགོས་ཀྱི། གང་དང་ཡང་དོན་དང་ཐ་སྙད་མི་འདྲ་བ་ནི། བླུན་པོའ་ི

རང་བཟོ་འབའ་ཞིག་ཏུ་འགྱུར་བར་ཤེས་པར་བྱའོ།།

དེས་ན་འདིར་སྔོན་དུ་སྔགས་གཉིས་བརྗོད་ནས་སྟོང་ཉིད་བསྒོམ་པ་དེ་བཞིན་ཉིད་ལས་

བྱང་ཆུབ་པ་དང་། ཨ་ཡིག་དང་པོ་ལས་ཟླ་བའི་དཀྱིལ་འཁོར་བསྐྱེད་པ་ཟླ་བ་ལས་བྱང་ཆུབ་པ་

དང་། དྷཱིཿཡིག་གསུང་ཡིག་འབྲུ་ལས་བྱང་ཆུབ་པ་དང་། རལ་གྲིར་གྱུར་པ་ཐུགས་ཕྱག་མཚན་

ལས་བྱང་ཆུབ་པ་དང་། དེ་ལས་འཇམ་དཔལ་དུ་གྱུར་པ་སྐུ་རྫོགས་པ་ལས་བྱང་ཆུབ་པ་སྟེ་རྒྱུའི་

དབང་དུ་བྱས་པའི་མངོན་བྱང་ལྔ་དང་། དེ་སོགས་ཉི་མ་ལ་ཞུགས་པའི་ཉི་མའི་དཀྱིལ་འཁོར་ཉི་མ་

ལས་བྱང་ཆུབ་པ་དང་། ཧཱུཾ་ཡིག་ས་བོན་ལས་བྱང་ཆུབ་པ་དང་། རྡོ་རྗེ་རྩེ་དགུ་པར་གྱུར་པ་ཕྱག་

མཚན་ལས་བྱང་ཆུབ་པ་དང་། དེ་ཐམས་ཅད་གཅིག་ཏུ་འདྲེས་པ་འདྲེས་པ་ལས་བྱང་ཆུབ་པ་དང་། 

འབྲས་བུ་རྡོ་རྗེ་འཛིན་པའི་སྐུར་རྫོགས་པ་སྐུ་རྫོགས་པ་ལས་བྱང་ཆུབ་པ་འབྲས་བུའི་དབང་དུ་བྱས་

པའི་མངོན་བྱང་ལྔའོ། །ཞེས་སྨྲ་བའི་རང་བཟོ་བྱུང་རྒྱལ་མི་བྱ་སྟེ། གཞལ་ཡས་ཁང་དང་ལྷ་ཅིག་

ཅར་བསྐྱེད་པའི་ཕྱོགས་དང་། རིམ་ཅན་དུ་བསྐྱེད་པའི་ཕྱོགས་གཉིས་ལས། དང་པོ་ཡིན་ན་མངོན་

བྱང་ལྔ་ཀ་ལྷ་དང་གཞལ་ཡས་ཁང་གཉིས་ཀའི་སྐྱེད་ཆོག་དང་། ཕྱི་མ་ལྟར་ན་མངོན་བྱང་ལྔ་ཀ་ལྷ་

ཁོ་ནའི་སྐྱེད་ཆོག་ཏུ་བྱེད་པ་ཡིན་གྱི། མངོན་བྱང་ལྔའི་གཅིག་ལས་གཞལ་ཡས་ཁང་བསྲུང་འཁོར་

དང་བཅས་པ་བསྐྱེད་པ་དང་། བཞི་ལྷ་ཁོ་ནའི་སྐྱེད་ཆོག་ཏུ་བྱེད་པ་དེ་ལྟ་བུ་སྔོན་མ་བྱུང་བའི་གཏམ་

ཡིན་ལ། མངོན་བྱང་ལྔ་སྡེ་ཚན་གཅིག་གི་མངོན་བྱང་ལྔའི་སྐྱེད་ཆོག་རྒྱུན་གཅིག་ལ་བར་མ་ཆད་

པ་ཁོ་ན་ཐམས་ཅད་ལས་བཤད་ཀྱི། མངོན་བྱང་སོ་སོའ་ིབར་དུ་མངོན་བྱང་གི་སྐྱེད་ཆོག་ལ་མ་

གཏོགས་པའི་ཆོ་ག་རིགས་མི་མཐུན་དུ་མས་བར་ཆོད་པའི་མངོན་བྱང་གི་རྣམ་གཞག་དེ་ལྟ་བུ་

རྒྱུད་དང་རྒྱ་གཞུང་རྣམ་དག་གིས་མངོན་བྱང་གི་རྣམ་བཞག་བཤད་པ་ཐམས་ཅད་དང་ཆོ་གའི་ཚུལ་

ཤིན་ཏུ་འགལ་བའི་ཕྱིར་དང་། འདྲེས་པ་ལས་བྱང་ཆུབ་པ་ཞེས་པའི་མངོན་བྱང་གི་ཐ་སྙད་ནི། རྒྱ་

བོད་ཀྱི་མཁས་པ་སུ་ལ་ཡང་མ་གྲགས་པའི་བླུན་པོའ་ིཐ་སྙད་ཀྱིས་མཁས་པ་དག་ངོ་ཚ་བར་བྱེད་པ་

ཡིན་པའི་ཕྱིར་དང་། རྒྱུད་དང་རྒྱ་གཞུང་ཐམས་ཅད་ནས་མངོན་བྱང་གི་རྣམ་གཞག་ཅི་ཙམ་ཞིག་

བཤད་པ་ཐམས་ཅད་དང་སྤྱིའི་རགས་པའི་རྣམ་གཞག་ཙམ་ཡང་རིགས་མི་འདྲ་ཞིང་གང་ནས་ཀྱང་

མ་བཤད་ཀྱང་རང་འདོད་ཀྱིས་སྦྱོར་བ་ལ་མི་རིགས་པ་ཅིའང་མེད་ན། རླུང་གི་དཀྱིལ་འཁོར་ནག་

ལ་ཅུང་ཟད་དམར་བའི་མདོག་ཅན་བསྐྱེད་པ་རླུང་གི་དཀྱིལ་འཁོར་ལས་བྱང་ཆུབ་པ་ཞེས་མངོན་

བྱང་གཅིག་ཏུ་བྱས་ན་ལུང་རིགས་གང་གིས་ཀྱང་དགག་ཏུ་མེད་པར་རིགས་པ་མཚུངས་པའི་ཕྱིར་

དང་། སངས་རྒྱས་བྱང་སེམས་སོགས་འཇམ་དབྱངས་དང་བཅས་པ་ཉི་མ་ལ་ཞུགས། ཞུགས་པ་

ལས་བྱང་ཆུབ་པ་ཞེས་པའི་མངོན་བྱང་གི་ཐ་སྙད་བྱས་ནའང་གང་གིས་ཀྱང་དགག་ཏུ་མེད་པར་

རིགས་པ་མཚུངས་པའི་ཕྱིར་རོ། །དེའི་ཕྱིར་བླུན་པོ་རྒྱུད་སྡེ་རྒྱ་མཚོའི་བརྡ་ལ་མ་བྱང་བའི་རང་

བཟོའ་ིཐ་སྙད་ལ་དཔལ་ལྡན་བླ་མ་དམ་པའི་ཞལ་གྱི་གདམས་པའོ། །ཞེས་པའི་བརྫུན་གྱི་ཐ་སྙད་

ཀྱིས་རང་གཞན་སླུ་བར་མ་བྱེད་ཅིག།

དེ་བས་ན་འཐད་པའི་ཕྱོགས་ནི་འདི་ཡིན་ཏེ། ཨ་ཡིག་དང་པོ་ལས་ཟླ་བའི་དཀྱིལ་འཁོར་

བསྐྱེད་པ་ནི། ཟླ་བ་ལས་བྱང་ཆུབ་པ་སྟེ་མེ་ལོང་ལྟ་བུའི་ཡེ་ཤེས་ལས་བྱང་ཆུབ་པའོ། །ཟླ་བའི་

དབུས་སུ་དྷཱིཿཡིག་བསྐྱེད་པ་ནས་བཟུང་སྟེ། སྤྱན་དྲངས་པ་རྣམས་དང་འཇམ་དཔལ་དང་བཅས་

པ་ཉི་མ་ལ་ཞུགས་པའི་ཉི་མའི་དཀྱིལ་འཁོར་བསྐྱེད་པ་ཡར་ཅད་ནི། ཉི་མ་ལས་བྱང་ཆུབ་པའི་ཆོ་

ག་སྟེ། འདུས་པ་འཕགས་ལུགས་ལ་དེ་བཞིན་ཉིད་ལས་བྱང་ཆུབ་པའི་དེ་མ་ཐག་ཏུ་ཡི་གེ་གསུམ་

ལས་ཟླ་ཉི་པདྨ་གསུམ་བསྐྱེད་པ་ནས་བརྩམས་ཏེ་ཐམས་ཅད་འདྲེས་ནས་ཟླ་བར་གྱུར་པ་ལ་ང་རྒྱལ་

འཇོག་པའི་བར་ཐམས་ཅད་ཟླ་བ་ལས་བྱང་ཆུབ་པའི་ཆོ་གར་བྱེད་པ་ལྟ་བུའོ། །ཉི་མ་བསྐྱེད་པ་དེ་

ལ་ནི། མཉམ་པ་ཉིད་ཀྱི་ཡེ་ཤེས་ལས་བྱང་ཆུབ་པ་ཞེས་ཀྱང་བྱའོ།།

འདུས་པ་འཕགས་ལུགས་བཞིན་དུ་ས་བོན་ཧཱུཾ་ཡིག་དང་ཕྱག་མཚན་རྡོ་རྗེ་གཉིས་མངོན་

བྱང་རེ་རེར་བྱས་ཀྱང་རུང་མོད་ཀྱི། ཁ་སྦྱོར་རྩ་འགྲེལ་ལས་ཡེ་ཤེས་ལྔའི་མངོན་བྱང་བཤད་པ་དང་

བསྟུན་ན། ས་བོན་ཧཱུཾ་ཡིག་བསྐྱེད་ནས་དེ་ལས་ཕྱག་མཚན་རྡོ་རྗེ་རྩེ་དགུ་པ་ལྟེ་བ་ལ་ཧཱུཾ་ཡིག་གིས་

མཚན་པར་གྱུར་པ་ནི། སོ་སོར་རྟོག་པའི་ཡེ་ཤེས་ལས་བྱང་ཆུབ་པ་དང་། དེ་ལས་འོད་ཟེར་འཕྲོས་

པ་སོགས་ཀྱིས་སེམས་ཅན་ཐམས་ཅད་ལྷར་བྱས་པ་དང་ལྷན་ཅིག་ཚུར་འདུས་ནས་ཟླ་བ་ཉི་མ་རྡོ་

རྗེ་ས་བོན་དང་བཅས་པ་ཐམས་ཅད་གཅིག་ཏུ་འདྲེས་པ་ནི། བྱ་བ་སྒྲུབ་པའི་ཡེ་ཤེས་ལས་བྱང་ཆུབ་

པ་སྟེ། འདི་ལ་མན་སྙེར་སྐད་ཅིག་གཅིག་ལ་མངོན་པར་བྱང་ཆུབ་པ་ཞེས་པའི་ཐ་སྙད་ཀྱང་མཛད་

དེ། ཇི་སྐད་དུ། ཟླ་བ་དང་ཉི་མ་དང་ས་བོན་དང་ཕྱག་མཚན་དང་སྤྲུལ་པ་རྣམས་ཀྱིས་དང་འགྲོ་བ་

དང་ཡང་ལྷན་ཅིག་ཏུ་གཅིག་པ་ཉིད་དེ། རྣམ་པ་ཐམས་ཅད་དུ་སྤྲོས་པ་ཐམས་ཅད་ཉེ་བར་ཞི་བའི་

ཕྱི་མཉམ་པར་འགྱུར་བ་ཡིན་ཞིང་། འདིར་ནི་སྐད་ཅིག་གཅིག་ལ་མངོན་པར་བྱང་ཆུབ་པ་སྟེ། སྐད་

ཅིག་གཅིག་ཁོ་ན་ལ་འགྲོ་བ་ཐམས་ཅད་སྤྲོས་པ་ཐམས་ཅད་དང་བྲལ་བ་དེ་ལྟར་མངོན་པར་བྱང་

ཆུབ་པའི་ཕྱིར་རོ།1།ཞེས་གསུངས་སོ།།

དེ་ཉིད་ལས་དཔལ་རྡོ་རྗེ་འཇིགས་བྱེད་ཆེན་པོའ་ིསྐུར་རྫོགས་པ་ནི། སྐུ་རྫོགས་པ་ཆོས་

ཀྱི་དབྱིངས་ཀྱི་ཡེ་ཤེས་ལས་བྱང་ཆུབ་པ་སྟེ། ཚུལ་འདི་ནི། ཁ་སྦྱོར་གྱི་རྒྱུད་ལས། ཟླ་བ་མེ་ལོང་

1  བསྟན་འགྱུར། དཔེ་བསྡུར་མ། དེབ། ༤ ཤོག ༢༤༣ ཕྲེང་། ༧

ཡེ་ཤེས་ལྡན། །དེ་བཞིན་མཉམ་ཉིད་ཡེ་ཤེས་ཉིད། །རང་ལྷའི་ས་བོན་ཕྱག་མཚན་ནི། །སོ་སོར་

རྟོག་པར་བརྗོད་པར་བྱ། །ཐམས་ཅད་གཅིག་གྱུར་བྱ་ནན་ཏན། །གཟུགས་བརྙན་རྫོགས་པར་དག་

པའོ། །མཁས་པས་ཆོ་ག་གསུངས་པ་ནི། །རྣམ་པ་ལྔ་པོ་བསྒོམ་པར་བྱ།1།ཞེས་གསུངས་པ་རྩ་

འགྲེལ་གྱིས་མངོན་བྱང་ལྔ་ཡེ་ཤེས་ལྔར་འཇོག་ཚུལ་དང་བཅས་ཏེ་རྒྱས་པར་གསུངས་པ་དང་ཚུལ་

འདྲ་བ་ཡིན་པས། འདི་ལ་བརྟག་པར་བྱ་དགོས་པ་མེད་ཀྱི། གང་ནས་ཀྱང་མ་བཤད་པའི་དོན་དང་

ཐ་སྙད་དག་ལ་བརྟག་པར་གྱིས་ཤིག།

དག་པའོ་ཞེས་པ་ནི། དག་པ་ཆོས་དབྱིངས་ཡེ་ཤེས་སོ། །སློབ་དཔོན་མི་བསྐྱོད་པས། 

འཇམ་པའི་དབྱངས་ཀྱི་སྐུ་ཞི་བས་འདུལ་བར་མི་ནུས་པ་ལ། སངས་རྒྱས་སོགས་བཞི་སྤྱན་དྲངས་

པ་འཇམ་དབྱངས་དང་བཅས་པ་ཉི་མ་ལ་ཞུགས་པའི་ཉི་མའི་འོད་ཟེར་འབར་བ་དྲག་པོས་གཟིར་

བས། དེ་ཙམ་གྱིས་ཀྱང་འདུལ་དཀའ་བ་དག་ལ། ཉི་མ་ལས་འཐོན་པའི་ཧཱུཾ་ཡིག་ལས་བྱུང་བའི་

ཁྲོ་བོའ་ིརྡོ་རྗེ་རྩེ་དགུ་པ་འཇིགས་སུ་རུང་བར་གྱུར་པ་ལས་སྤྲུལ་པའི་ཚོགས་དཔག་ཏུ་མེད་པ་

སྤྲོས་པ་རྣམས་སེམས་ཅན་དེ་དག་གི་སྤྱི་བོར་གནས་ཏེ་བསྡིགས་པས་ཚར་བཅད་ནས་སེམས་

ཅན་ཐམས་ཅད་འཇིགས་བྱེད་དུ་བྱས་པ་རྣམས་དང་ལྷན་ཅིག་ཏུ་ཚུར་འདུས་ནས་རྩ་བའི་རྡོ་རྗེ་ལ་

ཐིམ་ནས་ཡོངས་སུ་གྱུར་ཏེ་འབྲས་བུ་རྡོ་རྗེ་འཛིན་པ་བསྐྱེད་པར་བཤད་ལ། བླ་མ་རྭ་ལོའ་ིབཞེད་

པས། འཇམ་དབྱངས་ཀྱི་ཐུགས་ཀའི་ཉི་མའི་དཀྱིལ་འཁོར་ལས་འོད་འཕྲོས་པས་སངས་རྒྱས་བྱང་

སེམས་ཐམས་ཅད་ཀྱི་ཐུགས་ཀ་ནས་སངས་རྒྱས་སོགས་བཞི་དང་གཤིན་རྗེའི་གཤེད་ཀྱི་སྐུའི་རྣམ་

པ་དཔག་ཏུ་མེད་པ་སྤྱན་དྲངས་པ་རྣམས་དང་འཇམ་དབྱངས་དང་བཅས་པ་ཉི་མ་ལ་ཐིམ་པ་སྐུའི་

ཞིང་ཁམས་རྣམ་པར་དག་པ། ཡང་ཉི་མ་དེ་ལས་འོད་འཕྲོས་པས་སངས་རྒྱས་བྱང་སེམས་ཐམས་

ཅད་ཀྱི་ཐུགས་ཀ་ནས་ཨཱ་ལི་ཀཱ་ལི་དང་འཇིགས་བྱེད་ཀྱི་སྔགས་གསུམ་གྱི་ཡི་གེའི་རྣམ་པ་དཔག་

ཏུ་མེད་པ་བཀུག་པ་རྣམས་ཉི་མ་ལ་ཐིམ་པས་ཉི་མའི་སྟེང་དུ་ཧཱུཾ་ཡིག་ནག་པོ་འོད་ཟེར་ལྔ་ལྡན་དུ་

གྱུར་པ་ནི། གསུང་གི་ཞིང་ཁམས་རྣམ་པར་དག་པའི་དགའ་བ། ཡང་དེ་ལས་འོད་ཟེར་འཕྲོས་

པས་དེ་དག་གི་ཐུགས་ཀ་ནས་ཕྱག་མཚན་དཔག་ཏུ་མེད་པ་སྤྱན་དྲངས་ཏེ། རང་ལ་ཐིམ་པའི་རྐྱེན་

1  བཀའ་འགྱུར། དཔེ་བསྡུར་མ། དེབ། ༧༩ ཤོག ༢༦༦ ཕྲེང་། ༦

གྱིས་ཁྲོ་བོའ་ིརྡོ་རྗེ་རྩེ་དགུ་པ་ནག་པོ་རྭ་ཤིན་ཏུ་གདེངས་པ་ལྟེ་བ་ལ་ཧཱུཾ་ནག་པོས་མཚན་པར་གྱུར་

པ་ནི། ཐུགས་ཀྱི་ཞིང་ཁམས་རྣམ་པར་དག་པའི་དགའ་བའོ། །ཞེས་འཆད་ལ། རྒྱ་གཞུང་དག་

ནས་དེ་ལྟར་བཤད་པ་མི་གསལ་ལོ། །འདི་དག་གི་སྐབས་སུ་དྷཱིཿཡིག་རལ་གྲི་འཇམ་དབྱངས་ཧཱུཾ་

ཡིག་རྡོ་རྗེ་རྣམས་ཐམས་ཅད་ལ་རེ་རེ་ནས་རང་ཉིད་རྣམ་པ་དེ་དང་དེར་ཤར་བའི་ང་རྒྱལ་བརྟན་པོ་ 

བསྒོམ་པ་ནི་ཤིན་ཏུ་གནད་ཆེའོ།།

རྟོག་བདུན་དུ། རྡོ་རྗེ་དེ་ལས་ཕྲ་མོའ་ིརྣམ་པས་སངས་རྒྱས་དང་བྱང་ཆུབ་སེམས་དཔའ་

དང་ཁྲོ་བོ་དང་རིག་པའི་ལྷ་མོ་ནམ་མཁར་ཏིལ་གྱི་གང་བུ་ལྟར་གང་བ་ཉི་མ་ལ་གནས་པ་བསམ་

པར་བྱའོ།1།ཞེས་གསུངས་པའི་ཕྲ་མོའ་ིརྣམ་པ་ཞེས་པ་གང་ཡིན་པ་རྡོ་རྗེ་གྲུབ་པ་དང་མི་བསྐྱོད་པ་

གཉིས་ཀས་མ་བཤད་ལ། ལཱ་ལི་ཏའི་སྒྲུབ་ཐབས་ཆེ་བར། དེ་བཞིན་རྡོ་རྗེ་ཕྲ་མོའ་ིགཟུགས།2།ཞེས་

རྡོ་རྗེ་ཕྲ་མོར་གསུངས་ཤིང་། སྒྲུབ་ཐབས་རྒྱ་གཞུང་གཞན་ཡང་འགའ་རེར་རྡོ་རྗེ་ཕྲ་མོ་ཞེས་འབྱུང་

ངོ་། །དེ་ལྟར་ན། རྟོག་བདུན་གྱི་དོན་ཡང། རྡོ་རྗེ་ཕྲ་མོའ་ིགཟུགས་ཀྱི་རྣམ་པ་སྤྲོས་པས་སངས་རྒྱས་

ལ་སོགས་པ་བཞི་སྤྲོས་པ་ལ་བཤད་དགོས་སོ། །དེའི་དོན་རྡོ་རྗེའི་ལྟེ་བའི་ཧཱུཾ་ཡིག་ལས་འོད་ཟེར་

འཕྲོས་པའི་རྩེ་ལས་རྡོ་རྗེ་ཕྲ་མོའ་ིགཟུགས་དཔག་ཏུ་མེད་པ་སྤྲོས་ཏེ་དེ་དག་ཡོངས་སུ་གྱུར་པའི་

སངས་རྒྱས་དང་བྱང་ཆུབ་སེམས་དཔའ་དང་ཁྲོ་བོ་དང་རིག་པའི་ཚོགས་ནམ་མཁའི་ཁམས་ཏིལ་

གྱི་གང་བུ་ལྟར་གང་བ་ཉི་མ་ལ་གནས་པ་སྤྲོས་པས་སེམས་ཅན་རྣམས་འཇིགས་བྱེད་ཀྱི་གོ་འཕང་

ལ་བཀོད་པ་དང་ལྷན་ཅིག་ཚུར་འདུས་ནས་རྡོ་རྗེའི་ལྟེ་བའི་ཧཱུཾ་ཡིག་ལ་ཐིམ་ནས། ཟླ་བ་ཉི་མ་རྡོ་རྗེ་

ལྟེ་བའི་ཧཱུཾ་ཡིག་དང་བཅས་པ་རྣམས་འོད་ཀྱི་རང་བཞིན་དུ་གཅིག་ཏུ་འདྲེས་ནས་ཡོངས་སུ་གྱུར་པ་

ལས་འབྲས་བུ་རྡོ་རྗེ་འཛིན་པ་དཔལ་རྡོ་རྗེ་འཇིགས་བྱེད་ཆེན་པོར་བསྐྱེད་པའི་དོན་ཏེ། དེ་ལ་ཞལ་

དགུའི་ཚུལ་ནི། རྟོག་བདུན་ལས། དཔལ་རྡོ་རྗེ་འཇིགས་བྱེད་ཆེན་པོའ་ིཞལ་ནི་རབ་ཏུ་གནག་པའོ།།

མ་ཧེའི་རྣམ་པ་ཤིན་ཏུ་ཁྲོས་པ་ཅན། རྭའི་གཡས་སུ་ཞལ་གསུམ་པ།3 དང་པོ་སྔོན་པོ་དང་། 

1  བཀའ་འགྱུར། དཔེ་བསྡུར་མ། དེབ། ༨༣ ཤོག ༤༩༩ ཕྲེང་། ༡

2  བསྟན་འགྱུར། དཔེ་བསྡུར་མ། དེབ། ༢༤ ཤོག ༦༤༢ ཕྲེང་། ༡༩

3  ཞོལ། ཤོག ༧༩ ན ༡། གཙང་། ཤོག ༦༢ བ ༧ ཞལ་གསུམ་ལ།

གཉིས་པ་དམར་པོ། གསུམ་པ་སེར་པོ། ཞལ་གསུམ་ག་ཤིན་ཏུ་ཁྲོས་པའོ། །རྭ་གཡོན་པར་ཞལ་

གསུམ་པ། དང་པོ་དཀར་པོ། གཉིས་པ་དུད་ཁ། གསུམ་པ་ནག་པོ་རབ་ཏུ་ཁྲོས་པ་གཙིགས་པའི་

ཞལ་བསམ་པར་བྱའོ། །རྭ་གཉིས་ཀྱི་བར་དུ། དབུས་ཀྱི་ཞལ་དམར་པོ་རབ་ཏུ་འཇིགས་པ། ཕཻཾ་

ཞེས་སྒྲ་སྒྲོགས་པ། མིའི་ཁྲག་དང་། ཚིལ་དང་། ཞག་དང་། རྐང་ཟ་བ། ཞལ་ནས་ཁྲག་འཛག་པ་

བསམ་པར་བྱའོ། །སྟེང་དུ་འཇམ་དཔལ་གྱི་ཞལ་ཅུང་ཟད་སེར་བ། ཡིད་ཙམ་ཁྲོས་པ། གཞོན་ནུའི་

རྒྱན་གྱིས་བརྒྱན་པ། སྤྱི་བོར་རལ་པ་ལྔ་དང་ལྡན་པ་བསམ་སྟེ། ཞལ་རྣམས་ཐམས་ཅད་སྤྱན་གསུམ་

གསུམ་བསྒོམས་ཏེ། ཞེས་གསུངས་པས། འཇམ་དབྱངས་ཀྱི་ཞལ་སྤྱན་གསུམ་མ་ཚང་བ་སོགས་

གང་བྱུང་བྱུང་བྲི་བར་མི་བྱ་ཞིང་། 

དང་པོ་གཉིས་པ་སོགས་ཀྱི་དོན་ལ། སྐྱོ་པ་1དག་གིས། མདུན་ནས་བརྩམས་ཏེ་རྒྱབ་

ལ་ཐུག་པར་འཕྲེད་ལ་བསྒྲིགས་པའི་མདུན་ཕྱོགས་མ་དང་པོ་དང་། དེའི་འཁྲིས་མ་གཉིས་པ་

དང་། དེའི་འཁྲིས་མ་གསུམ་པར་བྱས་ནས། ཞལ་གྱི་ཁ་དོག་ཀྱང་དེ་ལྟར་འདོད་དོ། །རྭ་ལུགས་

ཀྱིས། གཡས་ཀྱི་གསུམ་རྭ་གཡས་ཀྱི་རྩ་བ་ནས་སྟེང་ནས་སྟེང་དུ་བརྩེགས་པ་དང་། གཡོན་

གྱི་གསུམ་ཡང་དེ་ལྟར་བརྩེགས་ནས། རྭའི་རྩ་བའི་ཞལ་དང་པོ། དེའི་སྟེང་མ་གཉིས་པ། དེའི་ 

སྟེང་མ་གསུམ་པར་བྱེད་དོ།།

དེ་ལྟར་ན་ཡང་ལུགས་དེ་དག་ལ་ཤེས་བྱེད་ཀྱི་ཁུངས་གསལ་བ་ཡིད་ཆེས་སུ་རུང་བ་ཅི་

ཡང་མེད་ཅིང་། རྟོག་བདུན་གྱི་ཚིག་དེ་ལ་རང་རང་གྱི་འདོད་པས་འབྲུ་བསྣན་པ་ཙམ་མོ། །དེས་

ན་ལཱ་ལི་ཏས། གཡས་ཀྱི་རྭ་ཡི་ཞལ་གསུམ་ནི། །དང་པོ་མཐིང་ཁ་གཡས་དམར་པོ། །གཡོན་

སེར་ཤིན་ཏུ་ཁྲོས་པའོ། །དེ་བཞིན་གཡོན་གྱི་རྩ་བའི་ཞལ། །དཀར་པོ་དུད་ཁ་དེ་བཞིན་དུ། །ནག་

པོ་ཤིན་ཏུ་ཁྲོས་པའོ།2།ཞེས་གསལ་བར་གསུངས་པས། གཡས་ཀྱི་ཞལ་འཕྲེད་ལ་བསྒྲིགས་པ་

གསུམ་གྱི་དབུས་མ་དང་པོར་བྱས་པ་མཐིང་ཁ། དེའི་གཡས་ཞལ་དམར་པོ། དེའི་གཡོན་ཞལ་སེར་

པོ། གཡོན་དུ་གསུམ་བསྒྲིགས་པའི་དབུས་མ་ཞལ་དང་པོ་སྟེ་དཀར་པོ། དེའི་གཡས་ཞལ་དུད་ཁ། 

1  ཞོལ། ཤོག ༧༩ ན ༤། གཙང་། ཤོག ༦༣ ན ༣ སྐྱོ་བ་དག་གིས།

2  བསྟན་འགྱུར། དཔེ་བསྡུར་མ། དེབ། ༢༤ ཤོག ༦༥༤ ཕྲེང་། ༢༡

དེའི་གཡོན་ཞལ་ནག་པོ་སྟེ། དེ་བཞིན་གཡོན་གྱི་རྩ་བའི་ཞལ། ཞེས་པའི་རྩ་བ་ནི། རྭའི་རྩ་བའི་ཞལ་

ཞེས་པ་ལ་ཡང་ཅུང་ཟད་བཤད་དུ་ཡོད་ཀྱང་། ཞལ་དབུས་མ་དེ་དང་པོར་བྱས་ནས། གཞན་གཉིས་

ལ་དེའི་གཡས་ཞལ་གཡོན་ཞལ་དུ་དངོས་སུ་གསུངས་པས། ཞལ་དབུས་མ་དེ་ཞལ་གསུམ་པོ་དེའི་

རྩ་ཞལ་ཡིན་པ་གཞུང་དེའི་དོན་ནོ། །ལྷ་གཅིག་ལ་དབུས་ཞལ་དུ་མ་ཡོད་པ་མི་འགལ་ཏེ། སྤྱན་རས་

གཟིགས་བཅུ་གཅིག་ཞལ་བཞིན་ནོ།།

དེ་ཡང་མ་ཧེའི་ཞལ་ནི། བདེ་མཆོག་གི་ཁ་གདོང་མ་ལ་སོགས་པ་བཞིན་དུ་གདོང་པ་

འབའ་ཞིག་མ་གཏོགས་དབུ་རིལ་པོ་མ་ཧེའི་རྣམ་པར་མི་བྱེད་པ་མིན་ཏེ། དེ་ལྟ་ན་རྭ་གཉིས་ཀྱང་

བྱར་མི་རུང་བར་ཐབ་1བའི་ཕྱིར་རོ། །དེའི་ཕྱིར་མ་ཧེའི་ཞལ་གྱི་སྙན་གཉིས་ལྷའི་རྣ་བའི་རྣམ་པར་

བྱེད་པ་ནི། ཆེས་ནོར་བ་སྟེ། རྒྱ་བོད་ཀྱི་མཁས་པ་སུ་ཡང་དེ་ལྟར་བཞེད་པ་མེད་ཅིང་། བདག་གི་

རྗེ་ཐམས་ཅད་མཁྱེན་པ་ནི། དེ་ལྟ་བུ་ཀྱལ་ཀ་ཙམ་གྱི་ཕྱིར་དུ་ཡང་གསུང་བའི་གོ་སྐབས་མེད་དེ། 

དེའི་རྒྱུ་མཚན་མཆོག་ཏུ་མང་ངོ་། །འོ་ན་མ་ཧེའི་རྣ་བའི་རྣམ་པ་ལ་རྣ་ཆ་ཇི་ལྟར་གདགས་པར་བྱ་

ཞེ་ན། དབུ་དགུ་ཡོད་པ་ལས་མ་ཧེའི་ཞལ་ལས་གཞན་པའི་རྣ་རྒྱན་གདགས་སུ་རུང་བའི་སྙན་ཤལ་

མ་རྙེད་པ་ནི། རིག་པ་མཆོག་ཏུ་གསལ་ལོ། །བླུན་པོ་ཁ་ཅིག་མ་ཧེ་དང་གཡག་མིང་གི་རྣམ་གྲངས་

སུ་འཁྲུལ་བ་ནི། རྒྱ་གར་བལ་པོ་སོགས་མ་ཧེ་ཤིན་ཏུ་མང་བའི་ས་ཕྱོགས་དག་གི་གཏམ་ཙམ་ཡང་

མ་ཐོས་ཤིང་། གསོ་དཔྱད་ཀྱི་གཞུང་ལས་འབྲིའི་འོ་ཞོ་མར་ལ་སོགས་པ་དང་མ་ཧེའི་དེ་དག་ལ་

རོ་ནུས་མི་འདྲ་བའི་ཁྱད་པར་ཆེན་པོ་བཤད་པ་དང་། མ་ཧེ་ནི་ཤས་ཆེར་འདམ་གྱི་སྟེང་དུ་ཉལ་བ་

ལ་དགའ་བས་ས་སྟེང་ཉལ་ཞེས་མངོན་བརྗོད་ཀྱི་བསྟན་བཅོས་ལས་བཤད་པ་སོགས་དེ་གཉིས་

རིགས་མི་འདྲ་བ་ཤིན་ཏུ་ཆེ་ཞིང་། གུར་གྱི་རྒྱུད་ལས། རྣམ་སྣང་ཕྱག་བཅུ་དྲུག་པའི་གཡས་གཡོན་

གྱི་ཕྱག་མཚན་འཆད་པ་ན། རྨ་བྱ་མ་ཧེ་མ་ཀ་ར། །ཉ་དང་ཉ་རྒྱལ་རུས་སྦལ་དང་། །ཀླུ་ལྷག་དེ་

བཞིན་ངང་མོ་རྣམས། །རྟག་2པའི་གཡས་པ་རྣམས་ནའོ། །ད་བྱིད་སྲོག་ཆགས་མཛེ་སྟ་དང་། །སྲོག་

ཆགས་ཧ་ལ་ཧ་ལ་དང་། །ཨ་ཛི་ན་དང་བྱི་བ་དང་། །གཡག་དང་དྲི་ལྡན་ས་ར་ག །གཡོན་པའི་ཐོད་

1  ཞོལ། ཤོག ༧༩ བ ༥། གཙང་། ཤོག ༦༣ བ ༣ ཐལ་བའི་ཕྱིར་རོ།།

2  ཞོལ། ཤོག ༨༠ ན ༤། གཙང་། ཤོག ༦༤ ན ༡ ལྷག་པའི་གཡས་པ་

པ་རྣམས་ནའོ།1།ཞེས་དེ་གཉིས་གཡས་གཡོན་གྱི་ཕྱག་མཚན་སོ་སོར་བྱས་པ་སོགས་མདོ་རྒྱུད་

བསྟན་བཅོས་རྣམས་ན་སོ་སོར་བཤད་པ་ཤིན་ཏུ་མང་བས། མ་ཧེའི་རྭ་ཅོ་དང་ལྷའི་རྣ་བ་བསྒྲིགས་

པ་འདི་གཡག་གི་མགོ་བོ་ཡིན་ནོ་ཞེས་ཆེད་དུ་བསམ་པའི་སྨྱོན་པའི་ཟློས་གར་མ་བྱེད་ཅིག།

ཕྱག་རྣམས་ཇི་ལྟར་གྱེས་པའི་ཚུལ་རྒྱུད་དང་རྒྱ་གཞུང་རྣམས་ལས་གསལ་བར་མ་བཤད་

ལ། བོད་རྣམས་ཀྱི་བཞེད་པ་མི་མཐུན་པ་འགའ་རེ་སྣང་ཡང་། གཡས་ཀྱི་ཕྱག་ཐམས་ཅད་ཕྲེང་

གཅིག་ལ་སྟེང་འོག་ཏུ་བསྒྲིགས་པ་དང་། གཡོན་གྱིའང་དེ་བཞིན་དུ་བྱེད་པ་དང་། གཡས་ཀྱི་

ཐམས་ཅད་མདུན་རྒྱབ་ལ་བསྒྲིགས་པ་དང་གཡོན་གྱི་ཐམས་ཅད་ཀྱང་དེ་བཞིན་དུ་བྱེད་པ་གཉིས་

ཀ་ཤིན་ཏུ་མི་བདེ་ཞིང་། ཁ་ཅིག་ཡུམ་མེད་པའི་དཔའ་གཅིག་ལ་ཡང་ཕྱག་དང་པོ་གཉིས་ཐུགས་

ཀར་གྲི་ཐོད་སྟེང་འོག་ཏུ་འཛིན་པ་དང་། གཡས་གཡོན་གྱི་གཉིས་པ་དག་འཐུར་དུ་བརྐྱངས་པ་

དང་། གསུམ་པ་དག་ཐད་ཀར་ཅུང་ཟད་བསྐུམས་པས་འགྱིང་བ་དང་། བཞི་པ་དག་སྟེང་དུ་ཕྱག་

མཚན་འཕྱར་བ་སྟེ་རྩ་ཕྱག་བརྒྱད་ནང་རིམ་དང་། དེའི་ཕྱི་རིམ་ལ་ཕྱག་བཅུ་གཉིས་བཅུ་གཉིས་

སྟེང་འོག་ཏུ་བསྒྲིགས་པ་དང་། དེ་དག་གི་ཕྱི་རོལ་ཏུ་གླང་ལྤགས་འཛིན་པའི་ཕྱག་གཉིས་བྱེད་

ཀྱང་། རྗེ་ཐམས་ཅད་མཁྱེན་པའི་བཞེད་པས། གཡས་ཀྱི་ཕྱག་རྒྱ་བཅུ་དྲུག་ནི། །བརྡེག་ཅིང་

འཇོམས་པའི་མཚོན་ཆ་གདེངས། །ཞེས་གསུངས་པས། དཔའ་བོ་གཅིག་པ་ལ་གླང་ལྤགས་འཛིན་

པ་ལས་གཞན་པའི་ཕྱག་བཅུ་དྲུག་བཅུ་དྲུག་པོ་ཐམས་ཅད་གདེངས་པར་བཞེད་ལ། ཡུམ་ཡོད་པ་ལ་

ཕྱག་དང་པོ་གཉིས་འཁྱུད་པ་དང་། ཕྱག་བཅུ་དྲུག་པོ་དག་ནི། བརྒྱད་ཕྱི་རིམ་དང་བརྒྱད་ནང་རིམ་

དང་། ཕྱི་ནང་གི་རིམ་པ་དཔུང་མགོ་ནས་གྱེས་པ་དང་། གླང་ལྤགས་འཛིན་པ་རིམ་པ་དེ་གཉིས་

ཀའི་ཐུན་མོང་གི་སྟེང་གི་རྩ་བ་ནས་འཐོན་པར་བཞེད་ལ། སྔ་མ་དེ་དག་ཐམས་ཅད་གླང་ལྤགས་ 

འཛིན་པ་ཕྱག་ཐ་མར་འདོད་དོ།།

དེ་ཡང་རྟོག་བདུན་དང་སཾ་བྷུ་ཊར་ཕྱག་གཡས་གཡོན་གྱི་དང་པོ་གཉིས་ཀྱིས་གྲི་ཐོད་

འཛིན་པ་དང་། གཡས་གཡོན་གྱི་ཕྱག་བཅུ་དྲུག་པ་གཉིས་ཀྱིས་ཕྱག་མཚན་འཛིན་ཚུལ་རྫོགས་

པར་བཤད་པའི་མཇུག་ཏུ། ཕྱག་གཉིས་ཀྱིས་གླང་པོ་ཆེའི་པགས་པ་རློན་པ་འཛིན་པའོ། །ཞེས་

1  བཀའ་འགྱུར། དཔེ་བསྡུར་མ། དེབ། ༨༠ ཤོག ༡༧༤ ཕྲེང་། ༥

པ་མ་གཏོགས་པ། ཕྱག་དེ་གཉིས་དང་པོ་དང་ཐ་མ་གང་ཡིན་མ་བཤད་དོ། །འདི་ལ་ཞེ་དགུ་མར། 

ཕྱག་ནི་སུམ་ཅུ་རྩ་བཞི་སྟེ། །གཉིས་ཀྱིས་གླང་པོའ་ིཔགས་རློན་འཛིན། །གཡས་ཀྱི་དང་པོ་གྲི་

གུག་འཆང་།1།ཞེས་རྒྱུད་ན་ཕྱག་མཚན་གཞན་རྣམས་བཤད་པ་རྫོགས་པའི་འོག་ན་ཡོད་པ་དང་

པོར་སྟོན་ལ། རོ་ལངས་བརྒྱད་སྐོར་དུ། གཡས་གཡོན་དང་པོའ་ིཕྱག་གཉིས་ཀྱིས། །གླང་ཆེན་

ལྤགས་པ་རློན་པ་བསྣམས། །གྲི་གུག་བྷི་ཏི་པ་ལ་དང་།2།ཞེས་གླང་ལྤགས་འཛིན་པ་གཉིས་དང་

པོར་སྟོན་པ་སྔར་བཞིན་བཤད་དེ། དེ་ཡང་ཕྱག་དང་པོ་གཉིས་ཀྱིས་འཛིན་པ་ཞེ་དགུ་མར་མི་

གསལ་བ་འདིར་གསལ་བར་བཤད་དོ། །འོ་ན་ཞེ་དགུ་མར་གཡས་གཡོན་གྱི་དང་པོས་གྲི་ཐོད་

འཛིན་པར་བཤད་པ་དང་། སྒྲུབ་ཐབས་ཆུང་བར་དང་པོ་གཉིས་ཀྱིས་གླང་ལྤགས་འཛིན་པར་

བཤད་པ་མི་འགལ་ལམ་སྙམ་ན། གླང་ལྤགས་དང་པོ་གཉིས་ཀྱིས་འཛིན་པར་བཤད་པ་ནི། ཕྱག་

སོ་བཞིའི་དང་པོ་ལ་དགོངས་པ་ཞེ་དགུ་མའི་སྒྲུབ་ཐབས་ཀྱིའང་དགོངས་པ་ཡིན་པར་སྔར་དྲངས་

པས་ཤེས་ལ། གྲི་ཐོད་གཡས་གཡོན་གྱི་དང་པོས་འཛིན་པར་བཤད་པ་ནི། སུམ་ཅུ་སོ་གཉིས་ཀྱི་ 

དང་པོ་ལ་དགོངས་པའི་ཕྱིར་རོ།།

དེས་ན་དོན་ཡོད་རྡོ་རྗེས་གཡས་གཡོན་གི་དང་པོས་གླང་ལྤགས་འཛིན་པ་བྱས་ནས་ཕྱག་

གཞན་གཡས་ཀྱི་དང་པོ་ན་གྲི་གུག་ཅེས་སོགས་བཤད་པ་ལྟར་སློབ་དཔོན་ཞི་བའི་ཡེཤེས་ཀྱང་

བཞེད་ཅིང་། ཤྲཱི་བྷ་དྲ་དང་། འཇམ་དཔལ་ཡེ་ཤེས་ཀྱིས་ཀྱང་གླང་ལྤགས་གཡས་གཡོན་གྱི་དང་པོས་

འཛིན་པར་བཤད་པ་རྒྱུད་ཀྱི་དགོངས་པ་ཡིན་པས་འདིར་ཡང་དེ་ལྟར་གསུངས་སོ།།

གཡས་ཀྱི་ཕྱག་མཚན་གཉིས་པ་དང་ལྔ་པ་ལ་བོད་ཀྱི་སྐད་དོད་བདེ་མོ་མ་རྙེད་པས་

རོ་ལངས་བརྒྱད་སྐོར་ལ་སོགས་པའི་སྒྲུབ་ཐབས་མང་པོར་བྷི་ཏི་པ་ལ་ཀ་ན་ཡ་ཞེས་རྒྱ་སྐད་

སོར་བཞག་མཛད་པའི་ཕྱག་མཚན་དེ་གཉིས་ཀྱི་རྣམ་པ་ནི། མན་སྙེ་དཔང་འགྱུར་ལས། བྷི་ཏི་

པ་ལ་ནི། མདུང་ཐུང་གི་རྣམ་པ་ཅན་རྩེ་མོ་ལ་ཆགས་པའི་རྨ་བྱའི་སྒྲོ་མདོངས་ཅན་ནོ། །ཀ་ཎ་

ཡ་ནི། མདུང་ཕྱེད་པའོ། །ཞེས་གསུངས་པ་ལྟར་རོ། །གཞོན་ནུ་ཟླ་བའི་འགྲེལ་པར། མཚོན་རྩེ་

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༦༤༤ ཕྲེང་། ༦

2  བསྟན་འགྱུར། དཔེ་བསྡུར་མ། དེབ། ༢༤ ཤོག ༦༥༥ ཕྲེང་། ༦

གཅིག་པ་ནི། ལྕགས་དབྱུག་གི་རྣམ་པ་རྩེ་མོ་རྨ་བྱའི་སྒྲོའ་ིཆུན་པོ་དང་ལྡན་པའོ། །རྡོ་རྗེ་རྩེ་གཅིག་

པ་ནི། ཕྱེད་མདུང་ངོ་།1།ཞེས་རྡོ་རྗེ་རྩེ་གཅིག་པ་དང་མཚོན་རྩེ་གཅིག་པར་བསྒྱུར་བ་འགྱུར་མ་

ལེགས་པས་དེ་གཉིས་ཀྱི་ངོས་འཛིན་གྱི་བཤད་པ་དང་འབྲེལ་མེད་པ་ལྟ་བུར་གྱུར་པས། དེས་

ན་རྒྱ་སྐད་སོར་བཞག་ལ་བཤད་པ་དེ་ལྟར་བྱས་ན་ལེགས་པར་སྣང་ངོ་། །ལྕགས་དབྱུག་གི་རྣམ་

པ་མདུང་ཐུང་གི་མདུང་སོ་དང་བཅས་པ་ལྟ་བུ་ཡང་མ་ཡིན་ལ། ལྕགས་ཀྱི་ཐིག་ཤིང་གྲུ་བཞི་ལྟ་

བུ་ཡང་མ་ཡིན་གྱི། མདུང་ཡུའི་ཤིང་ལྟ་བུའི་རྣམ་པ་ཅན་གྱི་ལྕགས་དབྱུག་ཧ་ཅང་མི་རིང་བའི་རྩེ་ 

མོ་ལ་རྨ་བྱའི་སྒྲོའ་ིཆུན་པོ་ཅན་ནོ།།

གཏུན་ཤིང་ནི། གཏུན་དུ་འབྲས་འགྲུ་བའི་ཤིང་ངོ་། །དགྲ་སྟ་ལ་དཔེ་ལ་ལར་སྟ་རེ་ཞེས་ཀྱང་

འབྱུང་སྟེ་དོན་འདྲའོ། །ཁ་ཊྭཱཾ་ག་ནི། བདེ་མཆོག་གི་ཕྱག་མཚན་ལྟ་བུ་བུམ་པ་དང་སྣ་ཚོགས་རྡོ་རྗེ་

དང་མི་མགོ་གསུམ་ལ་སོགས་པ་ཐམས་ཅད་རྫོགས་པའོ། །འཁོར་ལོ་ནི། གདན་གྱི་འཁོར་ལོ་དང་

ཆོས་ཀྱི་འཁོར་ལོ་ལྟ་བུ་མ་ཡིན་གྱི། གཅོད་པར་བྱེད་པའི་མཚོན་ཆའི་འཁོར་ལོའ།ོ །རྡོ་རྗེ་ཐོ་བ་ནི། 

ཡུ་བའི་རྩེ་མོ་དང་ཐོ་བའི་མགོ་བོ་ལ་རྡོ་རྗེ་རྩེ་ལྔ་པ་ཕྱེད་པ་རེས་མཚན་པ་ཡིན་གྱི། འདི་ལ་རྭ་ཉི་ཤུ་

པ་མ་བཤད་ཅིང་མི་ཐོབ་བོ། །ཚངས་པའི་མགོ་བོ་ནི། གདོང་བཞི་པ་སེར་པོ། རྐང་པ་དང་། ལག་པ་

དང་། རྒྱུ་མ་རྣམས་ནི། མིའི་ཡིན་པར་ཨ་མོ་གྷ་བཛྲ་ལ་སོགས་པས་བཤད་དོ། །དུར་ཁྲོད་ཀྱི་རས་

ནི། རོ་རས་སོ། །མེ་ཐབ་ནི། ཐབ་གྲུ་གསུམ་གྱི་ནང་ནས་མེ་འབར་བའོ། །ཐོད་ཚལ་ནི། ཀ་པཱ་ལ་ཡང་

དུམ་བུར་བྱས་པའི་ཚལ་བུ་མ་ཡིན་གྱི། ཀ་པཱ་ལ་ཉིད་ཡིན་ལ། གཡོན་གྱི་དང་པོའ་ིཐོད་པ་ནི། ཁྲག་

གིས་བཀང་བ་དང་། འདི་ནི་ཐོད་པ་རྐྱང་བའི་ཁྱད་པར་ཏེ། རྐང་པ་དང་ལག་པ་སོགས་ལྟར་མིའི་

མགོ་བོ་རིལ་པོ་མ་ཡིན་གྱི་ཐོད་པ་ཙམ་མོ་ཞེས་ཤེས་པའི་ཕྱིར་དུ་ཚལ་བུ་ཞེས་པའི་ཁྱད་པར་སྨྲོས་

སོ། །སྡིགས་མཛུབ་ནི། སྡིགས་མཛུབ་བྱས་པའི་ལག་པ་ཕྱག་བཅུ་བཞི་པས་འཛིན་པ་ཡིན་གྱི། ཕྱག་

བཅུ་བཞི་པ་རང་གིས་སྡིགས་མཛུབ་མཛད་པ་ཡིན་ན། དཀྱིལ་འཁོར་ལ་ཕྱག་མཚན་རྣམས་འགོད་

པའི་ཚེ། ཕྱག་བཅུ་བཞི་པའི་ཕྱག་མགོ་བཅད་ནས་བཀོད་པར་ཐལ་བར་འགྱུར་རོ། །རླུང་རས་ནི། 

རླུང་ལ་འཕྱར་བའི་རས་ཞེས་རྟོག་བདུན་དང་རྒྱ་གཞུང་མང་པོ་ལས་འབྱུང་ངོ་།།

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༤༣༤ ཕྲེང་། ༨

ཞབས་བཅུ་དྲུག་གི་འགའ་ཞིག་གཡས་བསྐུམས་གཡོན་བརྐྱངས་དང་། འགའ་ཞིག་གར་

སྟབས་ལ་སོགས་པའི་ཁྱད་པར་བྱེད་པ་ནི། གང་ནས་ཀྱང་མ་བཤད་ཅིང་། རྟོག་བདུན་ལས་ཞབས་

བཅུ་དྲུག་པོ་གཡོན་བརྐྱངས་སུ་བཤད་པ་དང་། ལཱ་ལའི་ཏའི་སྒྲུབ་ཐབས་གཉིས་ཀ་རུ་ཞབས་བཅུ་

དྲུག་གི་གཡོན་རྣམས་བརྐྱངས་པར་བཤད་པ་དག་དང་འགལ་བས་མི་འཐད་ལ། གཡས་ཀྱི་ཞབས་

བརྒྱད་ཀྱི་བཞི་ཕྱི་རིམ་དང་། བཞི་ནང་རིམ་དང་། གཡོན་ལའང་དེ་ལྟར་བྱེད་པ་སོགས་ཀྱང་རྒྱུད་

དང་རྒྱ་གཞུང་རྣམས་ཀྱི་བཤད་པའི་འགྲོས་ལ་མི་འགྲིག་ཅིང་། སྒོམ་ཚུལ་ཡང་མི་བདེ་ལ། བདག་

ཅག་གི་རྗེ་བླ་མ་ཡང་མི་བཞེད་དོ། དེས་ན་གཡས་པ་བརྒྱད་མཉམ་པོར་གཤིབས་ནས་ཅུང་ཟད་

བསྐུམས་ཤིང་། གཡོན་པ་བརྒྱད་མཉམ་པོར་གཤིབས་ནས་བརྐྱངས་པའོ།།

དེ་ལ་ཞབས་གང་གིས་སྲོག་ཆགས་གང་མནན་པ་ནི། རྟོག་བདུན་ལས། ཞབས་གཡས་ཀྱི་

དང་པོས་མི། གཉིས་པས་མ་ཧེ། གསུམ་པས་གླང་། བཞི་པས་བོང་བུ། ལྔ་པས་རྔ་མོང་། དྲུག་པས་

ཁྱི། བདུན་པས་ལུག །བརྒྱད་པས་ཝ། ཞབས་གཡས་པས་འདི་དག་ལ་མནན་པའོ། །ཞབས་གཡོན་

པའི་དང་པོས་བྱ་རྒོད། གཉིས་པས་འུག་པ། གསུམ་པས་ཁྲ། བཞི་པས་བྱ་རོག། །ལྔ་པས་ནེ་ཙོ། དྲུག་

པས་ཁྱུང་ཆེན་པོ། བདུན་པས་རི་སྐེགས། བརྒྱད་པས་བཞད། ཞབས་གཡོན་པས་འདི་དག་མནན་

པའོ། །ཞེས་གསུམ་པས་ཁྲ་དང་ལྔ་པས་ནེ་ཙོ་མནན་པར་བཤད་ལ། འགྲེལ་པ་དག་གིས་དེ་དག་ལ་

བཤད་པ་མ་བྱས་སོ། །ཞེ་དགུ་མའི་སྒྲུབ་ཐབས་སུ། གཡས་པའི་བདུན་དེ་དང་འདྲ་བ་ལ། བརྒྱད་

པས་སྤྱང་ཀི་མནན་པར་བཤད་ཅིང་། གཡོན་གྱི་རྐང་པ་དང་པོ་ཡིས། །བྱ་རྒོད་གཉིས་པས་འུག་

པའོ། །གསུམ་པས་བྱ་རོག་བཞི་པས་སེང་། །ལྔ་པས་ཁྱུང་སྟེ་དྲུག་པས་ཁྲ། །དེ་བཞིན་བདུན་པས་

རི་སྐེགས་ཏེ། །བརྒྱད་པ་ཡིས་ནི་བཞད་ཡིན་ནོ།1།ཞེས་འབྱུང་ལ། སྒྲུབ་ཐབས་ཆུང་བར། མི་དང་མ་

ཧེ་གླང་དང་ནི། །བོང་བུ་རྔ་མོ་དེ་བཞིན་ཁྱི། །ཐུག་རེ་ལྕགས་སྦྱང་གཡས་པ་ཡི། །ཞབས་རྣམས་ཀྱིས་

ནི་རིམ་པས་མནན། །དེ་བཞིན་གཡོན་པའི་ཞབས་རྣམས་ཀྱིས། །བྱ་རྒོད་འུག་པ་བྱ་རོག་དང་། །ནེ་

ཙོ་ཁྲ་དང་ནམ་མཁའ་ལྡིང་། །ཁྱིམ་བྱ་བཞད་རྣམས་རིམ་བཞིན་མནན།2།ཞེས་འབྱུང་ངོ་།།

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༦༤༥ ཕྲེང་། ༡

2  བསྟན་འགྱུར། དཔེ་བསྡུར་མ། དེབ། ༢༤ ཤོག ༦༥༥ ཕྲེང་། ༡༥

བྱ་ཆེན་པོ་ལ་ནམ་མཁའ་ལྡིང་ཞེས་པ་ནི། རྒྱ་གཞུང་མང་པོར་ཡང་ཁྱུང་དུ་བསྒྱུར་བ་དང་

འདྲ་སྟེ། འགྱུར་མ་ལེགས་སོ། །ཨ་མོ་གྷ་བཛྲ་གྱི་སྒྲུབ་ཐབས་ཆེ་བ་ལས། གཡས་ཀྱི་བདུན། རྟོག་

བདུན་ལས་བཤད་པ་དང་འདྲ་བ་ལ། བརྒྱད་པས་ཕག་པ་མནན་པའོ། །ཞེས་དང་། དེ་ཉིད་ལས། 

ཞབས་གཡོན་གྱི་དང་པོས་བྱ་རྒོད་བརྫིས་པའོ། གཉིས་པས་འུག་པ། གསུམ་པས་བྱ་རོག། །བཞི་

པས་སེངྒེ། ལྔ་པས་ཁྲ། དྲུག་པས་ནམ་མཁའ་ལྡིང་། བདུན་པས་ནེ་ཙོ། བརྒྱད་པས་ཁྲུང་ཁྲུང་

ངོ་།1།ཞེས་བཤད་པས་མི་འདྲ་བ་ཆེ་ལ། ཞི་བའི་ཡེ་ཤེས་ཀྱིས། ཞབས་གཡས་ཀྱི་བརྒྱད་རྟོག་བདུན་

ཇི་ལྟ་བ་ལ། གཡོན་གྱི་དང་པོས་བྱ་རྒོད་དང་། འུག་པ་དང་། ཕོ་རོག་དང་། སེངྒེ་དང་། བྱ་རྒོད་ཆེན་

པོ་དང་། བྱ་ཁྲ་དང་། ནེ་ཙོ་དང་། རི་སྐེགས་རྣམས་བརྫིས་པའོ། །ཞེས་མི་འདྲ་བར་བཤད་དོ།།

དེ་ལྟར་མི་འདྲ་བ་དུ་མ་ཞིག་བཤད་ཀྱང་། ལྕེ་སྤྱང་དང་སྤྱང་ཀིར་བསྒྱུར་བ་ནི། འགྱུར་མ་

ལེགས་པས་ཝར་བསྒྱུར་བ་རྟོག་བདུན་གྱི་ལྟར་ལེགས་པར་བཞེད་ཅིང་། དེ་ལྟར་ན། ཞབས་གཡས་

ཀྱི་དང་པོས་མི། གཉིས་པས་མ་ཧེ། གསུམ་པས་གླང་། བཞི་པས་བོང་བུ། ལྔ་པས་རྔ་མོང་། དྲུག་

པས་ཁྱི། བདུན་པས་ལུག །བརྒྱད་པས་ཝ། ཞེས་པ་རྟོག་བདུན་དང་། ལཱ་ལི་ཏའི་སྒྲུབ་ཐབས་གཉིས་

དང་། དཔལ་འཛིན་གྱི་སྒྲུབ་ཐབས་དང་གསུམ་གའི་དགོངས་པ་ཡིན་ལ། གཡོན་གྱི་དང་པོས་བྱ་

རྒོད། གཉིས་པས་འུག་པ། གསུམ་པས་བྱ་རོག །བཞི་པས་ནེ་ཙོ། ལྔ་པས་ཁྲ། དྲུག་པས་བྱ་ཆེན་

པོ། བདུན་པས་ཁྱིམ་བྱ། བརྒྱད་པས་བཞད་མནན་པ་ནི། ལཱ་ལི་ཏའི་སྒྲུབ་ཐབས་ཆུང་བར་འབྱུང་

བ་ལྟར་ཡིན་ཞིང་། དཔལ་འཛིན་གྱིས་བཤད་པ་ཡང་གཞན་རྣམས་ཇི་ལྟ་བ་ཡིན་པ་ལ། ཁྱིམ་བྱའི་

དོད་ལ་སྔགས་ཆེན་ཞེས་འབྱུང་བ་ནི། ཁྱིམ་བྱ་དང་དོན་གཅིག་པ་འདྲ་སྟེ་བརྟག་གོ །ནེ་ཙོའི་དོད་ལ་

སེངྒེ་ཞེས་མང་པོར་འབྱུང་བ་ནི། འགྱུར་སྐྱོན་མ་ཡིན་གྱི། རྒྱ་དཔེ་ལ་ཡང་འགའ་ཞིག་ཏུ་སེངྒེ་དང་། 

འགའ་ཞིག་ཏུ་ནེ་ཙོ་ཞེས་ཡོད་པར་བཤད་ཅིང་། དེ་དང་བྱ་ཆེན་པོ་གང་ལ་ཟེར་བ་སོགས་ནི། མན་

སྙེ་ལས། ནེ་ཙོའི་གནས་སུ་སེངྒེ་ཞེས་ཁ་ཅིག་ཏུ་འདོན་ནོ། །ཁྲ་ནི། བོང་ཁྲ་འོ། །མན་ཏྲཱི་ནི། ཁྱིམ་

བྱའོ། །བྱ་ཆེན་པོ་ནི། མགོ་དང་མཆུ་དཀར་བའི་འོལ་པའོ།2།ཞེས་བཤད་དོ།།

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༥༡༥ ཕྲེང་། ༡༧

2  བསྟན་འགྱུར། དཔེ་བསྡུར་མ། དེབ། ༤ ཤོག ༦༠༥ ཕྲེང་། ༡༥

གཡས་གཡོན་གྱི་སྲོག་ཆགས་བཅུ་དྲུག་པོ་དེ་དག་གི་འོག་ཏུ་འཇིག་རྟེན་པའི་ལྷ་གང་

མནན་པ་ནི། རྟོག་བདུན་ལས། བརྒྱ་བྱིན་དང་། ཚངས་པ་དང་། དབང་ཕྱུག་ཆེན་པོ་དང་། ཁྱབ་

འཇུག་དང་གཞོན་ནུ་ཁ་ཕུབ་ཏུ་བྱས་པ།1 ཞེས་པ་ཙམ་ཞིག་གསུངས་ལ། སཾ་བྷུ་ཊར། ཚངས་པ་དང་

བཅས་པ། ཉེ་དབང་དང་དྲག་པོ་ལ་སོགས་པ་འཇིག་རྟེན་གསུམ་ཟ་བ་དང་།2 ཞེས་གསུངས་པའི་

འགྲེལ་པར་མན་སྙེ་ལས། ཚངས་པ་དང་། དབང་པོ་དང་། ཉེ་དབང་དང་། དྲག་པོ་དང་། ཉི་མ་དང་། 

གཞོན་ནུ་ལ་སོགས་པ་ཁ་ཕུབ་ཏུ་ཞབས་འོག་ཏུ་ལྷུང་བ་རྣམས་འཇིགས་པར་མཛད་པའོ།3།ཞེས་རྩ་

བས་ཟ་བར་བཤད་པ་དེ་དག་འགྲེལ་པས་ཞབས་འོག་ཏུ་མནན་པར་བཤད་ཅིང་། ཉི་མ་དང་གཞོན་

ནུ་ལ་སོགས་པ་ཞེས་པའི་སོགས་སྒྲ་ཉི་མ་དང་གཞོན་ནུ་གཉིས་ཀ་ལ་སྦྱར་དགོས་པས། ཉི་མ་

དང་། སོགས་པས་ཟླ་བ་དང་། གཞོན་ནུ་དང་། སོགས་པས་ལོག་འདྲེན་བསྡུའོ། །ལཱ་ལི་ཏའི་སྒྲུབ་

ཐབས་ཆུང་བར་། ལྷ་གང་གནོན་མ་བཤད་ཅིང་། ཞེ་དགུ་མའི་ཞབས་འོག་གི་སྲོག་ཆགས་འཆད་

པའི་སྐབས་སུ་མ་བཤད་ཀྱང་། དེའི་གོང་དུ། བརྒྱ་བྱིན་ཚངས་དབང་བིཥྞུ་དང་། །གཞོན་ནུ་བི་ནཱ་

ཡ་ཀ་སོགས། །ཐམས་ཅད་ཡང་ནི་གསོལ་བར་བྱེད།4།ཅེས་གསུངས་པ་འདི་སཾ་བྷུ་ཊར་ཚངས་པ་

སོགས་ཟ་བར་བཤད་པ་མན་སྙེས་ཞབས་འོག་ཏུ་མནན་པར་བཤད་པ་ལྟར། འདིར་ཡང་དེ་དག་

ཞབས་འོག་ཏུ་མནན་པར་བཤད་ན་ལེགས་སོ།།

དེ་ལྟར་ན་ཞབས་འོག་ཏུ་མནན་པ་ལ་ལོག་འདྲེན་ཡང་ཡོད་ཅིང་། བིཥྞུ་ནི། ཉེ་དབང་སྟེ་

ཁྱབ་འཇུག་གོ །གྲུབ་ཆེན་དཔལ་འཛིན་གྱིས་ཀྱང་། བརྒྱ་བྱིན་དང་ཚངས་པ་དང་ཟླ་བ་དང་ཉི་མ་

དང་གཞོན་ནུ་དང་ནག་པོ་ལ་སོགས་པ་ཁ་འཐུར་དུ་བལྟས་པ་ཞབས་ཀྱི་འོག་ཏུ་མནན་པ།5 ཞེས་

གསུངས་པའི་ནག་པོ་ནི། དྲག་པོ་སྟེ་དབང་ཕྱུག་ཡིན་ལ། སོགས་ཁོངས་ནས་ཁྱབ་འཇུག་དང་ལོག་

འདྲེན་གདོན་ནོ། །འདི་ཡན་མཁས་གྲུབ་ཐམས་ཅད་མཁྱེན་པས་མཛད་པའོ།།

1  བཀའ་འགྱུར། དཔེ་བསྡུར་མ། དེབ། ༨༣ ཤོག ༤༩༩ ཕྲེང་། ༡༢

2  བཀའ་འགྱུར། དཔེ་བསྡུར་མ། དེབ། ༧༩ ཤོག ༣༦༥ ཕྲེང་། ༡༡

3  བསྟན་འགྱུར། དཔེ་བསྡུར་མ། དེབ། ༤ ཤོག ༦༠༥ ཕྲེང་། ༨

4  བསྟན་འགྱུར། དཔེ་བསྡུར་མ། དེབ། ༢༤ ཤོག ༦༤༣ ཕྲེང་། ༢༠

5  བསྟན་འགྱུར། དཔེ་བསྡུར་མ། དེབ། ༢༤ ཤོག ༤༦༨ ཕྲེང་། ༩

ཁ་སྐོང་འདི་ཆོས་རྗེ་བློ་གྲོས་ཆོས་སྐྱོང་བའི་ཞལ་སྔ་ནས་མཛད་པའོ།། ༈ བླ་མ་དང་

བཅོམ་ལྡན་འདས་འཇམ་དཔལ་གཤིན་རྗེའི་གཤེད་པོ་དབྱེར་མ་མཆིས་པའི་ཞབས་ལ་གུས་པར་

ཕྱག་འཚལ་ལོ། །རྒྱ་ཆེན་ཤེས་བྱའི་དེ་ཉིད་མ་ལུས་ཇི་བཞིན་གཟིགས་པའི་སྤྱན་སྟོང་རབ་གསལ་

ཐུགས་རྗེས་འགྲོ་ལ་དགེ་ལེགས་ཀྱི། །ལམ་བཟང་སྟོན་པའི་ལེགས་བཤད་དྲི་མེད་བདུད་རྩིའི་

ཟས་ལ་འདོད་དགུར་སྤྱོད་པའི་དཔལ་ལྡན་སྐལ་བ་བཟང་པོ་བ། །གང་གི་ལག་ཉལ་དངོས་སྟོབས་

རིགས་པའི་རྡོ་རྗེ་རྣོན་པོས་ལྷ་མིན་མཐའ་དག་མཆོག་ཏུ་ཕམ་མཛད་ཅིང་། །ཐུབ་བསྟན་རིན་ཆེན་

རི་བོའ་ིརྩེ་ན་ཆོས་ཀྱི་སྲིད་ལ་མངོན་པར་དབང་བསྒྱུར་འཆི་མེད་དབང་པོས་སྐྱོང་གྱུར་ཅིག །སྒེག་

ཅིང་དཔའ་ལ་མི་སྡུག་འཇིགས་པའི་གཟུགས་མཆོག་དྲག་པོས་བདུད་ཚོགས་མ་ལུས་སྐྲག་པར་

མཛད། །རྒོད་དང་དྲག་ཤུལ་འཇིགས་པའི་གད་རྒྱངས་ཆེ་བར་སྒྲོགས་པས་གདོན་ཚོགས་མི་དགེ་

ཐམས་ཅད་འཆིང་། །སྙིང་རྗེ་རྔམས་དང་ཞི་བའི་ཐུགས་ཀྱིས་འགྲོ་ཀུན་རྗེས་འཛིན་འཇམ་དཔལ་

དཔའ་བོ་གཤིན་རྗེའི་གཤེད། །ལྷ་མཆོག་ཁྱེད་ཀྱི་ལྷག་པའི་ཐུགས་རྗེས་ཡིད་ལ་མངོན་འདོད་རེ་བའི་

འབྲས་བུ་མཆིས་པར་མཛོོད། །རྡོ་རྗེ་འཆང་དབང་ཐུགས་ཀྱི་ལྗོན་ཤིང་ལས། །རིམ་གཉིས་བདུད་

རྩིའི་བཅུད་ཀྱིས་ལེགས་གཏམས་པའི། །དཔལ་ལྡན་རྣལ་འབྱོར་ཆེན་པོའ་ིཐབས་ཀྱི་རྒྱུད། །བྱེ་བ་

ཕྲག་དྲུག་དཀར་པོའ་ིམེ་ཏོག་རྒྱས། །དེ་ལས་ཞེ་སྡང་ཆེན་པོའ་ིཐབས་རྒྱུད་མཆོག།  །གཤིན་རྗེའི་

གཤེད་པོའ་ིརྒྱུད་དོན་ཀུ་མུ་ཏ། །ལེགས་པར་ཁ་འབྱེད་རྒྱ་བོད་མཁས་པའི་གཞུང་། །རྣམ་བཀྲ་རྒྱུ་

སྐར་ཕྲེང་བས་ཕྱོགས་འདིར་ཁྱབ། །དེ་དག་ཀུན་གྱི་ལེགས་བཤད་སྦྲང་རྩིའི་བཅུད་རྣམས་བསྡུས་

ཏེ་ཤེས་ལྡན་རྐང་དྲུག་ལྡན་རྣམས་ཀྱིས། །ཐུན་མོང་ཉིད་དུ་ཉེ་བར་སྤྱད་བྱ་མཆོག་ཏུ་སྒྲུབ་བྱེད་

བདག་གི་དཔལ་ལྡན་བླ་མའི་གཞུང་། །སྔོན་མེད་ལེགས་བཤད་བདུད་རྩིའི་གཏེར་འདི་ནམ་ཡང་མི་

ནུབ་རྒྱས་པར་བྱ་ཕྱིར་བླ་མ་དེའི། །གསུང་མཆོག་ལ་བཏུད་ལེགས་བཤད་ལྷག་མའི་ཆ་གང་ཡིན་ 

པ་ཇི་ལྟར་ནུས་བཞིན་བྲི་བར་བྱ།།

འདིར་བདག་ཅག་རྣམས་ཀྱི་ཡབ་རྗེ་དམ་པ། དཔག་པར་དཀའ་བའི་མཁྱེན་པ་དང་། 

དམིགས་པ་མེད་པའི་ཐུགས་རྗེ་ཆེན་པོ་ཚད་མེད་པ་མངའ་བ། རྗེ་བཙུན་འཇམ་པའི་དབྱངས་ཀྱི་བྱིན་

རླབས་ཀྱི་མཐུ་གྲུབ་པས། མདོ་རྒྱུད་མཐའ་དག་གི་དགོངས་དོན་དྲི་མ་མེད་པའི་རིགས་པས་འབྱེད་

པ་ལ་འཇིགས་པ་མེད་པ་ཁྱུ་མཆོག་རླབས་པོ་ཆེའི་གནས་ཐོབ་པ། མཁས་གྲུབ་ཆེན་པོ་དགེ་ལེགས་

དཔལ་བཟང་པོ་ཞེས་གྲགས་པའི་བ་དན་སྙན་པའི་དཔུང་ཚོགས་དང་ལྷན་ཅིག་ཏུ་རྣམ་པར་གཡོ་

བ་དེ་ཉིད་ཀྱིས། དཔལ་རྡོ་རྗེ་འཇིགས་བྱེད་ཆེན་པོའ་ིབསྐྱེད་རྫོགས་ཀྱི་རིམ་པ་གཏན་ལ་འབེབས་

པ་ལས་ཉེ་བར་བརྩམས་པའི་གསུང་གི་བདུད་རྩི་སྩལ་པ་འཕྲོ་ཅན་དུ་གནས་པ་ལས། ལེགས་པར་

བཤད་པའི་ལྷག་མའི་ཚུལ་དུ་གནས་པ་གང་ལགས་པ་དེ་ཉིད། བཤེས་གཉེན་དུ་མས་བསྐུལ་བའི་

དོན་དུ་རྣམ་པར་དཀར་བའི་ལྷག་བསམ་གྱིས་འདིར་བྲི་བར་བྱའོ།།

དེ་ལ། གང་ཉམས་སུ་བླང་བར་བྱ་བའི་སྒྲུབ་ཐབས་དངོས་བཤད་པའི་སྐབས་ཀྱི་བཤད་

བྱ་གཙོ་བོ་ནི། ལཱ་ལི་ཏས་མཛད་པའི་ཞེ་དགུ་མ་དང་། རོ་ལངས་བརྒྱད་སྐོར་གཉིས་རྗེ་ཙོང་ཁ་པ་

ཆེན་པོས་མཛད་པའི་དཔའ་གཅིག་དང་། བཅུ་གསུམ་མའི་སྒྲུབ་ཐབས་གཉིས་ཏེ་བཞི་པོ་འདི་ཉིད་

ཡིན་པར་གསུངས་པ་ལས། གཞན་གསུམ་དང་། བཅུ་གསུམ་མའི་ཡང་། གཙོ་བོའ་ིགདན་གྱི་སྲོག་

ཆགས་རྣམས་ཀྱི་རྣམ་གཞག་འཆད་པ་ཡན་ནི། བླ་མ་ཉིད་ཀྱིས་གསལ་བར་མཛད་ཟིན་ཏོ།།

༈ ད་ནི་འདི་ལྟར་བཤད་དེ། རྒྱུ་རྡོ་རྗེ་འཛིན་པ་འཇམ་དཔལ་གཞོན་ནུར་གྱུར་པ་དེ་ཉིད་

མངོན་བྱང་ལྔ་ལས་འབྲས་བུ་རྡོ་རྗེ་འཛིན་པའི་སྐུར་བཞེངས་ཏེ། གསུངས་མ་ཐག་པའི་གདན་དེ་

རྣམས་ཁ་ཕུབ་ཏུ་བྱས་ཏེ་ཞབས་འོག་ཏུ་མནན་ནས་མེ་དཔུང་རབ་ཏུ་འབར་བའི་ཀློང་དཀྱིལ་ན་

བཞུགས་པར་བསམ་པར་བྱའོ། །དེ་ཉིད་ཀྱང་རྟོག་བདུན་ལས། དཔལ་རྡོ་རྗེ་འཇིགས་བྱེད་ཆེན་པོ་

ཁམས་གསུམ་ཟ་བར་ནུས་པ། ཞེས་པ་ནས། དཔལ་རྡོ་རྗེ་འཇིགས་བྱེད་ཆེན་པོ་མ་ཧེའི་གདོང་ཅན་

རྣམ་པར་བསམ་པར་བྱ་སྟེ།1 ཞེས་པའི་བར་གྱིས་ཇི་སྐད་བཤད་པའི་ཉམས་དང་ལྡན་པ་བསྒོམ་

པ་ཡིན་ཏེ། རྒྱུད་ཚིག་དེ་དག་གི་དོན་ཕལ་ཆེ་བ་ནི། གོ་བར་སླ་ཞིང་། འགའ་ཞིག་ནི་འོག་ཏུ་དག་

པ་འཆད་པའི་སྐབས་སུའང་རྟོགས་པར་འགྱུར་རོ། །ཁམས་གསུམ་ཟ་བར་ནུས་པའི་དོན་ནི། མི་

བསྐྱོད་པའི་འགྲེལ་པར། འཇིག་རྟེན་གསུམ་ཞེས་བྱ་བ་ནི། དེའི་བདག་པོ་སྟེ་2ཞེས་གསུངས་པ་

ལྟར། ཁམས་གསུམ་ཐམས་ཅད་ལ་དབང་བསྒྱུར་བའི་མཐུ་དང་ལྡན་པས་བདག་པོའ།ོ །ཧ་ཧ་ཞེས་

1  བཀའ་འགྱུར། དཔེ་བསྡུར་མ། དེབ། ༨༣ ཤོག ༤༩༩ ཕྲེང་། ༧

2  བསྟན་འགྱུར། དཔེ་བསྡུར་མ། དེབ། ༢༤ ཤོག ༣༨༡ ཕྲེང་། ༨

སྒྲོགས་ཤིང་ལྗགས་འདྲིལ་བ། ཞེས་པ་ནི། རྡོ་རྗེ་གྲུབ་པའི་འགྲེལ་པར། ཧ་ཧ་ཞེས་སྒྲོགས་པའི་ཞེས་

པ་གད་མོ་བརྒྱད་ཀྱིས་རྣམ་པར་བྱེད་པའོ།1།ཞེས་དང། དགྲ་ནག་གི་འགྲེལ་པ་གཞན་ལས་ཀྱང་

དཔའ་བོའ་ིགད་མོ་བརྒྱད་སྒྲོགས་པ་ཞེས་བཤད་པ་ལྟར་ཏེ། དེ་ཡང་དཔའ་བོའ་ིགད་མོ་བརྒྱད་ནི། 

ནག་པོ་ཞབས་ཀྱིས་དགྲ་ནག་གི་འགྲེལ་པར་དམ་པ་དང་པོའ་ིལུང་དྲངས་པར། ཧ་ཧ་སྡིགས་པའི་

གད་མོ་དང། །ཧེ་ཧེ་རབ་ཏུ་དགྱེས་པ་སྟེ། །ཧི་ཧི་བདེ་བར་སྒེག་པ་ཉིད། །ཧོ་ཧོ་ཟིལ་གྱིས་གནོན་

པའོ།2།ཞེས་གསུངས་ལ། བདེ་མཆོག་གི་སྐོར་ནས་ནི། ཧ་ཧ་ཧེ་ཧེ་ཧོ་ཧོ་ཧཾ་ཧཿསྟེ་བརྒྱད་ལ་བཞད་

པ་བརྒྱད་དུ། ལྭ་བ་པ་དང་ལྷ་སྦས་ཀྱིས་བཤད་དོ།།

དེ་ལྟར་གད་མོ་བརྒྱད་སྒྲོགས་ཤིང་ལྗགས་འདྲིལ་བས་ནི། མ་རུངས་པ་ཐམས་ཅད་སྐྲག་

པར་བྱེད་པའོ། །ཐོད་པ་གཙིགས་པའི་རྩེ་མོ་འཇིགས་པ་ཆེན་པོ་ཅན། ཞེས་པ་ནི། ཆོས་ཀྱི་དབྱིངས་

སྟོང་པ་ཉིད་ལས་སྐྱེས་པ་མཚོན་པའི་ཕྱིར་དུ་ཐོད་པའི་རྒྱན་གྱིས་བརྒྱན་པའོ། །གཅེར་བུའི་གཟུགས་

ཞེས་པ་ནི། རས་ལ་སོགས་པའི་3གོས་ཐ་མལ་པ་ནི། བྱིས་པའི་གོས་ཙམ་ཡིན་ལ། འདིར་ནི་ངོ་ཚ་

ཁྲེལ་ཡོད་ཀྱི་གོས་ཀྱིས་བརྒྱན་པར་མཚོན་པ་ཡིན་ཏེ། སློབ་དཔོན་མི་བསྐྱོད་པས། བྱིས་པ་གོས་

རྣམས་གྱོན་ཡང་རྟག་པར་གཅེར། །མཁས་པ་གཅེར་བུར་འདུག་ཀྱང་གོས་དང་བཅས།4།ཞེས་

དྲངས་པ་ལྟར་རོ། །གཏུམ་ཞིང་ཁྲོས་པའི་ཚུལ་ཅན་ཡིན་པས་ན་གསུས་པ་ཆེ་བའོ། །མཁའ་འགྲོ་

མཐའ་དག་དབང་དུ་སྡུད་པའི་མཐུ་དང་ལྡན་པས་ན་ཕཻཾ་ཞེས་པའི་སྒྲ་སྒྲོགས་པའོ། །བདུད་ཀྱི་ཚོགས་

ཐམས་ཅད་འཇིགས་པར་བྱེད་པས། ཡེ་ཤེས་ལྔ་དག་པའི་འབར་བའི་ཐོད་སྐམ་ལྔས་དབུ་ལ་བརྒྱན་

ཅིང་། ཨཱ་ལི་ཀཱ་ལི་རྣམ་པར་དག་པའི་ཐོད་རློན་ལྔ་བཅུའི་ཕྲེང་བ་ཅན་ནོ། །ཞལ་འོག་མ་བརྒྱད་པོ། 

བདུད་བཞི་འཇོམས་པའི་མཆེ་བ་བཞི་བཞི་གཙིགས་ཤིང་། གདུག་པ་ཅན་རྣམས་འདུལ་བས་སྐྲ་

ཁམ་སེར་གྱེན་དུ་བརྫེས་པ། འཇམ་དབྱངས་ཀྱི་ཞལ་ནི། མེ་ལོང་ལྟ་བུ་ལ་སོགས་པའི་ཡེ་ཤེས་ལྔ་

དག་པའི་རལ་པའི་ཟུར་ཕུད་ལྔ་དང་ལྡན་པ། སྦྲུལ་ནག་པོའ་ིམཆོད་ཕྱིར་ཐོགས་དང་། མི་རུས་ཀྱི་

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༤༡༤ ཕྲེང་། ༡༦

2  བསྟན་འགྱུར། དཔེ་བསྡུར་མ། དེབ། ༢༣ ཤོག ༡༣༥༣ ཕྲེང་། ༡༣

3  ཞོལ། ཤོག ༨༥ བ ༢ རས་ལ་སོགས་པའི་གོས་

4  བསྟན་འགྱུར། དཔེ་བསྡུར་མ། དེབ། ༢༤ ཤོག ༣༨༡ ཕྲེང་། ༡༧

འཁོར་ལོ་དང་རྣ་ཆ་ལ་སོགས་པ་རུས་པའི་རྒྱན་རྣམས་ཀྱིས་བརྒྱན་པའོ།།

འདི་ལ། རྗེ་ཙོང་ཁ་པ་ཆེན་པོས་མཛད་པའི་བཅུ་གསུམ་མའི་སྒྲུབ་ཐབས་ལ། ལོ་ཙྪ་བ་

ངག་དབང་པས་བརྒལ་ཞིང་བརྟག་པ་བྱས་པ་ན། ཞལ་གྱི་འགྲོས་དང་། ཕྱག་མཚན་གྱི་ཚུལ་དང་། 

བསྲུང་འཁོར་གྱི་སྐབས་དང་། རྒྱན་གྱི་སྐབས་ལ་དཔྱད་པ་སྟེ། དཔྱད་པ་བཞི་བྱས་པའི། དང་པོ་

གསུམ་གྱི་དོན་རྣམས་ནི། གོང་དུ་གསུངས་པས་ཤེས་ལ། བཞི་པའི་སྐབས་སུ། གང་སྦྲུལ་རྒྱན་

གསལ་བར་བྱུང་བ་ལ་རུས་པའི་རྒྱན་དྲུག་ཡེ་མི་འབྱུང་བས་ཁྱབ། དཔེར་ན་འཁོར་ཆེན་བཞིན། 

དགྲ་འཇིགས་གཤེད་དམར་སོགས་ལའང་སྦྲུལ་རྒྱན་བྱུང་ངོ་། །ཞེས་བྱ་བ་འགལ་བ་དམིགས་པའི་

གཏན་ཚིགས་སོ། །ཞེས་པ་འདིའི་ལན་འདེབས་པ་ན། རྗེ་ཉིད་ཀྱིས། གཏན་ཚིགས་འདི་ལ། མ་

གྲུབ་པའི་རྟགས་མིན་པ་དང་། མཐུན་ཕྱོགས་ལ་མཐོང་བས་འགལ་རྟགས་མིན་མོད་ཀྱི། རྟགས་

ཡང་དག་ཐམས་ཅད་ཀྱི་ཚུལ་སྒྲུབ་པའི་གལ་ཆེ་ཤོས་ནི། མ་ངེས་པ་སྤོང་བ་ཡིན་ལ། དེ་ཡང་སྦྲུལ་

རྒྱན་གསལ་བར་བྱུང་བ་དང་། རུས་རྒྱན་ཡོད་པ་གཉིས་གཞི་མཐུན་སྲིད་པ་ལ་གནོད་པ་སྟོན་

དགོས་པ་ལ་འདིར་དེ་མ་བསྟན་ཅིང་སྟོན་པར་ཡང་མི་ནུས་ཏེ། དེ་གཉིས་གཞི་མཐུན་བཤད་པའི་

གཞུང་ཁུངས་ཐུབ་དུ་མ་ཞིག་མཐོང་བའི་ཕྱིར་རོ། །ཞེས་གསུངས་ནས། དེའི་ཁུངས་འགོད་པའི་

ཚེ། མངོན་བརྗོད་ཀྱི་ཁྲོ་བཅུའི་སྐབས་ལས། ཐམས་ཅད་ཞལ་གསུམ་ཕྱག་དྲུག་པ། །ན་རའི་རུས་

པའི་རྒྱན་གྱི་བརྒྱན། །ཞེས་དང་། སྟག་གི་པགས་པ་གོས་སུ་བསྣམས། །སྦྲུལ་གྱི་རྒྱན་གྱིས་རྣམ་

པར་བརྒྱན།1།ཞེས་གསུངས་ཤིང་། མི་ཐུབ་ཟླ་བས་ཀྱང་སྒྲུབ་ཐབས་བདུད་རྩི་འཛག་པ་ལས། ཁྲོ་

བཅུ་བཤད་པའི་སྐབས་སུ། སྟག་གི་པགས་པའི་ན་བཟའ་བསྣམས། །སྦྲུལ་གྱི་རྒྱན་གྱིས་འཇིགས་

མཛད་པའོ།2།ཞེས་བཤད་ལ། ལྭ་བ་པའི་བདེ་མཆོག་རྩ་རྒྱུད་ཀྱི་འགྲེལ་པར་ཡང་། ཁྲོ་བཅུ་བཤད་

པའི་སྐབས་སུ། ཁྲོ་བོ་ཐམས་ཅད་ཀྱང་སྐྲ་ཁམ་པ་གྱེན་དུ་འབར་ཞིང་། སྨིན་མ་གཉེར་མའི་ཁྲོ་གཉེར་

རྣམ་པར་གཙིགས་པའི་ཞལ་ཅན། ཐུང་ཞིང་གསུས་པ་འཕྱང་བ། སྤྱན་གསུམ་པ་དམར་ཞིང་ཟླུམ་

པ། མགོ་བོའ་ིཕྲེང་བས་དོ་ཤལ་བྱས་ཤིང་། མི་རུས་ཀྱི་རྒྱན་གྱིས་ཀླུབས་པ། མཐའ་ཡས་སྔོན་པོའ་ི

1  བཀའ་འགྱུར། དཔེ་བསྡུར་མ། དེབ། ༧༧ ཤོག ༨༢༦ ཕྲེང་། ༡༡

2  བསྟན་འགྱུར། དཔེ་བསྡུར་མ། དེབ། ༡༡ ཤོག ༡༠༥༡ ཕྲེང་། ༤

རྒྱན་གྱིས་སྤྱི་གཙུག་གི་ནོར་བུ་བྱས་ཤིང་། འཇོག་པོ་དམར་པོའ་ིའོད་འགྱིང་བས་རྣ་ཆའོ།1།ཞེས་

སོགས་ཀྱིས་སྦྲུལ་རྒྱན་བརྒྱད་ཀ་རྫོགས་པར་གསུངས་ལ། ལྷ་སྦས་ཀྱིས་བདེ་མཆོག་རྩ་རྒྱུད་ཀྱི་

འགྲེལ་པར་ཡང་ལྭ་བ་པ་དང་མཐུན་པར་འབྱུང་བས། ལྷ་གཅིག་ལ་རུས་པ་དང་སྦྲུལ་རྒྱན་གཉིས་

ཀས་བརྒྱན་པ་ལ་འགལ་བ་གཏན་མེད་པས། དེ་གཉིས་བྱུང་བ་ལ་ཡི་གེ་ཉམས་པ་དང་རྟོག་བཟོ་

ཡིན་སྙམ་དུ་མི་བཟུང་ངོ་། །ཞེས་སོགས་གསུངས་ཏེ། འདི་དག་རྒྱས་པར་རྗེ་ཉིད་ཀྱི་གསུང་འབུམ་

ཐོར་བུ་པ་ལས་ཤེས་པར་བྱའོ།།

འདི་ལའང་། ཁ་ཅིག །ཁུངས་གོང་དུ་སྨོས་པ་དེ་རྣམས་ཀྱིས་སྤྱིར་ལྷ་གཅིག་ལ་རུས་པ་

དང་སྦྲུལ་རྒྱན་གཉིས་ཀ་རུང་བ་ཡོད་པ་ཙམ་དུ་འགྲུབ་ཀྱང་། འཇིགས་བྱེད་ལ་སྦྲུལ་རྒྱན་རུང་བར་

མི་འགྲུབ་ཅིང་། ཁུངས་གཞན་གསལ་བའང་མེད་དོ། །ཞེས་སྨྲ་བའང་མི་འཐད་དེ། གོང་གི་ཁུངས་དེ་

རྣམས་ཀྱིས་ཀྱང་རིགས་པ་མཚུངས་པའི་སྒོ་ནས་ཀྱང་འགྲུབ་ལ། ཁུངས་གཞན་མེད་པའང་མ་གྲུབ་

སྟེ། མན་སྙེ་དཔང་འགྱུར་ལས། ཉི་མའི་དཀྱིལ་འཁོར་ལས་ཞེས་པ་དེའི་སྟེང་གི་ཧཱུཾ་ཡིག་ལས་སོ། །རྡོ་

རྗེ་ནི། ཤེས་རབ་ཉིད་ཀྱི་ཕྱིར་ཏེ། འཇིགས་བྱེད་ནི་ཐབས་ཉིད་ཀྱི་ཕྱིར་རོ། །ཤིན་ཏུ་ཡང་དྲག་ཅིང་

འཇིགས་པར་བྱེད་པ་ཉིད་ནི། ཐུགས་རྗེ་ཁོ་ནས་སོ། །དེ་གསུངས་པ། ཉི་མའི་འོད་ཀྱིས་གདུངས་པའི་

མཚོ་ཆེན་དང་། །མཉམ་པའི་སྐུ་ཅན་ཐུགས་རྗེའི་བདག་གང་རྣམས། །ནང་དུ་བ་མོ་ལྟ་བུར་བསིལ་

ཡིན་ཡང་། །ཕྱི་རོལ་ཁོ་ན་འགྲོ་བར་རྩུབ་པར་འགྱུར། །ཞེས་སོ། །དེའི་ཕྱིར་སྟོང་པ་ཉིད་དང་སྙིང་རྗེ་

དབྱེར་མེད་པའི་བྱང་ཆུབ་ཀྱི་སེམས་ནི། རྡོ་རྗེ་འཇིགས་བྱེད་དོ། །མ་ཧེའི་གཟུགས་ཅན་ཞེས་པ་རྩ་

བའི་ཞལ་ཏེ། སྦྲུལ་གྱི་མཆོད་ཕྱིར་ཐོགས་པ་ཅན། ཚངས་པ་དང་དབང་པོ་དང་ཉེ་དབང་དང་དྲག་པོ་

དང་ཉི་མ་དང་གཞོན་ནུ་ལ་སོགས་པ་ཁ་ཕུབ་ཏུ་ཞབས་འོག་ཏུ་ལྷུང་བ་རྣམས་འཇིགས་པར་མཛད་

པའོ། །ཞེས་སྦྲུལ་རྒྱན་གསལ་བར་གསུངས་སོ། །དེ་དག་གིས་འབྲས་བུ་རྡོ་རྗེ་འཛིན་པའི་སྐྱེད་ཆོག་

གི་ཚུལ་རྣམས་རྒྱས་པར་བཤད་ཟིན་ཏོ།།

དེ་ཉིད་ཀྱང་སེམས་དཔའ་སུམ་བརྩེགས་སུ་བྱ་སྟེ། ལྰ་ལི་ཏའི་སྒྲུབ་ཐབས་ཆེ་བ་ལས། 

1  བསྟན་འགྱུར། དཔེ་བསྡུར་མ། དེབ། ༨ ཤོག ༩༥༩ ཕྲེང་། ༡༠

ཏིང་འཛིན་གསུམ་ནི་སེམས་ཀྱིས་བྱ།1།ཞེས་དང་། སྒྲུབ་ཐབས་ཆུང་བ་ལས། དེ་བཞིན་ཡེ་ཤེས་

སེམས་དཔའ་བསམ།2།ཞེས་གསུངས་ཤིང་། ཤྲཱི་བྷ་དྲས། རང་བཞིན་གྱི་དཀྱིལ་འཁོར་བཀུག་པ་

རང་གི་ལུས་ལ་ཞུགས་པས་སྙིང་ཁར་ཡེ་ཤེས་སེམས་དཔའ་དང་། དེའི་སྙིང་ཁར་ཏིང་ངེ་འཛིན་

སེམས་དཔའ་བསྒོམ་པར་བཤད་ལ། ཨ་མོ་གྷ་བཛྲ་ཆེ་བས་ཀྱང་། འདི་ལྟར་རྡོ་རྗེ་འཇིགས་བྱེད་

ལ་སོགས་པ་རྣམས་མིག་ལ་སོགས་པ་སྐྱེ་མཆེད་བྱིན་གྱིས་བརླབས་པས་སྐུ་གསུང་ཐུགས་ཀྱི་ལྷ་

དང་། ཡེ་ཤེས་སེམས་དཔས་མཚན་པའི།3 ཞེས་དང་། ཞི་བའི་ཡེ་ཤེས་ཀྱིས་ཀྱང་། བདག་བསྐྱེད་

དཔའ་བོ་གཅིག་པ་ལ་ཐུགས་ཀར་ཡེ་ཤེས་སེམས་དཔས་མཚན་པ་དང་། སྐུ་གསུང་ཐུགས་བྱིན་

བརླབས་དང་བཅས་པ་བཤད་དོ།།

དེ་ལྟར་ན་ཡེ་ཤེས་སེམས་དཔའ་ནི། རྒྱུ་རྡོ་རྗེ་འཛིན་པ་འཇམ་དཔལ་ལྟ་བུར་བསྒོམ་

པར་རྒྱ་བོད་ཀྱི་མཁས་པ་དག་དགོངས་པ་མཐུན་ལ། ཏིང་ངེ་འཛིན་སེམས་དཔའ་ནི། རྟོག་བདུན་

ལས། བཟླས་པའི་དུས་སུ་རང་གི་སྙིང་ཁར་ཉི་མའི་དཀྱིལ་འཁོར་དེའི་སྟེང་དུ་རང་གི་སྔགས་ཀྱི་ཡི་

གེ་རྣམ་པར་བསམས་ཏེ།4 ཞེས་གསུངས་པའི་འགྲེལ་པར། སློབ་དཔོན་མི་བསྐྱོད་པས། ཉི་མའི་

དཀྱིལ་འཁོར་ཞེས་བྱ་བ་ནི། ཨཱ་དམར་ཡི་གེ་སྟེ། ཨཱ་དམར་པོ་ལས་བྱུང་བའོ། །དེར་རང་གི་གསང་

སྔགས་དམིགས་ལ་ཞེས་བྱ་བ་ནི། དབུས་སུ་ཡཾ་སྔོན་པོའམ་ཧཱུཾ་སྔོན་པོའ་ིཡི་གེ་སྟེ། ཐ་མར་སྔགས་

གསུམ་གྱི་ཕྲེང་བས་གཡས་སྐོར་དུ་བསམས་ནས།5 ཞེས་གསུངས་པ་ལྟར། ཡེ་ཤེས་སེམས་དཔའི་

ཐུགས་ཀར་ཨཱ་དམར་པོ་ལས་བྱུང་བའི་ཉི་དཀྱིལ་གྱི་དབུས་སུ། ཡཾ་སྔོན་པོའམ་ཧཱུཾ་སྔོན་པོ་བསྒོམ་

པ་གདམ་ངར་གསུངས་ཏེ། འདིས་ཏིང་ངེ་འཛིན་སེམས་དཔའ་ཚུལ་ཇི་ལྟ་བུ་བསྒོམ་པ་གདན་

དང་བཅས་པ་གསལ་བར་བསྟན་ཏོ།།

དེ་འདྲ་བའི་སེམས་དཔའ་གསུམ་གྱི་མིང་དོན་ནི། རང་ཉིད་ལྷའི་བདག་ཉིད་དུ་བྱས་པ་འདི་

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༦༤༨ ཕྲེང་། ༤

2  བསྟན་འགྱུར། དཔེ་བསྡུར་མ། དེབ། ༢༤ ཤོག ༦༥༥ ཕྲེང་། ༢༠

3  བསྟན་འགྱུར། དཔེ་བསྡུར་མ། དེབ། ༢༤ ཤོག ༥༡༧ ཕྲེང་། ༡༧

4  བཀའ་འགྱུར། དཔེ་བསྡུར་མ། དེབ། ༨༣ ཤོག ༥༠༡ ཕྲེང་། ༡༠

5  བསྟན་འགྱུར། དཔེ་བསྡུར་མ། དེབ། ༢༤ ཤོག ༣༨༢ ཕྲེང་། ༥

ཉིད། ཡེ་ཤེས་སེམས་དཔའ་རྣམས་ཡང་དག་པར་འཕྲོ་ཞིང་འདུ་བའི་གཞིར་གྱུར་པའི་སེམས་དཔའ་

ཡིན་པས་ན་དམ་ཚིག་སེམས་དཔའ་དང་། ཡེ་ཤེས་ཀྱི་རང་བཞིན་གྱི་སེམས་དཔའ་ཡིན་པས་ན་ཡེ་

ཤེས་སེམས་དཔའ་དང་། ཧཱུཾ་ཡིག་ལྟ་བུ་གང་དུ་བཀོད་པའི་གནས་འདིར་རྩེ་གཅིག་ཏུ་དམིགས་ཏེ་

བསྒོམས་པས་ཏིང་ངེ་འཛིན་མཆོག་སྐྱེས་ནས་སྒྲུབ་པ་པོ་དེས་ལེགས་ལ་སྦྱོར་བའི་སེམས་དཔའ་

ཡིན་པས་ན་ཏིང་ངེ་འཛིན་སེམས་དཔའ་ཞེས་བྱའོ། །མིང་དོན་དང་པོ་ནི། མན་སྙེ་ལས་གསུངས་ལ། 

ཕྱི་མ་གཉིས་ནི། སྒྲོན་གསལ་ལས་བཤད་དོ། །སེམས་དཔའི་དོན་ནི། མན་སྙེ་ལས། སེམས་དཔའ་

ཡང་སྟེ་སེམས་ཅན་གྱི་དོན་བྱེད་པ་ཉིད་ཀྱི་ཕྱིར་དང་རྣམ་པར་དག་པའི་སེམས་ཅན་གྱི་ཐ་སྙད་ཀྱི་

ཡུལ་ཉིད་ཀྱི་ཕྱིར་རོ།1།ཞེས་གསུངས་པ་ལྟར་རོ།།

འདི་དག་སྦྱང་གཞི་ལ་སྦྱར་ན། དམ་ཚིག་སེམས་དཔའ་ནི། རགས་པ་གནས་སྐབས་པའི་

ལུས་དང་། ཡེ་ཤེས་སེམས་དཔའ་ནི། ཕྲ་བ་གཉུག་མའི་རླུང་དང་། ཏིང་ངེ་འཛིན་སེམས་དཔའ་ནི། 

གཉུག་མའི་སེམས་དང་ཆོས་མཐུན་ནོ། །ཞེས་སྦྱར་བར་བྱའོ། །གཞན་ཡང་སེམས་དཔའ་སུམ་

བརྩེགས་སྡུད་རིམ་དང་བཅས་པ་བསྒོམ་པ་ལ་ནི། མཚོན་དོན་ཁྱད་པར་ཅན་ཡོད་དེ། འདི་ལྟར། 

སྡུད་རིམ་བསྒོམས་པས་ནི། རིམ་པ་གཉིས་པའི་སྐབས་སུ། བསམ་གཏན་གཉིས་ཀྱིས་སྣོད་བཅུད་

མཐའ་དག་འོད་གསལ་དུ་སྡུད་པ་མཚོན་ནོ། །དེ་ལྟར་བསྡུས་པ་ལས་ཐོབ་པའི་འོད་གསལ་གྱི་ཡེ་

ཤེས་ནི། ཏིང་ངེ་འཛིན་སེམས་དཔས་མཚོན་ལ། འོད་གསལ་གྱི་ཡེ་ཤེས་དེ་ཉིད་ཀྱི་རླུང་སེམས་

ཀྱི་རིགས་འདྲ་ལས། དངོས་གནས་ལ་སྒྱུ་མའི་སྐུར་བཞེངས་པའི་སྒྱུ་ལུས་ནི། ཡེ་ཤེས་སེམས་

དཔས་མཚོན་ཞིང་། སྒྱུ་མའི་སྐུ་དེ་ཐ་མལ་པའི་ཤའི་མིག་གི་ཡུལ་དུ་མི་འགྱུར་བས། གདུལ་བྱ་ཐ་

མལ་པའི་དོན་བྱ་བའི་ཕྱིར་དུ་ཕུང་པོ་རྙིང་པའི་ལུས་ལ་ཞུགས་ཏེ་ཁམས་རགས་པའི་སྤྲུལ་སྐུ་བཟུང་

བ་ནི། དམ་ཚིག་སེམས་དཔས་མཚོན་པར་བྱེད་དོ། །དོན་འདི་དག་བརྟག་གཉིས་ལས། མི་ཕྱེད་

རྡོ་རྗེ་ཞེས་བྱར་བརྗོད། །སེམས་དཔའ་སྲིད་པ་གསུམ་གཅིག་པ།2།ཞེས་སོགས་གསུངས་པས་ཀྱང་

མཚོན་ནས་བསྟན་ཏེ། རང་བཞིན་མེད་པའི་སྟོང་ཉིད་ནི། སྤྲོས་པས་མི་ཕྱེད་པའི་ཕྱིར་རྡོ་རྗེ་ཞེས་བྱ་

1  བསྟན་འགྱུར། དཔེ་བསྡུར་མ། དེབ། ༤ ཤོག ༢༨༤ ཕྲེང་། ༢༡

2  བཀའ་འགྱུར། དཔེ་བསྡུར་མ། དེབ། ༨༠ ཤོག ༤ ཕྲེང་། ༢

བར་བརྗོད་ལ། དེ་དང་རོ་གཅིག་ཏུ་ཞུགས་པའི་འོད་གསལ་གྱི་ཡེ་ཤེས་དེའི་དོན་སྲིད་པ་གསུམ་

རང་བཞིན་གཅིག་པ་སྟེ་དབྱེར་མི་ཕྱེད་པའི་ཡེ་ཤེས་ནི། སེམས་དཔའི་དོན་དུ་གསུངས་ཏེ། འདིས་

འོད་གསལ་ཆོས་སྐུ་བསྟན་ཏོ།།

ཡང་། ཡེ་ཤེས་ཆེན་པོའ་ིརོས་གང་བས། །ཡེ་ཤེས་སེམས་དཔར་བརྗོད་པར་བྱ།1།ཞེས་

པའི་འགྲེལ་པ་པདྨ་ཅན་ལས། ཡེ་ཤེས་ནི་ཐབས་ཀྱི་བདག་ཉིད་དོ། །དེའི་རོས་གང་བ་ནི་ལོངས་

སྤྱོད་རྫོགས་པའི་སྐུའོ། །དེ་གདུལ་བྱ་ས་བཅུ་པའི་བྱང་སེམས་ཁོ་ནའི་དངོས་ཀྱི་སྤྱོད་ཡུལ་ཡིན་པའི་

ཕྱིར་ཆེན་པོའ།ོ2།ཞེས་གསུངས་ཏེ། འདིས་སྒྱུ་ལུས་ལོངས་སྐུ་བསྟན་ཏོ། །ཡང་། རྟག་ཏུ་དམ་ཚིག་

ལ་སྤྱོད་ཕྱིར། །དམ་ཚིག་སེམས་དཔར་བརྗོད་པར་བྱ། །ཞེས་པའི་འགྲེལ་པ་པདྨ་ཅན་ལས། རྟག་

ཏུ་གདུལ་བྱའི་དོན་ལ་རབ་ཏུ་འཇུག་པའི་དམ་ཚིག་ལ་སྤྱོད་པའི་སེམས་དཔའ་ཡིན་པའི་ཕྱིར་སྤྲུལ་

པའི་སྐུ་ནི། དམ་ཚིག་སེམས་དཔར་བརྗོད་པར་བྱའོ།3།ཞེས་གསུངས་ཏེ། འདིས་ཁམས་རགས་པ་

བཟུང་བའི་སྤྲུལ་སྐུ་བསྟན་ཏོ། །བརྟག་གཉིས་རྩ་འགྲེལ་འདི་དག་གིས། གཙོ་བོར་འབྲས་དུས་ཀྱི་

སེམས་དཔའ་གསུམ་བསྟན་པ་ཡིན་ལ། རྫོགས་རིམ་པའི་སྐུ་གསུམ་ཡང་སྤྱིའི་མཚན་ཉིད་མཚུངས་

པའི་སྒོ་ནས། འབྲས་དུས་ཀྱི་སྐུ་གསུམ་དང་འདྲ་བས། སྐབས་འདིར་ཡང་དྲང་དུ་རུང་ངོ་། །དེ་ལྟར་

ན། རིམ་པ་དང་པོར་སེམས་དཔའ་སུམ་བརྩེགས་བསྒོམས་པས་ནི། གཞི་ལམ་འབྲས་གསུམ་གྱི་སྐུ་

གསུམ་ཚན་པ་གསུམ་ག་མཚོན་པར་ནུས་སོ་ཞེས་བླ་མ་དམ་པའི་ཞལ་གྱི་གདམས་པ་སྟེ། དེ་དག་

གིས་ནི་སེམས་དཔའ་སུམ་བརྩེགས་ཀྱི་རྣམ་པར་བཞག་པ་མདོ་ཙམ་དུ་བསྟན་ཟིན་ཏོ།།

ད་ནི། རིག་མ་འདུ་བྱས་ཏེ། བཅུ་གསུམ་མའི་དཀྱིལ་འཁོར་རྒྱལ་མཆོག་སྤྲོས་ཏེ་མཛད་

པ་མཛད་ཚུལ་བཤད་4པར་བྱའོ། །དེ་ལ་རིག་མ་ཇི་ལྟ་བུ་སྙམ་ན། གྲུབ་ཆེན་མཚོ་སྐྱེས་ཀྱིས། ཀྱཻ་

རྡོར་སྒྲུབ་ཐབས་སུ། སྒྲུབ་པ་པོ་ཕོ་མོ་ཡུལ་རྟེན་གྱི་མཚན་ཉིད་ཚང་བས་ནི། རིམ་པ་དང་པོ་ལ་

ཐོག་མར་སློབ་པ་ནས། དངོས་ཀྱི་རིག་མ་ལ་བརྟེན་པར་གསུངས་པ་ལྟར། འདིར་ཡང་རིམ་པ་

1  བཀའ་འགྱུར། དཔེ་བསྡུར་མ། དེབ། ༨༠ ཤོག ༤ ཕྲེང་། ༤

2  བསྟན་འགྱུར། དཔེ་བསྡུར་མ། དེབ། ༡ ཤོག ༡༡༠༧ ཕྲེང་། ༥

3  བསྟན་འགྱུར། དཔེ་བསྡུར་མ། དེབ། ༡ ཤོག ༡༡༠༧ ཕྲེང་། ༨

4  ཞོལ། ཤོག ༨༨ བ ༥ མཛད་པ་མཛད་ཚུལ་གསུང་པར་བྱའོ།།

དང་པོའ་ིསྐབས་སུ་སྒྲུབ་པ་པོ་མཚན་ཉིད་ཚང་བས་དངོས་ཀྱི་རིག་མ་ལ་བརྟེན་པའང་རུང་ལ། དེ་

ཡང་རིམ་པ་དང་པོའ་ིསྐབས་སུ་ནི། རང་རིགས་ཀྱི་ཕྱག་རྒྱ་མ་བསྟེན་པར་གསུངས་སོ། །དེས་ན་

ཕྱག་རྒྱ་རིགས་བཞིའི་ནང་ནས་གླང་པོ་ཅན་གྱི་རིགས་ཀྱི་ཕྱག་རྒྱ་བསྟེན་པར་བྱ་དགོས་ལ། དེ་ཉིད་

ཀྱང་། ཕག་མོ་གླང་པོ་ཅན་དུ་འགྱུར།1།ཞེས་གསུངས་པ་ལྟར། ཕག་མོའ་ིརིགས་སོ། །ཕག་མོའང་

རིགས་གཉིས་པ་ཅན་ཡིན་ཏེ། ཤཱནྟི་པའི་དགྲ་ནག་དཀའ་འགྲེལ་ལས། དེ་བས་ན་རྒྱུད་འདི་ནི། 

དཔལ་གསང་བ་འདུས་པ་དང་མཐུན་པའི་རྒྱུད་ཡིན་པས། རྒྱུད་དེ་ནས་མཱ་མ་ཀཱི་རྡོ་རྗེ་དང་རིན་པོ་

ཆེའི་རིགས་སུ་བཞག་པ་ལྟར། འདིར་ཡང་རྡོ་རྗེ་ཕག་མོ་ནི། རིགས་གཉིས་ཀའི་བཙུན་མོར་བཞག་

ཅིང་། ཞེས་གསུངས་པ་ལྟར་རོ། །དེ་ལྟར་ན་འདིར་ནི་རྡོ་རྗེའི་རིགས་ཀྱི་ཕག་མོ་བཟུང་ངོ་། །བཤད་

རྒྱུད་རྡོ་རྗེ་ཕྲེང་བ་ལས་ནི། སྒྲུབ་པ་པོ་མི་བསྐྱོད་པའི་རིགས་ཀྱིས་གདོལ་པའམ་སྨེ་ཤ་ཅན་གྱི་བུ་

མོ། རྣམ་སྣང་གི་རིགས་ཀྱིས་བཙོ་བླག་མཁན། རིན་འབྱུང་གི་རིགས་ཀྱིས་ཕྲེང་རྒྱུད་མཁན། འོད་

དཔག་མེད་ཀྱི་རིགས་ཀྱིས་གར་མཁན། ལས་ཀྱི་རིགས་ཀྱིས་བཟོ་བྱེད་མཁན་གྱི་བུ་མོ་རང་རིགས་

ཀྱི་ཕྱག་རྒྱར་བསྟེན་པར་གསུངས་སོ།།

དེ་ཡང་དངོས་ཀྱི་ཕྱག་རྒྱ་སྤྱིའི་མཚན་ཉིད་ནི། དཔལ་འཛིན་གྱིས། བཅུ་དྲུག་ལོན་མ་སྐལ་

བཟང་མ། །གཟུགས་དང་ལང་ཚོ་ཕུན་སུམ་ཚོགས། །དང་པོར་ལེགས་པར་སྦྱངས་བ་དང་། །དབང་

བསྐུར་ནས་ནི་སྒྲུབ་པ་བརྩམས།2།ཞེས་གསུངས་པ་ལྟར། དབང་བསྐུར་བ་ལེགས་པར་ཐོབ་ཅིང་། 

ལྷའི་རྣལ་འབྱོར་བཟླས་པ་དང་བཅས་པ་ལ་བྱང་བ།3 འདོད་པའི་སྒྱུ་རྩལ་སྟོན་པའི་རྒྱུད་དགའ་བའི་

བསྟན་བཅོས་ལ་ལེགས་པར་སྦྱངས་པའོ། །ད་ལྟའི་སྒྲུབ་པ་པོ་ཕལ་ཆེ་བས་ནི། ཡེ་ཤེས་ཀྱི་ཕྱག་རྒྱ་

ལ་བརྟེན་པར་བྱ་དགོས་པས། བཤད་མ་ཐག་པའི་རིགས་ཅན་གྱི་བུ་མོའ་ིརྣམ་པ་གཅིག་ཐོག་མར་

ཡིད་ཀྱིས་དམིགས་པའང། ཡང་ན་འདུས་པ་སོགས་ལས་བཤད་པ་བཞིན། དེ་འདྲ་བའི་རིགས་

ཅན་གྱི་བུ་མོའ་ིརྣམ་པ་ཞིག་4རང་གི་སྙིང་ཁ་ནས་ཕྱུང་ལ། དེ་དག་དང་དངོས་ཀྱི་རིག་མ་གང་ཡིན་

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༡༡༡༨ ཕྲེང་། ༨

2  བསྟན་འགྱུར། དཔེ་བསྡུར་མ། དེབ། ༢༤ ཤོག ༡༡༡༩ ཕྲེང་། ༧

3  ཞོལ། ཤོག ༨༩ ན ༦ བཅས་པ་བྱེད་པ།

4  ཞོལ། ཤོག ༨༩ བ ༡། གཙང་། ཤོག ༧༢ ན ༢ རྣ་པ་གཅིག་རང་གི་

ཀྱང་སྟོང་པར་སྦྱངས་ཏེ། རྡོ་རྗེ་རོ་ལངས་མའི་རྣམ་པར་བསྐྱེད་པར་བྱའོ། །འདིའི་ས་བོན་ནི། ཧཱུཾ་

ངམ། མིང་ཡིག་དང་པོ་བཾ་ལས་བསྐྱེད་པ་གང་བྱས་ཀྱང་ཆོག་པར་བཞེད་དོ།།

དེས་ན། དཔལ་འཛིན་གྱིས། སྐུ་གསུང་ཐུགས་དང་རྡོ་རྗེ་ནི། །དཔྲལ་བ་ལ་སོགས་རྣམས་

ལ་དགོད། །སྭཱ་ཧཱ་གསང་བ་གཙུག་ཏོར་དུའོ།1།ཞེས་གསུངས་པ་ལྟར། ལྷ་མོར་བསྐྱེད་པ་དེའི་

དཔལ་མགྲིན་སྙིང་ཁ་ལྟེ་བ་དང་བཞིར། རིམ་པ་བཞིན། སྐུ་གསུང་ཐུགས་ཀྱི་ས་བོན་ཨོཾ་ཨཱཿཧཱུཾ་

གསུམ་དང་། ཡེ་ཤེས་རྡོ་རྗེའི་ས་བོན་ཧོ་ཡིག་དང་བཞི་པོ་བཀོད་ལ། རྡོ་རྗེ་བཞིའི་ངོ་བོར་བསྒོམ་

ཞིང་། གསང་གནས་སུ་སྭཱ་དང་གཙུག་ཏོར་དུ་ཧཱ་དགོད་དོ།།

དེ་ནས་མཁའ་གསང་སྦྱངས་པ་ནི། དཔལ་འཛིན་གྱིས། ཨ་ཡིས་པདྨ་འདབ་བརྒྱད་ལ། །ཨ་

ཡིས་ཟེའུ་འབྲུ་རབ་ཏུ་བརྟག །ཧཱུཾ་གྱིས་རྡོ་རྗེ་རྩེ་ལྔ་པ། །ཕཊ་ཀྱིས་སྒོ་ལ་རབ་ཏུ་བརྟག །དེ་ལྟར་རྡོ་རྗེ་

པདྨར་བཅས། །བྷ་གར་ལིངྒ་བཞག་ནས་ནི། །བྱང་ཆུབ་སེམས་ནི་སྤྲོ་མི་བྱ། །རྣལ་འབྱོར་པས་ནི་

ཧཱུཾ་ཕཊ་བསམ།2།ཞེས་གསུངས་པ་ལྟར། རྡོ་རྗེ་ཧཱུཾ་དང་པདྨ་ཨ་ལས་བསྐྱེད་པའམ། ཡང་ན་གཉིས་ཀ་

ཧཱུཾ་ལས་བསྐྱེད་ལ། གཉིས་ཀའི་བུ་ག་ཡི་གེ་ཕཊ་སེར་པོ་མགོ་ནང་བསྟན་འོད་ཟེར་འཕྲོ་བས་བཀག་

པར་བསྒོམ་མོ། །དེ་ཡང་བསྐྱེད་རིམ་ཕྲ་རགས་བརྟན་པ་ན། དངོས་ཀྱི་ཕྱག་རྒྱ་དང་སྦྱར་བས་བྱང་

ཆུབ་ཀྱི་སེམས་ཞུ་ནས་བབས་པའང་ཕཊ་ཡིག་གིས་དགག་པར་ནུས་ན། ཡེ་རྒྱ་ལ་བརྟེན་པའི་ཚེ་

ལྟ་སྨོས་ཀྱང་ཅི་དགོས། དེས་ན་རིམ་པ་དང་པོར་ཐོག་མར་ལྷ་སྐུ་ལ་གསལ་སྣང་གྲུབ་པ་བཞིན་དུ། 

ཕཊ་ཡིག་ལའང་དམིགས་ཕུག་ནས་གསལ་སྣང་བསྒྲུབ་དགོས་ལ། དེ་ལྟར་བསྒྲུབས་པས་ཡེ་རྒྱ་

དང་ཕཊ་ཡིག་སོགས་ལའང་དངོས་ཀྱི་རིག་མ་དང་ཆ་འདྲ་བའི་གསལ་སྣང་སྐྱེས་པ་དགོས་སོ།།

དེའི་ཚེ་ཕྱག་རྒྱ་གཉིས་གང་དང་སྦྱར་ཡང་བྱང་སེམས་ཞུ་བ། ཕཊ་ཡིག་གིས་བཀག་པའི་

མཐུས་བསྐྱེད་རིམ་པའི་དགའ་བཞི་ལེགས་པར་མཚོན་ཐུབ་པ་འབྱུང་ལ། དེ་བྱུང་བ་ན་སྔར་ངེས་

ཟིན་གྱི་དབུ་མའི་ལྟ་བ་མཐར་ཐུག་པ་དང་ལེགས་པར་སྦྱར་ཏེ་བསྒོམས་པས། རྟེན་དང་བརྟེན་པའི་

དཀྱིལ་འཁོར་མཐའ་དག་བདེ་སྟོང་གི་རྣམ་རོལ་ཏུ་འཆར་བ་འོང་ཞིང་། དེའི་རྒྱུན་གོམས་པས་ནི། 

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༡༡༡༩ ཕྲེང་། ༩

2  བསྟན་འགྱུར། དཔེ་བསྡུར་མ། དེབ། ༢༤ ཤོག ༡༡༡༩ ཕྲེང་། ༡༡

བདག་ཏུ་འཛིན་པ་མགོ་གནོན་པར་ནུས་པས། བསྐྱེད་རིམ་འཁོར་བའི་རྩ་བ་ལ་གནོད་བྱེད་དང་། 

བསྐྱེད་རིམ་པས་འདོད་ཡོན་ལམ་དུ་བྱེད་པ་དང་། རྫོགས་རིམ་གྱི་སྨིན་བྱེད་ཁྱད་པར་ཅན་དུ་འགྱུར་

བ་སོགས་ཀྱང་གཙོ་བོར་འདི་དག་གི་སྒོ་ནས་ཡིན་པས། ལམ་གྱི་གནད་གཙོ་བོ་གང་ཡིན་པ་དག་

ངེས་པ་ལ་འབད་པར་བྱའོ། །གང་ཟག་གི་ཁྱད་པར་འགའ་ཞིག་ལ་ནི། བསྐྱེད་རིམ་པའི་དགའ་

བཞིས་རོ་རྐྱང་གི་རླུང་དབུ་མར་ཐིམ་པ་ལས་བྱུང་བའི་ལྷན་སྐྱེས་ཀྱི་བདེ་བ་འདྲེན་ཐུབ་པའང་འབྱུང་

ལ། དེ་འདྲ་བའི་ལྷན་སྐྱེས་ནི། རིམ་པ་དང་པོའ་ིསྐབས་སུ་བྱུང་ཡང་། ལམ་གྱི་ངོ་བོ་རྫོགས་རིམ་དུ་

འཇོག་པ་ཡིན་ཏེ། གདུལ་བྱ་ཁྱད་པར་ཅན་ལ་དབང་གི་དུས་སུ་རླུང་ཐིམ་པའི་ལྷན་སྐྱེས་འབྱུང་བ་

རྫོགས་རིམ་དུ་གསུངས་པ་བཞིན་ནོ།།

དེ་ལྟར་རིག་མ་འདུ་བྱས་ཏེ་སྙོམས་པར་འཇུག་པ་ནི། སྔོན་བྱུང་སྟོན་པའི་རྣམ་ཐར་དང་

མཐུན་པར་བསྒོམ་པ་སྟེ། དེ་ཡང་འཇིགས་བྱེད་ཀྱི་རྒྱུད་རྒྱས་པའི་གླེང་གཞིར། ཨེ་ཝཾ་གྱི་ངེས་དོན་

བཞུགས་པ་པོ་རྡོ་རྗེ་འཇིགས་བྱེད་རྟེན་རྡོ་རྗེ་མཁའ་འགྲོའ་ིཔདྨ་ལ་བཞུགས་ནས་རྒྱུད་གསུངས་པར་

བཤད་རྒྱུད་རྡོ་རྗེ་ཕྲེང་བ་དང་། དུས་འཁོར་འགྲེལ་ཆེན་སོགས་ལས་གསུངས་ལ། དགྲ་ནག་གི་གླེང་

གཞི་འཆད་པའི་སྐབས་སུ། གྲུབ་ཆེན་ནག་པོ་པས། གཞལ་ཡས་ཁང་བརྩེགས་པར་དཀྱིལ་འཁོར་

མ་ལུས་པ་དང་། ལྷན་ཅིག་ཏུ་བཅོམ་ལྡན་འདས་རང་གི་རིག་མ་དང་གཉིས་སུ་མེད་པའི་བདག་ཉིད་

རབ་ཏུ་དགའ་བར་བཞུགས་སོ།1།ཞེས་དང་། ཤཱནྟི་པས་ཀྱང་། ཁ་ཅིག་ན་རེ་རྒྱུད་འདིར་ནི། བཙུན་

མོ་རྣམས་མ་གསུངས་པས་ལྷ་ཇི་སྙེད་པ་ཇི་ལྟར་བསྟན་པ་ཙམ་མོ་ཞེས་ཟེར་ཏེ། གལ་ཏེ་བཙུན་མོ་

མེད་ན་བཙུན་མོའ་ིབྷ་ག་རྣམས་ལ་བཞུགས་ཏེ་ཞེས་བྱ་བ་ཅི་ཞིག་ཡིན། རིགས་ཀྱི་བཙུན་མོ་མེད་ན་

བྱང་ཆུབ་ཀྱི་སེམས་ཀྱི་དབང་ལ་སོགས་པ་ཡང་ཇི་ལྟར་སྦྱིན།2 ཞེས་གསུངས་སོ།།

དེ་བས་ན་དེ་དག་དང་རྣམ་པ་མཐུན་པར་བསྒོམ་པའོ། །དེ་ལྟར་མངོན་པར་འདུ་བྱས་པའི་

རིག་མ་དང་སྙོམས་པར་ཞུགས་པའི་ཐིག་ལེ་ལས། དཀྱིལ་འཁོར་རྒྱལ་མཆོག་སྤྲུལ་ཏེ་མཛད་པ་

མཛད་ནས། དཀྱིལ་འཁོར་གྱི་རང་རང་གི་གནས་སུ་འགོད་པ་ནི། སྟོན་པས་ཆགས་བྲལ་གྱི་སྤྱོད་

1  བསྟན་འགྱུར། དཔེ་བསྡུར་མ། དེབ། ༢༣ ཤོག ༡༡༨༡ ཕྲེང་། ༧

2  བསྟན་འགྱུར། དཔེ་བསྡུར་མ། དེབ། ༢༣ ཤོག ༡༠༩༠ ཕྲེང་། ༨

པ། ས་དང་ཕ་རོལ་ཏུ་ཕྱིན་པའི་སྤྱོད་པ། འདོད་ཆགས་ཀྱི་སྤྱོད་པ་གསུམ་བསྟན་ནས་གདུལ་བྱའི་

དོན་མཛད་པ་ལས། ཕྱི་མ་དང་མཐུན་པར་བསྟན་པའི་ཆེད་དང་། ཆགས་ཅན་གྱི་ལམ་གྱི་གདུལ་བྱ་

རྣམས་ཀྱི་ཉོན་མོངས་པ་ལྔ་དང་། བདུད་བཞི་དང་། ཁམས་བཞི་དང་། ཡུལ་དྲུག་ལ་སོགས་པའི་དྲི་

མ་རྣམས་སྦྱངས་ནས། ཡེ་ཤེས་ལྔ་དང་། སྟོབས་བཞི་དང་། ཚད་མེད་པ་བཞི་ལ་སོགས་པའི་ཡོན་

ཏན་རྣམས་མངོན་དུ་བྱ་བའི་ཆེད་དང་། ཁྱད་པར་དུ་རིམ་པ་གཉིས་པར་ཟུང་འཇུག་པའི་དཀྱིལ་

འཁོར་རྒྱལ་མཆོག་དངོས་སུ་སྤྲུལ་ནས་དོན་མཛད་པའི་རྫོགས་རིམ་གྱི་སྨིན་བྱེད་ཁྱད་པར་ཅན་དུ་

འགྱུར་བའི་ཆེད་དུ་བསྒོམ་པ་ཡིན་ནོ།།

དཀྱིལ་འཁོར་ཇི་ལྟར་སྤྲུལ་བའི་ཚུལ་ནི། རྗེ་ཡབ་སྲས་ཀྱིས་འཇིགས་བྱེད་ལ་ཡུམ་ཡོད་པ་

དང་། བཅུ་གསུམ་མ་འཐད་པའི་སྒྲུབ་བྱེད་བརྒལ་ལན་དང་བཅས་པའི་སྐབས་སུ་ཇི་སྐད་གསུངས་

པའི་རིགས་པས། ཕལ་ཆེར་དགྲ་ནག་ལས་གསུངས་པ་དང་ཚུལ་འདྲ་བར་བཤད་དགོས་སོ། །དེ་

ལྟར་ན། ཐོག་མར་ཨོཾ་སརྦྦ་ཏ་ཐཱ་ག་ཏ་ཨ་ནུ་རཱ་ག་ན་བཛྲ་སྭ་བྷཱ་ཝ་ཨཱདྨ་ཀོ྅ཧཾ་ཞེས་བརྗོད་ལ། དེ་

བཞིན་གཤེགས་པ་ཐམས་ཅད་ཀྱི་རྗེས་སུ་ཆགས་པ་རྡོ་རྗེའི་རང་བཞིན་གྱི་བདག་ཉིད་ནི། ངའོ་སྙམ་

དུ་བསམས་ལ་སྙོམས་པར་འཇུག་པའི་དགའ་བ་བརྩམ་པར་བྱའོ། །དེའི་ཚེ་རང་གི་ཐུགས་ཀའི་ཧཱུཾ་

ཡིག་གི་འོད་ཟེར་གྱི་ལྕགས་ཀྱུས་མཁའ་ཁྱབ་ཀྱི་སངས་རྒྱས་ཐམས་ཅད་བཀུག་ནས་རང་གི་ཞལ་

དུ་བཅུག །ཐུགས་ཀར་འོད་དུ་ཞུ་བ་རྡོ་རྗེའི་ལམ་ནས་ཡུམ་གྱི་པདྨར་ཞུགས་པའི་ཐིག་ལེ་ཆ་གཅིག་

ཡའང་བྷྲཱུཾ་དུ་གྱུར་པ་ལས་གཞལ་ཡས་ཁང་གདན་བཅས་སྔར་བཞིན་བསྐྱེད། ཐིག་ལེ་གཞན་གདན་

རྣམས་ཀྱི་སྟེང་དུ་ཆ་བཅུ་བདུན་དུ་གྱུར། དེ་རྣམས་ཡོངས་སུ་གྱུར་པ་ལས་ཡཀྵེ་ལ་སོགས་པའི་ཡི་

གེ་བཅུ་བདུན། ཡི་གེ་ཕྱི་མ་བཞི་མ་གཏོགས་པ་རྣམས་འོག་ནས་འཆད་པའི་ཕྱག་མཚན་ས་བོན་

གྱིས་མཚན་པ་རྣམས་སུ་གྱུར། དེ་རྣམས་ལས་ལྷ་རང་རང་གི་སྐུར་བསྐྱེད་པ་འབྱིན་སྔགས་ཀྱིས་

ཕྱུང་ནས་དཀྱིལ་འཁོར་གྱི་གནས་རྣམས་སུ་འགོད་པ་ཡིན་ཏེ། དེ་ལྟར་ཡང་དཔལ་འཛིན་གྱིས་དགྲ་

ནག་གི་དཀའ་འགྲེལ་ལས། འོད་ཀྱིས་དེ་བཞིན་གཤེགས་པ་རྣམས་བཀུག་ནས་ཞལ་དུ་བཅུག་

སྟེ། ཐུགས་སུ་ཞུ་ནས་རྡོ་རྗེའི་ལམ་ནས་ཕྱུང་ཞིང་ཉིད་དང་མཚུངས་པའི་ཆུ་སྐྱེས་སུ་ཟླ་བ་ཞུ་བར་

གྱུར་པ་ལས་བྱུང་བའི་རྣམ་པ་ལྟ་བུའི་གཞལ་ཡས་ཁང་སྤྲུལ་པར་མཛད་དེ། ཇི་ལྟར་འཆད་པར་

འགྱུར་བའི་གནས་དེར་ཉི་མ་དང་ཟླ་བ་ལ་སོགས་པ་ལ་ས་བོན་བཅུ་བདུན་འགོད་པར་བྱ་བ་ཡིན་

ནོ། །འདིར་ནི་བཅོམ་ལྡན་འདས་སྙོམས་པར་ཞུགས་པ་མ་ཡིན་ནོ། །ཞེས་པ་ལ་འདོད་དོ། །དེའི་

ལུགས་ལྟར་ན། བྷ་གར་ལིངྒ་རྣམ་བསྒོམ་ཉིད། །དཀྱིལ་འཁོར་བདག་པོ་རྣམ་པར་བསྒོམ།1།ཞེས་

རིམ་པར་ཕྱེ་བ་བཅུ་པ་ལས་བསྟན་པ་དང་འགལ་བར་འགྱུར་རོ།།

གཞན་ཡང་། ཉིད་དང་མཚུངས་པའི་ཆུ་སྐྱེས་སུ་དཀྱིལ་འཁོར་བསྐྱེད་ནས་འབྱིན་པར་བྱེད་

པ་ཡང་སྙོམས་པར་འཇུག་པ་མེད་ན་ཇི་ལྟར་དེར་འགྱུར། འོན་ཏེ་མེད་དུ་ཟད་མོད་ཅེ་ན། དེ་ལྟ་ན་ནི། 

འབྱིན་པའི་སྔགས་དགོས་པ་མེད་པར་འགྱུར་རོ། །འོན་ཏེ་སྔགས་ཉིད་ཀྱིས་རང་གི་སྙིང་ཁ་ནས་སྤྲོ་

བར་བྱའོ་ཞེ་ན། དེ་ལྟ་ན་ས་བོན་དགོས་པའི་དོན་ཅི་ཡིན། ས་བོན་ལས་བསྐྱེད་ནས་གནས་ཇི་ལྟ་

བར་འབྱིན་པར་བྱེད་ཅིང་དགོད་པར་བྱ་བ་ནི་གྲགས་སོ། །ཞེས་དང་། དེའི་ཕྱིར་ངེས་པ་ཁོ་ནར་

གསང་བའི་དཀྱིལ་འཁོར་དུ་ས་བོན་དང་ཕྱག་མཚན་གྱི་རིམ་གྱིས་ལྷའི་འཁོར་ལོ་མ་ལུས་པ། སྤྲུལ་

པ་ཕྱུང་ནས་དམ་ཚིག་གི་དཀྱིལ་འཁོར་དུ་རྣམ་པར་གཞག་པར་བྱའོ། །ཞེས་བྱ་བས་ཆོག་གོ །མང་

དུ་སྨྲ་ཅི་དགོས་ཞེས་རྒྱ་ཆེར་གསུངས་ཏེ་ཤིན་ཏུ་ལེགས་སོ། །འདིས་ནི། དཀྱིལ་འཁོར་རྒྱལ་མཆོག་

གི་ལྷ་རྣམས་སྙོམས་པར་ཞུགས་ནས་འབྱིན་སྔགས་ཀྱིས་འབྱིན་དགོས་པ་དང་། ས་བོན་ཕྱག་

མཚན་ལས་བསྐྱེད་དགོས་པ་རྣམས་གསལ་བར་བསྟན་ནོ། །གཞོན་ནུ་ཟླ་བས་ཀྱང་། རང་གི་

ཁ་ནས་འོད་ཟེར་གྱིས་དེ་བཞིན་གཤེགས་པ་རྣམས་བཀུག་ཅིང་ཁར་ཞུགས་ནས་སྙིང་ཁར་ཞུ་

བར་བྱས་ཏེ་རྡོ་རྗེའི་ལམ་ནས་ཕྱུང་བ་དང་། རང་དང་འདྲ་བའི་པདྨར་ཟླ་བ་ཞུ་བའི་གཟུགས་ཀྱིས། 

དཀྱིལ་འཁོར་པའི་ས་བོན་གྱི་ཡི་གེ་རྣམས་ལས་རྫོགས་པའི་ལྷའི་འཁོར་ལོ་ནི།2 ཞེས་དགྲ་ནག་གི་

འགྲེལ་པར་བཤད་དེ། སྔ་མ་དང་ཚུལ་འདྲའོ། །ནག་པོ་པས་ནི། རང་གི་སྙིང་ཁ་ནས་ཡེ་ཤེས་ཀྱི་

འོད་ཟེར་ཚངས་པའི་བུ་ག་ལས་ལྕགས་ཀྱུ་ལྟ་བུས་དེ་བཞིན་གཤེགས་པ་ཐམས་ཅད་བཀུག་ནས་

ཚངས་པའི་བུ་གར་ཞུགས་ཏེ། སྙིང་ཁར་རབ་ཏུ་ཞུ་བར་བྱའོ།།

དེ་ནས་གསང་བར་བྱིན་གྱིས་བརླབ་པར་བྱ་སྟེ། ཞེས་མཁའ་ཁྱབ་ཀྱི་སངས་རྒྱས་རྣམས་

1  བསྟན་འགྱུར། དཔེ་བསྡུར་མ། དེབ། ༢༣ ཤོག ༩༣༥ ཕྲེང་། ༡༣

2  བསྟན་འགྱུར། དཔེ་བསྡུར་མ། དེབ། ༢༣ ཤོག ༡༤༡༩ ཕྲེང་། ༦



འཇིགས་བྱེད་བསྐྱེད་རྫོགས་རྣམ་གཞག 317

ཚངས་བུག་ནས་ཞུགས་པར་གསུངས་ལ། བཤད་པ་གཞན་རྣམས་ནི། དཔལ་འཛིན་གྱིས་བཤད་པ་

དང་མཐུན་ནོ། །འ་ོན་ས་བོན་གང་ལས་གནས་གང་དུ་ཕྱག་མཚན་རྣམ་པ་ཇི་ལྟ་བུ་བསྐྱེད་པར་བྱ་སྙམ་

ན། རེ་མིག་དགུའི་དབུས་སུ། ཧཱུཾ་ངམ་ཡ་ལས་རྡོ་རྗེ་རྩེ་ལྔ་པ་སྔོན་པོའ།ོ །དེ་ཡང་གཙོ་བོའ་ིས་བོན་

དགྲ་ནག་ལས་ཡ་དང་། འཇིགས་བྱེད་ཉིད་ཀྱི་སྐོར་ནས་ཧཱུཾ་དུ་བཤད་པ་མང་ངོ་། །རེ་མིག་ཤར་དུ་ཀྵེ་

ལས་འཁོར་ལོ་རྩིབས་བརྒྱད་པ་དཀར་པོའ།ོ །ལྷོར་མ་ལས་རིན་པོ་ཆེ་ཟུར་བརྒྱད་པ་སེར་པོའ།ོ །ཁ་

ཅིག་ཆ་དགུ་པ་ཞེས་ཟེར་ཏེ་དོན་འདྲའོ། །ནུབ་ཏུ་མེ་ལས་པདྨ་དམར་པོ་སྟེ། འདི་ནག་པོ་པས་འདབ་

མ་བཅུ་དྲུག་པར་བཤད་དོ། །བྱང་དུ་ར་ལས་རལ་གྲི་ལྗང་ཁུ་རྣོ་ཞིང་འབར་བའོ། །ཤར་སྒོར་ཡ་ལས་

ཐོ་བ་ནག་པོ་སྟེ། འདི་ཡང་ནག་པོ་པས་རྩིབས་ཉི་ཤུས་སྤྲས་པ་ཞེས་བཤད་པས་རྡོ་རྗེ་རྭ་ཉི་ཤུ་པས་

མཚན་པའ།ོ །ལྷོ་སྒོར་ཙ་ལས་དབྱུག་པ་དཀར་པོ་སྟེ། གཞོན་ནུ་ཟླ་བས་འདི་དང་སྔ་མ་གཉིས་ཀ་རྡོ་རྗེ་

རྩེ་གསུམ་པས་མཚན་པར་བཤད་དོ། །ནུབ་སྒོར་ནི་ལས་པདྨ་དམར་པོ་འདབ་མ་བརྒྱད་པའོ། །བྱང་

སྒོར་ར་ལས་རལ་གྲི་ལྗང་ཁུའོ། །ནང་གི་ཤར་སྒོར་ཛ་ལས་འཁོར་ལོ་དཀར་པོ་རྩིབས་བརྒྱད་པ། 

ལྷོ་ནུབ་ཏུ་ས་ལས་རྡོ་རྗེ་སྔོན་པོ་རྩེ་ལྔ་པ། ནུབ་བྱང་དུ་དོ་ལས་པདྨ་དམར་པོ་འདབ་མ་

བརྒྱད་པ། བྱང་ཤར་དུ་རུ་ལས་རལ་གྲི་ལྗང་ཁུ་སྟེ། ཕྱག་མཚན་དེ་དག་ཀྱང་རང་རང་གི་ས་བོན་

གྱིས་མཚན་པ། འོད་ཟེར་འཕྲོ་ཞིང་འདུ་བའི་རྣམ་པར་བསྒོམ་པར་བྱ་སྟེ། དཔལ་འཛིན་གྱིས། 

འཁོར་ལོ་ཞེས་བྱ་བ་ནི་རྩིབས་བརྒྱད་པ་དཀར་པོའ།ོ །འཁོར་ལོའ་ིའོད་ཀྱིས་འཁྲིགས། ཞེས་བྱ་བ་

ནི། འཁོར་ལོའ་ིརྣམ་པ་ཅན་གྱིས་ཀུན་ཏུ་བསྐོར་བའོ།1།ཞེས་གསུངས་པས། ཕྱག་མཚན་རྣམས་

ལ་ཕྱག་མཚན་དེ་དང་དེའི་རྣམ་པ་ཅན་གྱི་འོད་ཟེར་འབར་བས་བསྐོར་བའི་རྣམ་པར་བསྒོམ་དགོས་

སོ། །ཕྱག་མཚན་ས་བོན་གྱིས་མཚན་པ་དེ་ཡོངས་སུ་གྱུར་པ་ལས་རིམ་པ་བཞིན་དུ་ལྷ་རང་རང་གི་

སྐུ་རྫོགས་པར་སྒྲུབ་ཐབས་བཞིན་དུ་བསྐྱེད་ཅིང་། ཕྱིའི་གྲྭ་བཞིར་ཎ་ཡོ་ནི་རཱ་བཞི་ལས་བྱང་ཆུབ་ཀྱི་

སེམས་ཀྱིས་གང་བའི་ཐོད་པ་བཞི་བསྐྱེད་དོ།།

བཤད་མ་ཐག་པའི་ཕྱག་མཚན་བཅུ་གསུམ་གྱི་ཁ་དོག་དང་། ལྷ་བཅུ་གསུམ་དང་། ས་

བོན་བཅུ་གསུམ་པོ་རྣམས་ཀྱང་ཁ་དོག་མཐུན་པར་བྱ་སྟེ། དཔལ་འཛིན་གྱིས། ཕྱག་མཚན་ཀུན་ཏུ་

1  བསྟན་འགྱུར། དཔེ་བསྡུར་མ། དེབ། ༢༣ ཤོག ༩༤༡ ཕྲེང་། ༧

ཞལ་དང་མཚུངས། །ཞེས་བྱ་བ་ནི། ཞལ་དང་མཚུངས་པ་སྟེ། ཞལ་གྱི་གཙོ་བོ་དང་མདོག་འདྲ་བ་སྟེ། 

གང་བཅོམ་ལྡན་འདས་ཀྱི་ཞལ་གྱི་གཙོ་བོ་དང་འདྲ་བའི་ཕྱག་མཚན་ནོ་ཞེས་བྱ་བའི་དོན་ནོ། །ཞེས་

གསུངས་ཏེ། འདིས་ས་བོན་ཡང་མདོག་འདྲ་བར་མཚོན་ནོ། །དེ་ལྟར་བསྐྱེད་ནས། ཧྲཱིཿཥྚྲིཿལ་སོགས་

པ་ལྷ་རང་རང་གི་སྔགས་ཀྱིས་དབྱུང་བར་བྱ་སྟེ། དཔལ་འཛིན་གྱིས་འབྱིན་པའི་སྔགས་གསུངས་པ་

ནི། ཧྲཱིཿཥྚྲིཿཞེས་བྱ་བ་ལ་སོགས་པ་ཇི་ལྟར་རིགས་པའོ།།

གཤིན་རྗེའི་གཤེད་ཉིད་དུ་རིགས་གཅིག་པའི་ཕྱིར་ཐམས་ཅད་གདོན་1པར་བྱའོ།2།ཞེས་

གསུངས་ཤིང་། ནག་པོ་པས་ཀྱང་། ཞེ་སྡང་ཆེན་པོའ་ིརིགས་ཀྱི་སྔགས་གསུངས་པ། ཨོ྆་ཧྲཱིཿཥྚྲིཿཝི་

ཀྲི་ཏཱ་ན་ན་ཧཱུཾ་ཧཱུཾ་ཕཊ་ཕཊ་སྭཱཧཱ། ཞེས་བྱ་བ་སྨོས་ཏེ། རིགས་གཅིག་པའི་ངོ་བོ་གཤིན་རྗེའི་གཤེད་

འདི་ལྟར་དབྱུང་བར་བྱའོ།3།ཞེས་གསུངས་ཏེ། འདིར་ནི། ཧྲཱིཿཥྚྲིཿཡི་གེ་བཅུ་པས་འབྱིན་པ་ཡིན་

ནོ། །དེ་ལྟར་ཕྱུང་ནས་གོང་དུ་བཤད་པ་ལྟར། ཉོན་མོངས་པ་ལྔ་ལ་སོགས་པ་སྦྱོང་བའི་འཕྲིན་ལས་

མཛད་ནས་ལྷ་གཞན་རྣམས་རང་གནས་སུ་འགོད་ཅིང་། གཙོ་བོ་ཡབ་ཡུམ་ནི། བདག་ཉིད་ལ་

གཞུག་པར་བྱའོ། །དེ་ལྟར་ཡང་ནག་པོ་པས། དེ་དག་གིས་འགྲོ་བ་ཐམས་ཅད་མངོན་པར་སྦྱངས་

ནས་སྐལ་བ་དང་ལྡན་པར་བྱས་ཏེ་བདག་ཉིད་ལ་བྱིན་གྱིས་བརླབ་པར་བྱའོ།4།ཞེས་གསུངས་སོ།།

དེ་ལྟར་སྔགས་ཀྱིས་འབྱིན་པའི་ཚེ་ན། ཡུམ་གྱི་གསང་གནས་ཀྱི་བུ་ག་ལ་བ་སྤུའི་བུ་གར་

བྱས་ནས། དེ་ནས་ལྷ་རྣམས་སྤྲོ་བར་བྱ་སྟེ། དགྲ་ནག་གི་ལེའུ་བཅུ་པ་ལས། སོ་སོའ་ིརིགས་ཀྱི་

སྤྲིན་རྣམས་ནི། །བ་སྤུའི་ཁུང་ནས་སྤྲོ་བར་བྱ། །ཞེས་པའི་འགྲེལ་པར་དཔལ་འཛིན་གྱིས། སྤྲོ་བ་

ནི། བཏོན་ལ། དམ་ཚིག་གི་འཁོར་ལོར་དགོད་པར་བྱའོ། །ཞེས་བྱ་བའི་དོན་ནོ། །བ་སྤུའི་ཁུང་ནས་

ཞེས་བྱ་བ་ནི། ཤེས་རབ་ཀྱི་བ་སྤུའི་ཁུང་ནས་སོ། །ཞེས་པ་ལྟར་ཏེ་འདི་ནི་འདུས་པ་ལས། བ་སྤུའི་

བུ་ག་རྩེ་བར་ནས།5།ཞེས་གསུངས་པ་དང་ཚུལ་འདྲའོ། །དེ་ནས་ཐོད་པ་བཞི་དང་། གཞལ་ཡས་

1  ཞོལ། ཤོག ༩༢ བ ༦ ཐམས་ཅད་གནོན་པར་བྱའོ།།

2  བསྟན་འགྱུར། དཔེ་བསྡུར་མ། དེབ། ༢༣ ཤོག ༩༣༧ ཕྲེང་། ༤

3  བསྟན་འགྱུར། དཔེ་བསྡུར་མ། དེབ། ༢༣ ཤོག ༡༡༩༦ ཕྲེང་། ༡༥

4  བསྟན་འགྱུར། དཔེ་བསྡུར་མ། དེབ། ༢༣ ཤོག ༡༡༩༦ ཕྲེང་། ༡༧

5  བཀའ་འགྱུར། དཔེ་བསྡུར་མ། དེབ། ༨༡ ཤོག ༣༡༤ ཕྲེང་། ༡༠

ཁང་ཡང་། ཨོཾ་ཨཱཿཧཱུཾ་ཞེས་པའི་སྔགས་ཀྱིས་ཕྱུང་ལ། ཡུལ་དྲུག་དང་སྣོད་ཀྱི་འཇིག་རྟེན་གྱི་ཉེས་

སྐྱོན་སྦྱངས་ཏེ། ཐོད་པ་བཞི་ཕྱིའི་གྲྭ་བཞིར་དགོད་ཅིང་། གཞལ་ཡས་ཁང་སྔར་གྱི་གཞལ་ཡས་

ཁང་ལ་བསྟིམ་མོ། །ཡུལ་དྲུག་གི་དྲི་ནི། གཟུགས་ཀྱི་ནང་དུ་འདུ་ཞིང་། ཆོས་ཀྱི་དབྱིངས་ནི། ཐམས་

ཅད་ལ་ཁྱབ་པས། དེའི་ཕྱིར་ཐོད་པ་བཞི་དང་དག་བྱ་དག་བྱེད་གྲངས་མི་མཐུན་པའི་སྐྱོན་ཡང་མེད་

དོ། །བདེ་མཆོག་གི་སྐོར་ནས་ཨོཾ་ཨཱཿཧཱུཾ་གསུམ་ཐོད་པ་བཞིའི་སྔགས་སུ་གསུངས་ཤིང་། འདུས་པ་

སོགས་ལས་གཞལ་ཡས་ཁང་ཡི་གེ་དེ་གསུམ་གྱིས་འབྱིན་པར་གསུངས་པས། དེ་དག་དང་མཐུན་

པར་འདིར་ཡང་གསུངས་པའོ། །དཀྱིལ་འཁོར་རྒྱལ་མཆོག་གི་སྐབས་སུ་བཤད་དགོས་པ་དག་ཇི་

ལྟར་ནུས་པ་བཞིན་བཤད་ཟིན་1ཏོ།།

ད་ནི་ལཱ་ལི་ཏའི་སྒྲུབ་ཐབས་ཆུང་བ་ལས། དེ་ནས་དབང་བསྐུར་སྐྱེ་མཆེད་དག །བྱིན་གྱིས་

བརླབ་ཅིང་ལུས་ལ་སོགས། །སྐུ་གསུང་ཐུགས་ཀྱི་རྡོ་རྗེར་བསྒོམ།2།ཞེས་གསུངས་པ་ལྟར། སྐྱེ་

མཆེད་དང་སྐུ་གསུང་ཐུགས་བྱིན་གྱིས་བརླབ་པའི་ཚུལ་བཤད་པར་བྱའོ། །དེ་ལ་ཡང་གཙོ་བོ་ཁོ་

ན་དང་། གཙོ་འཁོར་ཐམས་ཅད་ཀྱི་མིག་སོགས་བྱིན་གྱིས་བརླབས་པའི་ཚུལ་གཉིས་གསུངས་

པ་ལས། འདིར་ནི་ཕྱི་མ་ལྟར་བྱ་བ་ཡིན་ཏེ། དཔལ་འཛིན་གྱིས། འདིས་ནི་ཐམས་ཅད་དུ་རྡོ་རྗེའི་

མིག་ལ་སོགས་པ་བྱིན་གྱིས་བརླབས་པར་གྲུབ་པ་ཡིན་ནོ། །ཁ་ཅིག་ནི། བཅོམ་ལྡན་འདས་ཁོ་

ནའི་སྤྱན་ལ་སོགས་པ་བྱིན་གྱིས་བརླབ་པར་འདོད་དོ། །དེ་ནི་ཐམས་ཅད་དུ་རྣམ་པ་ཐམས་ཅད་

མཁྱེན་པ་ཉིད་འགྲུབ་པ་ལ་མཐུན་པ་མ་ཡིན་ནོ། །ཞེས་ཁོ་བོའ་ིབླ་མ་གསུང་ངོ་།3།ཞེས་གསུངས་

ཤིང་། ནག་པོ་པས་ཀྱང་། ལ་ལ་ནི་བཅོམ་ལྡན་འདས་གཤིན་རྗེའི་གཤེད་པོ་ཁོ་ནའི་སྐྱེ་མཆེད་དང་

སྐུ་གསུང་ཐུགས་བྱིན་གྱིས་བརླབས་པས་ཐམས་ཅད་ནས་ཐམས་ཅད་དུ་ཐམས་ཅད་མཁྱེན་པར་

གྲུབ་བོ་ཞེ་ན། མ་ཡིན་ཏེ། བཅོམ་ལྡན་འདས་ཀྱི་སྐུ་ནི་ཇི་ལྟ་བཞིན། །འཁོར་རྣམས་ཇི་སྙེད་ཡོད་

པ་གང་དེ་ལ། །བྱིན་གྱིས་བརླབ་པ་འདི་ནི་མཆོག་ཡིན་ཏེ། །དེ་ལས་ཁྱད་པར་གཙོ་ལས་གཞན་མ་

1  ཞོལ། ཤོག ༩༣ བ ༢། གཙང་། ཤོག ༧༥ བ ༡ ནུས་པ་བཞིན་བཤད་ཏོ།།

2  བསྟན་འགྱུར། དཔེ་བསྡུར་མ། དེབ། ༢༤ ཤོག ༦༥༥ ཕྲེང་། ༡༩

3  བསྟན་འགྱུར། དཔེ་བསྡུར་མ། དེབ། ༢༣ ཤོག ༩༣༡ ཕྲེང་། ༢༠

མཆིས། །ཞེས་བྱ་བས་གསལ་ལོ།1།ཞེས་གསུངས་པའི་ཕྱིར་རོ།།

མིག་སོགས་བྱིན་གྱིས་བརླབ་པའི་དགོས་པ་གང་ཞེ་ན། མིག་སོགས་ལ་ཐ་མལ་གྱི་སྣང་

ཞེན་སྦྱོང་བ་དང་། འདིར་མིག་སོགས་ལྷར་བསྐྱེད་ཅིང་གོམས་པར་བྱས་པས། མིག་སོགས་ཀྱི་

སྒོ་ནས་རྒྱུ་བའི་རླུང་ལ་སོགས་པ་ལྷས་བྱིན་གྱིས་བརླབས་པའི་མཐུས། རྡོ་རྗེ་ལྟར་མི་ཤིགས་པའི་

མིག་སྒྲུབ་པའི་ཕྱིར་དུ་ཡིན་ནོ། །དེའི་དོན་ཡང་རྫོགས་རིམ་གྱི་སྐབས་སུ་ཡན་ལག་གི་རླུང་ལྔ་ལ་

རྡོར་བཟླས་བྱས་པའི་མཐུས། ལྐོག་ཏུ་གྱུར་པའི་གཟུགས་སྒྲ་སོགས་ལ་རྡོ་རྗེ་ལྟར་ཐོགས་མེད་དུ་

འཇུག་པའི་མངོན་ཤེས་ཁྱད་པར་ཅན་སྒོ་ལྔའི་དབང་ཤེས་ལ་བརྟེན་པ་ལྔ་ལ་སོགས་པ་འགྲུབ་པའི་

སྨིན་བྱེད་ཁྱད་པར་ཅན་དུ་བསྒོམ་པ་ཡིན་ནོ། །དེ་ལྟར་ཡང་། དཔལ་འཛིན་གྱིས། གང་གིས་རྡོ་རྗེ་

ལྟར་མི་ཤིགས་པའི་མིག་སྒྲུབ་པར་བྱེད་པ་དེ་ལ་དེ་སྐད་ཅེས་བྱའོ། །ཞེས་དང་། མིག་ལ་སོགས་པ་

བྱིན་གྱིས་བརླབ་པ་ནི། རྡོ་རྗེའི་མིག་ལ་སོགས་པ་ལྷའི་མིག་ལ་སོགས་པ་ལྷའི་ངོ་བོ་ཉིད་ཀྱིས་ཡང་

དག་པར་སྒྲུབ་པར་བྱེད། འཐོབ་པར་བྱེད་པ་གང་ཡིན་པ་ནི། རྡོ་རྗེའི་མིག་ལ་སོགས་པ་བྱིན་གྱིས་

བརླབ་པའི་ཆོ་གའོ།2།ཞེས་གསུངས་པ་ལྟར་རོ། །མིག་སོགས་བྱིན་གྱིས་རློབ་པའི་ལྷ་དྲུག་པོ་འདི་

དག་ཀྱང་། རིམ་པ་བཞིན། ས་སྙིང་དང་། ཕྱག་རྡོར་དང་། ནམ་སྙིང་དང་། འཇིག་རྟེན་དབང་ཕྱུག་

དང་། སྒྲིབ་སེལ་དང་། ཀུན་ཏུ་བཟང་པོ་རྣམས་ཡིན་པར། དཔལ་འཛིན་དང་ནག་པོ་པ་གཉིས་ཀས་

བཤད་དོ། །འདི་དག་གི་སྐུ་མདོག་ཕྱག་མཚན་སོགས་དང་། ཇི་ལྟར་བསྐྱེད་པའི་ཚུལ་རྣམས་ནི། རྗེ་

ཉིད་ཀྱིས་མཛད་པའི་སྒྲུབ་ཐབས་ལས་ཇི་ལྟར་གསུངས་པ་ལྟར་ཡིན་ནོ།།

དེ་ཡང་སྤྱིར་སྐྱེ་མཆེད་བྱིན་གྱིས་བརླབ་པའི་ཚུལ་ལ་མིག་ལ་སོགས་པ་དྲུག་ཏུ། ལྷ་དྲུག་

པོ་རྣམས་ཀྱི་ས་བོན་བཀོད་ནས་ལྷའི་ངོ་བོར་བསྒོམ་པ་དང་། ཡབ་རྐྱང་དང་ཡུམ་རྐྱང་གི་ལྷའི་

རྣམ་པར་བསྐྱེད་པ་དང། ཡབ་ཡུམ་ཞལ་སྦྱོར་གྱི་རྣམ་པར་བསྐྱེད་པའི་ཚུལ་གསུམ་ཚད་ལྡན་གྱིས་

བཤད་པ་ལས། རྗེ་ཉིད་ཀྱིས་དཔའ་གཅིག་གི་སྒྲུབ་ཐབས་སུ་སྔ་མ་ལྟར་གསུངས་ཤིང། བཅུ་གསུམ་

མའི་སྒྲུབ་ཐབས་སུ་ཡབ་རྐྱང་རྣམས་འགོད་པའི་ལུགས་སུ་མཛད་པ་སྟེ། རྡོ་རྗེ་ཡིད་དཀར་པོ་

1  བསྟན་འགྱུར། དཔེ་བསྡུར་མ། དེབ། ༢༣ ཤོག ༡༡༥༨ ཕྲེང་། ༡༡

2  བསྟན་འགྱུར། དཔེ་བསྡུར་མ། དེབ། ༢༣ ཤོག ༩༣༩ ཕྲེང་། ༡༢

དཀར་སྔོ་དམར་བའི་ཞལ་གསུམ། ཕྱག་དྲུག་གི་དང་པོ་གཉིས་གྲི་གུག་དང་ཐོད་པ་འཛིན་པ། ཞེས་

པ་ཙམ་གསུངས་ཀྱིས། ཡུམ་ལ་འཁྱུད་པར་སྟོན་པའི་གསུང་གི་ཟུར་མ་བྱུང་བའི་ཕྱིར་རོ། །ནག་པོ་

པས་བཤད་པའང་འདི་དང་མཐུན་པར་ཡབ་རྐྱང་འགོད་པའི་ལུགས་འདིར་གནས་སོ།།

ཤཱནྟི་པས་ནི། དགྲ་ནག་གི་དཀའ་འགྲེལ་ལས། དེ་ནས་མིག་རྣམས་སུ་ཡི་གེ་ཨ་ལས་བྱུང་

བའི་ཟླ་བའི་དཀྱིལ་འཁོར་ལ། ཡི་གེ་ཀྵིཾ་དཀར་པོ་ལས་བྱུང་བའི་འཁོར་ལོ་ཡོངས་སུ་གྱུར་པ་ལས་

བྱུང་བའི་སའི་སྙིང་པོ་སྐུ་མདོག་དཀར་བ། ཞལ་གསུམ་ཕྱག་དྲུག་པ། རྩ་བའི་ཞལ་དཀར་བ། ཞལ་

གཡས་གཡོན་ནག་པ་དང་དམར་བ། ཕྱག་གཡས་པ་གཉིས་ན་འཁོར་ལོ་དང་རལ་གྲི་དག་འཛིན་

པ། གཡོན་པ་དག་ན་ནོར་བུ་དང་པདྨ་འཛིན་པ། ཕྱག་དང་པོ་གཉིས་རང་དང་འདྲ་བའི་ཤེས་རབ་མ་

ལ་འཁྱུད་ཅིང་། གྲི་གུག་དང་ཐོད་པའམ། རྡོ་རྗེ་དང་དྲིལ་བུ་གཡས་དང་གཡོན་ན་འཛིན་པ་བསམ་

མོ། །འདིར་ཟླ་བ་དང་ཕྱག་དང་པོ་གཉིས་དང་རང་སྣང་བའི་བཙུན་མོ་དང་། ཐམས་ཅད་ལ་པདྨའི་

གདན་དང་ལྡན་པར་ཤེས་པར་བྱ་བ་ནི། ཐུན་མོང་བར་ཤེས་པར་བྱའོ། །དེ་བཞིན་དུ་རྣ་བ་རྣམས་

སུ་ཡི་གེ་ཛྲིཾ་ནག་པོ་ལས་1ཞེས་སོགས་རྒྱས་པར་གསུངས་ཏེ། འདིས་ནི་སྐྱེ་མཆེད་ཀྱི་ལྷ་ཐམས་

ཅད་ཡབ་ཡུམ་ཞལ་སྦྱོར་དུ་བསྟན་ཏོ། །སྒྲུབ་ཐབས་ལས་ལྷ་འདི་དག་ལ་ཡེ་ཤེས་པ་འཇུག་པར་

མ་གསུངས་ཀྱང་། འགྲེལ་པ་དག་ལས་ནི། འདི་དག་ལའང་ཡེ་ཤེས་པ་སྤྱན་དྲངས་ནས་གཞུག་

པར་གསུངས་ཏེ། དཔལ་འཛིན་གྱིས། ཁ་ཅིག་ནི། བཅོམ་ལྡན་འདས་ཁོ་ནའི་སྤྱན་ལ་སོགས་པ་

བྱིན་གྱིས་བརླབ་པར་འདོད་དོ། །དེ་ནི་ཐམས་ཅད་དུ་རྣམ་པ་ཐམས་ཅད་མཁྱེན་པ་ཉིད་འགྲུབ་པ་

ལ་མཐུན་པ་མ་ཡིན་ནོ། །ཞེས་ཁོ་བོའ་ིབླ་མ་གསུང་ངོ་།2།ཞེས་གསུངས་ཤིང་། འདི་དང་མཐུན་

པར་ནག་པོ་པས་ཀྱང་། མིག་ལ་སོགས་པ་བྱིན་གྱིས་བརླབ་པ་ནི། བསྐྱེད་པས་ཆོག་པ་མ་ཡིན་

གྱི། སྙིང་ཁའི་ས་བོན་གྱི་འོད་ཟེར་གྱིས་སྐྱེ་མཆེད་ཀྱི་བཅོམ་ལྡན་འདས་སྤྱན་དྲངས་ཏེ། མཆོད་

པས་ཅུང་ཟད་མཉེས་པར་བྱས་ལ་གཉིས་སུ་མེད་པར་བྱ་བ་ནི། སྔར་བཞིན་ནོ།3།ཞེས་གསུངས་ཏེ། 

1  བསྟན་འགྱུར། དཔེ་བསྡུར་མ། དེབ། ༢༣ ཤོག ༡༠༨༨ ཕྲེང་། ༡༨

2  བསྟན་འགྱུར། དཔེ་བསྡུར་མ། དེབ། ༢༣ ཤོག ༩༣༡ ཕྲེང་། ༢༡

3  བསྟན་འགྱུར། དཔེ་བསྡུར་མ། དེབ། ༢༣ ཤོག ༡༢༠༦ ཕྲེང་། ༡༥

སྔར་བཞིན་ཞེས་པ་ནི། འདི་ཉིད་ཀྱི་གོང་དུ་སྐུ་གསུང་ཐུགས་ཀྱི་ཡེ་ཤེས་པ་འཇུག་པར་བཤད་པ་ལ་

སྙེག་པའོ། །དེ་བས་ན་སྒྲུབ་ཐབས་ཀྱི་དགོངས་པའང་སྐུ་གསུང་ཐུགས་ཀྱི་སྐབས་ལྟར་སྐྱེ་མཆེད་

ཀྱི་ལྷ་རྣམས་ལའང། ཡེ་ཤེས་པ་སྤྱན་དྲངས་ཏེ་འཇུག་པར་བྱས་ན་དགོངས་པ་དང་མི་འགལ་ 

ཞིང་ཤིན་ཏུ་ལེགས་གསུང་ངོ་།།

ད་ནི་སྐུ་གསུང་ཐུགས་བྱིན་གྱིས་བརླབ་པའི་ཚུལ་བཤད་པར་བྱ་སྟེ། འདིར་ཡང་། གཙོ་

འཁོར་ཐམས་ཅད་ཀྱི་སྐུ་གསུང་ཐུགས་བྱིན་གྱིས་བརླབ་པར་བྱ་བ་ཡིན་ཏེ། དཔལ་འཛིན་གྱིས། 

དཀྱིལ་འཁོར་ཡོངས་སུ་རྫོགས་པའི་སྐུ་དང་གསུང་དང་ཐུགས་བྱིན་གྱིས་བརླབ་པའི་སྔགས་བཅོམ་

ལྡན་འདས་ཀྱིས་གསུངས་པ།1 ཞེས་གསུངས་ཤིང་། གཞོན་ནུ་ཟླ་བས་ཀྱང་སྐུ་གསུང་ཐུགས་བྱིན་

གྱིས་བརླབ་པའི་སྔགས་ཞེས་བྱ་བ་ནི། དཀྱིལ་འཁོར་གྱི་བདག་པོ་དང་དཀྱིལ་འཁོར་པ་རྣམས་

ཀྱིའོ།2།ཞེས་གསུངས་པའི་ཕྱིར་རོ། །དེ་ལྟར་ན་གཙོ་འཁོར་ཐམས་ཅད་ཀྱི་དཔྲལ་བ་དང་མགྲིན་པ་

དང་སྙིང་ཁ་གསུམ་དུ། རིམ་པ་བཞིན། ཨོཾ་ཨཱཿཧཱུཾ་གསུམ་ལས་སྐྱེས་པའི་འཁོར་ལོ་དཀར་པོ་རྩིབས་

བརྒྱད་པ་དང་། པདྨ་དམར་པོ་འདབ་མ་བརྒྱད་པ་དང་། རྡོ་རྗེ་སྔོན་པོ་རྩེ་ལྔ་པ་རྣམས་ཀྱི་ལྟེ་བ་ལ་

བཞུགས་པའི་རྡོ་རྗེ་གསུམ་གྱི་ལྷ། བཤད་མ་ཐག་པའི་ས་བོན་དང་ཕྱག་མཚན་དེ་དག་ལས་བསྐྱེད་

ལ། རང་རང་གི་ཡེ་ཤེས་པ་སྤྱན་དྲངས་ནས་གཞུག་པར་བྱ་དགོས་ཏེ། དེ་སྐད་དུ་དཔལ་འཛིན་

གྱིས། སྐུ་གསུང་ཐུགས་ནི། ཨོཾ་ཨཱཿཧཱུཾ་ལས་སྐྱེས་པའི་འཁོར་ལོ་དང་པདྨ་དང་རྡོ་རྗེའི་དཀྱིལ་ན་

བཞུགས་པའི་ལྷའི་གཟུགས་ཏེ།3 ཞེས་གསུངས་པའི་ཕྱིར་དང་། ནག་པོ་པས་ཀྱང་། སྐུའི་གནས་ནི་

དཔྲལ་བའོ། །གསུང་གི་གནས་ནི་ལྐོག་མའོ། །ཐུགས་ཀྱི་གནས་ནི་སྙིང་ཁའོ། །དེ་ལས་སྐྱེས་པའི་

མཚན་མ་ནི། འཁོར་ལོ་དང་པདྨ་དང་རྡོ་རྗེའོ། །དེ་ལས་སྐྱེས་པའི་སྐུ་རྡོ་རྗེ་དང་གསུང་རྡོ་རྗེ་དང་

ཐུགས་རྡོ་རྗེའོ། །དེ་དག་མཚན་མའི་ནང་ན་ཆུད་པ་ལ་བྱིན་གྱིས་བརླབ་པ་ནི། ཐུགས་ཀའི་ས་བོན་

གྱི་འོད་ཟེར་གྱིས་ཡེ་ཤེས་ཀྱི་སྐུ་གསུང་ཐུགས་རྡོ་རྗེ་སྤྱན་དྲངས་ཏེ་གཉིས་སུ་མེད་པར་རོ་གཅིག་

1  བསྟན་འགྱུར། དཔེ་བསྡུར་མ། དེབ། ༢༣ ཤོག ༩༣༧ ཕྲེང་། ༨

2  བསྟན་འགྱུར། དཔེ་བསྡུར་མ། དེབ། ༢༣ ཤོག ༡༤༢༡ ཕྲེང་། ༡༩

3  བསྟན་འགྱུར། དཔེ་བསྡུར་མ། དེབ། ༢༣ ཤོག ༩༣༧ ཕྲེང་། ༡༠

པར་བྱེད་པ་ནི་སྔགས་སོ།1།ཞེས་གསུངས་པའི་ཕྱིར་རོ།།

དེ་ལྟར་ན་བསྒོམ་པ་དང་འདྲ་བའི་རྡོ་རྗེ་གསུམ་གྱི་ལྷ་ཡེ་ཤེས་པ་རྣམས་སྤྱན་དྲངས་ཏེ། 

རང་རང་གི་དམ་ཚིག་པ་སོ་སོ་ལ་བཅུག་ནས། རང་གི་ལུས་སྐུ་རྡོ་རྗེ་དང་། ངག་གསུང་རྡོ་རྗེ་དང་། 

སེམས་ཐུགས་རྡོ་རྗེའི་རང་བཞིན་དུ་གྱུར་པའི་མོས་པ་བྱས་ཏེ། ཨོཾ་སརྦྦ་ཏ་ཐཱ་ག་ཏ་ཀཱ་ཡ་ཝ་ཀ་ཙིཏྟ་

བཛྲ་སྭ་བྷཱ་ཝ་ཨཏྨ་ཀོ྅ཧཾ། ཞེས་སྔགས་གསུམ་སོ་སོར་ཕྲལ་ཏེ་བརྗོད་ལ། དེ་བཞིན་གཤེགས་པ་

ཐམས་ཅད་ཀྱི་སྐུ་གསུང་ཐུགས་རྡོ་རྗེའི་རང་བཞིན་གྱི་བདག་ཉིད་ནི། ངའོ་སྙམ་དུ་ང་རྒྱལ་བརྟན་

པར་བྱའོ། །སློབ་དཔོན་ཤཱནྟི་པས་ནི། རྡོ་རྗེ་གསུམ་གྱི་ལྷ་འདི་དག་ཀྱང་རང་འདྲའི་ཡུམ་དང་བཅས་

པར་བསྐྱེད་ནས། དེ་གསུམ་གྱི་ཐུགས་ཀར་ཨོཾ་ཨཱཿཧཱུཾ་གསུམ་རིམ་པ་བཞིན་བཀོད་དེ། ཡི་གེ་

དེ་དག་གི་འོད་ཟེར་གྱིས་ནམ་མཁའི་ཁམས་གང་བའི་སངས་རྒྱས་དཔག་མེད་སྤྱན་དྲངས་པ་ལ་

མཆོད་ནས། དཔལ་ལྡན་སངས་རྒྱས་སྐུ་འཆང་བ། །ཞེས་སོགས། འདུས་པ་ལས་ཇི་ལྟར་གསུངས་

པའི་སྐུ་བྱིན་རླབས་ཀྱི་ཚིགས་བཅད་གསུམ་ག་བརྗོད་ནས། ཨོཾ་སརྦྦ་ཏ་ཐཱ་ག་ཏ་ཀཱ་ཡ་ཝ་ཀ་བཛྲ་

སྭ་བྷཱ་ཝ་ཨཏྨ་ཀོ྅ཧཾ། ཞེས་བཟླས་པས་སྐུ་བྱིན་གྱིས་བརླབ་པར་གསུངས་ལ། གསུང་དང་ཐུགས་

བྱིན་གྱིས་བརླབ་པའི་ཚུལ་ཡང་དེ་དང་མཚུངས་པར་གསུངས་ཏེ། དཀའ་འགྲེལ་ལས། དེ་ནས་རེ་

ཤིག་རང་གི་འཚོགས་མར་ཡི་གེ་ཨ་ལས་བྱུང་བའི་ཟླ་བའི་དཀྱིལ་འཁོར་གྱི་སྟེང་དུ་ཡི་གེ་ཨོཾ་ཁ་

དོག་དཀར་པོ་ལས་བྱུང་བའི་འཁོར་ལོ་རྩིབས་བརྒྱད་པ་བསམས་ལ། དེ་ཡོངས་སུ་གྱུར་པ་ལས་

རྣམ་པར་སྣང་མཛད་དཀར་པོ་ཞལ་གཡས་གཡོན་གནག་པ་དམར་བ། ཕྱག་གཡས་པ་གཉིས་ན་

འཁོར་ལོ་དང་རལ་གྲི་འཛིན་པ། གཡོན་པ་གཉིས་ན་ནོར་བུ་དང་པདྨ་འཛིན་པ། གཡས་གཡོན་དང་

པོ་གཉིས་ན་གྲི་གུག་དང་ཐོད་པ་འཛིན་པས་རང་དང་འདྲ་བའི་བཙུན་མོ་ལ་འཁྱུད་པ། རྡོ་རྗེ་སྐྱིལ་

མོ་ཀྲུང་བཅས་པ་བསམས་ཏེ། ཡང་དེའི་ཐུགས་ཀ་ན་གནས་པའི་ཡི་གེ་ཨོཾ་གྱི་འོད་ཟེར་གྱི་ཚོགས་

ཀྱིས་ནམ་མཁའི་གཏོས་ཁྱབ་པའི་སངས་རྒྱས་དཔག་ཏུ་མེད་པ་བསྡུས་ཏེ། ནམ་མཁའ་ལ་གནས་པ་

ཡང་དག་པར་མཆོད་དེ། དཔལ་ལྡན་སངས་རྒྱས་སྐུ་འཆང་བ། །ཞེས་སོགས་རྒྱས་པར་གསུངས་

ཏེ། ཤེས་བྱེད་རྫོགས་པ་འདིར་མ་དྲངས་སོ། །ཤཱནྟི་པས། བྱིན་གྱིས་རློབ་པའི་སྔགས་འདི་དག་ཀྱང་

1  བསྟན་འགྱུར། དཔེ་བསྡུར་མ། དེབ། ༢༣ ཤོག ༡༢༠༠ ཕྲེང་། ༨

ལན་གསུམ་ལ་སོགས་པ་བརྗོད་དགོས་པར་གསུངས་ཏེ། ཇི་སྐད་དུ། འདི་དག་ལ་སོགས་པ་བྱིན་

གྱིས་བརླབ་པའི་སྔགས་ནི། གང་དུ་ཡང་ལན་གསུམ་མམ་བདུན་ནམ། ཡང་ན་དེ་ནི་དོན་ལ་མོས་

པ་ངེས་པར་གྱུར་གྱི་བར་དུ་བཟླས་སོ།1།ཞེས་གསུངས་པས་སོ།།

དེ་ལྟར་སྐུ་གསུང་ཐུགས་བྱིན་གྱིས་བརླབས་པའི་དགོས་པ་ནི། རང་གི་ལུས་ངག་

ཡིད་གསུམ་ལ་ཐ་མལ་གྱི་སྣང་ཞེན་བསལ་ཏེ། རྡོ་རྗེ་གསུམ་གྱི་སྣང་ཞེན་ཁྱད་པར་ཅན་འབར་

བའི་ཆེད་དུ་ཡིན་ཏེ། ནག་པོ་པས། དེ་ནས་བཅོམ་ལྡན་འདས་རྫོགས་པའི་དཀྱིལ་འཁོར་གྱི་

སྐུ་གསུང་ཐུགས་བྱིན་གྱིས་བརླབ་པ་ནི། ལུས་ངག་ཡིད་གསུམ་འབར་བར་བྱ་བའི་དོན་ནོ།2།

ཞེས་གསུངས་པ་ལྟར་རོ།།

ད་ནི། ཡེ་ཤེས་པ་གཞུག་པ་དང་། དབང་བསྐུར་ཞིང་རྒྱས་གདབ་པའི་ཚུལ་བཤད་པར་

བྱའོ། །དེ་ཡང་འདི་ལྟར། ལཱ་ལི་ཏའི་སྒྲུབ་ཐབས་ཆུང་བ་ལས། དེ་ནས་བློ་དང་ལྡན་པ་ཡིས། །རྡོ་རྗེ་

འཇིགས་བྱེད་ཆེན་པོ་ནི། །སྤྱན་དྲངས་ཡོན་ཆབ་ལ་སོགས་པས། །རིམ་བཞིན་མཆོད་པས་མཉེས་

པར་བྱ། །ཨོཾ་ཧྲཱིཿཧ་བྷོ་མ་ཧཱ་ཀྲོ་དྷ་ཨཱ་གཙྪ་ཨཱ་གཙྪ་ཨསྨ་ད་པཱུ་ཛ་པྲ་ཏི་གྲིཧྣ་ཏུ་པྲ་སཱ་ད་མེ་དྷི་མན་ཀུ་

རུ་སྭཱཧཱ། སྤྱན་དྲངས་པའི་སྔགས་སོ། །ཨོཾ་ཧྲིཿཥྚྲཱིཿཧ། མཆོད་ཡོན་གྱི་སྔགས་སོ།3།ཞེས་སོགས་

གསུངས་ལ། སློབ་དཔོན་མི་བསྐྱོད་པས་ཀྱང། དེའི་འོད་ཟེར་གྱིས་བཅོམ་ལྡན་འདས་སྤྱན་དྲངས་

ཏེ། མདུན་ན་གནས་པ་ལ་མཆོད་ཅིང་གསོལ་ཏེ་བདག་ལ་དབང་བསྐུར་བའི་རྗེས་སུ་དེ་ཉིད་

བདག་ལ་གཞུག་པ་དང་།4 ཞེས་གསུངས་ཤིང་། རྡོ་རྗེ་གྲུབ་པའི་འགྲེལ་པ་ལས་ཀྱང་། དེ་ནས་

རང་གི་སྙིང་ཁའི་ས་བོན་གྱི་འོད་ཟེར་གྱིས་ཡེ་ཤེས་སེམས་དཔའ་བཀུག་ཅིང་མདུན་དུ་བཞག་

པར་བྱས་ལ། མཆོད་ཡོན་དང་ཞབས་བསིལ་ལ་སོགས་པ་དབུལ་ལོ།5།ཞེས་བཤད་པ་ལྟར། རང་

གི་སྙིང་ཁའི་ཏིང་ངེ་འཛིན་སེམས་དཔའ་ལས་འོད་ཟེར་སྤྲོ་ཞིང་། ལག་པ་ལྕགས་ཀྱུའི་ཕྱག་རྒྱ་

1  བསྟན་འགྱུར། དཔེ་བསྡུར་མ། དེབ། ༢༣ ཤོག ༡༠༨༣ ཕྲེང་། ༢

2  བསྟན་འགྱུར། དཔེ་བསྡུར་མ། དེབ། ༢༣ ཤོག ༡༢༠༠ ཕྲེང་། ༣

3  བསྟན་འགྱུར། དཔེ་བསྡུར་མ། དེབ། ༢༤ ཤོག ༦༥༥ ཕྲེང་། ༢༡

4  བསྟན་འགྱུར། དཔེ་བསྡུར་མ། དེབ། ༢༣ ཤོག ༡༠༨༠ ཕྲེང་། ༡༦

5  བསྟན་འགྱུར། དཔེ་བསྡུར་མ། དེབ། ༢༤ ཤོག ༤༢༠ ཕྲེང་། ༡༢

བཅས་ལ། བསྒོམ་པ་དང་འདྲ་བའི་དཔལ་རྡོ་རྗེ་འཇིགས་བྱེད་ལྷ་བཅུ་གསུམ་གྱི་རྟེན་དང་བརྟེན་

པར་བཅས་པའི་དཀྱིལ་འཁོར་སྤྱན་དྲངས་པའི་ཡིད་ཀྱིས་མོས་པ་བརྟན་པོ་བྱས་ཏེ། ངག་ཏུ་ཨོཾ་

ཧྲཱིཿཧ་བྷོ་ཞེས་སོགས་ཀྱི་སྔགས་བརྗོད་པ་དང་བཅས་པས་སྤྱན་དྲངས་ཏེ། མདུན་གྱི་ནམ་མཁར་

བཞུགས་པར་བསམ་པར་བྱའོ། །སྔགས་འདི་ཉིད་བོད་སྐད་ལྟར་ན། ཨོཾ་ཚུར་སྦྱོན་ཚུར་སྦྱོན་ཁྲོ་ཆེན་

ཀྱཻ། །བདག་གི་མཆོད་པ་སོ་སོར་བཞེས། །འདིར་བདག་ལྷ་ཡི་བཀའ་དྲིན་མཛོད། །སྭཱཧཱ། ཞེས་

པར་འགྱུར་རོ། །ཞེས་ཟེར་རོ།།

དེ་ལྟར་སྤྱན་དྲངས་ཏེ་བྱོན་པའི་ཚེ། རང་གི་སྣ་བུག་ནས་ཁྲོ་བོའ་ིཚོགས་དྲག་ཅིང་རྔམས་

པ་དཔག་མེད་སྤྲོས་ཏེ། ཡེ་ཤེས་པའི་ཕྱི་འབྲང་གི་བགེགས་བསྐྲད་པར་བསམ་མོ། །དེ་ནས་ནམ་

མཁར་བཞུགས་པ་དེ་ལ། ཨོཾ་ཧྲཱིཿཥྚྲཱིཿཧ་ལ་སོགས་པས་སྔར་ཚོགས་ཞིང་གི་སྐབས་ལྟར་མཆོད་

ལ། སྒོ་བ་བཞིའི་ཕྱག་རྒྱ་དང་བཅས་ཏེ། ཨོཾ་མུདྒ་ར་ཛཿཞེས་བརྗོད་པས་ཡེ་ཤེས་པ་རྣམས་དམ་

ཚིག་པ་སོ་སོའ་ིསྟེང་དུ་དགུག། །ཨོཾ་དནྚ་ཧཱུཾ་ཞེས་པས་དམ་ཚིག་པ་སོ་སོ་ལ་གཞུག །ཨོཾ་པདྨ་བཾ་

ཞེས་པས་འོ་ཆུ་འདྲེས་པ་ལྟར་དབྱེར་མེད་དུ་བཅིང་། ཨོཾ་ཁངྒ་ཧོཿཞེས་པས་མི་བཞེད་པ་མེད་པར་

དགྱེས་བཞིན་དུ་བཞུགས་པར་བསམས་ལ། གཞལ་ཡས་ཁང་ལའང་རང་གི་ཡེ་ཤེས་པ་འོད་ཕྲེང་

གི་བར་དུ་བསྟིམ་པར་གསུངས་སོ། །དེ་ལྟར་ཡེ་ཤེས་པ་གཞུག་པའི་དགོས་པ་ནི། ཇོ་བོ་ཆེན་

པོས། བདག་དང་ཡེ་ཤེས་པ་ཐ་དད་དུ་རྟོག་པ་འགོག་པ་དང་། དབྱེར་མེད་ཀྱི་ང་རྒྱལ་བརྟན་པ་

དང་། བྱིན་གྱིས་བརླབ་པའི་དོན་དུ་ཡིན་པར་གསུངས་སོ། །དེ་བཞིན་དུ་མན་སྙེ་ལས་ཀྱང་། དེ་

ལྟར་དེ་བཞིན་གཤེགས་པ་རྣམས་ཐམས་ཅད་དང་ལྷན་ཅིག་བདག་ཉིད་བརྟན་པར་གཅིག་པ་ཉིད་དུ་

ལྷག་པར་མོས་པ་ནི། མཉམ་པ་ཉིད་དུ་ཡིད་ཆེས་པའི་དོན་ཁོ་ནའོ།1།ཞེས་གསུངས་པ་ལྟར། དམ་

ཚིག་པ་དང་ཡེ་ཤེས་པ་དབྱེར་མི་ཕྱེད་ཅིང་རོ་མཉམ་དུ་གྱུར་པའི་མོས་པ་བརྟན་པར་བྱ་དགོས་

སོ། །སྐབས་འདི་དག་ཏུ་ཡེ་ཤེས་པ་འཇུག་པའི་ཚེ་ནའང་། དམ་ཚིག་པའི་མིག་དང་རྣ་བ་སོགས་

དང་ཡེ་ཤེས་པའི་མིག་རྣ་སོགས་རྡུལ་ཕྲ་རབ་ཀྱི་བར་དུ་འདྲེས་པར་བསྒོམ་པར་དེ་ཉིད་བསྡུས་ 

པ་ལས་གསུངས་པ་ལྟར་བྱའོ།།

1  བསྟན་འགྱུར། དཔེ་བསྡུར་མ། དེབ། ༤ ཤོག ༢༨༧ ཕྲེང་། ༩

དེ་ཡང་བདག་དང་ཡེ་ཤེས་པ་ཐ་དད་དུ་རྟོག་པ་འགོག་ཚུལ་ནི། མ་འོངས་པ་ན་རང་གི་

སེམས་རྒྱུན་ལ་འབྱུང་འགྱུར་གྱི་ཡེ་ཤེས་སེམས་དཔའ་དང་། བདག་ཉིད་རོ་གཅིག་ཏུ་ལྷག་པར་

མོས་པར་བྱེད་པ་འདི་ཉིད་གཙོ་བོ་ཡིན་ལ། སྐབས་གཞན་དུ། གཞན་རྒྱུད་ཀྱི་ཡེ་ཤེས་སེམས་

དཔའ་དང་རོ་མཉམ་དུ་བསྒོམ་པར་གསུངས་པ་ནི། བདག་དང་གཞན་རྒྱུད་ཀྱི་ཡེ་ཤེས་སེམས་

དཔའ་རྣམས་ཀྱི་རང་བཞིན་གྱིས་རྣམ་པར་དག་པའི་དེ་བཞིན་ཉིད་མཚུངས་པར་རྟོགས་པ་སོགས་

ཀྱི་ཆེད་དུ་ཡིན་ལ། འདི་ཉིད་ཀྱང་གདུལ་བྱ་དབང་པོ་བར་མའི་དབང་དུ་བྱས་པར་གསུངས་ཏེ། མན་

སྙེ་ལས། དེ་ཉིད་ཀྱི་ཕྱིར་རང་གི་སེམས་ཀྱི་རྒྱུན་ཁོ་ནའི་འབྱུང་བར་འགྱུར་བའི་འབྲས་བུའི་གནས་

སྐབས་ཡེ་ཤེས་སེམས་དཔའི་ངོ་བོ་དང་ལྷན་ཅིག་དེའི་བདག་ཉིད་དུ་ལྷག་པར་མོས་པར་བྱེད་ཅིང་། 

གཞན་གྱི་རྒྱུད་ཀྱི་ཡེ་ཤེས་སེམས་དཔའ་དང་མཉམ་པ་ཉིད་ཀྱིས་བར་མའི་སེམས་ཅན་རྣམས་དང་

ངོ་། །ཞེས་པ་མན་ངག་གོ1།ཞེས་གསུངས་པ་ལྟར་རོ།།

དེ་ལྟར་ཡེ་ཤེས་པ་བཅུག་ནས་དབང་བསྐུར་བའི་ཚུལ་ལ། མཚོ་སྐྱེས་དང་། ལཱུ་ཨི་པ་

ལ་སོགས་པ་སྐབས་འདིར་དབང་བཞི་ག་བསྐུར་བར་ཡང་གསུངས་ལ། ཚད་ལྡན་གཞན་ཕལ་

ཆེ་བས་ནི། ཆུ་དབང་ཙམ་བསྐུར་བར་གསུངས་ཏེ། དེའི་ཚེ་བྱང་ཆུབ་ཀྱི་སེམས་ཀྱི་ཆུ་རྒྱུན་གྱིས་

དབང་བསྐུར་བས་དྲི་མ་བག་ཆགས་དང་བཅས་པ་དག་ནས། ཆུའི་ལྷག་མ་སྤྱི་བོར་གནས་པ་ལས་

རིགས་བདག་གིས་རྒྱས་གདབ་པར་བསྒོམ་པར་བྱ་བ་ཡིན་ནོ། །དེ་ལྟར་ཡང་མན་སྙེ་ལས། དབང་

བསྐུར་བ་ནི། ཡེ་ཤེས་ཀྱི་ཆུ་རྣམས་ཀྱིས་བག་ཆགས་དང་བཅས་པའི་སྒྲིབ་པ་ཐམས་ཅད་ཀྱི་དྲི་

མ་འཁྲུད་པའོ། །དེའི་ཕྱིར་དབང་བསྐུར་བའི་ཁུ་བས་རྒྱས་གདབ་པར་རིགས་ཀྱི་དབྱེ་བས་འགྱུར་ 

རོ།2།ཞེས་གསུངས་པ་ལྟར་རོ།།

འོ་ན་སྐབས་འདིར་དབང་ལྷ་ཇི་ལྟ་བུ་རིགས་བདག་གང་གིས་རྒྱས་གདབ་པར་བྱ་སྙམ་ན། 

དབང་ལྷ་ནི། ཏིང་ངེ་འཛིན་སེམས་དཔའི་འོད་ཟེར་གྱིས། སངས་རྒྱས་སྲས་བཅས་སྤྱན་དྲངས་པ་

ལ་མཆོད་ནས་དབང་བསྐུར་བར་གསོལ་བ་བཏབ་པས། དེ་དག་གིས་སྤྲོས་པའི་ལྷ་མོ་ཙ་རྩི་ཀ་ལ་

1  བསྟན་འགྱུར། དཔེ་བསྡུར་མ། དེབ། ༤ ཤོག ༢༨༧ ཕྲེང་། ༡༥

2  བསྟན་འགྱུར། དཔེ་བསྡུར་མ། དེབ། ༤ ཤོག ༢༨༩ ཕྲེང་། ༡༣

སོགས་པ་བཞིས་བུམ་པ་དཀར་པོ་བདུད་རྩིས་གང་བ་བཟུང་ནས། སངས་རྒྱས་རྣམས་ནི་ཐམས་

ཅད་ཀྱིས། །ཞེས་སོགས་བཀྲ་ཤིས་ཀྱི་ཚིགས་བཅད་དང་བཅས་པས་དབང་བསྐུར་བར་བསམ་

པར་བྱ་དགོས་ཏེ། དེ་སྐད་དུ། རྡོ་རྗེ་གྲུབ་པའི་འགྲེལ་པ་ལས། རང་སྙིང་ས་བོན་འོད་ཟེར་གྱིས། །སྣ་

ཚོགས་སངས་རྒྱས་སྲས་བཅས་བཞུགས། །བཀུག་ལ་མདུན་དུ་བལྟས་པ་དང་། །དེ་རྣམས་ལས་

སྤྲོས་ཡང་ནི་གང་། །རྡོ་རྗེ་ཙ་རྩི་ཀ་ལ་སོགས་པས་བུམ་པ་ཟླ་བ་ལྟ་བུ་བདུད་རྩི་རྣམ་ལྔས་བཀང་པ་

བཟུངས་ཏེ། དེ་རྣམས་ཀྱིས་བདག་ཉིད་ལ་བཀྲ་ཤིས་ཀྱི་ཚིགས་སུ་བཅད་པ་དང་ཡང་དག་པར་ལྡན་

པས་དབང་བསྐུར་བར་རྣམ་པར་བསམ་པར་བྱའོ།1།ཞེས་གསུངས་པ་ལྟར་རོ།།

རིགས་བདག་ནི། འགྲེལ་པ་དེ་ཉིད་ལས། དབང་བསྐུར་བའི་མཐར། མི་བསྐྱོད་ཕྱག་རྒྱ་

མགོན་པོ་ཡིས། །རྩ་བའི་དབུ་ལ་བསྒོམ་པར་བྱ།2།ཞེས་རྩ་ཞལ་ལ་མི་བསྐྱོད་པས་རྒྱས་གདབ་

པར་བཤད་དེ། ནག་པོ་པས་ནི། ལྷ་བཅུ་གསུམ་པོ་ཐམས་ཅད་ལ་ཞེ་སྡང་གཤིན་རྗེའི་གཤེད་ཀྱིས་

རྒྱས་གདབ་པར་ཡང་གསུངས་ཏེ། དཀྱིལ་འཁོར་གྱི་ནི་ལྷ་ཀུན་གྱི། །དབུ་ལ་གཤིན་རྗེའི་གཤེད་

པོ་བསྒོམ།3།ཞེས་པའི་འགྲེལ་པར། དཀྱིལ་འཁོར་གྱི་ལྷ་ནི་བཅུ་གསུམ་མོ། དེའི་རིགས་བཞི་

སྟེ་དེ་རྣམས་ཀྱི་བདག་པོར་གྱུར་པ་ནི་ཞེ་སྡང་རྡོ་རྗེ་སྟེ། དེས་ཐམས་ཅད་ཀྱི་དབུ་ལ་རྒྱས་བཏབ་

པས། གཤིན་རྗེའི་གཤེད་པོ་བསྒོམ་ཞེས་བྱ་བའོ།4།ཞེས་གསུངས་པའི་ཕྱིར་རོ། །འདི་ནི། ཤཱནྟི་

པས། བླ་མེད་ཀྱི་ལུགས་ཀྱི་ལྷ་ཐམས་ཅད་རྡོ་རྗེའི་རིགས་ཀྱི་ལྷ་ཡིན་པ་དང་། དེའི་རྒྱུ་མཚན་

ཡང་། སྐབས་འདིར་རྡོ་རྗེ་ནི་སེམས་ལ་བརྗོད་ལ། སེམས་ནི་འཇིག་རྟེན་ལས་འདས་མ་འདས་

ཀྱི་ཡོན་ཏན་ཐམས་ཅད་བསྐྱེད་པས་ཆོས་ཐམས་ཅད་ཀྱི་རྒྱལ་པོ་ལྟ་བུ་ཡིན་ཞིང་། རྡོ་རྗེའི་རིགས་

ཀྱང་སེམས་ཀྱི་ཆ་ལ་འཇོག་པས་རིགས་ཐམས་ཅད་ཀྱི་མཆོག་ཡིན་ནོ། །དེས་ན་རྡོ་རྗེའི་དཀྱིལ་

འཁོར་དུ་དབང་བསྐུར་ན། དཀྱིལ་འཁོར་ཐམས་ཅད་དུ་དབང་བསྐུར་བར་གསུངས་པ་སོགས་ 

དང་ཡང་ཚུལ་འདྲ་བར་སྣང་ངོ་།།

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༤༢༠ ཕྲེང་། ༥

2  བསྟན་འགྱུར། དཔེ་བསྡུར་མ། དེབ། ༢༤ ཤོག ༤༢༠ ཕྲེང་། ༡༠

3  བཀའ་འགྱུར། དཔེ་བསྡུར་མ། དེབ། ༨༣ ཤོག ༤༤༤ ཕྲེང་། ༡༥

4  བསྟན་འགྱུར། དཔེ་བསྡུར་མ། དེབ། ༢༣ ཤོག ༡༢༤༦ ཕྲེང་། ༩

དེ་སྐད་དུ་ཡང་ཤཱནྟི་པས། རྣལ་འབྱོར་གྱི་རྒྱུད་འདིར་ནི། རྣམ་པར་སྣང་མཛད་ཆེན་པོ་

ནི་མི་ཕྱེད་པས་རྡོ་རྗེ་ཡིན་ཞིང་། ལྷ་ཐམས་ཅད་ཀྱང་དེ་ལས་བྱུང་བས་ན། ལྷ་ཐམས་ཅད་ཀྱང་

རྡོ་རྗེའི་རིགས་ཡིན་ལ། ཡན་ལག་གི་ཆ་ནི་གཙོ་བོར་མི་འདོད་པས་ན། རིགས་པར་ན་རིགས་

གཅིག་ཅེའམ། གཞན་ཡང་རྡོ་རྗེའི་རིགས་ནི་སེམས་ཡིན་ཏེ། རྡོ་རྗེ་ནི་གྲུབ་པའི་མཐའ་ལས་

སེམས་ལ་འདོད་དེ། ཇི་སྐད་དུ། སེམས་ཅན་ཀུན་གྱི་སེམས་གང་ཡིན། །རྡོ་རྗེ་ཞེས་ནི་བཤད་པ་

ཡིན། །ཞེས་གསུངས་པས་སོ། །སེམས་དེ་ཡང་འཇིག་རྟེན་དང་འཇིག་རྟེན་ལས་འདས་པའི་ཡོན་

ཏན་ཐམས་ཅད་བསྐྱེད་པས་ཆོས་ཐམས་ཅད་ཀྱི་རྒྱལ་པོ་ལྟ་བུ་ཡིན་ལ། དེ་ཉིད་ཀྱིས་ན་དེའི་བདག་

ཉིད་ཀྱི་རིགས་དེ་ཡང་རིགས་ཐམས་ཅད་ཀྱི་མཆོག་ཏུ་འདོད་དེ། དེ་བས་ན་རིགས་མཆོག་དེའི་

མཚན་མ་རྡོ་རྗེ་ཡང་མཚན་མ་གཞན་ལས་མཆོག་ཏུ་བསྟན་ཏོ། །དེའི་ཕྱིར་རྡོ་རྗེའི་རིགས་ཀྱི་དཀྱིལ་

འཁོར་འདིར་དབང་བསྐུར་ན་དཀྱིལ་འཁོར་ཐམས་ཅད་དུ་དབང་བསྐུར་བར་འགྱུར་རོ།1།ཞེས་

རྒྱས་པར་གསུངས་པ་ལྟར་རོ།།

གལ་ཏེ་དེ་ལྟར་ན། འཕགས་པ་ལྷས། ཡང་ན། དེ་བཞིན་བདག་རིགས་དབང་བསྐུར་

གཞན། །སློབ་དཔོན་དག་ཏུ་ཚུལ་བཞིན་བྱས་པའོ། །ཞེས་དང་། བདག་གི་དཀྱིལ་འཁོར་སྙིང་

པོས་དབང་བསྐུར་བའོ།2།ཞེས་སོགས་ཀྱིས། རྡོ་རྗེའི་དཀྱིལ་འཁོར་ལས་གཞན་པའི་རིགས་ཀྱི་

དཀྱིལ་འཁོར་དུ་དབང་བསྐུར་བའང་དགོས་པར་གསུངས་པ་དང་འགལ་ལོ་ཞེས་པའི་དོགས་པ་

བཀོད་ནས། དེའི་ལན་དུ། ལྷ་ཐམས་ཅད་རྡོ་རྗེའི་རིགས་གཅིག་ཏུ་དབྱེར་མེད་པར་མ་ཤེས་བར་

དུ་ནི། རིགས་གཞན་གྱི་དཀྱིལ་འཁོར་དུ་དབང་བསྐུར་བའང་དགོས་པ་དང་། ཤེས་ནས་ནི་རྡོ་རྗེའི་

རིགས་ཀྱི་དཀྱིལ་འཁོར་དུ་དབང་བསྐུར་བས་དཀྱིལ་འཁོར་ཐམས་ཅད་དུ་དབང་བསྐུར་བར་འགྱུར་

བས་འགལ་བ་མེད་པར་གསུངས་ཏེ། ཤཱནྟི་པས། ཇི་ཙམ་དུ་ཐམས་ཅད་རྡོ་རྗེའི་རིགས་གཅིག་ཏུ་

དབྱེར་མེད་པ་མ་ཤེས་པས། རིགས་ཐ་དད་པ་ལ་སྤྱོད་པའི་བར་དུ་ནི། རང་གི་རྟོག་པ་ཉིད་ཀྱིས། 

1  བསྟན་འགྱུར། དཔེ་བསྡུར་མ། དེབ། ༢༣ ཤོག ༡༠༩༢ ཕྲེང་། ༡

2  བསྟན་འགྱུར། དཔེ་བསྡུར་མ། དེབ། ༢༣ ཤོག ༡༠༩༢ ཕྲེང་། ༡༧

དེ་ལྟར་བདེན་པར་ངེས་སོ། །དེ་བས་ན་དེས་འདིར་མི་གནོད་དོ།1།ཞེས་གསུངས་སོ། །གཞན་ཡང་

ཤཱནྟི་པས། སྤྱི་བོར་གཤིན་རྗེའི་གཤེད་བསམ་བྱ།2།ཞེས་བྱ་བ་ནི་ལྷ་ཐམས་ཅད་ཀྱི་སྤྱི་བོར་ཞེ་སྡང་

གཤིན་རྗེའི་གཤེད་བསམ་ཞིང་། དེ་ལ་ནི་རྡོ་རྗེ་སེམས་དཔའ་འམ་མི་གཡོ་བའོ།།

ཁ་ཅིག་ན་རེ། གཏི་མུག་གཤིན་རྗེའི་གཤེད་ལ་སོགས་པ་ནི། ཞེ་སྡང་གཤིན་རྗེའི་གཤེད་

ཀྱིས་རྒྱས་གདབ་ཅིང་། ཐོ་བ་དང་ཙ་རྩི་ཀ་ལ་སོགས་པ་ལ་ནི། གཏི་མུག་གཤིན་རྗེའི་གཤེད་

ལ་སོགས་པས་རྒྱས་གདབ་ལ། བདག་པོ་ལ་ནི། མི་གཡོ་བའམ་གཏི་མུག་གིས་སོ་ཞེས་ཟེར་

རོ། །ཞེས་གསུངས་པ་ལྟར་རོ། གཙོ་བོ་ལ་རྡོར་སེམས་སམ་མི་བསྐྱོད་པ། འཁོར་རྣམས་ལ་ཞེ་སྡང་

གཤིན་རྗེའི་གཤེད་ཀྱིས་རྒྱས་འདེབས་པའི་ཚུལ་གཅིག་དང་། ཡང་གཙོ་བོ་ལ་མི་བསྐྱོད་པའམ་

གཏི་མུག་དང་། གཤིན་རྗེའི་གཤེད་གཞན་བཞི་ལ་ཞེ་སྡང་དང་སྒོ་བ་བཞི་དང་ལྷ་མོ་བཞི་ལ་རིམ་

པ་ཇི་ལྟ་བས་གཏི་མུག་ལ་སོགས་པས་རྒྱས་གདབ་པའི་ཚུལ་གཉིས་གསུངས་ལ། འདིའི་མི་གཡོ་

བ་ཞེས་གསུངས་པ་ནི། མི་བསྐྱོད་པ་ཡིན་ནོ།།

གཞོན་ནུ་ཟླ་བས་ཀྱང་། དེ་ལྟ་བས་ན་ཞེ་སྡང་དང་གཏི་མུག་དང་ཕྲ་མ་དང་འདོད་ཆགས་

དང་ཕྲག་དོག་གཤིན་རྗེའི་གཤེད་རྣམས་ལ། རིམ་པ་ཇི་ལྟ་བས་མི་བསྐྱོད་པ་དང་རྣམ་པར་སྣང་

མཛད་དང་རིན་ཆེན་འབྱུང་ལྡན་དང་སྣང་བ་མཐའ་ཡས་དང་དོན་ཡོད་གྲུབ་པ་རྣམས་དབུ་ལ་

བསྒོམ་པར་བྱའོ། །ཙ་རྩི་ཀ་དང་ཕག་མོ་དང་དབྱངས་ཅན་མ་དང་ཀཽ་རཱི་རྣམས་ཀྱི་དབུ་ལ་མི་

བསྐྱོད་པ་དང་རྣམ་པར་སྣང་མཛད་དང་སྣང་བ་མཐའ་ཡས་དང་དོན་ཡོད་གྲུབ་པ་རྣམས་ཇི་ལྟ་བ་

བཞིན་ནོ། །ཐོ་བ་དང་དབྱུག་པ་དང་པདྨ་དང་རལ་གྲི་གཤིན་རྗེའི་གཤེད་རྣམས་ལ་ནི། མི་བསྐྱོད་

པ་དང་རྣམ་པར་སྣང་མཛད་དང་སྣང་བ་མཐའ་ཡས་དང་དོན་ཡོད་གྲུབ་པ་རྣམས་ཀྱིས་སོ།3།ཞེས་

བཤད་དོ། །དེ་ལྟར་མི་འདྲ་བ་མང་དུ་ཡོད་ཀྱང་། འདིར་ནི་གཙོ་བོའ་ིརྩ་ཞལ་གྱི་དབུ་ལ་མི་བསྐྱོད་

པ་དང་། ལྷ་གཞན་ཤར་དང་ཤར་ལྷོ་པ་ལ་རྣམ་སྣང་། ལྷོ་དང་ལྷོ་ནུབ་པ་ལ་རིན་འབྱུང་། ནུབ་དང་

1  བསྟན་འགྱུར། དཔེ་བསྡུར་མ། དེབ། ༢༣ ཤོག ༡༠༩༧ ཕྲེང་། ༨

2  བསྟན་འགྱུར། དཔེ་བསྡུར་མ། དེབ། ༢༣ ཤོག ༡༠༩༣ ཕྲེང་། ༡

3  བསྟན་འགྱུར། དཔེ་བསྡུར་མ། དེབ། ༢༣ ཤོག ༡༤༤༨ ཕྲེང་། ༨

ནུབ་བྱང་པ་ལ་འོད་དཔག་མེད། བྱང་དང་བྱང་ཤར་པ་ལ་དོན་གྲུབ་ཀྱིས་རྒྱས་གདབ་པར་སྒྲུབ་པའི་

ཐབས་ལས་གསུངས་ཏེ། འདི་ལྟར་ན་གཤིན་རྗེའི་གཤེད་རིགས་ལྔའི་རྒྱས་གདབ་གཞོན་ནུ་ཟླ་བ་

དང་མཐུན་ཞིང་། རྩ་ཞལ་གྱི་རྒྱས་གདབ་ནི། རྡོ་རྗེ་གྲུབ་པས་བཤད་པ་དང་ཡང་མཐུན་ལ། གཞན་

རྣམས་ཤཱནྟི་པས་གསུངས་པ་དང་མཐུན་པར་འགྱུར་རོ།།

དེ་ལ་སྤྱིར་རྒྱས་གདབ་ཀྱི་ཚུལ་ལ། འདུས་པ་ཕྱི་མ་ལས། འབྲས་བུས་རྒྱུ་ལ་རྒྱས་གདབ་

ཅིང་། །རྒྱུ་ཡིས་འབྲས་བུར་རྒྱས་གདབ་བྱ། །བསྒོམ་བྱ་གཞན་དུ་དངོས་གྲུབ་ནི། །བསྐལ་བ་བྱེ་

བས་སྐྱེ་མི་འགྱུར།1།ཞེས་གསུངས་པ་ལྟར། མི་བསྐྱོད་པས་རྡོ་རྗེ་སེམས་དཔའ་ལ་རྒྱས་བཏབ་པ་ལྟ་

བུ་འབྲས་བུས་རྒྱུ་ལ་རྒྱས་གདབ་དང་། དེ་ལས་ལྡོག་པ་ནི། རྒྱུས་འབྲས་བུ་ལ་རྒྱས་གདབ་པའོ། །དེ་

ལྟར་ཡང་མན་སྙེ་ལས། འབྲས་བུ་མི་བསྐྱོད་པས་རྒྱུ་རྡོ་རྗེ་འཛིན་པ་ལ་རྒྱས་གདབ་ནས་བསྒོམ་པར་

བྱ་སྟེ་འབྲས་བུ་ལ་ཡང་རྒྱུ་ཡིས་སོ།2།ཞེས་དང་། གཞན་ཡང་། དེ་ལ་སེམས་ཙམ་གྱི་ལུས་ཅན་ཉིད་

ཀྱི་ཕྱིར་གཟུགས་ལ་སོགས་པའི་ཕུང་པོ་རྣམས་ལ་མི་བསྐྱོད་པས་རྒྱས་གདབ་སྟེ། དེའི་རང་བཞིན་

ཉིད་དུ་ཉེ་བར་གསལ་བའི་དོན་དུའོ།3།ཞེས། མི་བསྐྱོད་པས་གཤེགས་པ་གཞན་བཞི་ལ་རྒྱས་བཏབ་

པ་ནི། རང་བཞིན་ཅན་ལ་རང་བཞིན་གྱི་རྒྱས་བཏབ་པར་གསུངས་ཏེ། འདི་ལྟར་གསུང་པ་ཡང་། ཨ་

བྷ་ཡཱ་ཕྱི་དོན་མི་བཞེད་པས། གཟུགས་ཚོར་འདུ་ཤེས་འདུ་བྱེད་ཀྱི་ཕུང་པོ་བཞི་པོ་སེམས་ཀྱི་བདག་

ཉིད་ཡིན་པས་དེ་དག་རང་བཞིན་དང་རང་བཞིན་ཅན་དུ་བཞེད་པ་ཡིན་ནོ། །མདོར་ན་རྒྱས་འདེབས་

བྱེད་དེ་ཉིད་གུས་པའི་ཚུལ་གྱིས་སྤྱི་བོར་འཛིན་པ་ནི་རྒྱས་བཏབ་པ་ཡིན་ལ། དེས་ཀྱང་རྒྱས་གདབ་

བྱ་དེ་ཉིད་གདུང་བར་བྱེད་པ་མིན་གྱི་ཚིམ་པར་བྱེད་པ་ཡིན་ནོ། །དེ་སྐད་དུ་མན་སྙེ་ལས། དེ་ལྟར་

ཡང་གུས་པར་བྱེད་པའི་ཚུལ་དུ་གང་སྤྱི་བོར་བསྒོམ་པ་དེ་ནི་རྒྱས་བཏབ་པའོ། །ཞེས་དང་། འདི་

ནི་འདི་རྣམས་སྡུག་བསྔལ་བར་བྱེད་པ་ནི་མ་ཡིན་གྱི། འོན་ཀྱང་ཡོངས་སུ་ཚིམ་པར་བྱེད་པ་ཁོ་ 

ནའོ་4ཞེས་གསུངས་པ་ལྟར་རོ།།

1  བཀའ་འགྱུར། དཔེ་བསྡུར་མ། དེབ། ༨༡ ཤོག ༥༩༢ ཕྲེང་། ༡༤

2  བསྟན་འགྱུར། དཔེ་བསྡུར་མ། དེབ། ༤ ཤོག ༢༩༠ ཕྲེང་། ༨

3  བསྟན་འགྱུར། དཔེ་བསྡུར་མ། དེབ། ༤ ཤོག ༢༨༩ ཕྲེང་། ༢༠

4  བསྟན་འགྱུར། དཔེ་བསྡུར་མ། དེབ། ༤ ཤོག ༢༨༩ ཕྲེང་། ༡༦

དེ་ལྟར་རིགས་ཀྱི་བདག་པོས་རྒྱས་བཏབ་པའི་དགོས་པ་ནི། ཕ་དང་མེས་པོའ་ིརིགས་

ཀྱིས། དེ་ལས་སྐྱེས་པའི་བུའི་རིགས་ཤེས་པར་བྱེད་པ་བཞིན་དུ། རྒྱས་འདེབས་བྱེད་དེ་ཉིད་ཀྱི་

རིགས་ལས་སྐྱེས་པར་ཤེས་པའི་ཆེད་དུ་ཡིན་ཏེ། མན་སྙེར། རིགས་ཀྱི་བདག་པོས་རྒྱས་གདབ་པ་

ནི། བུའི་སྒོ་ནས་ཕའི་རྗེས་སུ་འབྲང་བ་ན། དེ་ལས་སྐྱེས་པ་ཉིད་དུ་བཤད་པའི་དོན་དུའོ། །དེ་ཁོ་ན་

ལ་མེས་པོ་ཡང་ནང་དུ་འདུས་སོ།1།ཞེས་གསུངས་པའི་ཕྱིར་རོ། །རྒྱས་གདབ་ཀྱི་ཚུལ་རྣམས་རྒྱས་

པར་ཤེས་འདོད་ན། མན་སྙེ་ལས། ཤིན་ཏུ་དྭང་བ་ཉིད་ཀྱི་ཕྱིར་མིག་ནི། རྣམ་པར་སྣང་མཛད་ཀྱིས་

རྒྱས་བཏབ་པའོ།2།ཞེས་སོགས་རྒྱ་ཆེར་གསུངས་པ་ལྟར་ཤེས་པར་བྱའོ།།

ད་ནི། མཆོད་བསྟོད་བདུད་རྩི་མྱང་བའི་ཚུལ་མདོར་བསྡུས་པ་ཙམ་བཤད་པར་བྱའོ། །དེ་

ཡང་རྟོག་བདུན་ལས། རྟག་ཏུ་བདུད་རྩི་རྣམ་ལྔ་བཟའ། །དེ་ཡི་སྒྲུབ་པས་འགྲུབ་གཞན་མིན།3།ཞེས་

དང་། དགྲ་ནག་གི་བཅུ་གསུམ་པ་ལས། རྡོ་རྗེ་ལྕེ་ཡི་སྦྱོར་བ་ཡིས།4།ཞེས་སོགས་གསུངས་པ་

རྣམས་ཀྱིས་ནི། ནང་བདུད་རྩིའི་མཆོད་པ་བསྟན་ཏོ། །ལཱ་ལི་ཏའི་སྒྲུབ་ཐབས་ཆེ་བ་ལས། མཆོད་པ་

སྣ་ཚོགས་ཆོ་ག་བྱ། །བདག་གིས་ཐམས་ཅད་བསྟོད་པར་བྱ།5།ཞེས་གསུངས་ཏེ། འདིའི་མཆོད་པ་

སྣ་ཚོགས་ཞེས་པའི་གསུང་འདིས་ཀྱང་ནང་གི་མཆོད་པའང་བསྡུས་པར་བཞེད་དོ།།

སྒྲུབ་ཐབས་ཆུང་བ་ལས་ཡེ་ཤེས་པ་སྤྱན་དྲངས་ནས་མཆོད་པའི་སྐབས་སུ། ཉེར་སྤྱོད་

ཀྱི་མཆོད་པ་སྔགས་དང་བཅས་པ་གསུངས་ལ། འདིས་ཀྱང་སྐབས་འདིའི་ཉེར་སྤྱོད་ཀྱི་མཆོད་

པའང་མཚོན་པར་བཞེད་དོ། །རྡོ་རྗེ་གྲུབ་པའི་འགྲེལ་པ་ལས་ཀྱང་། དེ་ནས་རང་གི་སྙིང་ཁའི་ས་

བོན་ལས་བྱུང་བའི་རྡོ་རྗེ་ཙ་རྩི་ཀ་ལ་སོགས་པ་རྣམས་ཀྱིས་སྣ་ཚོགས་ཀྱི་མཆོད་པའི་རྫས་རྣམས་

ཀྱིས་མཁས་པས་མངོན་པར་མཆོད་པར་བྱའོ།6།ཞེས་བཤད་པས། ཉེར་སྤྱོད་ཀྱི་མཆོད་པ་བསྟན་

1  བསྟན་འགྱུར། དཔེ་བསྡུར་མ། དེབ། ༤ ཤོག ༢༩༠ ཕྲེང་། ༡༩

2  བསྟན་འགྱུར། དཔེ་བསྡུར་མ། དེབ། ༤ ཤོག ༢༩༡ ཕྲེང་། ༡༨

3  བཀའ་འགྱུར། དཔེ་བསྡུར་མ། དེབ། ༨༣ ཤོག ༥༠༡ ཕྲེང་། ༡༣

4  བསྟན་འགྱུར། དཔེ་བསྡུར་མ། དེབ། ༢༣ ཤོག ༡༤༣༢ ཕྲེང་། ༣

5  བསྟན་འགྱུར། དཔེ་བསྡུར་མ། དེབ། ༢༤ ཤོག ༦༤༧ ཕྲེང་། ༡

6  བསྟན་འགྱུར། དཔེ་བསྡུར་མ། དེབ། ༢༤ ཤོག ༤༢༠ ཕྲེང་། ༡༧

ལ། ཡང་འགྲེལ་པ་དེ་ཉིད་ལས། དེ་ནས་བདུད་རྩི་འབར་བ་ལ་སོགས་པའི་ཆོ་གས་བསྒྲུབས་ལ། 

རྡོ་རྗེའི་སྦུ་གུས་དྲངས་ཤིང་ལོངས་སྤྱད་པར་བྱའོ།1།ཞེས་པས་ཀྱང་བདུད་རྩིའི་མཆོད་པ་བསྟན་

ཏོ། །ནག་པོ་པས་ཀྱང་། མཆོད་པ་ནི་དགྱེས་པ་བསྐྱེད་པར་བྱེད་པའི་ཐབས་སོ། །དེ་ཡང་ཕྱི་དང་

ནང་དང་གསང་བ་དང་བླ་ན་མེད་པའོ།2།ཞེས་མཆོད་པ་བཞི་ག་བཤད་ལ། བླ་ན་མེད་པ་ནི་དེ་

ཁོ་ན་ཉིད་ཀྱི་མཆོད་པའོ།།

ཡང་། དགྲ་ནག་ལས། འཇིགས་པ་མེད་པར་མངོན་པར་མཆོད།3།ཅེས་གསུངས་པའི་དོན་

འཆད་པ་ན། ནག་པོ་པས། དོགས་པ་དང། ངེས་པའི་ཤེས་པ་དང་བྲལ་བ་དང་། དངོས་པོར་བལྟ་བ་

དང་། རེ་བ་དང་བཅས་པ་མེད་པས་མངོན་པར་མཆོད་པ་ཁོ་ནའོ།4།ཞེས་བཤད་ལ། དཔལ་འཛིན་

གྱིས། འཇིགས་པ་མེད་པར་ཞེས་བྱ་བ་ནི། མཆོད་བྱ་དང་། མཆོད་པ་པོ་དང་། མཆོད་པ་དབྱེར་

མེད་པའི་བློས་སོ།5།ཞེས་གསུངས་ཏེ་འདི་དག་གིས་དེ་ཁོ་ན་ཉིད་ཀྱི་མཆོད་པ་བསྟན་ཏོ། །ཡང་

དགྲ་ནག་ལས། འདོད་པའི་ཡོན་ཏན་ལྔ་དག་གིས་6ཞེས་པས་ནི། འདོད་ཡོན་ལྔའི་མཆོད་པའང་

བསྟན་པ་ཡིན་ནོ། །དེ་ལྟར་ན་མཆོད་པ་དེ་དག་གིས་གསང་མཆོད་ཀྱང་མཚོན་པར་བྱས་ནས། 

སྐབས་འདིར་། ཕྱི་ནང་གསང་བ་དེ་ཁོ་ནའི་མཆོད་པ་བཞི་ག་ཚང་བར་བྱས་ན། ཤིན་ཏུ་སྐབས་སུ་

བབ་ཅིང་ལེགས་པར་བཞེད་དོ། །འདི་ལྟར་བྱས་ན་ནི། ཇོ་བོ་ཆེན་པོ་ལ་སོགས་པས། བདེ་མཆོག་

གི་སྐབས་སུ་མཆོད་པ་བཞི་ག་ཚང་བ་དང་། དེ་དག་ཀྱང་དབང་བཞིའི་མཆོད་པར་གསུངས་པ་

སོགས་དང་ཡང་ལེགས་པར་མཐུན་པར་འགྱུར་རོ། །ཞེས་གསུང་ངོ་།།

དེ་ལ་ཉེར་སྤྱོད་ཀྱི་མཆོད་པ་ནི། མངོན་པར་བཤམས་པའི་མཆོད་རྫས་རྣམས་བསངས་

སྦྱངས་ཏེ། སྟོང་པའི་ངང་ལས་ཨཱཿལས་བྱུང་བའི་ཐོད་པའི་ནང་དུ་ཧཱུཾ་ལས་བྱུང་བའི་མཆོད་རྫས་

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༤༢༠ ཕྲེང་། ༡༩

2  བསྟན་འགྱུར། དཔེ་བསྡུར་མ། དེབ། ༢༣ ཤོག ༡༢༡༡ ཕྲེང་། ༡༣

3  བཀའ་འགྱུར། དཔེ་བསྡུར་མ། དེབ། ༨༣ ཤོག ༤༣༤ ཕྲེང་། ༡༦

4  བསྟན་འགྱུར། དཔེ་བསྡུར་མ། དེབ། ༢༣ ཤོག ༡༢༡༡ ཕྲེང་། ༡༧

5  བསྟན་འགྱུར། དཔེ་བསྡུར་མ། དེབ། ༢༣ ཤོག ༩༤༡ ཕྲེང་། ༡༦

6  བཀའ་འགྱུར། དཔེ་བསྡུར་མ། དེབ། ༨༣ ཤོག ༤༣༤ ཕྲེང་། ༡༥

རྣམས་རང་བཞིན་སྟོང་པ། རྣམ་པ་མཆོད་རྫས་སོ་སོའ་ིརྣམ་པ་ཅན། བྱེད་ལས་དབང་པོ་དྲུག་གི་

ཡུལ་དུ་ཟག་མེད་ཀྱི་བདེ་བ་སྟེར་བར་བསྐྱེད་ལ། རང་རང་གི་སྔགས་ཕྱག་རྒྱ་དང་བཅས་པས་བྱིན་

གྱིས་བརླབ་བོ། །འབུལ་བའི་ཚེ། གོང་དུ་ཚོགས་ཞིང་མཆོད་པའི་སྐབས་སུ་གསུངས་པ་ལྟར། རང་

གྱི་སྙིང་ཁ་ནས་ཙ་རྩི་ཀ་ལ་སོགས་པའི་ལྷ་མོ་བཞི་ག་མཆོད་ཡོན་འཛིན་པའི་རྣམ་པ་ཅན་དཔག་མེད་

སྤྲོས་ཏེ། རང་ཉིད་དཔལ་རྡོ་རྗེ་འཇིགས་བྱེད་གཙོ་འཁོར་དུ་བསྐྱེད་པ་ལ་མཆོད་པར་བསམ་ཞིང་། དེ་

བཞིན་དུ་ལྷ་མོ་བཞི་ག་མེ་ཏོག་འཛིན་པ་སོགས་སྤྲོས་ལ་མཆོད་པར་བྱའོ།།

མཆོད་སྔགས་ནི། ལཱ་ལི་ཏའི་གཞུང་ལྟར། ཨོཾ་ཧྲཱིཿཥྚྲཱིཿཧ། ཞེས་སོགས་སམ། ཡང་ན་ཛྙཱ་ན་ཨ་

ཀ་རས། ཨོཾ་ཡ་མཱནྟ་ཀ་ཨརྒྷཾ་པྲ་ཏཱི་ཙྪ་ཧཱུཾ་སྭཱཧཱ། ཞེས་སོགས་སྙིང་པོའ་ིམཇུག་ཏུ་མཆོད་པ་རང་རང་གི་

མིང་སྔགས་བཅུག་ནས་མཆོད་པར་བཤད་པ་གང་རུང་བྱའོ། །ཕྱི་མ་ལྟར་ན། ཡ་མཱནྟ་ཀའི་མཇུག་ཏུ་

ས་པ་རི་ཝཱ་ར་ཞེས་སྦྱར་ན། འཁོར་དང་བཅས་པ་ཞེས་པར་འགྱུར་བས་དེ་བཞིན་དུ་སྦྱར་ལ་མཆོད་

དོ། །འདོད་ཡོན་གྱི་མཆོད་པ་ནི། གཟུགས་སྒྲ་དྲི་རོ་རེག་བྱ་ལྔ་གཟུགས་རྡོ་རྗེ་མ་ལ་སོགས་པ་མཛེས་

ཤིང་ཡིད་དུ་འོང་བའི་རྣམ་པ་ཅན་གྱི་རྡོ་རྗེ་མ་ལྔར་བསྐྱེད་ལ། དེ་དག་གི་གཟུགས་ལ་བལྟ་བ་སོགས་

བྱས་པས་ནང་དུ་བདེ་ཆེན་སྐྱེས་པར་བསྒོམ་ཞིང་། དེའི་ཚེ་ལྷ་མོའ་ིརྣམ་པར་ཤར་བ་སོགས་དེ་དག་

ཀུན་ཀྱང་བདེན་པར་གྲུབ་པས་སྟོང་པའི་ངེས་པ་ཤུགས་ཅན་བསྐྱེད་དེ། མཆོད་པའི་འཁོར་གསུམ་པོ་

བདེ་སྟོང་གི་རྣམ་རོལ་ཏུ་འཆར་བ་ལ་བསླབ་པར་བྱའོ།།

དེ་ནས་ནང་བདུད་རྩིའི་མཆོད་པ་ནི། བླ་མེད་ཀྱི་རྒྱུད་དང་གྲུབ་ཆེན་གྱི་གཞུང་རྣམས་ནས།1 

ཤ་ལྔ་བདུད་རྩི་ལྔ་སྦྱངས་རྟོགས་སྦར་གསུམ་བྱས་ནས། དེས་ལྷ་དང་བླ་མ་མཆོད་ཅིང་། རང་གིས་

ཀྱང་མྱངས་ནས་ཚིམ་པར་བྱེད་པའི་མཆོད་པ་ནི། སྐབས་འདིར་ངེས་པར་བྱ་དགོས་པར་གསུངས་

སོ། །དེ་ལ་ཡང་ཐོད་པ་གདན་དང་བཅས་པའི་བསྐྱེད་ཚུལ། ཤ་ལྔ་བདུད་རྩི་ལྔའི་ངོས་འཛིན། དེ་

དག་གཤེགས་པ་དང་གཤེགས་མ་གང་གི་ངོ་བོར་འཇོག་པ། ཕྱོགས་མཚམས་གང་དུ་འགོད་ཅིང་

ས་བོན་གང་གིས་མཚན་པ་སོགས་ཀྱི་རྣམ་གཞག་ལ་ཚད་ལྡན་གྱི་གཞུང་ལས་ཚུལ་མི་འདྲ་བ་མང་

དུ་གསུངས་པ་ལས། འདིར་ནི། རྗེ་ཉིད་ཀྱི་སྒྲུབ་པའི་ཐབས་ལས་བསྐྱེད་ཆོག་དངོས་སུ་གསུངས་

1  ཞོལ། ཤོག ༡༠༡ བ ༦། གཙང་། ཤོག ༨༢ བ ༥ གཞུང་རྣམས་དང་།

པ་འདི་ཉིད་ཀྱི་ཤེས་བྱེད་སྐབས་སུ་བབས་པ་གཤིན་རྗེའི་གཤེད་ཀྱི་སྐོར་ནས་ཇི་ལྟར་གསུངས་

པ་ཉུང་ཟད་ཅིག་བརྗོད་པར་བྱ་སྟེ། དེ་ཡང་། དམར་པོའ་ིརྒྱུད་ལས། བདུད་རྩི་མྱང་བའི་སྐབས་

སུ། ཨཱཿཡིག་ལས་སྐྱེས་རྣམ་དག་པ། །མགོ་བོ་གསུམ་གྱི་སྟེང་དུ་གནས། །པདྨའི་སྣོད་ནི་གང་བ་

ཡིས། །དེ་འོག་མེ་ཡི་དཀྱིལ་འཁོར་ཏེ། །རཾ་1ཡིག་ལས་བྱུང་གྲུ་གསུམ་མོ། །དེ་འོག་རླུང་གི་དཀྱིལ་

འཁོར་ཏེ། །གནག་ཅིང་གཡོ་བ་གཞུ་ཡི་དབྱིབས། །ཡཾ་ལས་བྱུང་བ་བ་དན་མཚན།2།ཞེས་གསུངས་

ཏེ། ཚིག་རྐང་དང་པོ་གསུམ་གྱིས་ཐོད་པ་དང་། མི་མགོའ་ིསྒྱེད་བུ་གསུམ་པོ་ཐམས་ཅད་ཨཱཿཡིག་

ལས་སྐྱེས་པར་བསྟན་ཅིང་། རྣམ་དག་པ་ཞེས་པས་ཐོད་པ་ཁ་དོག་དཀར་པོར་བསྟན་ཏོ། །ཚིགས་

བཅད་ལྷག་མས་རླུང་མེའི་བསྐྱེད་ཚུལ་བསྟན་ཏེ། སྒྲུབ་ཐབས་ཇི་ལྟ་བ་བཞིན་ནོ།།

རྒྱུད་འདི་ཉིད་ཀྱི་གཏོར་མ་བསྐྱེད་ཆོག་གི་སྐབས་སུ་ནི། དེའི་སྟེང་དུ་ནི་ཨུ་ཡིག་ཡོངས་སུ་

གྱུར་པ་ལས། མགོ་བོ་དམར་པོའ་ིསྒྱེད་བུ་གསུམ་གྱི་སྟེང་དུ་ཨཱཿཡིག་ལས་སྐྱེས་པའི་པདྨའི་སྣོད་ཕྱི་

དཀར་ལ་ནང་དམར་བ་དེ་ལ་ཆུ་སྐྱེས་འདབ་མ་བརྒྱད་པའི་རྣམ་པར་བསམ་པར་བྱའོ།3།ཞེས་མི་

མགོ་གསུམ་ཨུ་ཡིག་ལས་བསྐྱེད་པ་དང་། ཐོད་པའི་ནང་དུ་པདྨ་འདབ་མ་བརྒྱད་པའང་བསྐྱེད་པར་

གསུངས་ལ། རླུང་དཀྱིལ་ལ་བ་དན་དཀར་པོ་བརྒྱད་དང་། མེ་དཀྱིལ་ལ་ཟུར་གསུམ་དུ་ར་ཡིག་

གིས་མཚན་པར་ཡང་གསུངས་སོ།།

དེ་ནས་ཐོད་པ་དེའི་ནང་དུ། ཤར་ནས་བརྩམས་ཏེ་ཕྱོགས་བཞི་དང་དབུས་སུ། རྣམ་སྣང་

ལ་སོགས་པ་གཤེགས་པ་ལྔའི་ས་བོན་བྷྲཱུཾ་ཨཾ་ཛྲིཾ་ཁཾ་ཧཱུཾ་ལས་བྱུང་བའི་བ་གླང་ཁྱི་གླང་པོ་ཆེ་རྟ་མིའི་

ཤ་ལྔ་ལ། ཤ་ལྔ་པོའ་ིམིང་ཡིག་གོ་ཀུ་ད་ཧ་ནའི་ཡི་གེས་མཚན་པ་དང་། ཤར་ལྷོ་ནས་བརྩམས་ཏེ་

མཚམས་བཞི་དང་དབུས་སུ་སྤྱན་མ་སོགས་གཤེགས་མ་ལྔའི་ས་བོན་ལཾ་མཾ་པཾ་ཏཾ་བཾ་ལས་བྱུང་

བའི་དྲི་ཆེན་རཀྟ་བྱང་སེམས་དཀར་པོ་རྐང་མར་དྲི་ཆུ་རྣམས་ལ་བདུད་རྩི་ལྔའི་མིང་ཡིག་པི་ར་ཤུ་

མ་མུའི་ཡི་གེས་མཚན་པར་བསྐྱེད་པར་བྱ་སྟེ། རྒྱུད་དེ་ཉིད་ལས། དེའི་ཤར་ལ་སོགས་པའི་འདབ་

1  ཞོལ། ཤོག ༡༠༢ ན ༣། གཙང་། ཤོག ༨༣ ན ༢ ར་ཡིག་

2  བཀའ་འགྱུར། དཔེ་བསྡུར་མ། དེབ། ༨༣ ཤོག ༦༠༩ ཕྲེང་། ༡༡

3  བཀའ་འགྱུར། དཔེ་བསྡུར་མ། དེབ། ༨༣ ཤོག ༦༤༤ ཕྲེང་། ༡༢

མ་ལ་ཨོཾ་ཨཾ་ཛྲིཾ་ཁཾ་ཧཱུཾ་གི་ཡི་གེ་རྣམས་ལས་རྣམ་པར་སྣང་མཛད་ལ་སོགས་པའི་རང་གཟུགས་

རྣམས་སོ། །དེ་བཞིན་དུ་མེ་ལ་སོགས་པའི་མཚམས་རྣམས་ལ། ལཾ་མཾ་པཾ་ཏཾ་བཾ་གྱི་ཡི་གེ་རྣམས་

ལས་སྤྱན་མ་ལ་སོགས་པའི་རང་གཟུགས་རྣམས་བསྒོམ་པར་བྱའོ། །ཡི་གེ་བཅུ་པོ་འདི་རྣམས་

ཡོངས་སུ་གྱུར་པ་ནི། གོ་ཀུ་ད་ཧ་ན་རྣམས་དང་། པི་ར་ཤུ་མ་མུ་ཞེས་པ་སྟེ། འདི་རྣམས་ཀྱི་ས་བོན་

གྱི་ཡི་གེས་མཚན་པའི་དམ་ཚིག་གི་རྫས་བཅུ་པོ་དེ་པདྨའི་སྣོད་དུ་བལྟས་ཏེ།1 ཞེས་གསུངས་པས་

སོ། །འདིར་ཨོཾ་དང་། སྒྲུབ་ཐབས་སུ་བྷྲཱུཾ་ཞེས་གསུངས་པ་ནི། ཡི་གེ་དེ་གཉིས་ཀ་རྣམ་སྣང་གི་ས་

བོན་ཡིན་པས་གང་བྱས་ཀྱང་འདྲ་བའི་དོན་ཏོ།།

འདིར་རང་གཟུགས་རྣམས་སོ་ཞེས་གསུངས་པ་འདིས། ཡི་གེ་དེ་དག་ལས་གཤེགས་པ་

གཤེགས་མའི་རང་གཟུགས་ཀྱི་རྣམ་པར་བསྐྱེད་པ་ལྟ་བུར་བསྟན་པ་འདྲ་བ་ཞིག་སྣང་ཡང་དེ་མིན་

གྱི། ངོ་བོ་གཤེགས་པ་གཤེགས་མ་ལ་རྣམ་པ་སྔགས་ཀྱི་ཡི་གེའི་རང་གཟུགས་སུ་བསྒོམ་པར་

བསྟན་པ་ཡིན་ཏེ། ཡི་གེ་བཅུ་པོ་འདི་རྣམས་ཡོངས་སུ་གྱུར་པ་ནི། ཞེས་གསུངས་ཀྱི། གཤེགས་

པ་གཤེགས་མ་ཡོངས་སུ་གྱུར་པ་ནི། ཞེས་མ་གསུངས་པའི་ཕྱིར་དང་། དཔལ་འཛིན་གྱིས། དེའི་

དོན་གྱི་དམ་ཚིག་འདའ་བར་མི་བྱ་བའི་སྔགས་ཀྱི་གཟུགས་སོ།2།ཞེས་གསུངས་པ་དང་3ཚུལ་འདྲ་

བའི་ཕྱིར་རོ། །དེ་ནས་རྫས་བཅུ་པོ་དེ་དག་གི་སྟེང་དུ་ཨོཾ་དཀར་པོ་ཨཱཿདམར་པོ་ཧཱུཾ་སྔོན་པོ་གསུམ་

སྟེང་ནས་སྟེང་དུ་བརྩེགས་པར་བསྒོམ་པ་ནི། རྒྱུད་དེ་ཉིད་ལས། དེ་ལ་ཡང་ཨོཾ་ཨཱཿཧཱུཾ་གསུམ་གྱི་

ཡི་གེ་བལྟས་ཏེ།4 ཞེས་པས་བསྟན་ཏོ། །རླུང་གཡོས་པས་མེ་སྦར་ཏེ་ཐོད་པའི་རྫས་རྣམས་ཞུ་

བ་དང་། ཡི་གེ་གསུམ་གྱི་འོད་ཟེར་གྱིས་ཡེ་ཤེས་ཀྱི་བདུད་རྩི་བཀུག་ནས་ཐོད་པར་བཞུག་པ་

དང་། ཞུགས་པ་ལས་སྐྱོན་དག་པར་བསྒོམ་པ་ཡང་། དེ་ཉིད་ལས། རླུང་གིས་བསྐྱོད་ཅིང་མེ་ཡིས་

ཞུ། །དེ་ལ་རྣམ་པར་བསྒོམ་པར་བྱ།5།ཞེས་དང་། དེ་ལས་ཡི་གེ་གསུམ་གྱི་འོད་ཟེར་གྱི་ཚོགས་

1  བཀའ་འགྱུར། དཔེ་བསྡུར་མ། དེབ། ༨༣ ཤོག ༦༤༤ ཕྲེང་། ༡༥

2  བསྟན་འགྱུར། དཔེ་བསྡུར་མ། དེབ། ༢༣ ཤོག ༩༤༣ ཕྲེང་། ༤

3  ཞོལ། ཤོག ༡༠༣ ན ༡། གཙང་། ཤོག ༨༣ བ ༥ ཞེས་གསུངས་པ་དང་ཡང་

4  བཀའ་འགྱུར། དཔེ་བསྡུར་མ། དེབ། ༨༣ ཤོག ༦༤༥ ཕྲེང་། ༨

5  བཀའ་འགྱུར། དཔེ་བསྡུར་མ། དེབ། ༨༣ ཤོག ༦༠༩ ཕྲེང་། ༡༧

ཆེན་པོ་རྣམ་པར་འཕྲོས་ཏེ། འཇིག་རྟེན་གསུམ་ན་གནས་པའི་བདུད་རྩི་རབ་ཏུ་མང་པོ་འོད་ཟེར་

གྱིས་བཀུག་སྟེ། དེ་ལ་རབ་ཏུ་གཞུག་པར་བྱའོ། །དེ་རབ་ཏུ་ཞུགས་པས་ཟླ་བའི་འོད་ཟེར་ཚོགས་

པ་ཡོངས་སུ་གྱུར་པ་ལས་ཁ་བ་ལྟ་བུ་སྦྲང་རྩི་ཚོགས་པའི་གཟུགས་ཀྱིས་མནན་པར་བྱའོ།1།ཞེས་

གསུངས་པས་བསྟན་ཏོ།།

འདི་དང་མཐུན་པར་མན་སྙེ་ལས་ཀྱང་། ཨོཾ་ཨཱཿཧཱུཾ་གྱི་ཡི་གེ་རིམ་པས་སྟེང་ནས་སྟེང་དུ་

གནས་པ་རྣམས་ལས་འཕྲོས་པའི་འོད་ཟེར་རྣམས་ཀྱིས་ཕྱོགས་བཅུར་བཞུགས་པའི་རྡོ་རྗེ་འཛིན་

པ་ལ་སོགས་པ་རྣམས་བསྐུལ་ཏེ། དེ་རྣམས་ལས་བདུད་རྩི་དང་རྒྱ་མཚོ་ལ་སོགས་པ་ན་གནས་པ་

མཐའ་དག་ཀྱང་མར་མེ་འཕྲོ་བའི་ཚུལ་གྱིས་བཀུག་ནས་དེ་ལ་གཞུག་པར་བྱའོ།2།ཞེས་གསུངས་ཏེ། 

སྒྲུབ་ཐབས་ལས། ཡི་གེ་གསུམ་གྱི་འོད་ཟེར་གྱིས་རྡོ་རྗེ་གསུམ་བཀུག་སྟེ་ཐིམ་པར་བསྒོམ་པའང་

འདི་དང་མཐུན་ནོ། །ཡང་རྒྱུད་དེ་ཉིད་ལས། ཕྱི་ནས་ཡི་གེ་གསུམ་གྱིས་བྱིན་གྱིས་བརླབ་པར་བྱ་སྟེ། 

ཁ་དོག་དང་དྲི་དང་རོ་བཅུད་དང་ལྡན་པ་སྟོན་ཀའི་ཟླ་བ་དྲི་མ་མེད་པའི་འོད་ལྟ་བུ་ཡེ་ཤེས་ཀྱི་བདུད་

རྩིའི་སྦྱོར་བས་གཏོར་མ་གྲུབ་པར་འདུན་པར་བྱའོ།3།ཞེས་གསུངས་ཏེ། འདིས་ཧཱུཾ་གིས་ཁ་དོག་དྲི་

ནུས་ཀྱི་སྐྱོན་དག། །ཨཱཿས་བདུད་རྩིར་རྟོགས་པར་བྱས། ཨོཾ་གྱིས་མང་པོར་སྤེལ་བ་རྣམས་བསྟན་

ཏེ། དེ་ལྟར་ན་སྒྲུབ་ཐབས་ཀྱི་བདུད་རྩི་བསྐྱེད་ཆོག་གི་ཚུལ་འདི་ནི། གཙོ་བོར་གཤིན་རྗེའི་གཤེད་

དམར་པོའ་ིརྒྱུད་ལ་བརྟེན་པར་ཤེས་པར་བྱའོ།།

དཔལ་འཛིན་གྱིས་ནི། ནག་པོ་པའི་སྒྲུབ་ཐབས་ལས། དེ་ལས་མིང་ཡིག་དང་པོ་

སྐྱེས། །དེ་ནི་རྣམ་པར་སྣང་མཛད་སོགས། །ད་ཡིག་ལས་སྐྱེས་ཡང་དག་བྱུང་། །གླང་པོ་ལ་

སོགས་ལྔ་པོ་རྣམས།4།ཞེས་རྫས་བཅུ་ག་རང་རང་གི་མིང་ཡིག་དང་པོ་ལས་བསྐྱེད་པར་གསུངས་

ལ། དེ་བཞིན་དུ་དགྲ་ནག་གི་དཀའ་འགྲེལ་ལས་ཀྱང་། རླུང་དང་མེ་ལ་གནས་པའི་སྣོད་དུ་བི་མུ་

མ་ར་ཤུ་དང་། ད་ཧ་ན་གོ་ཀུ་རྣམས་རྡོ་རྗེ་དང་བཅས་པ་ཞུ་བར་བྱས་ལ་ཨོཾ་གྱི་འོད་ཟེར་གྱིས་

1  བཀའ་འགྱུར། དཔེ་བསྡུར་མ། དེབ། ༨༣ ཤོག ༦༤༥ ཕྲེང་། ༩

2  བསྟན་འགྱུར། དཔེ་བསྡུར་མ། དེབ། ༤ ཤོག ༦༩༡ ཕྲེང་། ༡༩

3  བཀའ་འགྱུར། དཔེ་བསྡུར་མ། དེབ། ༨༣ ཤོག ༦༤༥ ཕྲེང་། ༡༣

4  བསྟན་འགྱུར། དཔེ་བསྡུར་མ། དེབ། ༢༤ ཤོག ༡༤ ཕྲེང་། ༢༠

བཀུག་གོ །ཞེས་གསུངས་པའོ།།

དེ་ལ་རྫས་བཅུའི་མིང་ཡིག་ནི། དནྟི་ཞེས་པ་སོ་ལྡན་ཏེ་གླང་པོ་དང་། ཧ་ཡ་ནི་རྟ་དང་། གོ་གུ་

ནི་བ་ལང་དང་། ཀུ་ཀུ་ར་ནི་ཁྱི་དང་། ན་ར་ནི་མི་དང་། བི་ཌ་ནི་བཤང་བ་དང་། མུ་ཏྲ་ནི་གཅིན་དང་། 

རཀྟ་ནི་ཁྲག་དང་། ཤུ་ཏྲ་ནི་ཁུ་བ་དང་། མཉྫ་ནི་རྐང་སྟེ། མིང་ཡིག་དེ་དག་གི་དང་པོ་ལས་བསྐྱེད་པ་

ཡིན་ལ། རང་ལུགས་ལྟར། རྫས་བཅུ་པོ་རིགས་ལྔ་དང་ཡུམ་བཞིའི་ས་བོན་ལས་བསྐྱེད་པའི་ཕྱོགས་

ལའང་ཡི་གེ་འདི་དག་གིས་མཚན་པ་ཡིན་ནོ། །ཤཱནྟི་པའི་དཀའ་འགྲེལ་ལས་ནི། འདིར་ནི། ཐོད་པ་

དུམ་བུ་གཅིག་པ་རབ་ཏུ་དག་པའི་ནང་དུ། པི་མུ་མ་ར་ཤུ་ཞེས་བྱ་བ་རྣམས་ཤར་དང་དབུས་དང་བྱང་

དང་ལྷོ་དང་ནུབ་ཏུ་བཀོད་ལ། དེ་བཞིན་དུ་གོ་ཀུ་ད་ཧ་ན་རྣམས་རེ་རེ་དང་བཞག་སྟེ། རེ་རེ་ལ་ཡང་བྷྲཱུཾ་

ཧཱུཾ་ཁཾ་ཨཾ་ཧྲཱིཿཞེས་བཀོད་པ་བྱས་ལ་འགོ་ཏུ་ཡཾ་ལས་བྱུང་བའི་རླུང་གི་དཀྱིལ་འཁོར་གཞུ་ལྟ་བུ་མཆོག་

མ་གཉིས་རྒྱལ་མཚན་ཏོག་དང་བཅས་པས་མཚན་པའི་དབུས་སུ། ཡི་གེ་རཾ་ལས་བྱུང་བའི་མེ་འབར་

བའི་ཕུང་པོ་གྲུ་གསུམ་གསུམ་མདོ་རས་མཚན་པ་ཅན་བསམས་ལ། 

དེའི་སྟེང་དུ་ཐོད་པ་གནས་པར་བསམ་སྟེ། མེ་རབ་ཏུ་འབར་བས་བདུད་རྩིའི་རྫས་རྣམས་

ཡི་གེ་དང་བཅས་པར་གཅིག་ཏུ་ཞུ་ཞིང་། དེའི་རླངས་པ་ཡི་གེ་ཨོཾ་དུ་གྱུར་པ་ལས། དེ་དག་ཀྱང་

ལྕགས་ཀྱུའི་རྣམ་པ་སྦུ་གུ་ཅན་དུ་གྱུར་ཏེ། ཕྱོགས་བཅུ་ན་གནས་པའི་བདུད་རྩི་བསྡུས་ཏེ་ཐོད་པར་

བཞག་ཅིང་སྟེང་དུ་ཡི་གེ་ཨ་ལས་བྱུང་བའི་ཟླ་བ་ཧཱུཾ་ལས་ཞུ་སྟེ་རབ་ཏུ་བསིལ་ཞིང་དྭང་བར་གྱུར་

ལ། དེ་ཨོཾ་ཨཱཿཧཱུཾ་ཞེས་བྱ་བས་ལན་དུ་མར་སྔགས་ཏེ།1 ཞེས་རྒྱས་པར་གསུངས་ཏེ། འདིའི་ལྟར་

ན་ཤ་ལྔ་དང་བདུད་རྩི་ལྔ་པོ་ཐམས་ཅད་རང་གི་མིང་ཡིག་དང་པོ་ལས་བསྐྱེད་ཅིང། ཤ་དང་བདུད་

རྩིའི་ལྔ་ཚན་གཉིས་ཀ་ཐོད་པའི་ཕྱོགས་བཞི་དབུས་དང་ལྔར་འགོད་ལ། ལྔ་ཚན་གཉིས་ཀ་ལ་ཧཱུཾ་བྷཱུཾ་

སོགས་རིགས་ལྔའི་ས་བོན་གྱིས་མཚན་པར་བཤད་པས་བདུད་རྩི་ལྔ་ཡང་གཤེགས་པར་འཇོག་

པའི་ལུགས་ཡིན་པས་བཤད་ཚུལ་སྔ་མ་དང་མི་འདྲའོ། །གཞོན་ནུ་ཟླ་བའི་དགྲ་ནག་གི་འགྲེལ་པར་

ཡང་། དེ་ནས་ཡཾ་ཡོངས་སུ་གྱུར་པ་ལས། ཇི་སྐད་གསུངས་པའི་རླུང་གི་དཀྱིལ་འཁོར་ལ་དེ་སྦར་

བའི་རཾ་ཡིག་ཡོངས་སུ་གྱུར་པ་ལས་མེའི་དཀྱིལ་འཁོར་རོ། །དེས་བསྲོས་པའི་ཨཱཿཡིག་དཀར་པོ་

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༣༦༡ ཕྲེང་། ༡༡

ཡོངས་སུ་གྱུར་པའི་ཐོད་པ། སྲོག་དང་བྲལ་བའི་གོ་ཀུ་ད་ཧ་ན་ཨོཾ་ཡིག་གིས་བྱིན་གྱིས་བརླབས་

པས་ཞུ་བར་གྱུར་པར་བལྟ་བར་བྱ་ཞིང་། ཨོཾ་ཡིག་གི་ཐིག་ལེ་ལས་བྱུང་བའི་འོད་ཟེར་གྱིས་དེ་

བཞིན་གཤེགས་པ་ཐམས་ཅད་ཀྱི་ཐུགས་ཀའི་བདུད་རྩི་བླངས་ཏེ། དེར་ཞུགས་པས་བདུད་རྩི་རྣམ་

པ་ལྔ་བསིལ་བར་བྱས་ཏེ། ཨོཾ་ཨཱཿཧཱུཾ་ཞེས་པའི་ཡི་གེ་གསུམ་གྱིས་བྱིན་གྱིས་བརླབ་ཅིང་།1 ཞེས་

གསུངས་ཏེ། འདི་ཡང་རང་གི་ལུགས་དང་ཕྱོགས་མཐུན་ནོ།།

དེ་ལྟར་རྒྱུད་དང་རྒྱ་གཞུང་གི་ཁུངས་རྣམ་པར་དག་པ་དང་སྦྱར་ཏེ། རང་གི་ལུགས་ལ་ངེས་

པ་དྲངས་ནས། རྗེ་ཉིད་ཀྱི་སྒྲུབ་ཐབས་ལས་ཇི་ལྟར་གསུངས་པ་ལྟར་བདུད་རྩིའི་བསྐྱེད་ཆོག་བྱས་ཏེ་

ཡི་གེ་གསུམ་ལན་གསུམ་བརྗོད་པས་བྱིན་གྱིས་བརླབས་ལ་དབུལ་ཞིང་མྱང་བར་བྱའོ། །དེའི་རིམ་

པ་ནི། བདེ་མཆོག་རྩ་རྒྱུད་ལས། སྦོམ་པོ་མཐའ་ལྟག་རྩེ་སྦྱར་བས། །རྣལ་འབྱོར་རིག་པས་རྟག་ཏུ་

སྤྱད།2།ཅེས་གསུངས་པ་ལྟར། གཡོན་པའི་མཐེ་བོང་དང་སྲིན་ལག་སྦྱར་བས་གཡོན་སྐོར་དུ་ལན་

གསུམ་དཀྲུགས་པས་དབུས་ནས་བདུད་རྩིའི་སྙིང་པོ་བྱུང་བར་བསམས་ཏེ། མཐེབ་སྲིན་གྱིས་སྨིན་

མཚམས་ཀྱི་ཐད་ནས་གྱེན་དུ་འཐོར་ཞིང་། 

དང་པོར་རྩ་བའི་བླ་མ་དང་། དེ་ནས་བརྒྱུད་པའི་བླ་མ་རྣམས་ཀྱི་མཚན་གྱི་མཐར་ཡི་གེ་

གསུམ་བཏགས་ལ་དབུལ། དེ་ནས་དཀྱིལ་འཁོར་པའི་ལྷ་གཙོ་འཁོར་རྣམས་ཀྱི་མཚན་སྔགས་ཀྱི་

མཐར་ཡི་གེ་གསུམ་བཏགས་ལ་སྙིང་ཁའི་ཐད་ནས་དབུལ། དེ་ནས་བླ་མ་རྣམས་ཀྱི་ཕྱག་བཞེས་

ལྟར། སྤྱི་སྒོས་ཀྱི་ཆོས་སྐྱོང་དང་། སེམས་ཅན་ཐམས་ཅད་ལྷར་བསམས་ལ་ལྟེ་བ་དང་། པུས་

མོའ་ིཐད་ནས་མཆོག་སྦྱིན་པའི་ཕྱག་རྒྱས་དབུལ། དེ་ནས་ཕྱོགས་བཅུའི་སངས་རྒྱས་ཐམས་

ཅད་སྤྱན་དྲངས་ཏེ་རང་གི་ལུས་ལ་གཞུག །དེ་ནས་གཞོན་ནུ་ཟླ་བས། ལྷ་རྣམས་ཐམས་ཅད་ཀྱི་

ཞལ་དུ་ཧཱུཾ་ལས་སྐྱེས་པའི་རྡོ་རྗེ་རྩེ་གཅིག་པའི་འོད་ཟེར་གྱི་སྦུ་གུས་རབ་ཏུ་གཞུག་པར་བལྟ་བར་

བྱའོ། །དེ་ནས་འཁོར་ལོ་ཚིམ་པར་གྱུར་པར་བལྟ་ཞིང་།3 ཞེས་གསུངས་པ་ལྟར། ལུས་ལ་བཅུག་

1  བསྟན་འགྱུར། དཔེ་བསྡུར་མ། དེབ། ༢༣ ཤོག ༡༥༢༦ ཕྲེང་། ༡༦

2  བཀའ་འགྱུར། དཔེ་བསྡུར་མ། དེབ། ༧༧ ཤོག ༩༢༧ ཕྲེང་། ༡༩

3  བསྟན་འགྱུར། དཔེ་བསྡུར་མ། དེབ། ༢༣ ཤོག ༡༥༢༧ ཕྲེང་། ༢

པའི་ལྷ་རྣམས་ཀྱི་ལྗགས་ཧཱུཾ་ལས་བྱུང་བའི་རྡོ་རྗེ་དཀར་པོ་འོད་ཟེར་གྱི་སྦུ་གུ་ཅན་གྱིས་དྲངས་ནས་

ལོངས་སྤྱད་པས་ཚིམས་པར་བསམས་ལ། བདུད་རྩི་ལྕེ་ཐོག་ཏུ་བཞག་ལ་མྱང་ཞིང་། ངག་ཏུ་སྙིང་

པོ་ལ་འབྲུ་གསུམ་བཏགས་པ་བརྗོད་དོ། །དེའི་ཚེ་མཆོད་པའི་འཁོར་གསུམ་པོ་ཐམས་ཅད་ཀྱང་རང་

བཞིན་གྱིས་མེད་བཞིན་དུ་སྣང་བ་སྒྱུ་མ་ལྟ་བུར་བལྟ་བར་བྱའོ།།

དེ་ལྟ་བུའི་རིམ་པས་བདུད་རྩི་མྱང་བའི་ཚུལ་ཕན་ཡོན་དང་བཅས་པ་ཡང་། ལྭ་བ་པའི་

གཞུང་དུ་དྲངས་པ། མཁས་པས་གྲུབ་པའི་བདུད་རྩི་མྱང་། །དང་པོར་བླ་མར་དབུལ་བྱ་སྟེ། །དེ་ཡི་

རྗེས་སུ་ཧེ་རུ་ཀ །རྡོ་རྗེ་ཅན་གྱི་ཕྱིར་དབུལ་ལོ། །ཕྱག་རྒྱ་ལ་ཡང་ཕུལ་ནས་ནི། །བདག་ཉིད་ཀྱིས་ནི་

ཡང་དག་མྱང་། །སྦྱོར་བ་ཀུན་གྱི་སྙིང་པོ་ཡི། །བདུད་རྩི་རྣམ་པ་ལྔར་འགྱུར་རོ། །འདི་ལྟ་བུ་ཡི་སྦྱོར་

བ་ཡིས། །རྡོ་རྗེ་སེམས་དཔའ་དང་མཉམ་འགྱུར།1།ཞེས་གསུངས་སོ། །དེ་ནས་གསང་བ་དང་། དེ་

ཁོ་ན་ཉིད་ཀྱི་མཆོད་པ་བྱ་བ་ལ། གོང་དུ་དྲངས་པ་ལྟར། ནག་པོའ་ིཞབས་ཀྱིས་ཀྱང་། ཕྱི་ནང་གསང་

བ་དེ་ཁོ་ན་ཉིད་ཀྱི་མཆོད་པ་བཞི་ག་བྱ་བར་བཤད་ལ། གྲུབ་ཆེན་དྲིལ་བུ་པས་ཀྱང་། མྱུར་དུ་དངོས་

གྲུབ་བྱེད་པར་ནི། །ཕྱག་རྒྱའི་མཆོད་འདིས་ཐེ་ཚོམ་མེད།2།ཅེས་གསུངས་ཤིང་། མན་སྙེ་ལས་

ཀྱང་། བླ་ན་མེད་པའི་དེ་ཁོ་ན་ཉིད་ཀྱི་མཆོད་པ་ནི། བྱང་ཆུབ་ཀྱི་སེམས་བསྒོམ་པ་ཁོ་ན་སྟེ། གང་

མངོན་པར་བརྗོད་པ་ཕྱི་མར་གསུངས་པ། རང་བཞིན་མེད་པའི་གནས་གོམས་པས། །ལྷ་ཡི་སྙིང་པོ་

སྒོམ་བྱེད་པ། །དེ་ནི་མཆོད་པ་ཆེན་པོར་འདོད། །སངས་རྒྱས་ཐམས་ཅད་རྟོགས་བྱེད་པའོ།3།ཞེས་

གསུངས་པ་དྲངས་ནས་བཤད་པ་ལྟར་འདིར་ཡང་ཚུལ་མཚུངས་པས། མཆོད་པ་དེ་གཉིས་ 

ཀའང་མཆོད་པ་བྱའོ་ཞེས་གསུང་ངོ་།།

དེའི་བྱ་ཚུལ་ནི། དང་པོར་རང་གཙོ་བོ་ཡབ་ཡུམ་དུ་གསལ་བཏབ་སྟེ། གསང་གནས་བྱིན་

གྱིས་བརླབས་ནས་སྙོམས་པར་ཞུགས་པས་ཁམས་ཞུ་བའི་དགའ་བཞི་དྲངས་པར་མོས་ཏེ། དེའི་

ལྷན་སྐྱེས་ཀྱི་བདེ་བ་རང་གིས་མྱོང་བ་ན་ལྷ་ཐམས་ཅད་ཀྱིས་ཀྱང་མྱོང་བར་བསྒོམ་པ་ནི། གསང་

1  བསྟན་འགྱུར། དཔེ་བསྡུར་མ། དེབ། ༨ ཤོག ༨༣༦ ཕྲེང་། ༢༠

2  བསྟན་འགྱུར། དཔེ་བསྡུར་མ། དེབ། ༡༡ ཤོག ༦༠༣ ཕྲེང་། ༡༩

3  བསྟན་འགྱུར། དཔེ་བསྡུར་མ། དེབ། ༤ ཤོག ༢༥༦ ཕྲེང་། ༡༠

མཆོད་དང་། དེ་འདྲ་བའི་ལྷན་སྐྱེས་དང་། ཡང་དག་བའི་ལྟ་བ་གཉིས་དབྱེར་མེད་དུ་སྦྱར་ཏེ་ཡུན་

མི་ཐུང་བར་བསྒོམ་པའི་དེ་ཁོ་ན་ཉིད་ཀྱི་མཆོད་པ་བྱ་ཞིང་། རང་གིས་བདེ་སྟོང་དེ་ལ་མཉམ་པར་

བཞག་པས་ལྷ་ཐམས་ཅད་ཀྱིས་ཀྱང་བདེ་སྟོང་ཉམས་སུ་མྱོང་བར་མོས་པ་བྱ་སྟེ། ལྷ་གཙོ་འཁོར་

རྒྱུད་ཐ་དད་དུ་འཛིན་པ་བཟློག་པའི་ཕྱིར་དུ་ལྷའི་རྣམ་དག་བཤད་པ་ལྟར་། འདིར་ཡང་ལྷ་གཙོ་

འཁོར་རྒྱུད་གཅིག་ཏུ་མོས་དགོས་པའི་གནད་ཀྱིས་ཡིན་ནོ།།

དེ་ལྟར་མཆོད་པ་བཞིས་ཡང་དག་པར་མཆོད་ནས་བསྟོད་པ་བྱ་བར་འོས་པ་ཡིན་ཏེ། ལཱ་

ལི་ཏས། བདག་གིས་ཐམས་ཅད་བསྟོད་པར་བྱ།1།ཞེས་དང་། དཔལ་འཛིན་གྱིས། མཆོད་པའི་

རྗེས་ཐོགས་སུ་བསྟོད་པ་ཡང་བྱའོ། །དེ་ནི་རྣལ་འབྱོར་ཆེན་པོ་ཡོངས་སུ་རྫོགས་པར་བྱ་བའི་ཕྱིར་

རོ།2།ཞེས་བཤད་ལ། ནག་པོ་ཞབས་ཀྱིས་ཀྱང་། དེ་ཡང་སྔོན་དུ་དཀྱིལ་འཁོར་མཉེས་པ་ལས་

དངོས་གྲུབ་འབྱུང་བའི་ཕྱིར་བྱིན་གྱིས་བརླབས་པའི་དཀྱིལ་འཁོར་ལ་བསྟོད་པར་བྱ་སྟེ།3 ཞེས་དང་། 

ཤཱནྟི་པས་ཀྱང་། འཆད་པར་འགྱུར་བའི་ཚིག་འདི་དག་གིས་བསྟོད་པར་བྱ་སྟེ། གཅམ་བུའི་ངག་

མིན་གྱི་ཡང་དག་པའི་ཡོན་ཏན་ཇི་ལྟ་བ་བསྙད་པའོ། །ཇི་སྐད་ཅེ་ན། གཏི་མུག་རྡོ་རྗེའི་རང་བཞིན་

ཁྱོད། །ཅེས་བྱ་བ་ལ་སོགས་པ་སྟེ།4 ཞེས་སོགས་བཤད་པ་ལྟར་བསྟོད་པ་རྣམས་བྱ་བ་ལ། དང་

པོར་འཁོར་རྣམས་ཀྱིས་གཙོ་བོ་ལ་བྲག་ཆའི་དབྱངས་བཞིན་དུ་བསྟོད་པར་མོས་ལ། གཉིས་མེད་

ཐུན་མོང་མ་ཡིན་ཁྱབ་པའི་སྐུ། །ཞེས་སོགས་ཚིག་རྐང་དགུས་བསྟོད་པར་བྱ་སྟེ། འདི་ནི་ཞི་བའི་ཡེ་

ཤེས་ཀྱི་བསྙེན་པའི་ཆོ་ག་ལས་བཤད་དོ།།

དེ་ནས་གཙོ་བོས་ཀྱང་འཁོར་རྣམས་ལ། གཤིན་རྗེའི་གཤེད་པོ་རབ་འཇིགས་པ། །གཏི་

མུག་རྡོ་རྗེའི་ངོ་བོ་ཁྱོད། །ཅེས་སོགས་ཤོ་ལོ་ཀ་བཞིས་བསྟོད་པར་བྱ་ཞིང་། སླར་ཡང་འཁོར་

རྣམས་ཀྱིས་གཙོ་བོ་ལ། སངས་རྒྱས་ཀུན་གྱི་དངོས་པོ་ཁྱོད། །ཅེས་སོགས་ཤོ་ལོ་ཀ་གཅིག་གིས་

བསྟོད་པར་བྱའོ། །འདི་དག་ནི། དམར་ནག་གི་རྒྱུད་དང་འགྲེལ་པ་རྣམས་ལས་འགྱུར་ཁྱད་ཙམ་

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༦༤༧ ཕྲེང་། ༢

2  བསྟན་འགྱུར། དཔེ་བསྡུར་མ། དེབ། ༢༣ ཤོག ༩༣༩ ཕྲེང་། ༩

3  བསྟན་འགྱུར། དཔེ་བསྡུར་མ། དེབ། ༢༣ ཤོག ༡༢༠༣ ཕྲེང་། ༣

4  བསྟན་འགྱུར། དཔེ་བསྡུར་མ། དེབ། ༢༣ ཤོག ༡༠༨༦ ཕྲེང་། ༡༠

མ་གཏོགས་དོན་འདྲ་བར་གསུངས་པ་ལས། འདིར་ནི་ནག་པོ་པའི་འགྲེལ་པར་བཤད་པ་དང་

མཐུན་ནོ། །བསྟོད་པ་དེ་དག་གི་ཚིག་དོན་གཞན་རྣམས་ནི་གོ་བར་སླ་ལ། གཤིན་རྗེའི་གཤེད་

པོ། ཞེས་སོགས་ཀྱི་དོན་ནི། གཤིན་རྗེའི་གཤེད་རིགས་ལྔ་པོ་འདི་དག་ནི། མེ་ལོང་ལྟ་བུའི་ལ་

སོགས་པ་ཡེ་ཤེས་ལྔ་པོ་ཉིད། གདུལ་བྱའི་འདུལ་སྣང་ལ། རབ་ཏུ་འཇིགས་ཤིང་ཁྲོས་པའི་རྣམ་

པ་ཅན་གྱི་གཤིན་རྗེའི་གཤེད་ལྔའི་རྣམ་པར་བཞེངས་པ་ཡིན་པས། དེའི་ཡོན་ཏན་བརྗོད་པའི་སྒོ་

ནས་བསྟོད་པའོ། །གཏི་མུག་རྡོ་རྗེ། ཞེས་སོགས་ཀྱི་དོན་ནི། ཉོན་མོངས་པ་གཏི་མུག་འཇོམས་

པའམ་འབིགས་པས་ན་རྡོ་རྗེ་ཞེས་དང་། གཏི་མུག་རྣམ་པར་དག་པའི་མེ་ལོང་ལྟ་བུའི་ཡེ་ཤེས་

ཉིད་ལ་གཏི་མུག་ཅེས་ཐ་སྙད་བྱས་ཏེ། དེ་དང་ངོ་བོ་དབྱེར་མི་ཕྱེད་པས་ན་རྡོ་རྗེ་ཞེས་རྡོ་རྗེའི་

དོན་ཚུལ་གཉིས་སུ་བཤད་དེ། ཇི་སྐད་དུ། མི་ཕྱེད་པ་དང་འབིགས་པར་བྱེད་པ་ཉིད་ཀྱི་ཕྱིར་ 

རྡོ་རྗེ་ཡང་ཡིན་ཏེ། ཞེས་གསུངས་སོ།།

སྐབས་འདིར་གཤིན་རྗེ་ནི་ཡེ་ཤེས་ལྔའི་མི་མཐུན་ཕྱོགས་ཆད་པའི་མྱང་འདས་སོགས་

ལ་བྱ་ལ། དེ་ཉིད་བྱམས་པ་ཆེན་པོ་ལ་སོགས་པ་མངོན་དུ་བྱས་པའི་མཐུས་མ་ལུས་པར་འཇོམས་

པས་ན་གཤིན་རྗེའི་གཤེད་ཅེས་བྱ་སྟེ། ཇི་སྐད་དུ། བྱམས་པ་ཆེན་པོ་མངོན་དུ་བྱས་པའི་ཕྱིར། མྱ་

ངན་ལས་འདས་པ། འཆི་བའི་གཤིན་རྗེ་འཇོམས་པས། དེའི་ཕྱིར་གཏི་མུག་རྡོ་རྗེ་གཤིན་རྗེའི་

གཤེད་དོ།1།ཞེས་གསུངས་སོ། །གཞན་ཡང་། རྡོ་རྗེ་སྐུ་དང་། ཞེས་པས་གཤིན་རྗེའི་གཤེད་རིགས་

སོ་སོར་མ་ཕྱེ་བའི་རྡོ་རྗེ་འཆང་ཙམ་བསྟན་པར་བྱས་ནས། ཕྲག་དོག་གཤིན་རྗེའི་གཤེད་དང་

མི་སྦྱོར་ལ། དེ་བཞིན་དུ། སྟོན་པ་སངས་རྒྱས་ཀུན། ཞེས་དང་། རྡོ་རྗེ་ཐུགས། ཞེས་དང། རྡོ་རྗེ་

གསུང། ཞེས་པ་རྣམས་ཀྱང་རྡོ་རྗེ་འཆང་ཙམ་བསྟན་པར་བྱས་ནས་རིགས་སོ་སོ་བ་དང་མི་སྦྱོར་

ཞིང་། རབ་མཚུངས་པ། ཞེས་པ་རྣམས་རིགས་སོ་སོ་བའི་གཤིན་རྗེའི་གཤེད་རྣམས་དྲུག་པ་རྡོ་རྗེ་

འཆང་གི་རང་བཞིན་དུ་སྟོན་པའི་ཚིག་ཡིན་ལ། ཚིག་དོན་ལྷག་མ་རྣམས་ཇི་ལྟར་རིགས་པར་སྦྱོར་

བར་བཞེད་དེ། ཇི་སྐད་དུ། ཡང་ན་གཤིན་རྗེ་ཞེས་བྱ་བ་ལ་སོགས་པའི་ཚིགས་ལྔས་གཤིན་རྗེའི་

གཤེད་ལྔ་བསྟན་ཏོ། །རྡོ་རྗེ་སྐུ་དང་ཞེས་བྱ་བ་གཅིག་པུས་ནི། དབྱེ་བ་མ་བྱས་བའི་རྡོ་རྗེ་འཆང་

1  བསྟན་འགྱུར། དཔེ་བསྡུར་མ། དེབ། ༢༣ ཤོག ༩༢༨ ཕྲེང་། ༡༩



མཁས་གྲུབ་རྗེའི་གསུང་འབུམ་ཕ།342

སྟེ། ཇི་ལྟར་རིགས་པར་སྦྱར་བར་བྱའོ། །དེ་བཞིན་དུ་ཕྲ་མ་རྡོ་རྗེ་ལ་སོགས་པ་ཡང་སྦྱར་རོ།1།ཞེས་

གསུངས་སོ། །དེ་དག་ནི། དཔལ་འཛིན་གྱི་དགོངས་པ་ལྟར་བཤད་ལ། འགྲེལ་པ་གཞན་གྱིས་དེ་

དང་ཚུལ་མི་འདྲ་བར་ཡང་བཤད་དོ།།

དེ་ལྟར་ན་སྐབས་འདིར་ཡང་སྒྲུབ་ཐབས་ལ་རྣལ་འབྱོར་བཞིའི་ཆིངས་དང་། མཆོད་

བསྟོད་ཡན་གྱིས་རྣལ་འབྱོར་བཞི་རྫོགས་པའི་ལུགས་སུ་བྱ་སྟེ། འདིའི་སྒྲུབ་ཐབས་ཀྱི་སྤྱིའི་རྣམ་

གཞག་རགས་པ་ཙམ་དགྲ་ནག་དང་མཚུངས་པར་བྱ་བ་ཡིན་པར་གོང་དུ་གསུངས་པའི་ཕྱིར་

རོ། །དེ་ལ་དགྲ་ནག་གི་རྒྱུད་ལས། དང་པོར་བསྒོམ་པ་རྣལ་འབྱོར་ཏེ། །གཉིས་པ་རྗེས་ཀྱི་རྣལ་

འབྱོར་ཡིན། །གསུམ་པ་ཤིན་ཏུ་རྣལ་འབྱོར་ཏེ། །བཞི་པ་རྣལ་འབྱོར་ཆེན་པོའ།ོ །ཞེས་མདོར་

བསྟན་ནས། དེ་ཉིད་རྒྱས་པར་འཆད་པ་ན། རྡོ་རྗེ་སེམས་དཔའ་རྫོགས་པ་ནི། །རྣལ་འབྱོར་ཡིན་

པར་འདི་ལྟར་འདོད། །དེ་ཡི་རྒྱུ་མཐུན་ལྷ་ཡི་སྐུ། །རྗེས་ཀྱི་རྣལ་འབྱོར་ཡིན་པར་གྲགས། །འཁོར་

ལོ་ཐམས་ཅད་ཡོངས་རྫོགས་པ། །ཤིན་ཏུ་རྣལ་འབྱོར་ཡིན་པར་འདོད། །སྐུ་དང་གསུང་དང་ཐུགས་

རྣམས་དང་། །ལྷ་ཡི་མིག་སོགས་བྱིན་བརླབ་དང་། །ཡེ་ཤེས་འཁོར་ལོ་གཞུག་པ་དང་། །མཆོད་

དང་བསྟོད་པ་ཆེན་པོ་ནི། །རྣལ་འབྱོར་ཆེན་པོ་ཞེས་བྱའོ།2།ཞེས་གསུངས་ཏེ། དེ་དག་གིས་ནི་

མངོན་བྱང་གི་ཐབས་ཤེས་མཉམ་པར་སྦྱར་བ་ལས་རྒྱུ་རྡོ་རྗེ་འཛིན་པའི་རང་བཞིན་དུ་རྫོགས་པ་

ནི་རྣལ་འབྱོར་དང་། རྒྱུ་རྡོ་རྗེ་འཛིན་པའི་རྣལ་འབྱོར་དང་འདྲ་བ་སྟེ་དེའི་རྒྱུ་མཐུན་ལས་བྱུང་བའི་

འབྲས་བུ་རྡོ་རྗེ་འཛིན་པའི་ལྷའི་སྐུ་རྫོགས་པ་ནི་རྗེས་སུ་རྣལ་འབྱོར་དང་། ཡབ་ཡུམ་སྙོམས་པར་

ཞུགས་ཏེ་ཡུམ་གྱི་མངལ་དུ་བསྐྱེད་པའི་ལྷའི་འཁོར་ལོ་རྫོགས་པར་སྤྲོས་ནས་གཞལ་ཡས་ཁང་གི་

རང་རང་གི་གནས་སུ་བཀོད་པ་ནི། ལྷའི་རྣལ་འབྱོར་ཤིན་ཏུ་རྒྱས་པར་གྱུར་པས་ན་ཤིན་ཏུ་རྣལ་

འབྱོར་དང་། དེ་ནས་སྐུ་གསུང་ཐུགས་བྱིན་གྱིས་བརླབས་ནས། མཆོད་བསྟོད་ཀྱི་བར་རྣམས་ནི། 

རྫོགས་བྱེད་ཀྱི་ཡན་ལག་ཡིན་པས་རྣལ་འབྱོར་ཆེན་པོ་ཡིན་ནོ། །ཞེས་བསྟན་པ་ཡིན་ལ། དཔལ་

འཛིན་གྱིས་ནི། བཟླས་པ་དང་ཡེ་ཤེས་པ་གཤེགས་ནས་དམ་ཚིག་པ་བསྡུས་པའི་བར་རྣམས་

1  བསྟན་འགྱུར། དཔེ་བསྡུར་མ། དེབ། ༢༣ ཤོག ༩༣༩ ཕྲེང་། ༤

2  བཀའ་འགྱུར། དཔེ་བསྡུར་མ། དེབ། ༨༣ ཤོག ༤༦༨ ཕྲེང་། ༩



འཇིགས་བྱེད་བསྐྱེད་རྫོགས་རྣམ་གཞག 343

ཀྱང་རྣལ་འབྱོར་ཆེན་པོར་བཤད་ལ། ཐུན་མཚམས་ཀྱི་རྣལ་འབྱོར་དང་། ཚོགས་ཞིང་ནས་གཞལ་

ཡས་ཁང་བསྐྱེད་པའི་བར་རྣམས་རྣལ་འབྱོར་བཞིར་མ་བསྡུས་ལ། གཞོན་ནུ་ཟླ་བས་ནི། ཚོགས་

ཞིང་མཆོད་པ་མན་ཆད་རྣལ་འབྱོར་བཞིར་བསྡུས་ནས་བཤད་དོ། །དེ་འདྲ་བའི་རྣལ་འབྱོར་བཞིའི་

ཆིངས་ནི། འཇིགས་བྱེད་བཅུ་གསུམ་མ་ལའང་རྫོགས་པར་ཚང་བས། དེའི་སྒོ་ནས་ལྷའི་འཁོར་ལོ་

རྫོགས་པར་བསྐྱེད་དེ། བསྐྱེད་རིམ་གྱི་དམིགས་པ་ཡིད་ལ་བྱ་བའི་རིམ་པས་ཐུན་བཞིར་ཉམས་སུ་ 

ལེན་པ་ལ་འབད་པར་བྱའོ།།

དེ་ལ་ཐུན་བཞི་ནི། ཛཱ་ལན་དྷ་རི་པས། ཐུན་བཞིར་བྱིན་གྱིས་བརླབ་པ་ཞེས་བྱ་བའི་རིམ་པ་

ནི། ཐོ་རངས་དང་ཉི་མ་གུང་དང་ཕྱི་དྲོ་དང་མཚན་མོ་སྟེ་བསྒོམ་པའི་རིམ་པའོ།1།ཞེས་བཤད་ཅིང་། 

ཐུན་གསུམ་པ་ལ་ཉིན་མཐའ་ཞེས་ཀྱང་ཕྱེད་བཅས་བཞི་བརྒྱ་པའི་འགྲེལ་པར་བཤད་དོ། །དེ་ལྟར་

ཐུན་བཞིར་བཅད་ནས་མངོན་རྟོགས་ཇི་ཙམ་ཞིག་ཚུལ་ཇི་ལྟར་བསྒོམ་པ་ནི། ཐུན་ཐོག་མཐའ་གཉིས་

རྒྱས་ཤིང་། བར་པ་གཉིས་བསྡུས་པ་དང་། ཐོག་མ་རྒྱས་ཤིང་ཐ་མ་གསུམ་བསྡུས་ནས་བསྒོམ་པའི་

ཚུལ་གཉིས་ཚད་ལྡན་གྱིས་བཤད་དོ། །འདིར་ནི་ཚོགས་ཞིང་བསྲུང་འཁོར་གཉིས་བཞག་པའི། 

གོང་དུ་བཤད་མ་ཐག་པའི་རྣལ་འབྱོར་བཞི་བསྐྱེད་རྫོགས་པའམ། སྐྱེ་ཤི་བར་དོ་གསུམ་གའི་སྦྱོང་

བྱེད་ཚང་བའི་མངོན་རྟོགས་ཙམ་ཞིག་ལ་བསྡུས་པར་བྱ་ཞིང་། ཚོགས་ཞིང་བསྲུང་འཁོར་དང་

བཅས་ཏེ་བསྒོམ་པ་ལ་རྒྱས་པར་བྱའོ།།

དེ་ཡང་རིམ་པ་དང་པོའ་ིསྐབས་སུ་ནི། གསལ་སྣང་བསྐྱེད་ཚུལ་དང་དེ་བརྟན་པའི་གནས་པ་

བསྒྲུབ་ཚུལ་གཉིས་དམིགས་ཕྱེད་པར་བྱས་ཏེ་བསྒོམ་དགོས་ལ། འདི་ལ་བླ་མ་སྔ་མ་ཁ་ཅིག །ཐོག་

མ་ཉིད་དུ་ལྷ་གཅིག་གི་རྣམ་པ་གསལ་བར་སྣང་བའི་ཞི་གནས་བརྟན་པོ་བསྒྲུབས་ནས་དེའི་རྗེས་སུ་

མངོན་རྟོགས་རྫོགས་པར་བསྒོམ་པར་བཞེད་ལ། ཁ་ཅིག་ནི། དང་པོར་མངོན་རྟོགས་རྫོགས་པར་ཐུན་

བཞིར་བསྒོམ་ཞིང་བཟླས་པ་དང་བཅས་པ་བྱས་ནས་དེའི་འགོ་ཏུ་ལྷ་གཅིག་ལ་དམིགས་ནས་གསལ་

སྣང་རིམ་གྱིས་བསྒྲུབ་པ་ཡིན་ནོ། །ཞེས་གསུང་ངོ་། །རང་གི་ལུགས་ནི། རིམ་པ་དང་པོ་ལ་སློབ་པའི་

ཐོག་མ་ཉིད་ནས་སྒྲུབ་ཐབས་རྫོགས་པ་ལ་བསླབ་དགོས་ལ། དེ་ལ་ཡང་རྫོགས་རིམ་ཡོངས་རྫོགས་

1  བསྟན་འགྱུར། དཔེ་བསྡུར་མ། དེབ། ༥ ཤོག ༢༥༤ ཕྲེང་། ༡༨



མཁས་གྲུབ་རྗེའི་གསུང་འབུམ་ཕ།344

སྐྱེ་བའི་སྨིན་བྱེད་དུ་འགྲོ་བའི་བསྒོམ་ཚུལ་གཅིིག་དང་། སྤང་བྱ་ཐ་མལ་གྱི་སྣང་ཞེན་གཉིས་ཀྱི་གཉེན་

པོར་འགྲོ་བའི་བསྒོམ་ཚུལ་གཅིག་དགོས་སོ།།

དེའི་དང་པོ་ནི། སྦྱང་གཞི་སྣོད་བཅུད་གཉིས་དང་། བཅུད་ཀྱིའང་སྐྱེ་ཤི་བར་དོ་གསུམ་

དང་ཆོས་མཐུན་པའི་སྒྲུབ་ཐབས་ཀྱི་སྐབས་ནི། འདི་དང་འདིའོ་ཞེས་སྦྱང་གཞི་སྦྱོང་བྱེད་སོ་སོར་

ངོ་འཕྲོད་ཅིང་བློ་ཡུལ་དུ་ལེགས་པར་ངེས་པར་བྱས་ནས། སྦྱང་གཞི་འདི་དང་འདི་སྦྱང་བའི་ཕྱིར་

དུ་སྒྲུབ་ཐབས་ཀྱི་སྐབས་འདི་དང་འདི་བསྒོམ་པར་བྱའོ་སྙམ་པའི་བློའ་ིཤུགས་ཐོག་མར་བསྐྱེད་དེ་

བསྒོམས་པས་སྦྱང་གཞི་སྦྱོང་བའི་རྟེན་འབྲེལ་རྣམས་འགྲིག་ནས་རྫོགས་རིམ་མཚན་ཉིད་རྫོགས་

པར་སྐྱེ་བ་ཡིན་ནོ། །གཉིས་པ་ནི། ཡིད་ཀྱི་ཤེས་པ་ལ་ཐ་མལ་གྱི་སྣོད་བཅུད་དུ་སྣང་བ་དང་། དེ་

ལྟར་ཞེན་པའི་སྣང་ཞེན་གཉིས་ནི། རིམ་པ་དང་པོའ་ིསྤང་བྱའི་གཙོ་བོ་ཡིན་པས། དེ་གཉིས་འགོག་

པའི་ཕྱིར་དུ་རྟེན་དང་བརྟེན་པའི་གསལ་སྣང་ཁྱད་པར་ཅན་དང་། མཆོག་གི་ང་རྒྱལ་བརྟན་པོ་བསྐྱེད་

པར་བྱ་བ་ཡིན་ནོ། །གསལ་སྣང་ཡང་དཔྱད་པ་དང་འཇོག་པ་གཉིས་ཀའི་སྒོ་ནས་སྒྲུབ་དགོས་

པས། མངོན་རྟོགས་རིམ་ཅན་དུ་བསྒོམ་པའི་ཚེ་ན་སྐབས་གང་ཡིན་གྱི་སྣང་བ་ཁྱད་པར་ཅན་དུ་རེ་

རེ་ནས་དཔྱད་དེ་བློའ་ིཡུལ་དུ་རྣམ་པ་གསལ་པོར་ཤར་བར་བྱས་ཏེ་བསྒོམ་ཞིང་། འཇོག་སྒོམ་བྱེད་

པའི་ཚེ། སྐབས་གང་ཡིན་གྱི་དམིགས་པ་གསལ་བོར་བློ་ཡུལ་དུ་ཤར་བ་དེ་ཉིད་ལ་ཡིད་རྩེ་གཅིག་

ཏུ་གཏད་ནས། དྲན་ཤེས་བསྟེན་ཚུལ་དང་། བྱིང་རྒོད་གཅོད་ཚུལ་གྱི་གནད་རྣམས་ལ་མཁས་པར་ 

བྱས་ཏེ་བསྒོམ་པ་ཡིན་ནོ།།

མཆོག་གི་ང་རྒྱལ་བརྟན་པོ་བསྐྱེད་ཚུལ་ནི། གཞལ་ཡས་ཁང་དང་ལྷ་བསྒོམ་པ་ན། སངས་

རྒྱས་ཀྱི་ཞིང་དག་པ་དང་། སངས་རྒྱས་ཀྱི་སྐུ་གང་བསྒོམ་པའི་སངས་རྒྱས་དེ་དངོས་ཡིན་ནོ། །སྙམ་

པའི་དག་པའི་ང་རྒྱལ་ཤུགས་ཅན་རེ་ལེགས་པར་བསྐྱེད་ནས། དེ་ལྟར་བསྐྱེད་པའི་དོན་ལ་བློ་དེའི་

ཤུགས་མ་ཡལ་བར་དུ་དེ་གའི་རྒྱུན་ལས་གཞན་དུ་མི་གཡེང་བར་རྩེ་གཅིག་ཏུ་འཇོག་པ་ཡིན་ནོ། །དེ་

ལྟར་གོམས་པར་བྱས་པས་རྟེན་དང་བརྟེན་པ་སོགས་གསལ་བཏབ་པའི་ཚེ། ཇི་ལྟར་གསལ་བཏབ་

པ་བཞིན་དུ་ཡིད་ངོར་ཤིན་ཏུ་གསལ་བའི་སྣང་བ་ཤར་ནས་ཐ་མལ་གྱི་སྣང་བ་འགག་པར་འགྱུར་

ཞིང་། དག་པའི་ང་རྒྱལ་བསྒོམས་པས་དངོས་པོ་ལ་ལྷར་མ་སོང་ཡང་རང་གི་ཡིད་ངོར་ཐ་མལ་གྱི་ང་

རྒྱལ་ལོག་ནས་ལྷའི་ང་རྒྱལ་བཅོས་མིན་ལྟ་བུར་འཕོ་བ་ཐོབ་པར་འགྱུར་ལ། དག་པའི་སྣང་བ་བསྒོམ་

པའི་ཚེ་གང་གསལ་བཏབ་པ་དེའི་སྐོར་མིན་པ། དེ་ལས་གཞན་གང་ཤར་ཡང་དེའི་རྗེས་སུ་མི་འབྲང་

བར་རྩ་བའི་དམིགས་པ་དེ་ག་ལ་སེམས་བཟུང་། ཡང་གསལ་བཏབ་པ་དེའི་སྐོར་ནས་ཆ་གཅིག་

གསལ་ནའང་དེ་ག་ལ་སེམས་བཟུང་། དེ་མི་གསལ་བར་སོང་ན་སྐུའི་སྤྱི་ལ་བཟུང་། དེ་ལྟར་བསླབས་

པས་དག་པའི་སྣང་བ་གསལ་བོར་འཆར་ལ། དེ་ཤར་བ་ན་སླར་ཡང་ལྷ་དེ་དངོས་ཡིན་ནོ། །སྙམ་པའི་

ང་རྒྱལ་བརྟན་པོ་བསྐྱེད་དེ་སྤེལ་མར་བསྒོམ་པར་བྱའོ།།

དེ་ལྟ་བུའི་ཚུལ་གྱིས་བསླབ་པ་དེ་ཡང་། དཔེར་ན་གཙུབ་ཤིང་གཉིས་གཙུབས་པའི་སྟོབས་

ཀྱིས་མེ་བསྐྱེད་པ་ལ་དྲོད་བྱུང་བ་ཙམ་ནས་ངལ་བསོས་ཏེ་སླར་ཡང་གཙུབ་པ་ལྟ་བུས་མི་ཆོག་

གི །དྲོད་བྱུང་བ་ཙམ་ནས་དྲག་ལ་རྒྱུན་མི་འཆད་པར་གཙུབས་པས་མེ་ཕྱིན་པར་འགྱུར་བ་བཞིན་

དུ། ལྷའི་གསལ་སྣང་དང་ང་རྒྱལ་སོགས་ལའང་དང་པོར་གསལ་སྣང་ལྟ་བུ་ཅུང་ཟད་སྐྱེས་པ་ན། 

དེ་ཀའི་འཕྲོ་ནས་དྲག་ལ་རྒྱུན་རིང་བར་འབད་པས་ཤིན་ཏུ་བརྟན་པ་སྐྱེ་བར་འགྱུར་ཏེ། སློབ་དཔོན་

དཔའ་བོས་ཕར་ཕྱིན་བསྡུས་པ་ལས། རྒྱུན་མི་འཆད་པའི་རྣལ་འབྱོར་གྱིས། །བསམ་གཏན་བསྒྲུབ་

ལ་བརྩོན་པར་བྱ། །ཡང་དང་ཡང་ཞིང་ངལ་བསོས་ན། །གཙུབས་པས་མེ་ཕྱིན་མི་འགྱུར་ཏེ། །རྣལ་

འབྱོར་ཚུལ་ལའང་དེ་བཞིན་དུ། ཁྱད་པར་མ་ཐོབ་བཏང་མི་བྱ།1།ཞེས་གསུངས་པ་ལྟར་རོ། །དག་

པའི་སྣང་ཞེན་བརྟན་པའི་ཚད་ཀྱང་། གློ་བུར་བའི་འགལ་རྐྱེན་གཞན་མེད་པ་ན། ཐུན་རེའི་མགོ་

མཇུག་རྫོགས་ཀྱི་བར་དུ། གསལ་སྣང་དང་ང་རྒྱལ་ཐུན་མགོ་ལ་དང་པོར་གསལ་བཏབ་པ་དེ་ཀའི་

བྱེད་པས་ཐ་མལ་གྱི་སྣང་ཞེན་གྱིས་བར་མ་བཅད་པར་ཐུན་གཞུག་བར་དུ་འཁྱོངས་པ་ལ་བཞེད་

དོ། །མུ་ཏིག་ཕྲེང་བ་ལས་ཀྱང་། དངོས་གྲུབ་ནི་སེམས་བརྟན་པ་སྟེ། བདག་ཉིད་ལྷའི་རྣམ་པར་

སྣང་བ་དང་དེའི་ང་རྒྱལ་བདག་ལ་ཉི་མ་རེ་རེ་ཞིང་རང་གི་ངང་གིས་འཇུག་པ་དེ་ཐོབ་པའོ།2།ཞེས་

གསུངས་ཤིང་། དགྲ་ནག་གི་དཀའ་འགྲེལ་ལས་ཀྱང་། དེ་སྐུ་རྡོ་རྗེ་ལ་སོགས་པ་ལག་མཐིལ་གྱི་

ཤིང་ཐོག་ལྟར་རང་དབང་དུ་མཐོང་བ་ན། དེ་ཡེ་ཤེས་ལ་དབང་ཐོབ་པ་ཡིན་པས་ཐུན་མཚམས་

1  བསྟན་འགྱུར། དཔེ་བསྡུར་མ། དེབ། ༦༤ ཤོག ༡༦༡༠ ཕྲེང་། ༡༦

2  བསྟན་འགྱུར། དཔེ་བསྡུར་མ། དེབ། ༢ ཤོག ༡༤༣༤ ཕྲེང་། ༢༡

ངེས་པ་མེད་པར་བྱས་ལ།1 ཞེས་གསུངས་ཏེ། དེ་དག་གིས་ཀྱང་ཁྱད་པར་ཅན་གྱི་སྣང་ཞེན་

བརྟན་པའི་ཚད་བསྟན་པ་ཡིན་ནོ།།

དེ་དག་གིས་རྒྱ་ཆེ་བ་ལ་བསླབ་ཚུལ་བསྟན་ནས། ཟབ་པ་ལ་བསླབ་པའི་ཚུལ་ནི། བསྐྱེད་

རིམ་ལ་བསླབ་པའི་སྐབས་ཕལ་ཆེར་དུ། དམིགས་པ་རྟེན་དང་བརྟེན་པའི་ལྷ་སྐུ་སོགས་ལ་དམིགས་

ནས་རིགས་པས་བརྟགས་ན་ཡང་དག་པར་གྲུབ་པ་ཅི་ཡང་མེད་བཞིན་དུ་སྣང་བ་སྒྱུ་མ་ལྟ་བུའི་དོན་

ལ་འཇོག་པའི་དེ་ཁོ་ན་ཉིད་ཀྱི་སྦྱོར་བ་ལ་མཉམ་པར་འཇོག་པ་ནི། རང་བཞིན་མེད་པར་ངེས་པའི་

རྒྱུན་སྐྱོང་བ་ཡིན་པས་ཟབ་པ་དང་ལྷ་ལ་དམིགས་པ་ཡིན་པས་རྒྱ་ཆེ་བ་གཉིས་ཀ་ལ་བསླབ་པ་འདི་

ནི། བསྐྱེད་རིམ་པའི་ཟབ་གསལ་གཉིས་མེད་ཅེས་ཀྱང་བྱ་སྟེ། དེ་དག་ནི་རགས་པ་ལ་བསླབ་པའི་

ཚུལ་མདོ་ཙམ་བཤད་པའོ། །དེ་ལྟར་བསྐྱེད་རིམ་རགས་པ་ལ་ལོབས་པ་ན། ཏིང་ངེ་འཛིན་ཁྱད་པར་

ཅན་བསྐྱེད་པའི་ཕྱིར་ཕྲ་ཐིག་བསྒོམ་པ་ལ་འཇུག་པ་ཡིན་ནོ།།

དེ་ལ་སྤྱིར་ཕྲ་ཐིག་བསྒོམ་པའི་ཚུལ་འདི་ལ་ནི། གནས་སྐབས་གང་དུ། དགོས་པ་གང་གི་

ཕྱིར། ཚུལ་ཇི་ལྟར་བསྒོམ་པ། གང་དུ་བསྒོམ་པའི་གནས་དང་བཅས་པ་དམིགས་ཕྱེད་པར་བྱས་ཏེ་

བསྒོམ་པ་གཅིག་དགོས་སོ། །གནས་སྐབས་གང་དུ་བསྒོམ་པ་ནི། འདུས་པ་འཕགས་ལུགས་ལ་

རགས་པ་དྲན་པ་གཅིག་པ་དང་། ཕྲ་བ་རྟོག་པའི་རྣལ་འབྱོར་ལ་སློབ་པའི་སྐབས་གཉིས་དང། ཡེ་

ཤེས་ཞབས་ལུགས་ལ། ལས་དང་པོ་བ་དང་། ཡེ་ཤེས་ཅུང་ཟད་བབས་པ་དང་། ཡེ་ཤེས་ལ་ཅུང་

ཟད་དབང་ཐོབ་པ་དང་། ཡེ་ཤེས་ལ་ཡང་དག་པར་དབང་ཐོབ་པའི་གནས་སྐབས་བཞིར་གསུངས་

པ་ལས། འཕགས་ལུགས་ཀྱི་དྲན་པ་གཅིག་པ་ལ་ལོབས་པ་དང་། ཡེ་ཤེས་ཞབས་ལུགས་པའི་ཡེ་

ཤེས་ལ་ཅུང་ཟད་དབང་ཐོབ་པའི་སྐབས་སུ་སླེབས་པ་གཉིས་དོན་འདྲ་བར་བཞེད་དོ། །དེ་ལྟར་ན་

དྲན་པ་གཅིག་པ་ལ་སློབ་པ་དང་། ཡེ་ཤེས་ཅུང་ཟད་བབས་པའི་མཚམས་སུ་སླེབས་པ་ཡན་ཆད་

ཀྱི་སྐབས་སུའང་ཕྲ་ཐིག་བསྒོམ་པ་ཡོད་ལ། དེ་ཡང་སྐབས་དེ་དག་ཏུ་ནི། བྱིང་བ་ཤས་ཆེ་ན་དེ་

བཅད་པའི་ཕྱིར་དུ་སྟེང་སྒོར་ཕྱག་མཚན་ཕྲ་མོ་དང་། རྒོད་པ་ཤས་ཆེ་ན་དེ་བཅད་པའི་ཕྱིར་དུ་ཡབ་

ཡུམ་སྙོམས་པར་ཞུགས་པའི་བྱང་སེམས་ཞུ་བའི་ཐིག་ལེ་འོག་གི་སྣ་རྩེར་ཕབ་ནས་བསྒོམ་པ་ཡིན་

1  བསྟན་འགྱུར། དཔེ་བསྡུར་མ། དེབ། ༢༣ ཤོག ༡༡༢༥ ཕྲེང་། ༣

ཞིང་། དེ་དག་གི་ཚེ་ཕྱག་མཚན་དང་ཐིག་ལེ་ཙམ་ཞིག་རེས་འཇོག་ཏུ་བསྒོམས་པས་ཆོག་གི་སྤྲོ་

བསྡུ་སོགས་རྒྱས་པར་བསྒོམ་པ་མི་དགོས་སོ། །དེ་ལྟར་བསྒོམས་པས་བྱིང་རྒོད་ཞི་བ་ན་སྔར་གྱི་

རྩ་བའི་དམིགས་པ་གང་ཡིན་གསལ་བཏབ་ནས་དེ་ལ་དྲིལ་ཏེ་བསྒོམ་པ་ཡིན་ནོ།།

དེ་བས་ན་སྐབས་དེ་དག་ཏུ་ཕྲ་ཐིག་བསྒོམ་པ་ནི། དགོས་པའི་གཙོ་བོ་བྱིང་རྒོད་བཅད་

པའི་ཆེད་དུ་བསྒོམ་པ་ཡིན་ནོ། །དྲན་པ་གཅིག་པ་ལ་ལོབས་པའི་འོག་དང་། ཡེ་ཤེས་ལ་ཅུང་ཟད་

དབང་ཐོབ་པའི་སྐབས་ནས་ཕྲ་ཐིག་བསྒོམ་པ་ནི། རྩེ་གཅིག་པའི་ཞི་གནས་ཁྱད་པར་ཅན་བསྒྲུབ་

པའི་ཕྱིར་དུ་ཡིན་པས། ཕྲ་ཐིག་གི་རྣལ་འབྱོར་ལ་ཆིག་དྲིལ་དུ་བསྒོམ་པ་ཡིན་ལ། དེ་ལྟར་བསྒོམས་

པས་བརྟན་པ་ན་སྟེང་སྒོའ་ིཕྱག་མཚན་གྱི་སྤྲོ་བསྡུ་དང་། ཕྱག་མཚན་ལྷ་སྐུར་བསྒྱུར་བའི་སྤྲོ་བསྡུ་ལ་

སློབ་ཅིང་། འོག་གི་སྣ་སྒོའ་ིཐིག་ལེའི་ནང་དུའང་རྟེན་དང་བརྟེན་པའི་དཀྱིལ་འཁོར་བསྐྱེད་ནས། བུ་

དང་ཚ་བོ་ལ་སོགས་པའི་ཚུལ་དུ་སྤྲོ་བསྡུ་ལ་སློབ་པ་ཡིན་ཏེ། འཕགས་པ་ཡབ་སྲས་ཀྱི་དགོངས་

པའོ། །དེ་ལྟར་བསླབས་པས་ལུས་སེམས་ཤིན་ཏུ་སྦྱངས་པ་སྐྱེ་བར་འགྱུར་ལ། དེ་ནི། སྐབས་འདིར་

ཞི་གནས་མཚན་ཉིད་པ་གྲུབ་བའི་རྟགས་སུ་ཤེས་པར་བྱ་སྟེ། སློབ་དཔོན་ཤཱཀྱ་བཤེས་གཉེན་གྱིས་

ཀྱང་། སྟེང་སྒོའ་ིཕྲ་མོ་བརྟན་པ་ནས་ལུས་སེམས་ཤིན་སྦྱངས་ཐོབ་པར་བཤད་པས། ས་སྡེ་སོགས་

ནས། ཞི་གནས་གྲུབ་པའི་སྐབས་ནས་ཤིན་སྦྱངས་གཉིས་འགྲུབ་པར་བཤད་པ་དང་ཚུལ་འདྲའོ།།

གནས་གང་དུ་བསྒོམ་པ་ནི། བཞི་བརྒྱ་ལྔ་བཅུ་པ་ལས། བྱིང་རྒོད་བཅད་པ་ཙམ་གྱི་ཕྱིར་དུ་

བསྒོམ་པ་ལའང་། རང་སེམས་དཔའ་སུམ་བརྩེགས་སུ་བསྒོམས་པའི་ཏིང་ངེ་འཛིན་སེམས་དཔའ་

དང་དེའི་ཐིག་ལེ་དང་རང་གི་ཡིད་རྣམས་དབྱེར་མེད་པར་བྱས་ཏེ། འོད་ཟེར་གྱི་སྣང་བ་ཆེན་པོ་དང་

བཅས་པར་བསྒོམ་པར་གསུངས་ཏེ། འདི་ནི་སྙིང་ཁར་བསྒོམ་པའི་ཚུལ་གཅིག་ཡིན་ནོ། །ཡང་ཨ་

བྷ་ཡཱས། ཏིང་ངེ་འཛིན་སེམས་དཔའི་འོད་ཟེར་ཨ་ཝ་དྷཱུ་ཏཱི་ནས་སོང་སྟེ་སྤྱི་བོའ་ིབྱང་སེམས་ཞུ་བ་

དྷཱུ་ཏཱིའི་ལམ་ནས་འོངས་ཏེ། སྙིང་ཁའི་ཏིང་ངེ་འཛིན་སེམས་དཔའ་གང་ཡིན་གྱི་ཐིག་ལེ་ལ་ཐིམ་

པར་བསམས་ནས། དེ་ལ་སེམས་འཛིན་པའི་ཐིག་ལེའི་རྣལ་འབྱོར་བསྒོམ་ཚུལ་བཤད་དེ་འདིའང་

གནས་སྙིང་ཁར་བསྒོམ་པའི་ཚུལ་ལོ། །གཞན་ཡང་ལྟེ་བ་སྙིང་ཁ་མགྲིན་པ་སྤྱི་བོའ་ིརྩ་འཁོར་བཞིའི་

རྩ་མདུད་ཀྱི་དབུས་སུ་རིམ་པ་བཞིན། ཨཾ་ཧཱུཾ་ཨོཾ་ཧཾ་བཞི་བཀོད་ནས། དེ་ནས་གསང་གནས་ཀྱི་

ཐུར་སེལ་གྱི་རླུང་གིས། གཏུམ་མོའ་ིངོ་བོ་ཨཾ་ཡིག་སྦར་བའི་འོད་ཟེར་གྱིས་ཡི་གེ་གོང་མ་གསུམ་

ཞུ་ནས་ལྟེ་བའི་ཨཾ་ཡིག་ལ་བབས་ཏེ། དེ་དང་དབྱེར་མེད་པར་གྱུར་ནས་ལྷན་སྐྱེས་དགའ་བའི་རང་

བཞིན་གྱི་ཐིག་ལེར་བལྟས་ཏེ་དེ་ལ་སེམས་འཛིན་པ་གཅིག་ཀྱང་ཨ་བྷ་ཡཱས་བཤད་དེ། འདི་ནི་ལྟེ་

བར་བསྒོམ་པའི་ཚུལ་ལོ། །བཞི་བརྒྱ་ལྔ་བཅུ་པ་ལས། ཡུམ་གྱི་སྣ་རྩེ་དང་། དཔལ་འབྲས་རྡོ་རྗེས། 

ཡབ་ཡུམ་གྱི་གསང་བའི་སྣ་རྩེ་གཉིས་གདམ་ང་དང་། སྨན་ཞབས་ཀྱིས། རྡོ་རྗེ་ནོར་བུའི་བུམ་པར་

བསྒོམ་པ་སོགས་བཤད་པས། ཕྲ་མོ་བསྒོམ་པའི་གནས་མཐའ་གཅིག་ཏུ་མ་ངེས་ལ། བསྒོམ་ཚུལ་

ཡང་གཅིག་ཁོ་ནར་མ་ངེས་ཏེ། འདི་དག་གི་རྣམ་གཞག་རྒྱས་པར་ནི། རྡོ་རྗེ་འཆང་ཆེན་པོའ་ིལམ་

གྱི་རིམ་པ་སོགས་ལས་ཤེས་པར་བྱའོ།།

སྐབས་འདིར་ནི། ཕྲ་ཐིག་གི་རྣལ་འབྱོར་རྒྱས་པར་བསྒོམ་ན། འཕགས་པ་ཡབ་སྲས་ཀྱི་

བཞེད་པ་ལྟར། སྟེང་འོག་གི་སྣ་རྩེར་ཕྱག་མཚན་དང་ཐིག་ལེ་ལ་སེམས་བརྟན་པར་བསླབས་ནས། 

དེའི་འོག་ཏུ་སྤྲོ་བསྡུ་སོགས་ཀྱང་གོང་དུ་བཤད་པ་ལྟར་བསྒོམ་པར་བྱ་ལ། མདོར་བསྡུས་ན། སྟེང་

འོག་གི་སྣ་རྩེར་ཟླ་གདན་ལ་གནས་པའི་རྡོ་རྗེ་སྔོན་པོ་ཡུངས་ཀར་གྱི་འབྲུ་ཚད་ཙམ་ལ་སེམས་

བཟུངས་ནས་བརྟན་པ་ན། དེ་ལས་ཕྱག་མཚན་མང་པོ་སྤྲོ་ཞིང་། སླར་ཡང་རྩ་བའི་ཕྱག་མཚན་ལ་

སྡུད་པའི་སྤྲོ་བསྡུ་ལ་བསླབས་པས་ལུས་སེམས་ཤིན་སྦྱངས་འདྲེན་ཐུབ་པའི་བར་དུ་བསླབས་ཏེ། དེ་

དག་ནི་ཕྲ་མོ་ལ་སེམས་འཛིན་པའི་རིམ་པའོ།།

དེ་ལྟར་ཕྲ་རགས་ཀྱི་རྣལ་འབྱོར་བསྒོམས་པས་སྐྱོ་བར་གྱུར་ན། དག་པ་དྲན་པར་བྱས་

ཏེ། དེ་ནས་བཟླས་པ་སོགས་ལ་འཇུག་པ་ཡིན་ཏེ། རྡོ་རྗེ་གྲུབ་པའི་འགྲེལ་པར། བདག་ཉིད་ལྷའི་

རྣལ་འབྱོར་བསྒོམས་ཏེ་དེ་ཉིད་རྣལ་འབྱོར་རོ། །བདེན་མིན་བརྫུན་པ་མ་ཡིན་ཉིད། །དེ་ནས་རྣམ་

དག་ཀྱང་དྲན་བྱ།1།ཞེས་སོགས་ཀྱིས། དག་པ་རྒྱས་པར་བཤད་ནས། དེ་ལྟར་བལྟས་ཏེ་བདག་ཉིད་

ནི། །ལྷ་ཡི་བདག་ཉིད་དེར་གཏད་ནས། །སྔགས་བཟླས་དེ་ཚེ་རྣལ་འབྱོར་པ། །ཡིད་ནི་ཇི་ལྟར་མི་

སྐྱོ་བར།2།ཞེས་སོགས་ཀྱིས་བཟླས་པ་བྱ་ཚུལ་རྣམས་བསྟན་ལ། དེ་དང་མཐུན་པར་མི་བསྐྱོད་པའི་

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༤༢༠ ཕྲེང་། ༢༠

2  བསྟན་འགྱུར། དཔེ་བསྡུར་མ། དེབ། ༢༤ ཤོག ༤༢༣ ཕྲེང་། ༡༠



འཇིགས་བྱེད་བསྐྱེད་རྫོགས་རྣམ་གཞག 349

འགྲེལ་པ་ལས་ཀྱང་གསུངས་པའི་ཕྱིར་རོ།།

དེ་ལ་དག་པ་མདོར་བསྡུས་པ་ནི། རྗེ་ཉིད་ཀྱི་སྒྲུབ་ཐབས་ལས། ཞལ་དགུ་ནི། གསུང་རབ་

ཡན་ལག་དགུ། ཞེས་སོགས་གསུངས་པ་ལྟར་ཏེ། དེ་ཡང་། མདོ་སྡེ་དབྱངས་བསྙད་ལུང་བསྟན་

དང་། །ཚིགས་བཅད་ཆེད་བརྗོད་རྟོགས་པ་བརྗོད། །དེ་ལྟར་བྱུང་དང་གླེང་གཞི་དང་། །ཤིན་ཏུ་

རྒྱས་པ་སྐྱེས་རབས་བཅས། །གཏན་ལ་ཕབ་རྨད་བྱུང་ཆོས་སྡེ། །དེ་ལྟར་ཡན་ལག་བཅུ་གཉིས་

གསུངས། །ཞེས་འདོན་པ་ལྟར། གསུང་རབ་ཡན་ལག་བཅུ་གཉིས་ལས། སྐབས་འདིར་རྟོགས་བརྗོད་

དང་། དེ་ལྟ་བུ་བྱུང་བ་དང་། སྐྱེས་རབས་གསུམ་གླེང་གཞིར་བསྡུས་ནས་ཡན་ལག་དགུར་བྱས་ཏེ་

དེ་དང་ཞལ་དགུ་དག་པ་སྦྱར་བ་སྟེ། ཚིག་གསལ་ལས་ཀྱང་། ཡན་ལག་བཅུ་གཉིས་བསྟན་པ་རྣམ་

པ་དགུར་བསྡུས་ནས་གསུངས་པ་དང་ཚུལ་འདྲའོ། །སློབ་དཔོན་མི་བསྐྱོད་པའི་འགྲེལ་པ་ལས་ནི། 

ཞལ་དགུ་ཞེས་པ་ནི། དབུ་སྟེ་རྩ་བའི་ཞལ་ནས་བརྩམས་པའི་གཡས་པ་གསུམ་དང་། དེ་བཞིན་དུ་

གཡོན་པ་གསུམ་དང་། སྟེང་དང་དེའི་སྟེང་རྣམས་གོ་རིམ་བཞིན། སངས་རྒྱས་མཐར་གྱིས་གནས་

པའི་སྙོམས་པར་འཇུག་པ་དགུའོ། །ཞེས་ཞལ་དགུ་སྙོམས་འཇུག་དགུ་དང་དག་པ་སྦྱར་ཏེ། གཉིས་

ཀའང་དག་པ་ཕྱོགས་རེ་དང་སྦྱར་བ་ཡིན་པས་མི་འགལ་ལོ།།

གཞན་ཡང་མི་བསྐྱོད་པས། ཞབས་འོག་གི་སྲོག་ཆགས་བཅུ་དྲུག །ནང་དང་ཕྱི་ལ་སོགས་

པའི་སྟོང་གཞི་བཅུ་དྲུག་བདེན་པར་འཛིན་པའི་མཚན་འཛིན་བཅུ་དྲུག་དང་སྦྱར་ཞིང་། ཞབས་བཅུ་

དྲུག་སྟོང་ཉིད་བཅུ་དྲུག་དང་སྦྱར་ནས། སྲོག་ཆགས་རྣམས་ཞབས་ཀྱིས་མནན་པ་ནི། སྟོང་ཉིད་བཅུ་

དྲུག་རྟོགས་པས། བདེན་འཛིན་བཅུ་དྲུག་སྤོང་བ་མཚོན་པར་བཤད་དེ། ཇི་སྐད་དུ། ཞབས་བཅུ་དྲུག་

པ་ཞེས་བྱ་བ་ནི། སྟོང་པ་བཅུ་དྲུག་རྣམ་པར་དག་པའོ། །དེ་ཉིད་ཀྱི་ཕྱིར་མི་ལ་སོགས་པ་བཅུ་དྲུག་

ནི། ཕྱི་རོལ་དང་ནང་ལ་སོགས་པའི་དངོས་པོར་འཛིན་པ་བཅུ་དྲུག་གི་མཚན་མར་འཛིན་པ་ཡིན་

ལ། དེ་དག་སྟོང་པ་ཉིད་བཅུ་དྲུག་གིས་བཅོམ་པའི་ཕྱིར་ཞབས་བཅུ་དྲུག་གིས་བརྫིས་པའོ། །ཞེས་

གསུངས་སོ། །འདིའི་དཔེ་ལ་ལར། མི་རོ་ལ་སོགས་པ་བཅུ་དྲུག་ནི། ཞེས་ཀྱང་འབྱུང་སྟེ། དེ་ལྟར་

ན། སློབ་དཔོན་འདི་ཞབས་འོག་གི་བཅུ་དྲུག་པོ་ཤི་བའི་ལུགས་སུ་བཞེད་དམ། ཡི་གེ་མ་དག་པ་གང་

ཡིན་བརྟག་པར་བྱའོ། །ཡང་སློབ་དཔོན་འདིས། མཚན་མ་གྱེན་དུ་འགྲེང་བ་ནི། དབང་ཕྱུག་ཆེན་པོ་



མཁས་གྲུབ་རྗེའི་གསུང་འབུམ་ཕ།350

འདུལ་བའི་ཕྱིར་དུ་བསྟན་པར་གསུངས་ཏེ། མཚན་མ་འགྲེང་བ་ཞེས་བྱ་བ་ནི། འདིར་ལྷ་ཆེན་པོ་དང་

འདྲ་བར་བསྟན་པས་དེ་འདུལ་བའི་ཕྱིར་ཏེ། དེ་ནི་ལྷག་པར་ཆགས་པ་ཅན་ཡིན་པས་ལོ་གསུམ་དུ་

དཀའ་ཐུབ་བཟློག་པའི་དང་། གཉིས་ཀྱིས་གཉིས་སྤྲད་པས་བདེ་བས་མ་ཚིམ་ཞིང་རྟག་ཏུ་མཚན་མ་

ལས་སུ་རུང་བའ་ོཞེས་གྲགས་སོ། །དེ་བས་ན། ཆགས་པ་དང་ལྡན་ཞེ་སྡང་བརྡའ།ོ །ལྷ་ཆེན་ཚངས་པ་

ཁྱབ་འཇུག་འདུལ། །ཞེས་བཤད་དོ། །ཞེས་ཀྱང་གསུངས་སོ། །གཅེར་བུའི་གཟུགས། ཞེས་པའི་དག་

པའང་ཚུལ་གཞན་དུ་བཤད་དེ། གོང་དུ་དྲངས་ཟིན་ཏོ།།

དེ་ལྟར་བཤད་པ་ལས་གཞན་སྒྲུབ་ཐབས་སུ་གསུངས་པའི་དག་པ་རྣམས་ནི། སློབ་དཔོན་

རྡོ་རྗེ་གྲུབ་པའི་རྟོག་བདུན་གྱི་འགྲེལ་པར་བཤད་པ་དང་ཇི་ལྟ་བ་བཞིན་མཐུན་ཏེ། འགྲེལ་པ་དེ་ཉིད་

ལས་འདི་ལྟར། ཞལ་དགུ་པོ་འདི་ལྟ་བུས་ནི། ཡན་ལག་དགུའི་ཆོས་སྟོན་པས་སེམས་ཅན་ཡོངས་

སུ་སྨིན་པས་ནའོ། །རྭ་གཉིས་ནི། བདེན་པ་གཉིས་ནའོ། །ཞེས་དང་། ཕྱག་སུམ་ཅུ་རྩ་བཞི་ནི། བྱང་

ཆུབ་ཀྱི་ཕྱོོགས་སུམ་ཅུ་རྩ་བཞིའི་རྣམ་པར་དག་པའ།ོ །ཡང་དག་པའི་རྩོལ་བ་དང་། ཡང་དག་པའི་དྲན་

པ་དང་། ཡང་དག་པའི་ཏིང་ངེ་འཛིན་གསུམ་ནི། བཅོམ་ལྡན་འདས་ཉིད་ཀྱི་སྐུ་གསུང་ཐུགས་ཀྱི་རང་

བཞིན་གྱིས་བསྡུས་པའོ། །ཞེས་དང་། ཞབས་བཅུ་དྲུག་ཅེས་པ་ནི། སྟོང་པ་ཉིད་བཅུ་དྲུག་གི་རྣམ་པར་

དག་པའོ། །ཞེས་དང་། མཚན་མ་གྱེན་དུ་འགྲེང་བ་ནི། བདེ་བ་ཆེན་པོའ་ིབདག་ཉིད་དུ་གྱུར་པའི་ཕྱིར་

རོ། །ཞེས་དང་། གཡས་པའི་ཞབས་ཀྱི་མི་ལ་སོགས་པ་བརྒྱད་པོ་ནི། དངོས་གྲུབ་ཆེན་པོ་བརྒྱད་པོ་

དག་པས་སོ། །བྱ་རྒོད་ལ་སོགས་པ་བརྒྱད་པོ་ནི། དབང་ཕྱུག་བརྒྱད་ཀྱི་དག་པས་སོ། །ཞེས་དང་། 

གཅེར་བུ་ནི། ཆོས་ཐམས་ཅད་སྒྲིབ་པ་མེད་པར་རྟོགས་པའ།ོ །ཞེས་དང་། སྐྲ་གྱེན་དུ་བརྫེས་པ་ནི། མྱ་

ངན་ལས་འདས་པའི་གོ་འཕང་སྟོན་པའ།ོ །ཞེས་གསུངས་ཏེ། འགྲེལ་པ་ལས། ཚིག་གཞན་དང་འཁྲག་

འཁྲུགས་སུ་གསུངས་ཀྱང་འདིར་ནི། སྒྲུབ་ཐབས་ཀྱི་དག་པའི་ཚིག་གི་རིམ་པ་ལྟར་དྲངས་པ་ཡིན་ནོ།། 

དེ་ལྟར་དག་པ་བཤད་པ་རྣམས་ཀྱི་དོན་མདོར་བསྡུས་ན། རྡོ་རྗེ་འཇིགས་བྱེད་ཞལ་ཕྱག་

ཡོངས་སུ་རྫོགས་པའི་རྣམ་པར་ཤར་བའི་སྐུ་དེས། གཏན་ལ་དབབ་པའི་གཞི་གསུང་རབ་ཡན་

ལག་དགུ་དང་། དེའི་བརྗོད་བྱའི་ལམ་གྱི་གཙོ་བོ་དང་། ལམ་དེས་བགྲོད་པའི་འབྲས་བུ་དངོས་

གྲུབ་གཉིས་དང་བཅས་པ་མཚོན་པ་ཡིན་ལ། བརྗོད་བྱའི་གཙོ་བོའ་ིལམ་ཡང་ཀུན་རྫོབ་སྒྱུ་མ་ལྟ་བུ་

དང་། དོན་དམ་ནམ་མཁའ་ལྟ་བུ་ཁོང་དུ་ཆུད་པའི་བྱང་ཕྱོགས་སོ་བདུན་ཡིན་ཞིང་། འདི་ཡང་ཇོ་བོ་

ཆེན་པོས་བདེ་མཆོག་གི་ཕྱོགས་མཐུན་གྱི་དག་པ་འཆད་པའི་སྐབས་སུ་གསུངས་པ་ལྟར། སྐབས་

འདིའི་བྱང་ཕྱོགས་སོ་བདུན་ཡང་བདེ་སྟོང་གི་ཡེ་ཤེས་ཉིད་ལ་ངོ་བོ་དང་བྱེད་ལས་དང་གྲོགས་ལ་

སོགས་པའི་སྒོ་ནས་སོ་བདུན་དུ་འབྱེད་པ་དང་། དེ་ཉིད་ལ་སྟོང་ཉིད་བཅུ་དྲུག་རྟོགས་པའི་ལྡོག་

ཆའང་བཞག་ཏུ་ཡོད་པས། སྒྲུབ་པའི་ཐབས་ལས། ལམ་དེའི་གཙོ་བོ་དོན་དམ་རྟོགས་པ་ལ་ནི། 

སྟོང་ཉིད་བཅུ་དྲུག་གི་རྟོགས་པ་ཡོད་དེ། དེ་ཡང་ཐབས་བདེ་བ་ཆེན་པོ་དང་དབྱེར་མེད་པར་ཞུགས་

པའོ། །ཞེས་བཀའ་སྩལ་པ་ཡིན་ནོ།།

ཡང་རྒྱས་པར་བསྒོམ་པར་འདོད་ན། འགྲེལ་པ་གཉིས་དང་། ལཱ་ལི་ཏའི་གཞུང་ལས་ཤེས་

པར་བྱ་སྟེ། ཞེས་གསུངས་པའི་འགྲེལ་པ་གཉིས་ནི། རྡོ་རྗེ་གྲུབ་པ་དང་། སོ་ན་ཤྲཱིའི་རྟོག་བདུན་

གྱི་འགྲེལ་པ་གཉིས་ཡིན་ལ། དེ་ལ་རྡོ་རྗེ་གྲུབ་པའི་འགྲེལ་པར། གྲི་གུག་ནི། མ་རིག་པ་གཅོད་

པའོ། །བྷི་ཏི་པ་ལ་ནི། གཟུང་བ་དང་འཛིན་པའི་རྣམ་པར་རྟོག་པ་འབིགས་པའོ། །གཏུན་ཤིང་ནི། 

དྲན་པ་ཉམས་པ་འཇོམས་པའོ། །ཆུ་གྲི་ནི། སྲེད་པ་གཅོད་པར་བྱེད་པའོ།1།ཞེས་སོགས་ཕྱག་མཚན་

རྣམས་ཀྱི་དག་པ་རྫོགས་པ་དང་། གྲུ་བཞི་ཞེས་པ་ནི། མི་མཉམ་པ་མེད་པས་ནའོ། །སྒོ་བཞི་ཞེས་པ་

སྟོང་པ་ཉིད་དང། མཚན་མ་མེད་པ་དང་། སྨོན་པ་མེད་པ་དང་། མངོན་པར་འདུས་མ་བྱས་པ་སྟེ། 

རྣམ་པར་ཐར་པའི་སྒོ་བཞི་རྣམ་པར་དག་པའི་སྒོ་རྣམས་སོ། །རྟ་བབས་བཞི་ཡིས་བརྒྱན་ཞེས་པ་

ནི། བསམ་གཏན་བཞིའི་རྣམ་པར་དག་པའོ།2།ཞེས་སོགས་ཀྱིས་གཞལ་ཡས་ཁང་གི་དག་པའང་

རྒྱས་པར་གསུངས་པ་ལྟར་ཏེ། ཧ་ཅང་མངས་པར་དོགས་པས་འགྲེལ་པ་གཉིས་ཀྱི་ཚིག་གཞན་

རྣམས་མ་དྲངས་སོ། །མན་སྙེ་ལས་ཀྱང་། ནམ་མཁའི་ཁམས་དག་པའི་ཆོས་འབྱུང་སྐུ་གསུང་

ཐུགས་དག་པའི་ཟུར་གསུམ་པའི་ནང་དུ། སྐྱོན་གྱིས་མ་གོས་པའི་ཆོས་ཉིད་རྣམ་པར་དག་པའི་པདྨ་

དང་། ཡེ་ཤེས་ལྔ་དག་པའི་སྣ་ཚོགས་རྡོ་རྗེ་རྭ་བཅུ་གཉིས་སམ་ཉི་ཤུ་པ་རྣམས་བཤད་པའི་འོག་ཏུ།3 

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༤༢༡ ཕྲེང་། ༡༧

2  བསྟན་འགྱུར། དཔེ་བསྡུར་མ། དེབ། ༢༤ ཤོག ༤༡༣ ཕྲེང་། ༡༨

3  བསྟན་འགྱུར། དཔེ་བསྡུར་མ། དེབ། ༤ ཤོག ༣༨༧ ཕྲེང་། ༡༣

མན་སྙེར། དེར་རྣམ་པར་སྣང་མཛད་རིག་མ་དང་བཅས་པ་རྣམ་པར་དག་པས་ཡེ་ཤེས་ལྔ་རྣམ་པར་

དག་པའི་ཁ་དོག་ལྔ་པའི་རིན་པོ་ཆེའི་ཁང་པ་བརྩེགས་པ་ཆེན་པོའ་ིགྲོང་ཁྱེར་གྱི་རང་བཞིན་ནོ། །དེ་

ཡང་དེ་བཞིན་གཤེགས་པ་དང་སོ་སོ་སྐྱེ་བོ་དག་དེ་ཁོ་ན་ཉིད་དུ་གཉིས་སུ་མེད་པའི་རང་བཞིན་ཉིད་

ཀྱིས་མི་མཉམ་པ་མེད་པ་གསལ་བར་བྱེད་པ་རྣམ་པར་དག་པས་དང་འཕགས་པའི་བདེན་པ་བཞི་

རྣམ་པར་དག་པས་གྲུ་བཞི་པའོ། །ཚངས་པའི་གནས་བཞི་རྣམ་པར་དག་པས་ཟུར་བཞིའོ། །དྲན་པ་

ཉེ་བར་བཞག་པ་བཞི་རྣམ་པར་དག་པས་ཤར་གྱི་སྒོའ།ོ །ཡང་དག་པར་སྤོང་བ་བཞི་རྣམ་པར་དག་

པས་ལྷོའ་ིསྒོའ།ོ །རྫུ་འཕྲུལ་གྱི་རྐང་པ་བཞི་རྣམ་པར་དག་པས་ནུབ་ཀྱི་སྒོའ།ོ །དད་པ་ལ་སོགས་པ་

དབང་པོ་ལྔ་རྣམ་པར་དག་པས་བྱང་གི་སྒོའ།ོ །བསྡུ་བའི་དངོས་པོ་བཞི་རྣམ་པར་དག་པས་སམ་

སྟོང་པ་ཉིད་དང་མཚན་མ་མེད་པ་དང་སྨོན་པ་མེད་པ་དང་མངོན་པར་འདུ་མི་བྱེད་པ་རྣམ་པར་དག་

པས་ཀྱང་སྒོ་བཞིའོ། །སྒོ་ཉིད་ནི། བྱང་ཆུབ་ཀྱི་ཐབས་ཉིད་ཀྱི་ཕྱིར་རོ། །ཞེས་དང་། བསམ་གཏན་

བཞི་རྣམ་པར་དག་པས་རྟ་བབས་བཞི་རྣམས་སོ།1།ཞེས་རྡོ་རྗེ་གྲུབ་པ་དང་མཐུན་པར་གསུངས་

སོ། །འདོད་སྣམ་བཞི་ཏིང་ངེ་འཛིན་བཞི་དང་སྦྱར་བས་ཏིང་ངེ་འཛིན་བཞི་ཡང་མན་སྙེར། དཔའ་

བར་འགྲོ་བ་དང་ནམ་མཁའི་མཛོད་དང་དྲི་མ་མེད་པའི་ཕྱག་རྒྱ་དང་སེང་གེ་རྣམ་པར་བརྩེན་པ་སྟེ་

ཏིང་ངེ་འཛིན་བཞི་རྣམ་པར་དག་པས་སྟེགས་བུ་བཞིའོ་2ཞེས་གསུངས་ཏེ། འདི་ནི་སྐབས་གཞན་

དུའང་ཤེས་པར་བྱའོ། །འདི་ལྟ་བུ་ལ་སོགས་པ་རྟེན་དང་བརྟེན་པའི་དག་པ་རྒྱས་པར་ཤེས་པར་

འདོད་ན་མན་སྙེ་ལས་ཤེས་པར་བྱའོ།།

བཅུ་གསུམ་མ་ལྟ་བུའི་བརྟེན་པའི་རྣམ་དག་ནི། རྣམ་པར་ཤེས་པ་ལ་སོགས་པའི་ཕུང་

པོ་ལྔ་དང་། ཆོས་དབྱིངས་ཡེ་ཤེས་ལ་སོགས་པའི་ཡེ་ཤེས་ལྔ་དང་། ཞེ་སྡང་ལ་སོགས་པའི་ཉོན་

མོངས་པ་ལྔ་རྣམ་པར་དག་པ་གཤིན་རྗེའི་གཤེད་རིགས་ལྔ་དང་། བྱམས་པ་ལ་སོགས་པའི་ཚད་

མེད་པ་བཞི་དག་པ་ཙ་རྩི་ཀ་ལ་སོགས་པ་བཞི་དང་། དད་པ་ལ་སོགས་པའི་སྟོབས་བཞི་དག་པ་

ཐོ་བ་ལ་སོགས་པའི་གཤིན་རྗེའི་གཤེད་བཞི་དང། ཕྱིའི་གཟུགས་སོགས་ཡུལ་དྲུག་དག་པ་ནི། 

1  བསྟན་འགྱུར། དཔེ་བསྡུར་མ། དེབ། ༤ ཤོག ༣༨༨ ཕྲེང་། ༡

2  བསྟན་འགྱུར། དཔེ་བསྡུར་མ། དེབ། ༤ ཤོག ༣༨༩ ཕྲེང་། ༣

ཐོད་པ་བཞིར་དགྲ་ནག་གི་འགྲེལ་པ་རྣམས་ལས་བཤད་དོ། །དེ་ལྟར་དག་པ་རྒྱས་པར་བཤད་

པའི་དགོས་པ་ནི། རྟེན་གཞལ་ཡས་ཁང་དང་བརྟེན་པ་ལྷ་གཉིས་མ་དག་པའི་སྣོད་བཅུད་ལྟར་དོན་

གཞན་དུ་འཛིན་པ་དང་། ལྷ་གཙོ་འཁོར་རྣམས་ཀྱང་མ་དག་པའི་གཙོ་འཁོར་ལྟར་རྒྱུད་ཐ་དད་དུ་

འཛིན་པ་ལྡོག་ནས། གཙོ་བོ་ཉིད་ཀྱི་ཡེ་ཤེས་ཀྱི་བཟུང་ཆ་རྟེན་དང་བརྟེན་པའི་འཁོར་ལོ་སྣ་ཚོགས་

པའི་རྣམ་པར་ཤར་བར་རྟོགས་པའི་ཕྱིར་དུ་ཡིན་ནོ།།

གཞོན་ནུ་ཟླ་བས་ཀྱང་དགྲ་ནག་གི་འགྲེལ་པར། བདག་ཉིད་ཀྱིས་ཞེས་བྱ་བ་ལ་སོགས་

པ་སྟེ། བདག་ཉིད་དཀྱིལ་འཁོར་དང་དཀྱིལ་འཁོར་པ་ལ་སོགས་པ་ཐམས་ཅད་དུ་ལྷག་པར་

མོས་པར་བྱའོ། །ཐམས་ཅད་ཀྱང་བདག་ཉིད་ལས་དབྱེར་མི་ཕྱེད་དོ། །ཞེས་པའི་དོན་ཏོ།1།ཞེས་

བཤད་དོ། །གལ་ཏེ་དེ་ལྟར་ན་གཙོ་བོ་གཅིག་པུ་བསྒོམས་པས་ཆོག་མོད། ལྷ་མི་འདྲ་བ་དུ་མ་

བསྒོམས་པས་ཅི་བྱ་སྙམ་ན། ལྷ་དང་གཞལ་ཡས་ཁང་གི་རྣམ་པ་མི་འདྲ་བ་ཐ་དད་པ་ལ་མངོན་

པར་དགའ་བའི་གདུལ་བྱའི་བསམ་པའི་དབང་གིས་རྣམ་པ་ཐ་དད་པ་མང་པོ་བསྟན་པར་གསུངས་

ཏེ། ཤཱནྟི་པས། ཁ་ཅིག་བདག་པོ་གཅིག་པུས་ཆོག་པ་མ་ཡིན་ནམ། ཇི་ལྟར་ན། ལྷ་འདི་སྙེད་ཅིག་

བསྟན་ཞེས་ལྡོག་པའི་ཕྱིར་ལྷ་སོ་སོའ་ིརྣམ་པར་དག་པ་གསུངས་པའོ། །ཞེས་བཤད་ལ། མན་སྙེ་

ལས་ཀྱང་། འོ་ན་ཅི་ལྟར་མཐའ་ཡས་པ་ཡིན་ཞེ་ན། དཔག་ཏུ་མེད་པའི་དབྱེ་བ་ཅན་གྱི་ཕུང་པོ་

ལ་སོགས་པ་ཐ་དད་པར་ཞེན་པའི་སེམས་ཅན་དཔག་ཏུ་མེད་པའི་བསམ་པའི་དབང་གིས་རྟེན་

དང་བརྟེན་པའི་དཀྱིལ་འཁོར་གྱི་བདག་ཉིད་དཔག་ཏུ་མེད་པའི་ཚུལ་ཅན་རྣམས་སུ་འདི་རྣམས་ 

འཆར་བའི་ཕྱིར་རོ།2།ཞེས་བཤད་དོ།།

ད་ནི་གྲུབ་ཆེན་ལཱ་ལི་ཏའི་གཞུང་ལས་འབྱུང་བའི་དག་པའི་རྣམ་གཞག་བཤད་པར་བྱ་སྟེ། 

དེ་ཡང་བླ་མེད་ཀྱི་རྫོགས་རིམ་རྣམས་ནི། གཙོ་བོར་ལུས་ལ་གནད་དུ་བསྣུན་པ་ལས་སྐྱེ་དགོས་

ཤིང་། དེའི་བསྣུན་ས་གཙོ་བོ་ཡང་། གནས་པ་རྩ། གཡོ་བ་རླུང། བཀོད་པ་བྱང་ཆུབ་ཀྱི་སེམས་

དཀར་དམར་རྣམས་ཡིན་ལ། དེ་དག་ལ་གནད་དུ་བསྣུན་ནས་བསྒོམས་པས་རོ་རྐྱང་གི་རླུང་གི་རྒྱུ་

1  བསྟན་འགྱུར། དཔེ་བསྡུར་མ། དེབ། ༢༣ ཤོག ༡༤༧༡ ཕྲེང་། ༡༦

2  བསྟན་འགྱུར། དཔེ་བསྡུར་མ། དེབ། ༤ ཤོག ༣༨༥ ཕྲེང་། ༡༡

བ་མཐའ་དག་དབུ་མར་བཀག་པའི་སྟོབས་ཀྱིས་རྫོགས་རིམ་གྱི་རྟོགས་པ་མཆོག་རྣམས་བསྐྱེད་

པར་བྱ་དགོས་པ་ཡིན་ནོ། །དེ་ལ་འདིར་གསུངས་པའི་དག་པ་དག་གིས་ཇི་ལྟར་མཚོན་པའི་ཚུལ་

རྣམས་ཕྱིན་ཅི་མ་ལོག་པར་རྟོགས་ན་ནི། གང་ལ་གནད་དུ་བསྣུན་པའི་གཞི་རྩ་རླུང་ཐིག་ལེ། དེ་དག་

ལ་གནད་དུ་བསྣུན་པའི་ཕྱི་ནང་གི་ཐབས་གཉིས། ཐབས་དེ་དག་ལ་བརྟེན་ནས་སྐྱེས་པའི་བདེ་སྟོང་

གི་ཡེ་ཤེས། ཡེ་ཤེས་དེ་གོམས་པ་ལས་འབྲས་བུ་འགྲུབ་ཚུལ་དང་བཅས་པ་མཐའ་དག་པར་རྟོགས་

ནས། འདི་པའི་རྫོགས་རིམ་གྱི་གནད་རྣམས་ཀྱང་ལེགས་པར་ཁོང་དུ་ཆུད་པར་འགྱུར་བས་རྗེ་བླ་

མའི་གསུང་ངག་དྲི་མ་མེད་པ་ལ་བརྟེན་ནས་ཕྱོགས་མཚོན་པ་ཙམ་བཤད་པར་བྱའོ།།

དེ་ཡང་དུས་འཁོར་སོགས་ལས། ཇི་ལྟར་ཕྱི་རོལ་དེ་བཞིན་ནང་། །ནང་དེ་བཞིན་དུ་

གཞན་ཤེས་བྱ།1།ཞེས་གསུངས་པ་དང་ཕྱོགས་མཐུན་པར། འདིར་ཡང་དག་པ་སྟོན་པའི་གཞུང་

འདི་དག་ཕྱི་ནང་གཉིས་ལ་གཙོ་བོར་སྦྱར་ཏེ་འཆད་པ་ཡིན་ལ། དེ་ལྟར་བཤད་པས་གཞན་བསྐྱེད་

རྫོགས་ལ་སྦྱོར་བ་ཡང་རྟོགས་པར་འགྱུར་བ་ཡིན་ནོ། །དེ་ལྟར་ན་འདི་འཆད་པ་ལ་གཉིས། བཤད་

བྱའི་གཞུང་ཕྱོགས་གཅིག་ཏུ་དགོད་པ་དང་། དེ་དག་གི་དོན་སོ་སོར་བཤད་པའོ། །དང་པོ་ནི། ཞེ་

དགུ་མའི་སྒྲུབ་ཐབས་རྒྱ་གཞུང་ལས། དམ་པའི་དོན་དུ་རྣམ་དག་པ། །དུས་ནི་དཔའ་བོ་ཆེན་པོའ་ི

གཟུགས། །ཞལ་བརྒྱད་ཐུན་ཚོད་བརྒྱད་ཡིན་ཏེ། །ཞལ་དགུ་ཐུན་ཚོད་སྤྱི་ཡིན་ནོ། །ཕྱག་དང་རྭ་

གཉིས་ཟླ་བ་དང་། །ཟླ་བ་ཕྱེད་པར་ཡང་དག་སྦྱོར། །བཞོན་པ་བཅུ་དྲུག་དུས་དང་ནི། །ཟླ་བ་ཡི་ནི་

ཞག་ཏུ་ཤེས། །ཞལ་ནི་གཟའ་དགུ་དག་ཏུ་ཤེས། །སྤྱན་ནི་རྒྱུ་སྐར་དག་དང་སྦྱར། །ཞབས་ནི་འཕོ་བ་

བཅུ་གཉིས་དང་། །དུས་བཞི་ཡང་ནི་དེ་བཞིན་ནོ། །མཚོན་ཆ་རྣམས་ནི་སྟོང་པ་དང་། །སྙིང་རྗེ་ཡང་

ནི་བཅུ་དྲུག་གཉིས། །གླང་ཆེན་ལྤགས་པ་བགེགས་ཆེན་ཏེ། །དྲག་པོའ་ིགཟུགས་ནི་སྡུག་བསྔལ་

ཆེ། །སེལ་བར་བྱེད་པའི་གཙོ་བོའ།ོ །ཁ་དོག་ནག་པོ་བྱམས་པ་ཆེ། །ཐོད་པའི་རྒྱན་ནི་མི་འགྱུར་

བའོ། །དཀྱིལ་འཁོར་ལྷ་ནི་ཐམས་ཅད་དག །རང་བཞིན་འབྱུང་བའི་དུས་དག་གོ །དུས་གསུམ་དག་

པ་སྐུ་གསུམ་མོ། །ལྷ་རྣམས་ཉིད་ཀྱི་རང་མིང་ནི། །དང་པོར་ཨོཾ་དང་ཧཱུཾ་ཕཊ་མཐའ། །ཐོད་པར་བཏུང་

བ་དག་པའོ། །དཀྱིལ་འཁོར་བྱང་ཆུབ་ཕྱོགས་ཡིན་ནོ། །བཞོན་པ་ས་རི་སན་ཏི་ཀ །མདོག་སོགས་

1  བཀའ་བསྟན་ནང་ཇི་བཞིན་མ་རྙེད།

དེ་བཞིན་གཤེགས་པ་སྟེ། །དག་པ་ཐམས་ཅད་ཤེས་པའོ། །འདི་ནི་དག་པ་ཅུང་ཟད་ཙམ། །འཇམ་

དཔལ་རྒྱུད་ན་རྒྱས་པ་ཡིན།1།ཞེས་གསུངས་སོ།།

གཉིས་པ་དེ་དག་གི་དོན་སོ་སོར་བཤད་པ་ནི། དམ་པའི་དོན་དུ་རྣམ་དག་པའོ། །ཞེས་

པའི་དོན་ནི། འོག་ནས་འཆད་པའི་དག་པ་འདི་དག་ལ། ཕྱི་དང་ནང་ལ་སྦྱར་བའི་འཆད་ཚུལ་གཉིས་

གཉིས་ཕལ་ཆེར་ལ་ཡོད་པ་ལས། ནང་ལ་སྦྱར་བའི་དག་པ་འཆད་ཚུལ་དེ་ཉིད་ངེས་པའི་དོན་དང་

གཙོ་བོའ་ིདག་པ་ཡིན་ནོ། །ཞེས་པའོ། །དུས་ནི་དཔའ་བོ་ཆེན་པོའ་ིགཟུགས། །ཞེས་པའི་དུས་ནི། 

ཕྱི་ལ་སྦྱར་ན། ཞག་དང་ཟླ་བ་དང་ལོ་ལ་སོགས་པ་རིམ་ཅན་དུ་འབྱུང་བའི་དུས་ཙམ་ལ་བྱ་ལ། ནང་

ལ་སྦྱར་ན། འགྲོ་བ་རྣམས་ལས་དབང་གིས་སྐྱེ་བ་སྔ་མ་ནས་འདིར་འོང་ཞིང་འདི་ནས་ཕྱི་མར་རིམ་

གྱིས་འགྲོ་བ་སོགས་ཀྱི་དུས་དང་། གང་གི་དབང་གིས་སྐྱེ་བ་སྔ་ཕྱི་སོགས་སུ་འཁོར་བར་བྱེད་པའི་

ལས་རླུང་གི་རྒྱུ་བ་བར་མ་ཆད་པར་འཇུག་པ་དེ་ཉིད་ལ་ནང་གི་དུས་ཞེས་བྱའོ།།

དེ་འདྲ་བའི་ཕྱི་ནང་གི་དུས་ཙམ་རྣམ་པར་དག་པ་ནི། རྡོ་རྗེ་འཇིགས་བྱེད་ཀྱི་གཟུགས་ཙམ་

གྱིས་མཚོན་པར་བྱེད་ལ། དེ་ཡང་སྐབས་འདིར་ནི། ལས་རླུང་གི་རྒྱུ་བ་མཐའ་དག་དབུ་མར་བཀག་

པའི་མཐུས་བདེ་ཆེན་བསྐྱེད་དེ། དེ་དང་སྟོང་པ་ཉིད་མཐར་ཐུག་པ་སྦྱར་བའི་བདེ་སྟོང་གི་ཡེ་ཤེས་

ཉིད་རྡོ་རྗེ་འཇིགས་བྱེད་ཀྱི་སྐུའི་རྣམ་པར་ཤར་བ་ཡིན་པས། སྐུ་དེས་དེ་ལྟར་མཚོན་པ་ཡིན་ཞིང་། 

སྐུ་དེ་ཉིད་ནང་གི་ལས་རླུང་དེ་འདྲ་བའི་རྒྱུ་བ་རྩ་བ་ནས་གཅོད་པའི་གཤེད་མ་ལྟ་བུ་ཡིན་པས་དཔའ་

བོ་ཆེན་པོའ་ིགཟུགས་ཞེས་ཀྱང་གསུངས་པ་ཡིན་ནོ། །ཞལ་བརྒྱད་ཐུན་ཚོད་བརྒྱད་ཡིན་ཏེ། །ཞལ་

དགུ་ཐུན་ཚོད་སྤྱི་ཡིན་ནོ། །ཞེས་པའི་དོན་ནི། ཞལ་འོག་མ་བརྒྱད་ཀྱིས་ནི། ཕྱི་ལ་ཉིན་མོ་ཐུན་ཚོད་

བཞི་དང་མཚན་མོ་ཐུན་ཚོད་བཞི་སྟེ། ཐུན་ཚོད་བརྒྱད་པོ་དེ་རྣམ་པར་དག་པ་དང་། ཞལ་དགུ་པ་

འཇམ་དཔལ་གྱི་ཞལ་གྱིས་ཐུན་ཚོད་བརྒྱད་པོ་དེ་གང་ལས་འབྱེད་པའི་གཞི་ཐུན་ཚོད་སྤྱི་ཙམ་པ་དེ་

རྣམ་པར་དག་པ་མཚོན་ཏེ། སྐབས་འདིའི་ཞལ་ཞེས་པ། སློབ་དཔོན་མི་བསྐྱོད་པས་ཞལ་དགུ་ནི་དབུ་

སྟེ། ཞེས་བཤད་པ་བཞིན་དུ་དབུ་ཙམ་ལ་ཞལ་དུ་བྱས་པའོ། །དེ་ཉིད་ནང་ལ་སྦྱར་ན། སྙིང་ཁ་ཆོས་ཀྱི་

འཁོར་ལོ་རྩ་འདབ་བརྒྱད་པའི་འདབ་མ་བརྒྱད་རྣམ་པར་དག་པ་ཞལ་འོག་མ་བརྒྱད་ཀྱིས་མཚོན་ལ། 

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༦༤༨ ཕྲེང་། ༧

རྩ་འདབ་བརྒྱད་པོ་དེ་གང་དུ་འདུ་ཞིང་གང་ལས་གྱེས་པའི་གཞི་ནི། སྙིང་ཁའི་རྩ་དབུ་མ་ཡིན་པས། 

དེ་ཉིད་འཇམ་དཔལ་གྱི་ཞལ་གྱིས་མཚོན་པ་ཡིན་ནོ།།

གཞན་ཡང་ཉིན་མཚན་གཉིས་ལ་དཀྱིལ་འཁོར་བཞིའི་རླུང་གི་རྒྱུ་བ་བཞི་བཞི་སྟེ་བརྒྱད་

ཡོད་པ་ཞལ་འོག་མ་བརྒྱད་དང་། དཀྱིལ་འཁོར་བཞིའི་རྒྱུ་བ་ཙམ་དེ་ཉིད་འཇམ་དཔལ་གྱི་ཞལ་གྱིས་

མཚོན་པ་ཡིན་ནོ། །ཕྱག་དང་རྭ་གཉིས་ཟླ་བ་དང་། །ཟླ་བ་ཕྱེད་པར་ཡང་དག་སྦྱོར། །ཞེས་པའི་

དོན་ནི། ཕྱག་སོ་བཞི་དང་རྭ་གཉིས་ཏེ་སོ་དྲུག་པོ་དེས་ནི། ཕྱི་ལ་སྦྱར་ན། ལོ་གཅིག་ལ་ཟླ་བ་བཅུ་

གཉིས་ཡོད་པའི་ཡར་ངོ་ལ། ཚེ་གཅིག་ནས་བཅོ་ལྔའི་བར་ལ་ཟླ་བའི་དཀར་ཆ་འཕེལ་བའི་ཆ་བཅོ་

ལྔ། དཀར་ཆ་རྫོགས་ཤིང་ནག་ཆ་མ་ཞུགས་ཙམ་གྱི་ཆ་གཅིག་སྟེ། ཆ་བཅུ་དྲུག་ཡོད་ལ། མར་ངོ་ལ། 

ཉི་མ་དང་ཉེ་བའི་དབང་གིས་ཚེ་བཅུ་དྲུག་ནས་གནམ་གང་གི་བར་ལ་ཟླ་བའི་དཀར་ཆ་འགྲིབས་

ནས་ནག་ཆ་འཕེལ་བའི་ཆ་བཅོ་ལྔ། ནག་ཆ་རྫོགས་ཤིང་དཀར་ཆ་མ་ཞུགས་ཙམ་གྱི་ཆ་གཅིག་སྟེ། 

ཆ་བཅུ་དྲུག་ཏུ་དབྱེར་ཡོད་དོ།།

དེ་ལྟར་ན། ལོ་གཅིག་ལ་དེ་འདྲ་བའི་ཟླ་བའི་དཀར་ཆ་འཕེལ་འགྲིབ་ཀྱི་བགྲོད་པ་རྫོགས་

པའི་ཟླ་བ་རངས་པོ་བཅུ་གཉིས། དཀར་ཆ་འཕེལ་བའི་ཡར་ངོ་ཚན་པ་བཅུ་གཉིས། ནག་ཆ་འཕེལ་

བའི་མར་ངོ་ཚན་པ་བཅུ་གཉིས་ཏེ། སོ་དྲུག་པོ་དེ་རྣམ་པར་དག་པ་མཚོན་པ་ཡིན་ནོ། །ནང་ལ་སྦྱར་

ན། ཟླ་བ་ཡར་ངོ་ལ་རྐང་པ་གཡོན་པའི་མཐེ་བོང་གི་རྩ་བ་ནས། སྤྱི་གཙུག་གི་བར་དུ་གཡོན་རྐྱང་

མའི་ཕྱོགས་ནས་ལུས་ཀྱི་ཁམས་དཀར་པོ་འཕེལ་བའི་ཆ་བཅུ་དྲུག །མར་ངོ་ལ། སྤྱི་གཙུག་ནས་

རྐང་པ་གཡས་པའི་མཐེ་བོང་གི་རྩ་བའི་བར་དུ་གཡས་རོ་མའི་ཕྱོགས་ནས་ཁམས་དམར་པོ་འཕེལ་

བའི་དབང་གིས་དཀར་ཆ་ཟད་པར་བྱེད་པའི་ཆ་བཅུ་དྲུག་སྟེ། མདོར་ན་ལོ་གཅིག་ལ་དེ་འདྲ་བའི་

ཁམས་དཀར་དམར་གྱི་བགྲོད་པ་རྫོགས་པ་ཚན་པ་བཅུ་གཉིས། ཁམས་དཀར་པོ་འཕེལ་བའི་ནང་

གི་ཡར་ངོ་བཅུ་གཉིས། དམར་ཆ་འཕེལ་བའི་ནང་གི་མར་ངོ་བཅུ་གཉིས་ཏེ། སོ་དྲུག་པོ་དེ་རྣམ་པར་

དག་པ་ཕྱག་རྭ་སོ་དྲུག་གིས་མཚོན་པའོ།།

ཕྱི་རོལ་དང་མཐུན་པར་ནང་གི་ཁམས་དཀར་དམར་གྱི་འཕེལ་འགྲིབ་ཀྱི་ཆ་འདི་དག་ནི། 

མན་སྙེ་ལས་ཀྱང་གསལ་བར་བཤད་དེ། ཇི་སྐད་དུ། དེ་ལ་འཆད་པར་འགྱུར་བའི་དགའ་བ་བཅུ་

དྲུག་གི་དབྱེ་བ་ལས་ཟླ་བ་ཆ་བཅུ་དྲུག་པ་སྟེ་ཚེས་གཅིག་ལ་སོགས་པ་རྣམས་སུ་འཕེལ་བ་ལ་

སོགས་པའི་དབྱེ་བ་ལས་ཀྱང་ངོ་། །དེ་སྐད་དུ་ཡང་བཅོམ་ལྡན་འདས་ཀྱིས་གསུངས་པ། ཨ་ཡིག་

མཐེབ་ཆེན་རྩ་བར་འགྱུར། །ཨཱ་ཡིག་བྱིན་པ་དག་ལ་ཉིད། །ཨི་ཡིག་ཀྱང་ནི་བརླ་ཟུང་ལ། །ཨཱི་ཡིག་

གསང་བའི་ཕྱོགས་སུའོ། །ཨུ་ཡིག་ལྟེ་བའི་རྩ་བར་ཏེ། །ཨཱུ་ཡིག་ལྟོ་བ་མཆོག་ལའོ། །རྀ་ཡིག་ནུ་

མའི་དབུས་སུ་སྟེ། །རཱྀ་ཡིག་དེ་བཞིན་ལག་པ་ལའོ། །ལྀ་ཡིག་མགྲིན་པའི་ཕྱོགས་སུ་སྟེ། །ལཱྀ་ཡིག་

ཀྱང་ནི་མཆུ་ལ་གནས། །ཨེ་ཡིག་འགྲམ་པའི་ཕྱོགས་སུ་སྟེ། །ཨཻ་ཡིག་ཀྱང་ནི་མིག་ལའོ། །ཨོ་ཡིག་

རྣ་བའི་རྩ་བར་ཏེ། །ཨཽ་ཡིག་མགོ་བོར་ཡང་དག་གནས། །ཨཾ་ཨཱཿསྤྱི་གཙུག་ཏུ་ལུས་ལ། །མཁས་

པས་འདི་ལྟར་བསམ་པར་བྱ། །དཀར་པོའ་ིཕྱོགས་ལ་འདི་ལྟར་གནས། །ནག་པོར་ལྡོག་པས་དེ་

ལྟར་རོ། །བུད་མེད་ལ་ནི་རྡོ་རྗེ་སེམས། །སྐྱེས་པ་རྣམས་ལའང་དུས་ཀུན་ཏུའོ།1།ཞེས་གསུངས་

སོ། །འདི་དག་ཀྱང་དབྱངས་ཡིག་བཅུ་དྲུག་གི་ཐ་སྙད་ཀྱིས་ལུས་ཀྱི་ཁུ་ཁྲག་གི་ཆ་འཕེལ་བ་

སུམ་ཅུ་རྩ་གཉིས་བསྟན་པ་ཡིན་ཏེ། མན་སྙེར། དེ་ལྟར་ཆ་བཅུ་དྲུག་རྟོགས་པར་བྱེད་པ་དབྱངས་

བཅུ་དྲུག་རྣམས་ཏེ། ཆ་རྣམས་ནི། ཁུ་བའི་རྣམ་པ་བཅོམ་ལྡན་འགྱུར། །དེ་ཡི་བདེ་བ་འདོད་མར་

བཤད། །ཅེས་པ་ཤེས་རབ་དང་ཐབས་ཀྱི་དབྱེ་བས་སུམ་ཅུ་རྩ་གཉིས་སོ།2།ཞེས་གསུངས་སོ།།

གཞན་ཡང་ཕྱི་རོལ་ལ་ཉི་ཁྱིམ་དང་སྦྱར་ན། ལོ་གཅིག་ལ་ཉི་མའི་ཁྱིམ་གྱི་འཕོ་བ་བཅུ་

གཉིས། དེ་ལ་བྱང་བགྲོད་དང་ལྷོ་བགྲོད་ཀྱི་འཕོ་བ་དྲུག་དྲུག་ཡོད་པ་ལས། བྱང་བགྲོད་ཀྱི་ཉི་ཁྱིམ་

འཕོ་བ་རངས་པོ་དྲུག །ཕྱེད་ཕྱེད་པ་དྲུག་ཚན་གཉིས་ཏེ། བཅོ་བརྒྱད་པོ་དེ་རྣམ་པར་དག་པ་གཡོན་

གྱི་ཕྱག་བཅུ་བདུན། གཡོན་རྭ་གཅིག་སྟེ་བཅོ་བརྒྱད་ཀྱིས་མཚོན་ཞིང་། དེ་བཞིན་དུ་ལྷོ་བགྲོད་

ལའང་དེ་ལྟར་ཕྱེ་བ་དང་གཡས་ཀྱི་ཕྱག་རྭ་བཅོ་བརྒྱད་སྦྱར་བར་བྱའོ།།

ནང་ལ་སྦྱར་ན། ལྟེ་བ་སྤྲུལ་པའི་འཁོར་ལོ་ཉིད་ལ་རྩ་འཁོར་རིམ་པ་བཞི་ཡོད་པའི་དང་པོ་

ལ་རྩ་བཞི། གཉིས་པ་ལ་རྩ་བརྒྱད། གསུམ་པ་ལ་རྩ་བཅུ་དྲུག །བཞི་པ་ལ་རྩ་དྲུག་ཅུ་རྩ་བཞིའོ། །རྩ་

འཁོར་གསུམ་པ་དེའི་མཚམས་ཀྱི་རྩ་བཞི་ནས་ད་ལྟ་རླུང་མི་རྒྱུ་བས་སྟོང་པའི་རྩ་ཞེས་བྱ་ཞིང་། རླུང་

1  བསྟན་འགྱུར། དཔེ་བསྡུར་མ། དེབ། ༤ ཤོག ༢༦༤ ཕྲེང་། ༥

2  བསྟན་འགྱུར། དཔེ་བསྡུར་མ། དེབ། ༤ ཤོག ༢༦༤ ཕྲེང་། ༡༤

རྒྱུ་བ་བཅུ་གཉིས་ཡོད་པས། ཞག་གཅིག་ལ་རྩ་འདབ་འཕོ་བ་བཅུ་གཉིས་ཡོད་ཅིང་། དེ་ལ་གཡོན་

ཕྱོགས་ཀྱི་འཕོ་བ་རངས་པོ་དྲུག་དང་། འཕོ་བ་ཕྱེད་ཕྱེད་པ་དྲུག་ཚན་གཉིས་སུ་ཕྱེ་སྟེ། བཅོ་བརྒྱད་

པོ་དེ་གཡོན་གྱི་ཕྱག་རྭ་བཅོ་བརྒྱད་དང་སྦྱར་ཞིང་། གཡས་ཕྱོགས་ཀྱི་འཕོ་བ་ལའང་དེ་ལྟར་ཕྱེ་ནས་

གཡས་ཀྱི་ཕྱག་རྭ་རྣམས་དང་སྦྱར་བར་བྱའོ། །དེ་ཡང་ཉི་ཟླའི་རང་བགྲོས་ཤར་ལ་བགྲོད་པའི་དབང་

དུ་བྱས་ན། ལྷོ་བགྲོད་གཡས་དང་། བྱང་བགྲོད་གཡོན་དུ་འཇོག་ལ། གཡས་གཡོན་གཉིས་ཀྱིའང་

གཡས་ཐབས་དང་། གཡོན་ཤེས་རབ་ཏུ་འཇོག་པའི་ཐབས་ཤེས་ཀྱི་ཆོས་མཐུན་སོགས་ལ་བརྟེན་

ནས་དེ་ལྟར་སྦྱར་བ་ཡིན་ནོ། །བཞོན་པ་བཅུ་དྲུག་དུས་དང་ནི། །ཟླ་བ་ཡི་ནི་ཞག་ཏུ་ཤེས། །ཞེས་

པའི་དོན་ནི། བཞོན་པ་སྟེ་ཞབས་འོག་གི་སྲོག་ཆགས་བཅུ་དྲུག་པོ་དེ་ཕྱི་ལ་སྦྱར་ན། ཟླ་བ་ཡར་ངོ་

ལ་དཀར་ཆ་འཕེལ་ཐེབས་བཅོ་ལྔ་ཡོད་པའི། དཀར་ཆ་འཕེལ་ཐེབས་གཅིག་གི་མགོ་བརྩམས་ནས་

གཅིག་པོ་དེ་རྫོགས་པའི་བར་གྱི་དུས་ལ། ཚེས་ཞག་གཅིག་ཏུ་བྱས་པའི་ཞག་བཅོ་ལྔ། ནག་ཆ་མ་

ཞུགས་ཙམ་གྱི་ཆ་གཅིག་སྟེ། བཅུ་དྲུག་པོ་རྣམ་པར་དག་པ་མཚོན་ཞིང། ནང་ལ་ནི་གོང་དུ་བཤད་

མ་ཐག་པ་ལྟར། གཡོན་རྐྱང་མའི་ཕྱོགས་ཁམས་དཀར་པོ་འཕེལ་བའི་ཆ་བཅུ་དྲུག་པོ་མཚོན་ནོ།།

གཞན་ཡང། ལམ་གྱི་སྐབས་སུ་རོ་རྐྱང་གི་རླུང་རྣམས་དབུ་མར་བཅུག་པ་ལས་བྱུང་བའི་

ཡས་བབས་དང་མས་བརྟན་གྱི་དགའ་བ་ལ་བཅུ་དྲུག་པ་ཚན་པ་གཉིས་སུ་ཕྱེ་བ་དང་། འབྲས་

བུའི་སྐབས་ཀྱི་དགའ་བ་བཅུ་དྲུག་མཐར་ཕྱིན་པའི་ཡེ་ཤེས་ཀྱི་ལྡོག་ཆ་བཅུ་དྲུག་ཀྱང་མཚོན་པར་

བཞེད་དོ། །ཞལ་ནི་གཟའ་དགུ་དག་ཏུ་ཤེས། །སྤྱན་ནི་རྒྱུ་སྐར་དག་དང་སྦྱར། །ཞེས་པ་ནི། ཕྱི་

རོལ་ལ་རེས་གཟའ་བདུན། སྒྲ་གཅན་དང་དུས་མེ་གཉིས་སུ་ཕྱེ་བའི་གཟའ་དགུ་རྣམ་པར་དག་པ་

ནི། ཞལ་དགུས་མཚོན་ལ། སྐབས་འདིའི་ཞལ་ཞེས་པ་ནི། ཁ་ལ་ཞལ་དུ་བྱས་པ་དེ་ཡིན་ནོ། །ཕྱི་

ལ་རྒྱུ་སྐར་ཉི་ཤུ་རྩ་བདུན་རྣམ་པར་དག་པ་ནི། སྤྱན་ཉེར་བདུན་གྱིས་མཚོན་ནོ། །དེས་ན་བྲིས་སྐུ་

དང་། ལུགས་མ་སོགས་ལ་འཇམ་དཔལ་གྱི་སྤྱན་དབུས་མ་མེད་པའི་སྤྱན་གཉིས་པར་བྱས་པ་ 

རྣམས་ནི། མ་དག་པར་ཤེས་པར་བྱའོ།།

ནང་ལ་སྦྱར་ན། ཁྱབ་བྱེད་གཞི་དུས་ཕལ་ཆེར་སྣ་སྒོ་ལ་མི་རྒྱུ་བས་དེ་མ་གཏོགས་པའི་

རྩ་བའི་རླུང་བཞི་དང་། ཡན་ལག་གི་རླུང་ལྔ་སྟེ། དགུ་པོ་དེ་ཞལ་དགུས་མཚོན་ཞིང་། སྙིང་ཁའི་རྩ་

འདབ་བརྒྱད་པོ་རེ་རེའང་གསུམ་གསུམ་དུ་གྱེས་པས་ཉེར་བཞི། དེ་རྣམས་གང་ལས་སྐྱེས་པའི་སྐྱེ་

ས་རོ་རྐྱང་དབུ་མ་གསུམ་སྟེ། ཉེར་བདུན་པོ་དེ་སྤྱན་ཉེར་བདུན་དང་སྦྱར་རོ། །དེ་ཡང་ཕྱི་རོལ་ལ་

རྒྱུ་སྐར་རྣམས་ལོངས་སྤྱད་བྱ་དང་། གཟའ་དགུ་པོ་དེ་དག་ལ་ལོངས་སྤྱོད་པ་པོ་ཡིན་པ་ལྟར། ནང་

ལའང་རྩ་ཉེར་བདུན་པོ་ལོངས་སྤྱད་བྱ་དང་། རླུང་དགུ་པོ་རྩ་དེ་དག་ལ་ལོངས་སྤྱོད་པ་པོ་ཡིན་པ་

སོགས་ཀྱི་ཆོས་མཐུན་ལ་བརྟེན་ནས་ཀྱང་དེ་ལྟར་མཚོན་པ་ཡིན་ནོ། །ཞབས་ནི་འཕོ་བ་བཅུ་གཉིས་

དང་། དུས་བཞི་ཡང་ནི་དེ་བཞིན་ནོ། །ཞེས་པ་ནི། ཞབས་བཅུ་དྲུག་པོས། ཕྱི་རོལ་ལ་ཉི་མའི་ཁྱིམ་

གྱི་འཕོ་བ་བཅུ་གཉིས་པོ་གྲངས་འཛིན་རེ་རེར་བྱས་པ་དང་། འཕོ་བ་གསུམ་ལ་དུས་ཚོད་རེར་བྱས་

པའི་དུས་བཞི་སྟེ། བཅུ་དྲུག་པོ་རྣམ་པར་དག་པ་མཚོན་ནོ།།

དེ་ཡང་ལོ་གཅིག་གི་ཉི་ཁྱིམ་བཅུ་གཉིས་དང་། ཟླ་བ་བཅུ་གཉིས་ནིི་གནད་གཅིག་ལ། 

དེའི་དགུན་དཔྱིད་དབྱར་སྟོན་གྱི་ཟླ་བ་གསུམ་གསུམ་དེ་དང་དེའི་དུས་ཚོད་རེ་རེར་བྱས་པས། དེ་

རྣམས་ཞབས་བཞི་ཚན་བཞིར་བྱས་པས་མཚོན་པ་ཡིན་ནོ། །ནང་ལ་ནི། རྩ་དང་སྦྱར་ན་ལྟེ་བའི་

འཕོ་ཆེན་གྱི་རླུང་རྒྱུ་བའི་རྩ་བཅུ་གཉིས། མཚམས་ཀྱི་སྟོང་པའི་རྩ་བཞི་སྟེ་བཅུ་དྲུག་དང་སྦྱར་

ཞིང་། རྩ་ནང་གི་རླུང་གི་འཕོ་བ་དང་སྦྱར་ན་རྩ་བཅུ་གཉིས་པོ་དེ་གཅིག་ནས་གཅིག་ཏུ་འཕོ་བ་བཅུ་

གཉིས། དེའི་འཕོ་བ་གསུམ་ཚན་རེ་ལ་ནང་གི་དུས་ཚོད་རེར་བྱས་པའི་དུས་བཞི་སྟེ་བཅུ་དྲུག་དང་

སྦྱར་ཞིང་སྣ་བུག་གི་འཕོ་བ་ལ་སྦྱར་ན། ཉིན་ཞག་གཅིག་ལ་སྣ་བུག་གཡས་གཡོན་གྱི་འཕོ་བ་བཅུ་

གཉིས། དེ་རྣམས་ཀྱང་ས་ཆུ་མེ་རླུང་གི་རླུང་གི་རྒྱུ་བ་བཞིར་འདུ་བས། འབྱུང་བ་བཞིའི་རླུང་གི་

རྒྱུ་བ་བཞི་སྟེ་བཅུ་དྲུག་པོ་དང་སྦྱར་རོ། །མཚོན་ཆ་རྣམས་ནི་སྟོང་པ་དང། །སྙིང་རྗེ་ཡང་ནི་བཅུ་

དྲུག་གཉིས། །ཞེས་པའི་དོན་ནི། གཡོན་གྱི་ཕྱག་མཚན་བཅུ་དྲུག་གིས། ནང་སྟོང་པ་ཉིད་དང། ཕྱི་

སྟོང་པ་ཉིད་ལ་སོགས་པ། ཆོས་ཅན་གྱི་སྒོ་ནས་ཕྱེ་བའི་ཡུལ་སྟོང་པ་ཉིད་བཅུ་དྲུག་མཚོན་ཞིང་། 

གཡས་ཀྱི་ཕྱག་མཚན་བཅུ་དྲུག་གིས་སྟོང་ཉིད་བཅུ་དྲུག་པོ་རྟོགས་པའི་ཡུལ་ཅན་བདེ་བ་ཆེན་པོའ་ི

ཡེ་ཤེས་བཅུ་དྲུག་མཚོན་པ་ཡིན་ལ། འདིར་མཚོན་ཆ་མ་ཡིན་པའི་ཕྱག་མཚན་ཀྱང་ཡོད་མོད། དེ་

ལྟ་ནའང་ཕྱག་མཚན་ལ་མཚོན་ཆ་གཙོ་ཆེ་བས་མཚོན་ཆ་རྣམས་ཞེས་གསུངས་ཤིང་། སྙིང་རྗེ་

ཆེན་པོ་བཅུ་དྲུག་ཅེས་པ་ཡང་། བླ་མེད་ཀྱི་སྐབས་སུ་ལྷན་སྐྱེས་ཀྱི་བདེ་ཆེན་ཉིད་ལ་སྙིང་རྗེ་ཆེན་པོ་ 



མཁས་གྲུབ་རྗེའི་གསུང་འབུམ་ཕ།360

ཞེས་མང་དུ་གསུངས་པ་ལྟར་ཡིན་ནོ།།

འདིར་ཡང་བདེ་སྟོང་གཉིས་ཀྱི་ནང་ནས་བདེ་བ་ཐབས་དང་། སྟོང་པ་ཤེས་རབ་ཏུ་འཇོག་

ལ། གཡས་གཡོན་གཉིས་ཀྱང་གཡས་ཐབས་དང་གཡོན་ཤེས་རབ་ཏུ་འཇོག་པའི་ཐབས་ཤེས་

ཀྱི་ཆོས་མཐུན་ལ་བརྟེན་ནས་དེ་ལྟར་མཚོན་པ་ཡིན་ནོ། །གླང་ཆེན་ལྤགས་པས་བགེགས་ཆེན་

ཏེ། །ཞེས་པ་ནི། གླང་པོ་ཆེའི་པགས་པ་བཤུས་ནས་ཕྱག་གཉིས་ཀྱིས་བརྒྱངས་ཏེ་བཟུངས་པས་

ནི། ཕྱི་ལ་ཚོགས་ཀྱི་བདག་པོ་ལ་སོགས་པའི་བགེགས་ཀྱི་ཚོགས་ཐམས་ཅད་བཅོམ་པར་མཚོན་

ལ། ནང་ལ་ནི། གླང་པོ་ཆེས་གཏི་མུག་མཚོན་ཞིང་། དེའི་པགས་པ་བཤུས་ནས་ཕྱག་གཉིས་

ཀྱིས་བརྒྱངས་ཏེ་བཟུངས་པའི་རྣམ་པར་མཛད་པ་ནི། གཏི་མུག་རྩ་བ་ནས་དྲུངས་ཕྱུང་སྟེ་སྤངས་

པ་མཚོན་ནོ། །དེས་ན། རྡོ་རྗེ་གྲུབ་པའི་འགྲེལ་པ་ལས། གླང་པོའ་ིཔགས་པ་ཞེས་པ་ནི། གཏི་མུག་

གླང་པོའ་ིའོ།1།ཞེས་དང་། མན་སྙེ་ལས་ཀྱང། གཏི་མུག་དག་པས་གླང་པོའ་ིཔགས་པ་བརྒྱངས་

པ་དང་། ཚངས་པའི་པགས་པའོ།2།ཞེས་བཤད་པ་ལྟར་རོ། །དྲག་པོའ་ིགཟུགས་ནི་སྡུག་བསྔལ་

ཆེ། །སེལ་བར་བྱེད་པའི་གཙོ་བོའ།ོ །ཞེས་པའི་དོན་ནི། རྡོ་རྗེ་འཇིགས་བྱེད་ཀྱི་སྐུ་ཤིན་ཏུ་ཁྲོས་པའི་

དྲག་པོའ་ིགཟུགས་སུ་བསྟན་པས་ནི། སྡུག་བསྔལ་གྱི་ཕུང་པོ་ཆེན་པོ་སེལ་ཞིང་རྩ་བ་ནས་སྤངས་

པ་མཚོན་ལ། སྡུག་བསྔལ་གྱི་ཕུང་པོའ་ིགཙོ་བོ་ཡང་ཟག་བཅས་ཉེར་ལེན་གྱི་ཕུང་པོ་འདི་ཉིད་ཡིན་

ཞིང་། འདི་ལ་ཐ་མལ་གྱི་ཕུང་པོར་འཛིན་པའི་སྣང་ཞེན་སྦྱོང་བའི་གཉེན་པོ་གཙོ་ཆེ་བ་ཞིག་ནི། འོད་

གསལ་ལས་སྒྱུ་མའི་སྐུར་བཞེངས་པའི་སྒྱུ་ལུས་ཡིན་པར་གསུངས་ལ། སྐུ་འདི་ཉིད་ཀྱང་བདེ་སྟོང་

གི་ཡེ་ཤེས་ཉིད་ཀྱི་གཟུང་རྣམ་སྒྱུ་མའི་སྐུ་དྲག་པོའ་ིརྣམ་པ་ཅན་གྱི་གཟུགས་སུ་བཞེངས་པ་ཡིན་

པས་འདི་ལྟར་གསུངས་པ་ཡིན་ནོ།།

དེ་ལྟར་ན། གླང་ཆེན་ལྤགས་པ་ཞེས་པས་རྒྱུ་མ་རིག་པ་སྤངས་པ་མཚོན་ཞིང་། དྲག་པོའ་ི

གཟུགས་ནི། ཞེས་སོགས་ཀྱིས་འབྲས་བུ་སྡུག་བསྔལ་གྱི་ཕུང་པོ་སྤངས་པ་མཚོན་པས། དེ་དག་

གིས་ནི། སྡུག་བསྔལ་རྒྱུ་དང་བཅས་པ་མ་ལུས་པར་སྤངས་པ་མཚོན་ནོ། །ཁ་དོག་ནག་པོ་བྱམས་པ་

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༤༢༢ ཕྲེང་། ༢༠

2  བསྟན་འགྱུར། དཔེ་བསྡུར་མ། དེབ། ༤ ཤོག ༤༠༤ ཕྲེང་། ༡༦

ཆེ། །ཞེས་པ་ནི། རྡོ་རྗེ་འཇིགས་བྱེད་འདི་ཉིད་གདུག་པ་ཅན་ཐམས་ཅད་འདུལ་བར་བྱེད་པ་མཚོན་

པའི་ཕྱིར་དུ། ཁ་དོག་ནག་པོའ་ིརྣམ་པར་བསྟན་ལ། དེ་ལྟ་ནའང་། ཐུགས་སེམས་ཅན་ལ་བུ་གཅིག་པ་

ལྟར་བྱམས་པའི་བྱམས་པ་ཆེན་པོས་རྟག་ཏུ་ཁྱབ་པས་བྱམས་པ་ཆེ། ཞེས་གསུངས་པ་ཡིན་ནོ།།

ཡང་བརྟག་གཉིས་ལས། བྱམས་པའི་ཐུགས་ལ་ཡན་ལག་གནག1།ཅེས་གསུངས་པའི་

དོན། ཛཱ་ལནྡྷ་རི་པས། བྱམས་པའི་ཐུགས་ཞེས་པ་བདེ་ཆེན་གྱི་ཡེ་ཤེས་ཉིད་ལ་ཚད་མེད་པ་བཞིར་

ཕྱེ་བའི་བྱམས་པ་ལ་བྱས་ནས། དེས་ཡུལ་ཅན་བདེ་བ་ཆེན་པོའ་ིཡེ་ཤེས་བསྟན། ཡག་ལག་གནག་

ཅེས་པས་ཡུལ་ནམ་མཁའ་ལྟ་བུའི་སྟོང་ཉིད་འགྱུར་བ་མེད་པ་མཚོན་ནས། བདེ་སྟོང་གི་ཡེ་ཤེས་

བསྟན་པ་ཡིན་ནོ་ཞེས་བཞེད་པ་ལྟར། འདིར་ཡང་། ཁ་དོག་ནག་པོ་ཞེས་པས་ཡུལ་སྟོང་ཉིད་དང་། 

བྱམས་པ་ཆེ་ཞེས་པས་ཡུལ་ཅན་བདེ་ཆེན་བསྟན་པ་ལ་སྦྱར་ན་ཤིན་ཏུ་ལེགས་སོ། །ཞེས་གསུང་

ངོ་། །མན་སྙེ་ལས་ནི། བྱམས་པ་རྣམ་པར་དག་པས་ཀྱང་ཡན་ལག་ནག་པོ་ཉིད་དོ།2།ཞེས་ཀྱང་

བཤད་དོ། །ཐོད་པའི་རྒྱན་ནི་མི་འགྱུར་བའོ། །ཞེས་པའི་དོན་ནི། རྡོ་རྗེ་གྲུབ་པའི་འགྲེལ་པར། སྐྲ་

གྱེན་དུ་བརྫེས་པ་ནི། མྱ་ངན་ལས་འདས་པའི་གོ་འཕང་སྟོན་པའོ།3།ཞེས་བཤད་པ་ལྟར། དབུ་སྐྲ་

གྱེན་དུ་བརྫེས་པས་ནི། མྱང་འདས་ཀྱི་གོ་འཕང་མཚོན་ལ། དེ་ལ་ཐོད་པའི་དབུ་རྒྱན་བཅིངས་པས་

ནི། གོ་འཕང་དེ་ཐོབ་ནས་ནམ་ཡང་མི་འགྱུར་ཞིང་སླར་མི་ལྡོག་པ་མཚོན་ནོ། །ཡང་ན་རྡོ་རྗེ་གྲུབ་

པའི་འགྲེལ་པར། ཐོད་པས་ཐོད་བྱས་པ་ཞེས་བྱ་བ་ནི། ཡེ་ཤེས་རྣམ་པ་ལྔའི་རང་བཞིན་ནོ།4།ཞེས་

བཤད་པ་ལྟར། ཡེ་ཤེས་ལྔ་ཐོབ་པའི་གོ་འཕང་དེ་ཉིད་སླར་མི་འགྱུར་བའི་དོན་དུ་བཤད་དོ།།

རྣམ་པ་གཅིག་ཏུ་ན། ཐོད་པའི་དབུ་རྒྱན་གྱི་ཁམས་དཀར་པོ་མཚོན་ལ། དེ་ཉིད་དབུ་མའི་

ལམ་ནས་བབ་སྟེ་རྡོ་རྗེ་ནོར་བུའི་རྩེར་སླེབས་པ་ལས་ཡས་བབས་ཀྱི་ལྷན་སྐྱེས་མཚོན་པར་བྱས་

ནས། སླར་མས་བརྟན་གྱི་དགའ་བ་བརྩམས་ཏེ། བྱང་སེམས་སྤྱི་བོར་བརྟན་པ་ན་ལྷན་སྐྱེས་ཀྱི་དགའ་

བ་དེའི་རིགས་བརྟན་པར་འགྱུར་ལ། དེ་ཉིད་མཚོན་པས་མི་འགྱུར་བའོ། །ཞེས་གསུངས་པ་ཡིན་

1  བཀའ་འགྱུར། དཔེ་བསྡུར་མ། དེབ། ༨༠ ཤོག ༦༩ ཕྲེང་། ༧

2  བསྟན་འགྱུར། དཔེ་བསྡུར་མ། དེབ། ༤ ཤོག ༤༠༣ ཕྲེང་། ༧

3  བསྟན་འགྱུར། དཔེ་བསྡུར་མ། དེབ། ༢༤ ཤོག ༤༢༡ ཕྲེང་། ༩

4  བསྟན་འགྱུར། དཔེ་བསྡུར་མ། དེབ། ༢༤ ཤོག ༤༢༡ ཕྲེང་། ༡

ནོ། །དཀྱིལ་འཁོར་ལྷ་ནི་ཐམས་ཅད་དག །རང་བཞིན་འབྱུང་བའི་དུས་དག་གོ །ཞེས་པའི་དོན་ནི། 

བརྟེན་པའི་དཀྱིལ་འཁོར་པའི་ལྷ་ཐམས་ཅད་ཀྱི་རྣམ་དག་གི་རང་བཞིན་ནི། འབྱུང་བ་དང་། འབྱུང་

བའི་དུས་སམ་གནས་སྐབས་ལ་བཞག་པའི་འབྱུང་འགྱུར་གྱི་ཆོས་རྣམས་རྣམ་པར་དག་པའི་ཆ་ནས་

བཞག་པ་ཡིན་ནོ། །ཞེས་པའོ།།

འདི་དང་མཐུན་པར་མན་སྙེ་ལས་ཀྱང། དེ་ལྟར་ནང་གི་སྐྱེ་མཆེད་ཉིད་ཀྱིས་ན་མིག་ལ་

སོགས་པ་རྣམས་ཀྱི་དང་འབྱུང་བ་ལས་གྱུར་པ་རྣམས་ལས་གཙོ་བོ་ཉིད་ཀྱི་ཕྱིར་འབྱུང་བ་རྣམས་

ཀྱི་རྣམ་པར་དག་པ་གསུངས་སོ། །འབྱུང་བ་ལ་བརྟེན་པ་ཉིད་ཀྱིས་ན་གཙོ་བོ་མ་ཡིན་པ་ཉིད་ཀྱིས་

འབྱུང་བ་ལས་གྱུར་པ་གཟུགས་ལ་སོགས་པ་ཕྱིའི་སྐྱེ་མཆེད་རྣམས་ཀྱི་རྣམ་པར་དག་པའི་རང་

བཞིན་བྱང་ཆུབ་སེམས་མ་རྣམས་ཏེ། གཟུགས་རྡོ་རྗེ་མ་ལ་སོགས་པའི་ལྷ་མོ་རྣམས་རིག་པར་

བྱའོ།1།ཞེས་དང་། དེ་ལྟར་ཕུང་པོ་དང་། ཁམས་དང་། སྐྱེ་མཆེད་རྣམ་པར་དག་པའི་ངོ་བོར་དེ་

བཞིན་གཤེགས་པ་ལ་སོགས་པ་རྣམས་གསུངས་སོ། །དེ་ལས་གཞན་པ་དཔག་ཏུ་མེད་པ་རྣམས་

ཀྱང་། འདི་ལྟ་བུ་ལ་སོགས་པ་རྣམས་རྣམ་པར་ཤེས་པར་བྱ་སྟེ། དེ་རྣམས་ཐམས་ཅད་ནི། ཕུང་

པོ་ལ་སོགས་པ་རྣམ་པར་དག་པ་ལས་ཐ་མི་དད་པ་རྣམས་སོ། །ཞེས་པས་འདི་རྣམས་མི་བསྐྱོད་

པའི་སྒོ་ཅན་དུ་གྲུབ་བོ། །ཞེས་གསལ་བར་བཤད་དེ། འདི་དག་གིས་ནི། ཕུང་པོ་ལྔ་དང་འབྱུང་

བ་ལྔའི་ཁམས་ལ་སོགས་པ་རྣམ་པར་དག་པའི་ཆ་ནས་བཞག་པའི་རིགས་ལྔ་གཙོ་བོ་དང་། སྐྱེ་

མཆེད་དང་འབྱུང་འགྱུར་རྣམ་པར་དག་པའི་ཆ་ནས་བཞག་པའི་རྡོ་རྗེ་མ་ལ་སོགས་པ་གཙོ་བོ་མ་

ཡིན་པ་དང་། དེ་འདྲ་བའི་ལྷ་ཐམས་ཅད་ཀྱང་རིགས་ལྔ་ལས་ངོ་བོ་ཐ་མི་དད་ཅིང་རིགས་ལྔའི་ནང་ 

དུ་འདུ་བར་བསྟན་པ་ཡིན་ནོ།།

དུས་གསུམ་དག་པ་སྐུ་གསུམ་མོ། །ཞེས་པའི་དོན་ནི། དུས་གསུམ་ཞེས་པས་ནི། མ་འོངས་

པ་དང་ཆོས་མཐུན་པའི་རླུང་ནང་དུ་འཇུག་པ་དང་། ད་ལྟར་བ་དང་ཆོས་མཐུན་པ་རླུང་གནས་པ་

དང་། འདས་པ་དང་ཆོས་མཐུན་པ་རླུང་ཕྱིར་ལྡང་བ་སྟེ། རླུང་འཇུག་གནས་ལྡང་གསུམ་བསྟན་ལ། 

སྐུ་གསུམ་མོ་ཞེས་པས་ནི། སྐུ་རྡོ་རྗེའི་ས་བོན་ཨོཾ། གསུང་རྡོ་རྗེའི་ས་བོན་ཨཱཿ། ཐུགས་རྡོ་རྗེའི་ས་

1  བསྟན་འགྱུར། དཔེ་བསྡུར་མ། དེབ། ༤ ཤོག ༣༨༤ ཕྲེང་། ༡༦

བོན་ཧཱུཾ་སྟེ་ཡི་གེ་གསུམ་པོ་མཚོན་ནས་བསྟན་ཏོ། །དེ་ཡང་སྐུ་སྤྲུལ་སྐུ། གསུང་ལོངས་སྐུ། ཐུགས་

ཆོས་སྐུར་འཇོག་པའི་གནད་ཀྱིས་སྐུ་གསུམ་མོ། །ཞེས་གསུང་ངོ་། །དེ་ལྟར་ན་འདིས་ནི་རླུང་འཇུག་

གནས་ལྡང་གསུམ་གྱི་རང་གདངས་ཡི་གེ་གསུམ་གྱི་གདངས་སུ་དབྱེར་མི་ཕྱེད་པར་སྦྱོར་བའི་རྡོ་རྗེ་

བཟླས་པ་དང་རྡོར་བཟླས་བྱས་པས་སྐུ་གསུམ་དང་རྡོ་རྗེ་གསུམ་གྱི་གོ་འཕང་ཐོབ་པ་རྣམས་མཚོན་

པ་ཡིན་ནོ། །གཞུང་ཁ་ཅིག་ཏུ། དུས་གསུམ་གྱིས་ནི་སྐུ་གསུང་ཐུགས། །ཞེས་ཀྱང་འབྱུང་སྟེ་དོན་

འདྲའོ། །ལྷ་རྣམས་ཉིད་ཀྱི་རང་མིང་ནི། །ཞེས་སོགས་ཚིག་རྐང་གསུམ་གྱི་དོན་ནི། བླ་མ་ཉིད་ཀྱིས་

གོང་དུ་གསུངས་ཟིན་པ་ལྟར་རོ། །དཀྱིལ་འཁོར་བྱང་ཆུབ་ཕྱོགས་ཡིན་ནོ། །ཞེས་པའི་དོན་ནི། རྟེན་

གྱི་དཀྱིལ་འཁོར་ནི། བྱང་ཕྱོགས་སོ་བདུན་རྣམ་པར་དག་པའི་རང་བཞིན་ཡིན་ནོ། །ཞེས་བསྟན་ཏོ།།

དེ་ཡང་དཀྱིལ་འཁོར་གྱི་སྒོ་བཞི་ནི། དྲན་པ་ཉེར་གཞག་བཞི་ལ་སོགས་པ་རྣམ་པར་

དག་པར་བཤད་མ་ཐག་པ་ལྟར་དང། གཞན་ཡང། མན་སྙེར། དད་པ་ལ་སོགས་པ་སྟོབས་ལྔ་

རྣམ་པར་དག་པས་ཚོན་ལྔའི་རྩིག་པ་རྣམས་སོ། །ཞེས་དང་། འཕགས་པའི་ལམ་ཡན་ལག་

བརྒྱད་རྣམ་པར་དག་པས་སྒོའ་ིཀ་བ་བརྒྱད་རྣམས་སོ།1།ཞེས་ཀྱང་བཤད་དོ། །ཐམས་ཅད་གསང་

བའི་རྒྱུད་ལས། བྱང་ཆུབ་ཡན་ལག་བདུན་ཕྲེང་བ། །དེ་བཞིན་མེ་ཏོག་ཐག་པ་བཀོད།2།ཅེས་

དང་། དེའི་དོན་མན་སྙེར། བྱང་ཆུབ་ཀྱི་ཡན་ལག་གི་མེ་ཏོག་ཕུན་སུམ་ཚོགས་པ་རྣམ་པར་དག་

པས་མེ་ཏོག་གི་ཕྲེང་བ་རྣམས་སོ།3།ཞེས་བཤད་དེ། དེ་ལྟར་ན་རྟེན་གྱི་དཀྱིལ་འཁོར་གི་ཆ་སོ་སོ་

རྣམས་ནི། བྱང་ཕྱོགས་སོ་བདུན་གྱི་ཆ་རྣམས་རྣམ་པར་དག་པའི་ཆ་ལ་བཞག་པ་ཤས་ཆེ་བར་ 

ཡོད་པས་འདི་ལྟར་གསུངས་པ་ཡིན་ནོ།།

བཞོན་པ་ས་རི་སན་ཏི་ཀ །ཞེས་པ་འདི་ཉིད་ལ་ནི། བླ་མའི་གསུང་ཇི་ལྟ་བུ་ཞིག་བཀའ་

སྩལ་པའང་མ་དྲན་ཞིང་། ཡིད་ཆེས་པའི་ཟིན་བྲིས་སོགས་ཀྱང་མ་རྙེད་པས་རང་བཟོའ་ིབཤད་པ་

མ་བགྱིས་སོ།4།ལོ་ཙྪ་བ་ཁ་ཅིག །ས་རི་འགྲོ་བ་དང་ས་བོན་ལ་འགྲོ། སནྟི་ཀ་དཔྱིད་ལྡན་ལ་འགྲོ་

1  བསྟན་འགྱུར། དཔེ་བསྡུར་མ། དེབ། ༤ ཤོག ༣༨༨ ཕྲེང་། ༡༣

2  བཀའ་འགྱུར། དཔེ་བསྡུར་མ། དེབ། ༨༥ ཤོག ༡༤ ཕྲེང་། ༡༢

3  བསྟན་འགྱུར། དཔེ་བསྡུར་མ། དེབ། ༤ ཤོག ༣༩༠ ཕྲེང་། ༣

4  ཞོལ། ཤོག ༡༢༠ བ ༡། གཙང་། ཤོག ༩༩ ན ༤ མ་བགྱིས་སོ། མདོག་སོགས་

ཟེར་ཏེ། དེ་ལྟར་ན་འཁོར་རྣམས་ཀྱི་བཞོན་པ་སྟེ་གདན། རླུང་པད་ཉི་རོ་རྣམས་ནི་དཔྱིད་ལྡན་དགའ་

བ་སྐྱེད་པའི་འགྲོ་བ་རླུང་དང་ས་བོན་ཐིག་ལེ་དང་། དེའི་རྟེན་རྩ་འཁོར་དང་། དེ་ཉིད་རྒྱུར་ལྡན་པའི་

བདག་ཉིད་རྟོགས་པའི་དགའ་བདེ་མཚོན་ནོ། །མདོག་སོགས་དེ་བཞིན་གཤེགས་པ་སྟེ། །ཞེས་

པས་ནི། དཀྱིལ་འཁོར་གྱི་ནང་གི་མཐིལ་དང་། སྟེང་ཐོག་གི་ནང་གི་ཁ་དོག་རྣམས་ནི་དེ་བཞིན་

གཤེགས་པ་ལྔ་རྣམ་པར་དག་པ་ཡིན་ནོ། །ཞེས་བསྟན་ཏེ། དེ་ལྟར་ཡང་། མན་སྙེ་ལས། རྩིག་པའི་

ནང་གི་དཀྱིལ་འཁོར་དུ་ཟུར་ཐིག་གཉིས་ཀྱི་བར་གྱི་དཀར་པོའ་ིས་གཞི་དང། སྟེང་གི་གཡོགས་

ནི་རྣམ་པར་སྣང་མཛད་རྣམ་པར་དག་པའོ། །སེར་པོ་ནི་རིན་ཆེན་འབྱུང་ལྡན་རྣམ་པར་དག་པས་

སོ། །དམར་པོ་སྣང་བ་མཐའ་ཡས་རྣམ་པར་དག་པས་སོ། །ལྗང་ཁུ་དོན་ཡོད་གྲུབ་པ་རྣམ་པར་དག་

པས་སོ། །ནག་པོ་མི་བསྐྱོད་པ་རྣམ་པར་དག་པས་སོ།1།ཞེས་བཤད་པ་ལྟར་རོ། །དག་པ་ཐམས་

ཅད་ཤེས་པའོ། །ཞེས་སོགས་རྐང་པ་གསུམ་ནི་གོ་སླ་2བར་ཟད་དོ།།

དེ་ལྟར་དག་པ་རྒྱས་པར་བཤད་པ་རྣམས་ཀྱི་མཚོན་དོན་མདོར་བསྡུ་ན། སྐྲ་གྱེན་དུ་བརྫེས་

པ་དང་། རུས་པའི་རྒྱན་ལྔ་དང་། ཞབས་འོག་གི་སྲོག་ཆགས་རྣམས་ཀྱིས་མཚོན་པའི་མི་གནས་

པའི་མྱང་འདས་ཡེ་ཤེས་ལྔ་དང་། དབང་ཕྱུག་བརྒྱད་ལ་སོགས་པ་དང་ལྡན་པ་དེ་ཉིད་ཐོབ་བྱའི་

འབྲས་བུ་མཐར་ཐུག་པ་ཡིན་ལ། དེ་འདྲ་བའི་འབྲས་བུ་དེ་ཉིད་གླང་ལྤགས་བཟུངས་བས་མཚོན་

པའི་གཏི་མུག་རྩ་བ་ནས་བཅད་པའི་སྟོབས་ཀྱིས་ཐོབ་པ་ཡིན་ནོ། །འོ་ན་གཏི་མུག་རྩ་བ་ནས་གཅོད་

པའི་དངོས་གཉེན་དེ་གང་སྙམ་ན། གཡས་གཡོན་གྱི་ཕྱག་མཚན་བཅུ་དྲུག་པ་ཚན་པ་གཉིས་ཀྱིས་

མཚོན་པའི་བདེ་སྟོང་གི་ཡེ་ཤེས་ཁྱད་པར་ཅན་དེའོ། །བདེ་སྟོང་གི་ཡེ་ཤེས་དེ་ཉིད་ཐབས་གང་ལས་

བྱུང་སྙམ་ན། ཕྱག་རྭ་སོ་དྲུག་གིས་མཚོན་པའི་ཁམས་དཀར་དམར་གྱི་བགྲོད་པ་དང་། ཞབས་བཅུ་

དྲུག་སོགས་ཀྱིས་མཚོན་པའི་འཕོ་ཆེན་བཅུ་གཉིས་ལ་སོགས་པའི་རླུང་དང་། ཞལ་དགུས་མཚོན་

པའི་རྩ་བ་དང་ཡན་ལག་གི་རླུང་དགུ་དང་། སྤྱན་ཉེར་བདུན་གྱིས་མཚོན་པའི་རྩ་ཉེར་བདུན་ནས་རྒྱུ་

བའི་རླུང་ལ་སོགས་པ། མདོར་ན་རོ་རྐྱང་གི་རླུང་གི་རྒྱུ་བ་མཐའ་དག་དབུ་མར་བཀག་སྟེ་གནས་

1  བསྟན་འགྱུར། དཔེ་བསྡུར་མ། དེབ། ༤ ཤོག ༣༩༡ ཕྲེང་། ༢༠

2  ཞོལ། ཤོག ༡༢༠ བ ༤། གཙང་། ཤོག ༩༩ ན ༧ གོ་བར་ཟད་དོ།།



འཇིགས་བྱེད་བསྐྱེད་རྫོགས་རྣམ་གཞག 365

དེར་ཞུགས་ནས་ཐིམ་གསུམ་བྱས་པའི་མཐུས་ཁམས་དཀར་དམར་གྱི་འདུ་འཕྲོད་ཀྱང་དབུ་མར་

བྱས་པའི་ཐབས་ལས་བྱུང་བ་ཡིན་ནོ།།

རོ་རྐྱང་གི་རླུང་དབུ་མར་འཇུག་པ་སོགས་ཀྱི་ཐབས་ནི་ཇི་ལྟ་བུ་སྙམ་ན། འདི་ལ་ཕྱི་ནང་

གི་ཐབས་གཉིས་དགོས་པ་ལས། ཕྱིའི་ཐབས་ནི་ཕྱག་རྒྱ་ལ་བརྟེན་པ་ཡིན་ལ། འདི་ནི་བཅུ་གསུམ་

མ་ལྟ་བུ་ལ་ཡུམ་དང་སྦྱོར་བ་དང་། དཔའ་གཅིག་ལྟ་བུ་ལ་མཚན་མ་གྱེན་དུ་འགྲེང་བས་མཚོན་

པ་ཡིན་ལ། ནང་གི་ཐབས་ཀྱི་གཙོ་བོ་ནི་རྡོ་རྗེ་བཟླས་པ་སྟེ། དེ་ནི་དུས་གསུམ་དག་པ་སྐུ་གསུམ་

མོ། །ཞེས་པས་བསྟན་ཏོ། །འདི་ལྟར་བཤད་པ་ན། རྡོ་རྗེ་འཇིགས་བྱེད་ཀྱི་རྫོགས་རིམ་ལ་ཡང། 

ལུས་ལ་གནད་དུ་བསྣུན་པའི་ཕྱི་ནང་གི་ཐབས་དུ་མ་བསྒོམས་ཏེ། བདེ་ཆེན་བསྐྱེད་ནས་སྟོང་ཉིད་

དང་ལེགས་པར་སྦྱར་བའི་བདེ་སྟོང་གི་ཡེ་ཤེས་ཁྱད་པར་ཅན་བསྒོམ་པ་དང། དྲག་པོའ་ིགཟུགས་

ནི། ཞེས་སོགས་ཀྱིས་སྒྱུ་ལུས་ཀྱང་བསྟན་པས། རྫོགས་རིམ་གྱི་གཙོ་བོ་ཚང་བ་དང། དེ་དག་སྐྱེད་

ཐབས་དང་བཅས་པ་ཆ་ཚང་བ་ཡོད་པའི་ཚུལ་ལ་ངེས་པ་བླ་ན་མེད་པ་སྟེར་བ་ཡིན་ནོ།།

དེ་ལྟར་དག་པ་དྲན་པའི་འོག་ཏུ། རྡོ་རྗེ་གྲུབ་པའི་འགྲེལ་པར། དེ་ལྟར་བལྟས་ཏེ་བདག་ཉིད་

ནི། །ལྷ་ཡི་བདག་ཉིད་དེར་གཏད་ནས། །སྔགས་བཟླས་དེ་ཚེ་རྣལ་འབྱོར་པ། །ཡིད་ནི་ཇི་ལྟར་མི་

སྐྱོ་བར།1།ཞེས་བཤད་པ་ལྟར་བཟླས་པ་བྱ་བ་ལ། གཙོ་འཁོར་རྣམས་ཀྱི་ཐུགས་ཀར་སྔགས་ཕྲེང་

ཇི་ལྟར་འགོད་པ། བཀོད་ནས་བཟླས་པ་བྱ་ཚུལ། བཟླས་པའི་གྲངས། བགྲང་ཕྲེང་གི་སྐྱེད་ཆོག་ལ་

སོགས་པ་རྣམས་ནི། ཆ་ཚང་བར། རྗེ་ཉིད་ཀྱིས་བཅུ་གསུམ་མའི་སྒྲུབ་ཐབས་ལས་ཇི་ལྟར་གསུངས་

པ་ལྟར་ཤེས་པར་བྱ་ཞིང། འདིར་ནི་ཇི་ལྟར་གསུངས་པ་རྣམས་ཀྱི་ཤེས་བྱེད་ཀྱི་ཁུངས་དང་སྦྱར་བ་

ཅུང་ཟད་བཤད་པར་བྱའོ། །དེ་ལ་ཏིང་ངེ་འཛིན་སེམས་དཔའི་མཐར་སྔགས་ཕྲེང་གཡས་སྐོར་དུ་

འགོད་པ་དང་། འོད་ཟེར་འབར་བའི་རྣམ་པར་བསྒོམ་པ་ནི། རྟོག་བདུན་ལས། བཟླས་པའི་དུས་

སུ་རང་གི་སྙིང་ཁར་ཉི་མའི་དཀྱིལ་འཁོར། དེའི་སྟེང་དུ་རང་གི་སྔགས་ཀྱི་ཡི་གེ་རྣམས་བསམས་

ཏེ་འབར་བ་དང།2 ཞེས་གསུངས་ཤིང། ལཱ་ལི་ཏས། ཡི་གེ་འབར་བ་བསྒོམས་པ་ཡིས། །དངོས་

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༤༢༣ ཕྲེང་། ༡༠

2  བཀའ་འགྱུར། དཔེ་བསྡུར་མ། དེབ། ༨༣ ཤོག ༥༠༡ ཕྲེང་། ༡༠

གྲུབ་དག་ནི་མྱུར་བ་ཡིན། །ཐམས་ཅད་ལ་ནི་དབང་བསྒྱུར་བར། །སྙིང་ཁར་ཉི་མ་རྣམས་བསམ་

བྱ། །ཐམས་ཅད་ཀྱིས་ནི་འཁོར་བར་ཡང། །མ་ཧེའི་གདོང་གི་སྙིང་ཁར་འགོད། །སྙིང་པོའ་ིསྔགས་

སོགས་དང་པོར་ནི། །སྔགས་གསུམ་བཟླས་པ་ཡང་དག་སྦྱར།1།ཞེས་གསུངས་པ་དང་། མི་བསྐྱོད་

པའི་འགྲེལ་པར། དབུས་སུ་ཡ་སྔོན་པོའམ་ཧཱུཾ་སྔོན་པོའ་ིཡི་གེ་སྟེ། ཐ་མར་སྔགས་གསུམ་གྱི་ཕྲེང་

བས་གཡས་སྐོར་དུ་བསམས་ནས།2 ཞེས་དང། རྡོ་རྗེ་གྲུབ་པའི་འགྲེལ་པར་ཡང་དེ་ཡང་རང་གི་

སྙིང་ཁར་ཉི་མའི་དཀྱིལ་འཁོར་གྱི་སྟེང་དུ་གཡས་སྐོར་དུ་མཎྜལ་གྱི་རྣམ་པར་བལྟས་ལ།3 ཞེས་

བཤད་པ་དེ་རྣམས་ཀྱིས་གསལ་བར་བསྟན་ཏོ། །འཁོར་གྱི་ལྷ་རྣམས་ཀྱི་ཐུགས་ཀར་ཡང་ཉི་གདན་

ལ་ལྷ་རང་རང་གི་སྔགས་ཕྲེང་འགོད་པ་ནི། ལཱ་ལི་ཏས། སྙིང་པོ་ལ་སོགས་བརྟན་གནས་པ། །ལྷ་

རྣམས་ཀྱང་ནི་དེ་བཞིན་དགོད།4།ཅེས་ཞེ་དགུ་མའི་འཁོར་ལོ་འགོད་ཚུལ་གསུངས་པ་དང་། དགྲ་

ནག་སོགས་ལས་གསུངས་པ་དང་ཚུལ་འདྲ་བར་མཛད་པའོ།།

གཙོ་བོའ་ིསྔགས་བཟླ་ཚུལ། ས་བོན་ལས་འོད་ཟེར་འཕྲོས་པ་རིམ་གྱིས་བརྒྱུད་ནས། རྩ་

ཞལ་གྱི་སྣའི་སྒོ་ནས་དབུགས་འབྱུང་འཇུག་དང་བསྟུན་ནས། འགྲོ་བའི་དོན་བྱས་ཏེ་སྔགས་ཕྲེང་ལ་

ཐིམ་པར་མོས་པ་ནི། རྡོ་རྗེ་གྲུབ་པའི་འགྲེལ་པར། སྣ་བུག་ནས་འབྱུང་བའི་རླུང་སྤྲོས་པའི་གཟུགས་

ཀྱིས་འགྲོ་བའི་དོན་བྱས་ནས། ཡང་བསྡུས་ཏེ་སྣ་བུག་ནས་འཇུག་པའི་རླུང་རབ་ཏུ་ཞུགས་ཏེ། དེ་

ཉིད་དུ་གནས་པར་རོ། །དེ་ལྟར་ཡང་དང་ཡང་མི་སྐྱོའ་ིབར་དུ་ཆོ་ག་ཉིད་ཀྱིས་བཟླས་པ་སྟེ། དེ་

དག་ནི་བཟླས་པའོ།5།ཞེས་བཤད་པས་བསྟན་ཏོ། །ཞལ་དགུ་དང་ལྷ་ཐམས་ཅད་ཀྱིས་འདོན་པར་

བསམས་ལ། སྐྱོན་དང་བྲལ་བར་བཟླའོ། །ཞེས་གསུངས་པའི་དོན་ནི། བླ་མ་ཁ་ཅིག །རྟོག་བདུན་

ལས། སྒོ་གཅིག་པ་ནི་དབྱེ་བར་བྱ། །ལྷག་མ་ཡོངས་སུ་བཅད་པར་བྱ།6།ཞེས་པའི་དོན། བཟླས་

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༦༤༧ ཕྲེང་། ༡༠

2  བསྟན་འགྱུར། དཔེ་བསྡུར་མ། དེབ། ༢༤ ཤོག ༣༨༢ ཕྲེང་། ༧

3  བསྟན་འགྱུར། དཔེ་བསྡུར་མ། དེབ། ༢༤ ཤོག ༤༢༣ ཕྲེང་། ༡༣

4  བསྟན་འགྱུར། དཔེ་བསྡུར་མ། དེབ། ༢༤ ཤོག ༦༤༧ ཕྲེང་། ༡༥

5  བསྟན་འགྱུར། དཔེ་བསྡུར་མ། དེབ། ༢༤ ཤོག ༤༢༣ ཕྲེང་། ༡༤

6  བཀའ་འགྱུར། དཔེ་བསྡུར་མ། དེབ། ༨༣ ཤོག ༤༨༦ ཕྲེང་། ༡༣

པ་ལ་སྦྱོར་ན། འཇིག་རྟེན་ལས་འདས་པའི་བཟླས་པ་རྩ་ཞལ་ཁོ་ན་དང་། འཇིག་རྟེན་པའི་བཟླས་

པ་བྱེད་ན་སྲིན་ཞལ་ཁོ་ན་ནས་སྔགས་ཀྱི་སྒྲ་འབྱུང་བ་སྒོ་གཅིག་པ་དབྱེ་བ་དང་། ཞལ་གཞན་ནས་

སྔགས་ཀྱིས་སྒྲ་མི་འབྱུང་བ་ལྷག་མ་ཡོངས་སུ་བཅད་པའི་དོན་དུ་བཞེད་པ་ཡོད་ཀྱང་། རང་གི་

བཞེད་པ་ནི། དྲིལ་བུ་པ་དང་། ལྭ་བ་པ་ལ་སོགས་པས། གཙོ་བོའ་ིཞལ་དུ་ཡོད་དང་འཁོར་གྱི་ལྷ་

ཐམས་ཅད་ནས་འདོན་པར་མོས་ནས། བཟླས་ན་དེ་སྙེད་ཀྱི་འགྱུར་ཁྱད་འབྱུང་བར་གསུངས་པས་

དེ་བཞིན་དུ་བྱའོ། །ཞེས་དགོངས་པའོ། །འཁྲུལ་སྤོང་ལས་ཀྱང་། ཞལ་ཐམས་ཅད་དང་ལྷ་མོའ་ིཞལ་

ཐམས་ཅད་ནས་སྔགས་འདོན་པར་མོས་པ་བྱའོ། །འདི་ཉིད་ནི། ལྷ་མོ་ཐམས་ཅད་ཀྱི་བཟླས་པ་ལས་

ལྷ་རང་ཉིད་ཀྱི་བཟླས་པ་བརྒྱད་འགྱུར་དུ་བྱས་པར་འགྱུར་རོ།1།ཞེས་གསུངས་སོ།།

དེ་ཡང་རིམ་པ་དང་པོའ་ིབཟླས་པ་ལ། དྲིལ་བུ་པ་དང་། ལྭ་བ་པ་ལ་སོགས་པས་རྡོ་རྗེའི་

བཟླས་པ་དང་ཁྲོ་བོའ་ིབཟླས་པ་གཉིས་ཀ་བྱ་བར་གསུངས་ལ། འདིའི་རྡོར་བཟླས་ནི། རྡོ་རྗེའི་ཚིག་

གིས་བཟླས་བྱ་སྟེ། །རྡོ་རྗེའི་ཚིག་ནི་སྒྲ་སྤངས་པ།2།ཞེས་དཔལ་འབྲས་རྡོ་རྗེས་དྲངས་པ་ལྟར། མཆུ་

དང་ལྕེ་མི་འགུལ་བའི་བསྐྱེད་རིམ་པའི་ཡིད་བཟླས་ཡིན་ལ། ཁྲོ་བོའ་ིབཟླས་པ་ནི། འདུས་པ་ལས། 

ཁྲོ་བོའ་ིདམ་ཚིག་ཡེ་ཤེས་ཀྱིས། །རང་གི་རྡོ་རྗེའི་དཀྱིལ་འཁོར་གྲགས། སྔགས་ཀྱི་ཡི་གེའི་ཚིག་

ཐོས་པ། །དེ་ནི་ཁྲོ་བོའ་ིབཟླས་པར་བཤད།3།ཅེས་གསུངས་པ་ལྟར། སྔགས་ཀྱི་ཚིག་རྣམས་རང་

ངམ་གཞན་གྱིས་ཐོས་པར་བཟླས་པའོ། །དེ་ལྟར་ན། འདིར་ཡང་། ཡིད་བཟླས་དང་ཁྲོ་བོའ་ིབཟླས་

པ་གཉིས་ཀའང་བྱ་བར་བཞེད་ལ། ཤཱནྟི་པས་ནི། དགྲ་ནག་གི་སྒྲུབ་ཐབས་སུ། ཁྲོ་བོའ་ིབཟླས་པ་

ཁོ་ན་དང་། ཡིད་བཟླས་མི་བྱ་བར་ཡང་བཤད་དོ། །འདི་ནི་གཤིན་རྗེའི་གཤེད་ཀྱི་སྒོ་ནས་དྲག་

ལས་སྒྲུབ་པའི་སྐབས་ཀྱི་བཟླས་པ་ལ་དགོངས་པར་བཞེད་དོ། །ཐུན་མཚམས་ཀྱི་བཟླས་པ་རྣམས་

བཟླས་པའི་གྲངས་ལ་མི་ཕན་ཡང་། བར་ཆད་བསྲུང་བ་སོགས་ཀྱི་ཆེད་དུ། བཟླ་བར་བདེ་མཆོག་

སོགས་ལས་བཤད་ལ། མི་བསྐྱོད་པས་དགྲ་ནག་གི་སྒྲུབ་ཐབས་སུའང་། ལངས་ནས་ཀྱང་གསང་

1  བསྟན་འགྱུར། དཔེ་བསྡུར་མ། དེབ། ༥ ཤོག ༥༢༦ ཕྲེང་། ༥

2  བསྟན་འགྱུར། དཔེ་བསྡུར་མ། དེབ། ༢༡ ཤོག ༡༣༡༠ ཕྲེང་། ༧

3  བཀའ་འགྱུར། དཔེ་བསྡུར་མ། དེབ། ༨༡ ཤོག ༤༩༥ ཕྲེང་། ༢༡

སྔགས་སྐུ་ལ་དམིགས་ཤིང་གྲངས་ལ་ཕན་མི་འདོགས་པ་བཟླ་བར་བྱའོ།1།ཞེས་བཤད་དོ། །བགྲང་

ཕྲེང་ནི། རྟོག་བདུན་གྱི་བྲིས་སྐུའི་རྟོག་པར། དེའི་མདུན་དུ་དུང་ཆེན་གྱི་ཕྲེང་བས་བཟླས་པ་བྱ།2 

ཞེས་གསུངས་པ་ལྟར་། སྐབས་འདིར་ཐོད་ཕྲེང་ཡོད་ན་མཆོག་ཡིན་ནོ།།

སྐྱེད་ཆོག་ནི། རྡོ་རྗེ་གྲུབ་པའི་འགྲེལ་པར། དུང་ཆེན་གྱི་ཕྲེང་བ་ཞེས་བྱ་བ་ནི། དུང་ཆེན་གྱི་

ཕྲེང་བ་དེ་རྣམས་དག་པར་བྱས་ཏེ། དེ་ལ་རྣམ་པར་དག་པའི་མན་ངག་ནི། འདི་ཡིན་ཏེ། རྡོག་པ་3རེ་

རེ་ལ་ཧཱུཾ་ཡིག་ཡོངས་སུ་གྱུར་པ་ལས་དཔལ་རྡོ་རྗེ་འཇིགས་བྱེད་ཆེན་པོའ་ིངོ་བོར་བལྟའོ། །ཡང་ན་

མིའི་མགོ་བོ་ཁྲག་འཛག་པའི་ངོ་བོར་བསམས་ཏེ་སྔགས་བཟླས་ཞེས་པ་འབྲེལ་ལོ།4།ཞེས་བཤད་

པ་ལྟར་རམ། རྗེ་ཉིད་ཀྱིས། ཕྲེང་རྡོག་རྣམས་མེ་ལས་འདོད་ཆགས་གཤིན་རྗེའི་གཤེད་དུ་བསྐྱེད་པ་

དེ་ཞུ་བ་ལས་ཁྲག་འཛག་པའི་མགོ་བོར་བལྟས་ལ། གཡས་པའི་མཐེ་བོང་ལྕགས་ཀྱུས་ལྷ་དགུག་

པའི་བསམ་པས་ཕྲེང་བ་དབབ་ལ་བཟླས་ཏེ། ཞེས་གསུངས་པ་ལྟར་བསྐྱེད་དོ།།

གསུང་རྡོ་རྗེར་བསྐྱེད་པ་ནི། ཨ་བྷྱཱ་དང་མཐུན་ཏེ། དཀྱིལ་ཆོག་རྡོར་ཕྲེང་ལས། ཕྲེང་བ་

ལ་གསུང་རྡོ་རྗེ་བསྒོམས་ནས་ཡེ་ཤེས་སེམས་དཔའ་དང་གཅིག་ཏུ་བྱས་ཏེ་གཟུགས་དེ་ཡོངས་སུ་

གྱུར་པ་ལས་ཕྲེང་བའི་རྣམ་པར་བསམས་ལ་བུམ་པའི་ཆུས་གཏོར་ཏེ་མཆོད་ནས་གསུང་རྡོ་རྗེའི་

སྙིང་པོ་བརྒྱ་རྩ་བརྒྱད་བཟླས་སོ།5།ཞེས་གསུངས་པ་ལྟར་རོ། །གཡས་པའི་མཐེ་བོང་ལྕགས་ཀྱུས་

ལྷ་འགུགས་པར་བསམ་པ་ནི། རྡོ་རྗེ་མཁའ་འགྲོ་ལས། མཐེ་བོང་ལྕགས་ཀྱུར་བྱས་ནས་ནི། །ལྷ་

རྣམས་ཐམས་ཅད་འགུགས་པར་བསམ། །ཤིན་ཏུ་མཉམ་གཞག་སྔགས་བཟླས་ན། །འགྲུབ་འགྱུར་

འདི་ནི་ཐེ་ཚོམ་མེད།6།ཅེས་གསུངས་ཤིང་། འདི་དང་མཐུན་པར་ཁ་སྦྱོར་དང་གདན་བཞི་ལས་ཀྱང་

གསུངས་ལ། ལག་པ་གཡས་པས་བགྲང་བ་ཡང་ཁ་སྦྱོར་གྱི་འགྲེལ་པར་བཤད་དོ། །ཤིན་ཏུ་མཉམ་

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༡༢༦ ཕྲེང་། ༡

2  བཀའ་འགྱུར། དཔེ་བསྡུར་མ། དེབ། ༨༣ ཤོག ༥༠༣ ཕྲེང་། ༡༩

3  ཞོལ། ཤོག ༡༢༣ ན ༡། གཙང་། ཤོག ༡༠༡ ན ༦ རྡོག་མ་རེ་རེ་ལ་ཧཱུཾ་

4  བསྟན་འགྱུར། དཔེ་བསྡུར་མ། དེབ། ༢༤ ཤོག ༤༢༤ ཕྲེང་། ༩

5  བསྟན་འགྱུར། དཔེ་བསྡུར་མ། དེབ། ༣༩ ཤོག ༡༦༤ ཕྲེང་། ༡༧

6  བཀའ་འགྱུར། དཔེ་བསྡུར་མ། དེབ། ༧༨ ཤོག ༢༢༨ ཕྲེང་། ༡༢

གཞག །ཅེས་པས་ནི། ཡིད་གཞན་དུ་མ་གཡེངས་པར་བཟླ་དགོས་པ་བསྟན་ཏེ། མདོར་ན་བཟླས་

པའི་སྐྱོན་ཐམས་ཅད་དང་བྲལ་བར་བྱས་ཏེ་བཟླ་བར་བསྟན་ཏོ།།

དེ་ལྟར་བཟླས་པས་སྐྱོ་ན། སླར་ཡང་མཆོད་བསྟོད་མདོར་བསྡུས་བྱ་ཞིང་། གཤིན་རྗེའི་

གཤེད་ཀྱི་ཡི་གེ་བརྒྱ་པ་གདོན་ལ། གྲུབ་ན་ཐུན་ཐམས་ཅད་ཀྱི་མཐའ་དང་། དེ་མ་གྲུབ་ནའང་ཐུན་

ཐ་མའི་མཐར་གཏོར་མ་ཕུལ་ཏེ། ཡེ་ཤེས་པ་གཤེགས་སུ་གསོལ་ནས་ཐུན་མཚམས་རྣམས་སུའང་

ལྷའི་རྣལ་འབྱོར་དང་མ་བྲལ་བར་བྱ་སྟེ། རྡོ་རྗེ་གྲུབ་པའི་འགྲེལ་པར། དེས་སྐྱོ་བར་གྱུར་ན། ཆོ་ག་ཇི་

ལྟ་བར་གཏོར་མ་བྱིན་ལ་ཡེ་ཤེས་སེམས་དཔའ་གཤེགས་སུ་གསོལ་ཏེ་ལྷའི་རྣལ་འབྱོར་དུ་གནས་

པར་བྱའོ།1།ཞེས་བཤད་པ་ལྟར་རོ།།

དེ་ལ་གཏོར་མ་ཇི་ལྟར་བྱ་བའི་ཚུལ་ལ། སྐབས་འདིར་འདས་གཏོར་དང་འཇིག་རྟེན་པའི་

གཏོར་མ་གཉིས་ཀ་བྱ་བ་དང་། དེའི་ཆོ་གའི་རིམ་པ་ཇི་ལྟར་བྱ་བ་རྣམས་ནི། རྗེ་ཉིད་ཀྱིས་འཇིགས་

བྱེད་བཅུ་གསུམ་མའི་སྒྲུབ་ཐབས་སུ་གསུངས་པ་ཇི་ལྟ་བ་བཞིན་དུ་ཤེས་པར་བྱ་ལ། དེ་ཡང་དམར་

པོའ་ིརྒྱུད་ལེའུ་ཉེར་གཉིས་པ་ལས། འདས་པའི་ལྷ་རྣམས་ཀྱི་སྔགས་ལ། པ་ལིཾ་པྲ་ཏཱི་ཙྪ་བཏགས་

ནས་འབུལ་བ་དང་། ལེའུ་བཅུ་དགུ་པ་ནས་ཀྱང་འབུལ་སྔགས་རྒྱས་བར་གསུངས་ལ། ཞེ་དགུ་

མ་ལས། ཤ་རྣམས་ཐམས་ཅད་ཟ་བ་དང་། །དང་པོར་མ་ཧེའི་ཞལ་ལ་དབུལ།2།ཞེས་པས་འདས་

གཏོར་བསྟན། གཏོར་མ་འབྱུང་པོ་ཐམས་ཅད་ལ། སྔགས་བཟླས་པས་ནི་སྦྱིན་པར་བྱ།3།ཞེས་

སོགས་ཀྱིས་འཇིག་རྟེན་པའི་གཏོར་མ་འབུལ་སྔགས་དང་བཅས་པ་བསྟན་ཏོ། །བློ་བཟང་སྙིང་པོས་

ཀྱང་། དཀྱིལ་འཁོར་པའི་ལྷ་ལ་འབུལ་བར་བཤད་ཅིང་། སློབ་དཔོན་ཉིན་བྱེད་གྲགས་པས་ཀྱང་། 

དང་པོར་གཤིན་རྗེའི་གཤེད་དང་། དེ་ནས་སོ་སོའ་ིའཁོར་ལ་འབུལ་བར་བཤད་པས། དེ་དག་དང་

རྗེས་སུ་མཐུན་པར་འདས་གཏོར་གྱི་རྣམ་གཞག་རྣམས་མཛད་པ་ཡིན་ནོ།།

དགྲ་ནག་གི་སྐོར་ནས་ནི། ཕལ་ཆེ་བར་ཕྱོགས་སྐྱོང་གི་གཏོར་མ་མ་གཏོགས། འདས་

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༤༢༣ ཕྲེང་། ༡༨

2  བསྟན་འགྱུར། དཔེ་བསྡུར་མ། དེབ། ༢༤ ཤོག ༦༤༧ ཕྲེང་། ༡༦

3  བསྟན་འགྱུར། དཔེ་བསྡུར་མ། དེབ། ༢༤ ཤོག ༦༤༧ ཕྲེང་། ༡༧

གཏོར་གྱི་འབུལ་སྔགས་ལ་སོགས་པ་གསལ་བར་མ་བཤད་ལ། ཨོཾ་ཨིནྡྲ་ཡ། ཧྲཱིཿཡ་མ་ཡེ། ཞེས་

སོགས་ཀྱིས་འཇིག་རྟེན་པའི་གཏོར་སྔགས་དང་བཅས་པ་གསལ་བར་གསུངས་སོ། །སྔགས་འདི་

དག་གི་དོན་འཆད་པ་ན་ནག་པོ་པའི་འགྲེལ་པར། ཨོཾ་ནི། རྡོ་རྗེའི་ས་བོན་ནོ། །ཨིནྡྲ་ཡ་ནི། དབང་

པོའ།ོ །ཧྲཱིཿནི། དབྱུག་པའི་ས་བོན་ནོ། །ཡ་མ་ཡེ་ནི། གཤིན་རྗེའོ། །ཥྚྲཱིཿནི། ཞགས་པའི་ས་བོན་

ནོ། །བ་རུ་ཎ་ནི། ཆུ་ལྷའོ། །ཞེས་སོགས་ཀྱིས། ཧྲཱིཿཥྚྲཱིཿའིསྔགས་ཀྱི་ཡི་གེ་རེ་རེ་ཕྱོགས་སྐྱོང་རྣམས་

ཀྱི་ཕྱག་མཚན་གྱི་ས་བོན་དུ་བྱས་ནས་དེ་དང་ཕྱོགས་སྐྱོང་རྣམས་ཀྱི་རང་རང་གི་མིང་སྔགས་སྤེལ་

ནས་བསྟན་པར་བཤད་དོ། །སློབ་དཔོན་ཤཱནྟི་པས་ནི། འདིར་ལས་བྱེད་དུ་གཞུག་པའི་གཏོར་མ་

དང་། མ་རུངས་པར་ཕུར་བུས་བཏབ་པའི་གཏོར་མ་དང་། ཚིམ་པར་བྱ་བའི་གཏོར་མ་དག་ལས།1 

ཞེས་གཏོར་མ་བྱ་བའི་སྐབས་གསུམ་དང་། ཚིམ་པར་བྱ་བའི་གཏོར་མ་ནི། རང་གི་སྙིང་ཁའི་ཡི་གེ་

ཡཾ་གྱི་ས་བོན་ལས་བྱུང་བའི་འོད་ཟེར་གྱིས་དབང་པོ་ལ་སོགས་པ་འཇིག་རྟེན་གསུམ་ན་གནས་པ་

མ་ལུས་པ་བཀུག་སྟེ་བསམས་ལ་དེ་དག་སྦྱངས་ཤིང་2ཞེས་དང་། 

གཏོར་མ་སྦྱིན་པ་ནི། ཡི་གེ་རེ་རེ་ཞིང་ཕྱེ་བ་ནི། ཡི་གེ་དེ་དང་དེ་དག་གིས་རྒྱུད་ཚིམ་

པར་བྱེད་པའི་མཐུ་ཅན་དུ་བྱིན་གྱིས་བརླབ་པའོ། །ཁ་ཅིག་ནི། དེའི་ཚེ་འཇིག་རྟེན་པའི་སྙིང་པོར་

བསྟན་ཞེས་ཟེར་ཏེ། དེ་ནི་རྟོག་གེའི་ལུང་ངོ་། །ཞེས་བཤད་དེ། འདི་དག་གིས་ཀྱང་། རང་གིས་

སྙིང་ཁའི་ས་བོན་གྱི་འོད་ཟེར་གྱིས་དབང་པོ་ལ་སོགས་པ་བཀུག་སྟེ། དེ་དག་སྦྱངས་ཤིང་འདས་

པའི་ལྷའི་རྣམ་པར་བསྒྱུར་ནས་གཏོར་མ་འབུལ་བ་གཏོར་སྔགས་དང་བཅས་པ་གསལ་པར་བསྟན་

ལ། འདིའི་གཏོར་སྔགས་ལ། ཧྲཱིཿཥྚྲཱིཿསོགས་ཀྱི་སྔགས་རེ་དང་། ཕྱོགས་སྐྱོང་སོ་སོའ་ིམིང་སྔགས་

རེ་རེ་ནས་སྦྱར་ཏེ་གསུངས་པ་ནི། ཕྱོགས་སྐྱོང་རྣམས་ཀྱི་རྒྱུད་ཚིམ་པར་བྱ་བའི་ཕྱིར་དུ། ཕྱོགས་

སྐྱོང་རྣམས་ཀྱི་མིང་སྔགས་རྣམས་ཧྲཱིཿཥྚྲཱིཿའི་སྔགས་ཀྱིས་བྱིན་གྱིས་བརླབ་པའི་ཆེད་དུ་རེ་རེ་ནས་

སྤེལ་བ་ཡིན་གྱི། དེ་ལྟར་སྤེལ་བའི་སྔགས་དེ་ཕྱོགས་སྐྱོང་གི་སྙིང་པོར་བསྟན་པ་ནི་མིན་ནོ། །ཞེས་

པའི་དོན་ཏོ། །དེ་ལྟར་བཤད་པ་རྣམས་ལས་སྐབས་འདིར་ནི། འདས་གཏོར་ནི། དམར་པོའ་ིརྒྱུད་

1  བསྟན་འགྱུར། དཔེ་བསྡུར་མ། དེབ། ༢༣ ཤོག ༡༠༩༨ ཕྲེང་། ༥

2  བསྟན་འགྱུར། དཔེ་བསྡུར་མ། དེབ། ༢༣ ཤོག ༡༠༩༨ ཕྲེང་། ༡༤

ལས་གསུངས་པ་ལྟར། ལྷ་རང་རང་གི་མིང་སྔགས་ལ་བ་ལིཾ་པྲ་ཏཱི་ཙྪ་བཏགས་ནས་འབུལ་བ་དང་། 

འཇིག་རྟེན་པའི་གཏོར་སྔགས་ནི། ཞེ་དགུ་མ་ནས་གསུངས་པའི། ཨོཾ་བྷཱུ་ཙ་ར་ནཾ། ཞེས་སོགས་ཀྱིས་

འབུལ་བར་མཛད་ལ། འཇམ་དབྱངས་ཀྱི་བཀའ་སྡོད་ཆོས་རྒྱལ་གྱི་གཏོར་མའང་བླ་མ་རྣམས་ཀྱི་

ཕྱག་བཞེས་དང་མཐུན་པར། རྗེ་ཉིད་ཀྱིས་སྒྲུབ་ཐབས་སུ་གསུངས་པའི་ཆོ་ག་དང་། རྗེའི་བཞེད་པ་

ལྟར། བདག་གི་བླ་མ་ཉིད་ཀྱང་། ཆོས་རྒྱལ་གྱི་གཏོར་ཆོག་ཟུར་དུ་མཛད་པ་དང་། འཁྲུལ་འཁོར་གྱི་

རྒྱ་ཆེར་བཤད་པར། འཁྲུལ་འཁོར་གཏད་པའི་སྐབས་སུ་གསུངས་པའི་ཆོ་ག་ཇི་ལྟ་བས། སྐབས་

དང་མཐུན་པར་དབུལ་བར་བྱ་སྟེ་བཤད་པར་བྱ་བ་གཞན་མེད་དོ།།

དེ་ནས་ཐུན་གྱི་མཐར་ཉེར་བསྡུ་བྱེད་པ་ན། དུར་ཁྲོད་བསྲུང་འཁོར་དང་བཅས་པ་གཞལ་

ཡས་ཁང་ལ་བསྡུ། གཞལ་ཡས་ཁང་འཁོར་རྣམས་ལ། འཁོར་རྣམས་དང་ཡུམ་རང་ལ། རང་དམ་

ཚིག་སེམས་དཔའ་ཡེ་ཤེས་སེམས་དཔའ་ལ། དེ་ཏིང་ངེ་འཛིན་སེམས་དཔའ་ཧཱུཾ་ཡིག་ལ། དེའི་

ཞབས་ཀྱུ་ཨུ་ནི་ཧ་ལ། ཧ་མགོ་བོ་ལ། དེ་ཟླ་ཚེས་ལ། དེ་ཐིག་ལེ་ལ། དེ་ནཱ་ད་ལ། དེ་ཡང་མི་

དམིགས་པའི་སྟོང་པར་བསམས་ཏེ། གཉིས་སུ་སྣང་བའི་སྤྲོས་པ་རྣམས་བསྡུས་ལ་ལྟ་ཐོག་ཏུ་

བཞག་པར་བྱའོ། །དེ་དག་གིས་ནི། ཐུན་གྱི་ངོ་བོའ་ིརྣལ་འབྱོར་རྣམས་བཤད་ཟིན་ཏོ།།

དེ་ནས་ཐུན་མཚམས་སུ་འཇིགས་བྱེད་ཀྱི་ང་རྒྱལ་གྱིས་ལངས་ཏེ། དེ་དང་མ་བྲལ་བའི་

ངང་ནས་ཡུལ་སྣང་ཀུན་རྡོ་རྗེ་འཇིགས་བྱེད་ཀྱི་རྣམ་རོལ་དུ་བལྟས་ལ། སྒོ་གསུམ་གྱི་བྱ་བ་མཐའ་

དག་སྔགས་དང་ཕྱག་རྒྱའི་བདག་ཉིད་དུ་བསམས་ནས། དེའི་དྲན་པ་མ་གཡེངས་པའི་སྤྱོད་ལམ་གྱི་

རྣལ་འབྱོར་ལ་གནས་པར་བྱ་སྟེ། དེ་ལྟར་བྱེད་པ་དེ་ལ་ནི། ལུས་ཀྱི་འགུལ་བསྐྱོད་དང་། ངག་གི་

སྨྲ་བརྗོད་བཏང་སྙོམས་པ་རྣམས་ཀྱིས་ཀྱང་ཕྱག་རྒྱ་བཅིང་བ་དང་། སྔགས་བཟླས་པ་དང་འདྲ་བའི་

ཚོགས་རྫོགས་པར་འགྱུར་བའི་ཕྱིར་ཏེ། ཀུན་སྤྱོད་ལས། ཤྲཱི་ཧེ་རུ་ཀའི་གོ་འཕང་གནས། །ཡན་

ལག་གི་ནི་བསྐྱོད་པ་དང་། །ཚིག་གི་རབ་འབྱམས་ཇི་སྙེད་པ། །དེ་སྙེད་ཕྱག་རྒྱ་གསང་སྔགས་

ཡིན།1།ཞེས་དང་། སྒྲུབ་ཐབས་ཀུན་བཟང་ལས་ཀྱང་། ལུས་ལ་སོགས་པའི་ལས་རྣམས་དེ་དང་

དེ། །རྟག་ཏུ་ལེགས་པར་མཉམ་པར་བཞག་རྟོགས་བྱ། །རྣམ་པ་དེ་འདྲའི་སེམས་ལྡན་ལུས་དང་

1  བཀའ་འགྱུར། དཔེ་བསྡུར་མ། དེབ། ༧༩ ཤོག ༡༡༥ ཕྲེང་། ༡༡



མཁས་གྲུབ་རྗེའི་གསུང་འབུམ་ཕ།372

ནི། །ངག་ཡིད་ལས་རྣམས་གང་ཡང་རུང་བ་དག །ཕྱག་རྒྱ་དང་ནི་སྔགས་ཀྱི་རྣམ་པ་རུ། །རྫོགས་

པའི་སངས་རྒྱས་ཀུན་གྱིས་དེ་གསུངས་སོ།1།ཞེས་གསུངས་པའི་ཕྱིར་རོ།།

དེ་ནས་བཟའ་བཏུང་ལ་ལོངས་སྤྱོད་པའི་ཚེ་ནི། ཁ་ཟས་རྣམས་བདུད་རྩིར་བྱིན་གྱིས་

བརླབས་ལ། ཁ་ཐབ་ཁུང་དང་། ལག་པ་གཉིས་དགང་གཟར་བླུགས། བཟའ་བཏུང་རྣམས་བསྲེག་

རྫས་སུ་མོས་ནས། རང་གི་སྙིང་ཁའི་ཏིང་ངེ་འཛིན་སེམས་དཔའ་ལྷ་ཐམས་ཅད་འདུས་པའི་བདག་

ཉིད་དུ་བསམས་ཏེ། དེ་ཉིད་ལ་འབུལ་བའི་ཚུལ་གྱིས་ཟ་ཞིང་། འཐུང་བའི་ཟས་ཀྱི་རྣལ་འབྱོར་དང་

མ་བྲལ་བར་བྱ་བ་ཡང་ཤིན་ཏུ་གལ་ཆེ་སྟེ། འདི་ལྟར་བྱས་ན། དཀྱིལ་འཁོར་བསྒྲུབ་ཅིང་མཆོད་པ་

དང་འདྲ་བའི་ཚོགས་རྫོགས་པར་བྱེད་ཅིང་། དད་ཟས་སོགས་ཀྱི་ཡོན་གྱི་ཕུང་པོའང་ཡོངས་སུ་སྦྱོང་

བར་ནུས་པས་བུ་ལོན་དུ་མི་འགྱུར་བ་ཡིན་ཏེ། གདན་བཞི་ལས། གང་ཞིག་ཅུང་ཟད་བཟའ་བཏུང་

རྣམས། །བསྔོ་བ་བྱས་ནས་བཟའ་བར་བྱ། །འདི་ལྟར་སྤྱོད་པའི་རྣལ་འབྱོར་པ། །བུ་ལོན་དུ་ཡང་མི་

འགྱུར་རོ།2།ཞེས་གསུངས་པའི་ཕྱིར་རོ།།

ཉལ་བའི་རྣལ་འབྱོར་ནི། བཤད་མ་ཐག་པའི་སྡུད་རིམ་གྱིས། ནཱ་ད་ཡང་མི་དམིགས་པའི་

ངང་དུ་བསྡུས་ནས། དེའི་མཐར་སེམས་གཞན་དུ་མི་བཏང་བར་དེ་ཉིད་ལ་རྩེ་གཅིག་ཏུ་དམིགས་

ནས་གཉིད་ཀྱི་འོད་གསལ་འཛིན་པའི་མན་ངག་བྱ་ཞིང་ལྡང་བ་ན་ལྷ་མོའ་ིགླུས་བསྐུལ་བ་མོས་ཏེ། 

འོད་གསལ་གྱི་ངང་ལས་གཙོ་བོ་ཡབ་ཡུམ་གྱི་སྐུར་ལྡང་བ་ལ་བསླབ་པར་བྱའོ། །ཁྲུས་ཀྱི་ཚེ་ནི་

ཆུ་དབང་བསྐུར་བའི་སྐབས་ཀྱི་དམིགས་པ་བཞིན་གསལ་བཏབ་ནས་བྱ་སྟེ། དེ་ལྟ་བུའི་ཚུལ་གྱིས་

ཐུན་གསུམ་མམ་བཞིར་མ་ཆག་པར་ཉམས་སུ་བླངས་པའི་སྒོ་ནས་བསྐྱེད་པའི་རིམ་པ་མཐར་དབྱུང་

བར་བྱའོ། །དེ་ལྟར་ན་བསྐྱེད་པའི་རིམ་པ་ལ་ཇི་ལྟར་བསླབ་པའི་ཚུལ་རྣམས་བཤད་ཟིན་ཏོ།།

གཉིས་པ་བསྐྱེད་རིམ་བརྟན་པས་དངོས་གྲུབ་སྒྲུབ་པའི་རྣམ་གཞག་བཤད་པ་ནི། དགྲ་

ནག་གི་རྒྱུད་ལ་སོགས་པར་རོ་ལངས་ཆེན་པོའ་ིསྒྲུབ་པ་ལ་སོགས་པ་དངོས་གྲུབ་ཀྱི་ཐབས་མང་

དུ་བཤད་ལ། འདིར་ནི། རྟོག་པ་བདུན་པ་དངོས་གྲུབ་ཀྱི་རྟོག་པ་འདི་ཉིད་ཀྱིས་གཙོ་བོར་ཐུན་མོང་

1  བསྟན་འགྱུར། དཔེ་བསྡུར་མ། དེབ། ༢༡ ཤོག ༩༢༢ ཕྲེང་། ༥

2  བཀའ་འགྱུར། དཔེ་བསྡུར་མ། དེབ། ༨༠ ཤོག ༦༤༦ ཕྲེང་། ༣

གི་དངོས་གྲུབ་སྒྲུབ་པའི་ཚུལ་སྟོན་པ་ཡིན་པས་འདི་ཉིད་ནས་གསུངས་པའི་ལས་ཚོགས་རྣམས་

སྐབས་སུ་བབ་པ་ཡིན་ནོ། །དེ་ལ་བསྐྱེད་རིམ་ཕྲ་མོ་ཡང་མཐར་ཕྱིན་པས། ཕྱི་རོལ་གྱི་རྫས་དང་

སྨན་དང་སྦྱིན་སྲེག་དང་འཁྲུལ་འཁོར་སོགས་ལ་ལྟོས་པ་མེད་པར་བསམ་གཏན་ཙམ་གྱིས་ལས་

རྣམས་ཐོགས་མེད་དུ་བསྒྲུབ་པར་ནུས་པས། དེ་ལྟ་བུའི་དབང་དུ་བྱས་པའི་བསམ་གཏན་གྱིས་ལས་

སྒྲུབ་ཚུལ་རྣམས་ནི། རྟོག་པ་བདུན་པས་འཆད་དེ། རྟོག་པ་བདུན་པ་དེ་ཉིད་ལས། བསམ་གཏན་

ཙམ་གྱི་སྦྱོར་བ་རབ་སྦྱོར་བས་དགོས་པ་ཐམས་ཅད་རབ་ཏུ་བསྒྲུབ་པར་བྱ་སྟེ།1 ཞེས་གསུངས་

པ་ལྟར་རོ། །བསྐྱེད་རིམ་ཕྲ་མོའ་ིཏིང་ངེ་འཛིན་མ་རྙེད་ཀྱང་རགས་པ་ཙམ་ཞིག་མཐར་ཕྱིན་ཞིང་། 

བཟླས་པ་སོགས་ཀྱིས་ལྷ་མཉེས་པར་བྱས་པ་དག་གིས་ཀྱང་འཁྲུལ་འཁོར་སོགས་ལ་མ་ལྟོས་པར་

སྦྱིན་སྲེག་ཙམ་གྱིས་ལས་རབ་འབྱམས་རྣམས་སྒྲུབ་ནུས་པས། དེ་ལྟ་བུའི་དབང་དུ་བྱས་པའི་སྦྱིན་

སྲེག་གི་ལས་བསྒྲུབ་ཚུལ་ནི། རྟོག་པ་དྲུག་པས་འཆད་དེ། མི་བསྐྱོད་པའི་འགྲེལ་པ་ལས། གལ་ཏེ་

བཟླས་བརྗོད་བསྙེན་པ་བྱས་ཀྱང་ཏིང་ངེ་འཛིན་མ་ཐོབ་པ་སྲིད་པས་དེ་དག་གི་ཆེད་དུ་ནི། བཟླས་

བརྗོད་འབྱུང་བའི་སྦྱིན་སྲེག་གི་བྱ་བ་བསྟན་ཏོ།2།ཞེས་བཤད་པ་ལྟར་རོ།།

བསྐྱེད་རིམ་ཕྲ་རགས་གང་ཡང་མཐར་མ་ཕྱིན་ཀྱང་དབང་ལེགས་པར་ཐོབ་ཅིང་དམ་ཚིག་

དང་སྡོམ་པ་ཚུལ་བཞིན་བསྲུང་བ། ལྷའི་སྣང་ཞེན་བརྟན་ཅིང་བཟླས་བརྗོད་ཁ་སྐོང་དང་བཅས་པ་

རྫོགས་པ། སྦྱིན་སྲེག་གི་ལས་བསྒྲུབ་པ་ལ་མི་མོས་པའམ། དེའི་རྐྱེན་མ་ཚང་བའི་རྣལ་འབྱོར་པས་

ཆོ་ག་ཇི་ལྟ་བ་བཞིན་བསྒྲུབས་ན་འཁྲུལ་འཁོར་ཉིད་ཀྱིས་ཀྱང་ཞི་རྒྱས་དབང་དྲག་གི་ལས་རབ་

འབྱམས་རྣམས་བསྒྲུབ་པར་ནུས་པས། དེ་ལྟ་བུའི་དབང་དུ་བྱས་ཏེ་འཁྲུལ་འཁོར་གྱི་ལས་བསྒྲུབ་

པའི་ཚུལ་ནི། རྟོག་པ་གཉིས་པས་སྟོན་པ་ཡིན་ནོ། །མི་བསྐྱོད་པའི་འགྲེལ་པ་ལས་ཀྱང་། གལ་ཏེ་

སྦྱིན་སྲེག་གི་ལས་ལ་ཡིད་མི་དགའ་བའམ། ཚོགས་པ་མ་རྙེད་པའི་ཕྱིར་ནི་ལེའུ་གཉིས་པ་འཁྲུལ་

འཁོར་གྱི་ལེའུ་གཉིས་པ་བསྟན་ཏོ།3།ཞེས་བཤད་དོ། །རྟོག་པ་ལྷག་མ་བཞིས་ནི། དེ་འདྲ་བའི་ལས་

1  བསྟན་འགྱུར། དཔེ་བསྡུར་མ། དེབ། ༨༣ ཤོག ༥༠༨ ཕྲེང་། ༡༣

2  བསྟན་འགྱུར། དཔེ་བསྡུར་མ། དེབ། ༢༤ ཤོག ༣༦༦ ཕྲེང་། ༤

3  བསྟན་འགྱུར། དཔེ་བསྡུར་མ། དེབ། ༢༤ ཤོག ༣༦༦ ཕྲེང་། ༦

རབ་འབྱམས་རྣམས་བསྒྲུབ་པའི་ཐབས་ཀྱི་ཡན་ལག་རྣམས་བསྟན་པ་ཡིན་ནོ།།

དེ་ལྟར་བཤད་པ་རྣམས་ལས་དམར་ནག་འཇིགས་གསུམ་གྱི་སྐོར་རྣམས་སུ་ནི། འཁྲུལ་

འཁོར་མཐར་ཐུག་གཤིན་རྗེའི་གཤེད།1།ཅེས་གསུངས་པ་ལྟར། འཁྲུལ་འཁོར་གྱི་སྒོ་ནས་ལས་

སྒྲུབ་པའི་རྣམ་གཞག་རྣམས་རྒྱས་པར་གསུངས་ལ། རྒྱ་བོད་ཀྱི་མཁས་པ་གཞན་དག་གིས་ཀྱང་དེ་

བཞིན་དུ་བཤད་དོ། །དེ་དག་དང་རྗེས་སུ་མཐུན་པར་བདག་གི་བླ་མ་ཉིད་ཀྱིས་ཀྱང་། རྟོག་བདུན་

གྱི་རྟོག་པ་གཉིས་པ་དང་། དེའི་བཤད་རྒྱུད་རྟོག་པ་གསུམ་པ་གཉིས་གུང་ལེགས་པར་བསྒྲིགས་ཏེ། 

འཁྲུལ་འཁོར་ཉིད་ཀྱི་སྒོ་ནས་ཞི་རྒྱས་དབང་དྲག་གི་ལས་མཐའ་དག་ཇི་ལྟར་བསྒྲུབ་པའི་ཚུལ་ཆེས་

གསལ་ཞིང་རྒྱས་པར་འཁྲུལ་འཁོར་གྱི་རྟོག་པའི་རྒྱ་ཆེར་བཤད་པ་ཁམས་གསུམ་ལས་རྣམ་པར་

རྒྱལ་བའི་ཉི་འོད་གསུངས་ཟིན་པས། དེ་ཉིད་ལས་ཤེས་པར་བྱའོ།།

2གཉིས་པ་རྫོགས་རིམ་གྱི་རྣམ་པར་བཞག་པ་བཤད་པ་ལ་གཉིས། སྤྱིའི་རྣམ་གཞག་

མདོ་ཙམ་བཤད་པ་དང་། སྐབས་སུ་བབ་བའི་དོན་ཉིད་བཤད་པའོ། །དང་པོ་ནི། བསྐྱེད་རིམ་

ལ་ལེགས་པར་ལོབས་པའི་རྟེན་གྱི་གང་ཟག་དེས། ལུས་ལ་གནད་དུ་བསྣུན་པའི་ཐབས་ཁྱད་

པར་ཅན་རྣམས་བསྒོམས་པའི་མཐུས་རྫོགས་རིམ་གྱི་རྟོགས་པ་རྣམས་བསྐྱེད་དགོས་ལ། དེ་ལ་

ཡང་། གནས་པ་རྩ། གཡོ་བ་རླུང་། བཀོད་པ་བྱང་ཆུབ་ཀྱི་སེམས་དཀར་དམར་རྣམས་ཀྱི་དང་པོར་

འགྲུབ་ཚུལ། བར་དུ་གནས་ཚུལ། མཐར་འཇིག་ཚུལ་རྣམས་ལེགས་པར་ཤེས་པའི་སྒོ་ནས་རླུང་

དང་། ཁམས་དཀར་དམར་གྱི་འབྱུང་སྡུད་སོགས་ཀྱི་རིམ་པ་དང་མཐུན་པར་ལམ་བསྐྱེད་ཚུལ་ཤེས་པ་ 

ཞིག་གནད་དུ་ཆེ་བ་ཡིན་ནོ།།

དེ་ལ་རྩའི་རྣམ་གཞག་ནི། དགའ་བོ་མངལ་འཇུག་ལས། ལུས་ཀྱི་གཡས་གཡོན་གཉིས། 

མདུན་རྒྱབ་གཉིས་ཏེ་བཞི་པོ་རེ་རེར་ལུས་ལ་རྩ་ཁྲི་ཕྲག་གཉིས་གཉིས་ཏེ་རྩ་བརྒྱད་ཁྲི་ཡོད་པར་

བཤད་ལ། སྔགས་བླ་མེད་ཀྱི་སྐོར་རྣམས་ནས་ནི། ལུས་ལ་རྩ་བདུན་ཁྲི་ཉིས་སྟོང་དུ་གསུངས་

1  བཀའ་འགྱུར། དཔེ་བསྡུར་མ། དེབ། ༨༣ ཤོག ༦༦༨ ཕྲེང་། ༡༡

2  འདི་ས་བཅད་གཉིས་ཆ་ཚང་ཞོལ་གཙང་གཉིས་སུ་མི་འདུག ཞོལ ༡༢༩ ན ༡

སོ། །རྩ་དེ་དག་འཆགས་པའི་ཚེ་ན། ཐོག་མར་སྙིང་ཁའི་རྩ་འཆགས་དགོས་ལ། དེའི་ཚེ་སྙིང་

ཁའི་རོ་རྐྱང་དབུ་མ་གསུམ་དང་། སྙིང་ཁའི་ཤར་གྱི་རྩ་འདབ་སུམ་བསྐོར་མ་དང་། ལྷོའ་ིརྩ་འདབ་

འདོད་མ་སྟེ་རྩ་ལྔ་པོ་དེ་མཉམ་དུ་འཆགས་སོ། །དེ་ནས་ནུབ་ཀྱི་ཁྱིམ་མ། བྱང་གི་གཏུམ་མོ། དབུ་

མ་དང་གཤིབས་ནས་བདུད་བྲལ་མ་སྟེ་རྩ་གསུམ་པོ་དེ་མཉམ་དུ་འཆགས་ཏེ། དེ་དག་ལ་ནི། 

སྙིང་ཁར་ཐོག་མར་འཆགས་པའི་རྩ་བརྒྱད་ཅེས་བྱ་ལ། ཕྱོགས་ཀྱི་རྩ་འདབ་བཞི་པོ་དེ་རེ་རེའང་

གཉིས་གཉིས་སུ་གྱེས་པས་སྙིང་ཁའི་རྩ་འདབ་བརྒྱད་དང་། བརྒྱད་པོ་རེ་རེའང་གསུམ་གསུམ་དུ་

གྱེས་པས་ཡུལ་ཉེར་བཞིའི་རྩ་ཉེར་བཞིར་འགྱུར་བ་ཡིན་ནོ། །དེ་ལྟར་ཡང་མན་སྙེ་ལས། འདིར་

ཨ་ཝ་དྷཱུ་ཏི་དང་ལྷན་ཅིག་རྩ་ལྔ་རྣམས་དང་པོ་སྟེ། དེའི་རྗེས་སུ་གསུམ་དང་དེ་ནས་ཉི་ཤུ་རྩ་བཞི་

ཞེས་པའོ།1།ཞེས་གསུངས་སོ།།

སྙིང་ཁའི་རོ་རྐྱང་དབུ་མ་གསུམ་གྱི་རྩ་སྣ་ཡར་མར་དུ་རིམ་གྱིས་སྐྱེས་པའི་ཡར་སྣ་ནི། 

སྨིན་མཚམས་དང་། མར་སྣ་གསང་གནས་བར་དུ་སླེབས་ལ། རྩ་དེ་དག་གི་རྒྱུན་ནི་རྐང་པའི་བར་

དུ་འགྲོའ།ོ །བདུད་བྲལ་མ་ནི་མས་སྣ་ལྟེ་བ་དང་ཡས་སྣ་མགྲིན་པའི་ཐད་ནས་འཁྱོགས་ཏེ། ལྕེ་རྩེ་

བར་དུ་སླེབས་པར་བཤད་དེ། མན་སྙེ་ལས། རྩ་ནི། ཨ་ཝ་དྷཱུ་ཏཱི་སྟེ་གཙུག་ཏོར་ནས་ནོར་བུའི་མཐའ་

དང་རྐང་མཐིལ་གྱི་མཐའ་ཇི་སྲིད་པར་གནས་པའོ། །འོན་ཀྱང་གཙུག་ཏོར་དང་སྤྱི་བོ་དང་མགྲིན་

པ་དང་སྙིང་ཁ་དང་ལྟེ་བ་དང་གསང་གནས་དང་ནོར་བུའི་དབུས་སུ་ཆུད་པའི་རིམ་པ་ཇི་ལྟ་བར། 

བཞི་དང་སུམ་ཅུ་རྩ་གཉིས་དང་བཅུ་དྲུག་དང་བརྒྱད་དང་དྲུག་ཅུ་རྩ་བཞི་དང་སུམ་ཅུ་རྩ་གཉིས་

དང་བརྒྱད་ཀྱི་གྲངས་ཅན། པདྨ་ཉིད་དང་བྷ་ག་ཉིད་དང་འཁོར་ལོ་ཉིད་དུ་བསྟན་པར་བྱ་བ་རྣམས་

ཀྱི་དབུས་སུ་མདུད་པའི་གཟུགས་སོ།2།ཞེས་དང་། ལ་ལ་ན་དང་ར་ས་ནའི་རྩ་དག་གིས་མགོ་བོའ་ི

འཁོར་ལོ་ནས་གསང་བའི་འཁོར་ལོ་ཇི་སྲིད་པར་མདུད་པ་རྣམས་སུ་ལྕགས་སྒྲོག་གི་རྣམ་པས་ཨ་

ཝ་དྷཱུ་ཏཱི་ལ་འཁྱུད་ནས་གནས་པ་དག་གོ3།ཞེས་དང་། སུམ་ཅུ་རྩ་གཉིས་པ་བདུད་བྲལ་མ་ནི། ཨ་ཝ་

1  བསྟན་འགྱུར། དཔེ་བསྡུར་མ། དེབ། ༤ ཤོག ༤༧༩ ཕྲེང་། ༩

2  བསྟན་འགྱུར། དཔེ་བསྡུར་མ། དེབ། ༤ ཤོག ༣༤ ཕྲེང་། ༧

3  བསྟན་འགྱུར། དཔེ་བསྡུར་མ། དེབ། ༤ ཤོག ༤༩༣ ཕྲེང་། ༡༡

དྷཱུ་ཏཱི་དང་འདྲེས་པ་ཁོ་ན་སྟེ། ལྕེའི་རྩེ་མོར་ཇི་སྲིད་པར་ལྟེ་བ་ནས་ལངས་པ་དུས་ཀྱི་རྩ་རྣལ་འབྱོར་

མ་རྣམས་ཀྱི་འགོག་པའི་མཚན་ཉིད་ཅན་གྱི་ཆོས་འབབ་བའོ།1།ཞེས་གསུངས་སོ། །མན་སྙེའི་ལུང་

འདི་དག་གིས་ནི། དབུ་མ་ལ་རོ་རྐྱང་གཉིས་ཀྱིས་ལྕགས་སྒྲོག་གི་རྣམ་པས་འཁྱུད་པའི་རྩ་མདུད་

དང་། མདུད་མཚམས་ཀྱི་རྩ་འཁོར་དུ་ཡོད་དང་། རྩ་འཁོར་རེ་རེ་ལ་རྩ་འདབ་ཀྱི་གྲངས་འདི་ཡོད་

རྩ་འཁོར་ལ་པདྨ་དང་བྷ་གའི་མིང་བསྙད་པ་དང་བཅས་པ་གསལ་བར་བསྟན་ཏེ། ལུས་ལ་གནད་དུ་

བསྣུན་པའི་མན་ངག་བསྒོམ་པ་ལ་འདི་དག་ངེས་པ་གལ་ཆེའོ།།

བདུད་བྲལ་མ་ནས་བྱང་སེམས་འབབ་པར་གསུངས་པ་ནི། ལམ་དུས་ལ་དགོངས་པ་

ཡིན་ལ། གཞི་དུས་ལ་ནི། རྩ་དེ་ནས་འཆི་བའི་ཚེ་མ་གཏོགས་པ་བྱང་སེམས་མི་འབབ་ཅིང་། རྩ་

གཞན་དུ་ཁམས་དང་རླུང་འབབ་པ་ལ་འདིས་གེགས་བྱེད་པས་རྣལ་འབྱོར་མ་རྣམས་ཀྱི་འགོག་

པའི་རྩ་ཞེས་གསུངས་ལ། རྩ་འདི་ནས་ཞག་རེ་ལ་ཁྱབ་བྱེད་ཀྱི་རླུང་བདུན་བརྒྱ་ཉི་ཤུ་རེ་རྒྱུ་བ་དེ་ཚེ་

ཟད་པར་བྱེད་པའི་འཆི་རླུང་དང་། རོ་རྐྱང་གཉིས་ཀྱི་རྩ་སྣའང་རྐང་མཐིལ་བར་དུ་སླེབས་པ་སོགས་

ཀྱང་མན་སྙེ་ལས་བཤད་དོ་ཟེར། སྙིང་ཁའི་རྩ་འདབ་བརྒྱད་ཀྱི་ཕྱོགས་ཀྱི་རྩ་བཞི་ལས་འབྱུང་བ་

བཞི་འབབ་པས་འབྱུང་བའི་རྩ་དང་། མཚམས་ཀྱི་རྩ་བཞི་ལས་བདུད་རྩི་ལྔ་འབབ་པས་མཆོད་པའི་

རྩ་ཞེས་ཐ་སྙད་མཛད་དེ། ཁ་སྦྱོར་ལས། འདབ་མ་རྣམས་ཀྱི་བཞི་ལ་ཡང་། །འབྱུང་བ་བཞི་ཡི་རྩ་

རྣམས་ནི། །མར་མེའི་རང་བཞིན་ལྟ་བུར་ནི། །ཕྱོགས་བཞི་ལ་ནི་རྣམ་པར་གནས། །རྩ་རྣམས་བཞི་

ཡང་མཚམས་རྣམས་སུ། །རྣམ་པར་གནས་ཤིང་དེར་སོན་པ། །བདུད་རྩི་ལྔ་ནི་འབབ་པ་སྟེ། །དེ་

མཆོད་རང་གི་གཟུགས་གནས་པས།2།ཞེས་གསུངས་པ་ལྟར་རོ། །མན་སྙེ་ལས་ནི། འབྱུང་བ་དང་

འབྱུང་གྱུར་དངོས་པོ་ལ་ཐ་དད་མེད་པར་གསུངས་པས་ཕྱོགས་མཚམས་ཀྱི་རྩ་འདབ་བརྒྱད་ག་

ནས་བདུད་རྩི་ལྔ་དང་། གཟུགས་དྲི་སོགས་དང་འབྱུང་བཞི་ཁྱད་མེད་དུ་འབབ་པར་ཡང་གསུངས་

ཏེ། ཇི་སྐད་དུ། མཚམས་སུ་བཞི་རྣམས་ནི། སོ་སོར་བཤང་པ་དང་། གཅི་བ་དང་། བད་ཀན་དང་། 

ཁྲག་དང་། ཁུ་བ་རྣམས་འབབ་པ་འབྱུང་བའི་རྩ་རྣམས་ཀྱི་ལྷན་ཀྱིས་བྱེད་པ་གཟུགས་དང་དྲི་དང་རོ་

1  བསྟན་འགྱུར། དཔེ་བསྡུར་མ། དེབ། ༤ ཤོག ༤༨༢ ཕྲེང་། ༡༤

2  བཀའ་འགྱུར། དཔེ་བསྡུར་མ། དེབ། ༧༩ ཤོག ༣༠༥ ཕྲེང་། ༨

དང་རེག་བྱ་རྣམས་འབབ་པའི་ཕྱིར་མཆོད་པའི་རང་བཞིན་ཏེ། དེའི་རང་བཞིན་ཡང་དངོས་པོར་ན་

འབྱུང་བ་དང་འབྱུང་བ་ལས་གྱུར་པ་ཐ་དད་མེད་པའི་ཕྱིར་རོ།1།ཞེས་ཀྱང་གསུངས་སོ།།

ལུས་ཀྱི་རྩ་བདུན་ཁྲི་ཉིས་སྟོང་དུ་འབྱེད་ཚུལ་ནི། སྙིང་ཁའི་རྩ་འདབ་བརྒྱད་ལ་ནི། ཐུན་

ཚོད་བརྒྱད་ཀྱི་རྩ་ཞེས་ཀྱང་ཟེར་ལ། བརྒྱད་པོ་དེ་རེ་རེའང་ཤས་ཆེར་ཁུ་བ་དང་ཁྲག་དང་རླུང་

འབབ་པའི་རྩ་གསུམ་གསུམ་དུ་གྱེས་ནས། སྐྲ་མཚམས་དང་སྤྱི་བོ་སོགས་ལུས་ཀྱི་གནས་ཉེར་

བཞིར་སོང་བ་ནི། གནས་ཉེར་བཞིའི་རྩ་ཞེས་བྱ་ལ། ཉེར་བཞི་པོ་དེ་རེ་རེའང་སྔར་ལྟར་གསུམ་

གསུམ་དུ་གྱེས་པས་དོན་གཉིས་སུ་འགྱུར་ལ། དེ་རེ་རེ་ལས་ཀྱང་སྟོང་ཕྲག་རེ་གྱེས་པས་བདུན་ཁྲི་

ཉིས་སྟོང་དུ་འགྱུར་བ་ཡིན་ཏེ། རྒྱུད་རྡོར་ཕྲེང་ལས། ལ་ལ་ན་དང་ར་ས་ན། །ཨ་ཝ་དྷཱུ་ཏཱི་ཞེས་བྱའི་

མིང་། །དེ་རྣམས་སྤྲོ་བའི་སྦྱོར་བ་ཡིས། །རིམ་གྱིས་ཐུན་ནི་བརྒྱད་དུ་འགྱུར། །གསུམ་ནི་ཉི་ཤུ་རྩ་

བཞིར་འགྲོ།2།ཞེས་དང་། དེ་ལས་འཁོར་ལོ་གསུམ་དབྱེ་བས། །རྩ་ནི་བརྒྱད་ཀྱི་དབྱེ་བ་ལས། །སྐུ་

གསུང་ཐུགས་ཀྱི་སྔགས་ཀྱིས་ནི། །གསུམ་ཕྱེ་བདུན་ཅུ་རྩ་གཉིས་གསལ། །དེ་ནི་སྟོང་དུ་རབ་ཕྱེ་

བའང་། །སོ་སོར་འཕྲོས་པའི་བདག་ཉིད་ཅན། །སྟོང་ཕྲག་བདུན་ཅུ་རྩ་གཉིས་ཀྱིས། །རྩ་རྣམས་ཀྱི་

ནི་གྲངས་ཤེས་བྱ།3།ཞེས་གསུངས་པ་ལྟར་རོ།།

དེ་ལྟར་ཕྱེ་བ་ན་ཁུ་བ་ཤས་ཆེར་འབབ་པའི་རྩ་སྟོང་ཕྲག་ཉེར་བཞི། དེ་བཞིན་དུ་ཁྲག་

དང་། རླུང་ཤས་ཆེར་འབབ་པའང་སྟོང་ཕྲག་ཉེར་བཞི་ཉེར་བཞི་སྟེ། སྐུ་གསུང་ཐུགས་ཀྱི་རྩ་སྡེ་ཚན་

གསུམ་དུ་འགྱུར་བ་ཡིན་ནོ། །དེ་དག་ཀྱང་སཾ་བྷུ་ཊ་ལས། སྙིང་སྟོབས་ལུས་ཏེ་རྡུལ་ནི་ངག །མུན་

པ་སེམས་ཀྱི་རང་བཞིན་ལས།4།ཞེས་གསུངས་པ་ལྟར། སྙིང་སྟོབས་ཁུ་བ་དང་། རྡུལ་ཁྲག་དང་། 

མུན་པ་སེམས་རླུང་དང་བཅས་པ་ཤས་ཆེར་འབབ་པའི་ཆ་ནས་སྐུ་གསུང་ཐུགས་སམ། ལུས་ངག་

ཡིད་དམ། རྡུལ་མུན་སྙིང་སྟོབས་ཀྱི་རྩ་ཞེས་པའི་ཐ་སྙད་བྱེད་པ་ཡིན་ནོ། །སྡོམ་འབྱུང་ལས་ནི། 

བདུན་ཅུ་གཉིས་ཀྱི་སྟོང་ཕྲག་རྣམས། །ལུས་ཀྱི་རྗེས་འགྲོ་རྩ་རུ་འགྱུར། །རྩ་དང་ཉེ་བའི་རྩ་རྣམས་

1  བསྟན་འགྱུར། དཔེ་བསྡུར་མ། དེབ། ༤ ཤོག ༤༧༩ ཕྲེང་། ༤

2  བཀའ་འགྱུར། དཔེ་བསྡུར་མ། དེབ། ༨༡ ཤོག ༨༣༣ ཕྲེང་། ༢༠

3  བཀའ་འགྱུར། དཔེ་བསྡུར་མ། དེབ། ༨༡ ཤོག ༨༠༦ ཕྲེང་། ༦

4  བཀའ་འགྱུར། དཔེ་བསྡུར་མ། དེབ། ༧༩ ཤོག ༣༠༠ ཕྲེང་། ༡༦

ཏེ། །དེ་རྣམས་གནས་ན་བརྟེན་པའོ། །ཉི་ཤུ་ལྷག་པའི་བརྒྱ་ཡིས་ནི། །རྩ་ཡི་གཙོ་བོ་བརྗོད་པར་

བྱ། །རྩ་ཡི་གནས་དང་ཡུལ་རྣམས་ནི། །ཉི་ཤུ་རྩ་བཞིའི་གྲངས་ཡིན་ཏེ། །དེ་རྣམས་དབུས་ན་རྩ་

གསུམ་སྟེ། །རྟེན་དང་ཀུན་ཏུ་འགྲོ་བའོ།1།ཞེས་ལུས་ལ་རྩ་བདུན་ཁྲི་ཉིས་སྟོང་གནས་ལ། དེའི་ནང་

ནས་གཙོ་བོ་བརྒྱ་ཉི་ཤུ། དེའི་ནང་ནས་གཙོ་བོ་ཉེར་བཞི། དེ་ལས་ཀྱང་གཙོ་བོར་གྱུར་པ་གསུམ་དུ་

བཤད་ལ། བརྒྱ་ཉི་ཤུ་ནི། སྡོམ་འབྱུང་འགྲེལ་པས། སྙིང་ཁ་དང་། མགྲིན་པ་དང་། སྤྱི་བོ་དང་། ལྟེ་

བའི་རྩ་འདབ་རྣམས་སྡོམས་པའི་གྲངས་དང་། ཉེར་བཞི་ནི་གནས་ཉེར་བཞིའི་རྩ་ལ་བཤད་དོ།།

དེ་ལས་ཀྱང་གཙོ་བོར་གྱུར་པ་ནི་རོ་རྐྱང་དབུ་མ་གསུམ་སྟེ། འདི་གསུམ་ནི། རྩ་གཞན་

ཀུན་གྱི་རྟེན་དུ་གྱུར་པ་དང་། རྩ་གཞན་ཀུན་གྱི་རླུང་རྣམས་མཐར་གསུམ་པོ་དེར་འབབ་ཅིང་གཞོལ་

བའི་ཕྱིར་རོ། །དེ་ལྟར་ཡང་སྡོམ་འབྱུང་ལས། ལ་ལ་ན་ལ་སོགས་པའི་རྩ། །རྩ་རྣམས་ཀུན་གྱི་

གཙོ་བོ་སྟེ། །དེ་ཉིད་ཕྱིར་ན་གཞན་གྱི་རྟེན། །གངྒཱ་སིན་དྷུར་གཞན་འཇུག་བཞིན།2།ཞེས་གསུངས་

སོ། །ཕྱག་ཆེན་ཐིག་ལེ་ལས། སྲོག་གི་དབྱིག་པའི་དབུས་ན་གནས། །ཕྲ་བའི་ཕྲ་བ་ཡང་དག་

མཆོག། །སུམ་ཅུ་རྩ་གཉིས་མདུད་པ་ལྡན། །དེ་ནི་ཕྱི་རོལ་ནང་དུ་མིན།3།ཞེས་དབུ་མའི་རྩ་མདུད་

སོ་གཉིས་སུ་གསུངས་པ་ནི། རོ་རྐྱང་གི་མདུད་པ་སོ་སོར་རྩིས་པའི་དབང་དུ་མཛད་ཀྱི། རྩ་འཁོར་

བཅུ་དྲུག་ལས་མང་བར་བཞེད་པ་མིན་ནོ། །ཞེས་གསུང་ངོ་། །རྒྱུད་རྡོར་ཕྲེང་ལས་ནི། དཔྲལ་བ་ན་

རླུང་གི་འཁོར་ལོ་རྩ་འདབ་དྲུག་པ་ཞིག་དང་མགྲིན་པ་དང་སྙིང་ཁའི་རྩ་འཁོར་གཉིས་ཀྱི་བར་ན་མེའི་

འཁོར་ལོ་འདབ་མ་གསུམ་པ་ཞིག་ཀྱང་ཡོད་པར་བཤད་དོ། །དེ་ལྟར་ན་དབུ་མ་ལ་རོ་རྐྱང་གིས་

འཁྱུད་པའི་མདུད་པ་གང་ཡོད་ཀྱི་དབུས་དབུ་མའི་ནང་དང་། དབུ་མའི་ཡས་སྣ་མས་སྣ་རྣམས་ནི། 

གནད་དུ་བསྣུན་སའི་གནས་གཙོ་བོར་ཤེས་པར་བྱའོ།། 

གཡོ་བ་རླུང་གི་རྣམ་གཞག་ནི། རིམ་ལྔ་ལས། རླུང་གི་དེ་ཉིད་རིམ་གྱིས་ནི། །སྔགས་ཀྱི་དེ་

ཉིད་ཡང་དག་འཇུག །སྔགས་ཀྱི་བསྐྱེད་པ་རྟོགས་ནས་ནི། །རྡོ་རྗེ་བཟླས་པ་ལ་ནི་སློབ།4།ཅེས་རླུང་

1  བཀའ་འགྱུར། དཔེ་བསྡུར་མ། དེབ། ༧༨ ཤོག ༧༩༢ ཕྲེང་། ༥

2  བཀའ་འགྱུར། དཔེ་བསྡུར་མ། དེབ། ༧༨ ཤོག ༧༩༣ ཕྲེང་། ༡༤

3  བཀའ་འགྱུར། དཔེ་བསྡུར་མ། དེབ། ༨༠ ཤོག ༢༦༦ ཕྲེང་། ༡༨

4  བསྟན་འགྱུར། དཔེ་བསྡུར་མ། དེབ། ༡༨ ཤོག ༡༢༩ ཕྲེང་། ༨

གི་དེ་ཉིད་ཤེས་པ་སྔོན་དུ་བཏང་ནས་རྡོར་བཟླས་སོགས་ལ་འཇུག་དགོས་པར་གསུངས་པས། རླུང་

གི་རྣམ་གཞག་རྣམས་ལེགས་པར་ཤེས་པ་ཞིག་དགོས་སོ། །དེ་ལེགས་པར་ཤེས་ནས་བསྒོམས་ན་

ནི། ཕན་ཡོན་ཆེ་ལ། དེ་ལས་བཟློག་ན་ནི་ཉེས་དམིགས་ཆེ་སྟེ། རྒྱུད་རྡོར་ཕྲེང་ལས། རྣལ་འབྱོར་

པས་ནི་རླུང་བསྒོམས་ན། །མྱུར་དུ་དངོས་གྲུབ་ཐོབ་པར་འགྱུར།1།ཞེས་དང་། སྡོམ་འབྱུང་ལས། 

རླུང་གི་རྣལ་འབྱོར་མིི་ཤེས་དང་། །གང་ཞིག་ཤེས་ཀྱང་མི་བསྒོམ་པ། །དེ་ནི་སྡུག་བསྔལ་སྣ་ཚོགས་

ཀྱིས། །ཉེར་འཚེ་འཁོར་བའི་སྲིན་བུར་འགྱུར།2།ཞེས་གསུངས་པའི་ཕྱིར་རོ། །དེས་ན་ལུས་ལ་

གནད་དུ་བསྣུན་པའི་རྫོགས་རིམ་བསྒོམ་པ་ཐམས་ཅད་རླུང་གི་རྣམ་འཕྲུལ་དུ་འགྲོ་ལུགས་ལེགས་

པར་ཤེས་ནས། རླུང་དངོས་དང་བརྒྱུད་པའི་སྒོ་ནས་བསྒོམ་ཚུལ་དུ་འགྲོ་བ་ཞིག་ལམ་འདི་ལ་ངེས་

པར་དགོས་སོ་ཞེས་རྗེ་ཉིད་ཀྱི་གསུང་ལས་འབྱུང་ངོ་།།

དེ ་ཡང་རླུང་རྣམས་དང་པོར་འཆགས་པའི ་ཚེ ་ན་སྲོག་འཛིན་གྱི ་རླུང་འཆགས་

ཤིང་། མཐར་སྡུད་པའི་ཚེའང་སྲོག་འཛིན་ཕྲ་བ་ལ་སྡུད་པར་སྤྱོད་བསྡུས་སོགས་ལས་བཤད་ལ། 

སྲོག་འཛིན་སོགས་ལའང་ཕྲ་རགས་མང་དུ་བཤད་དེ། སྣ་སྒོ་ལ་འབྱུང་འཇུག་བྱེད་པའི་སྲོག་འཛིན་

ནི་རགས་པ་ཡིན་ལ། སྙིང་ཁ་ན་རྟག་ཏུ་གནས་པར་བཤད་པའི་རླུང་མི་ཤིགས་པ་ཞེས་བཤད་

པ་ནི་སྲོག་འཛིན་ཕྲ་བ་ཡིན་ཏེ། འདི་ཉིད་ནི། རྒྱུད་རྡོར་ཕྲེང་ལས། སྙིང་གི་པདྨའི་སྦུབས་མཁའ་

ལ། །ཡེ་ཤེས་རྡོ་རྗེ་རྟག་ཏུ་བཞུགས།3།ཞེས་དང་། ལྷ་མོ་བཞིས་ཞུས་ལས། ཕྱེད་ཚད་ཙམ་གྱི་ཕྲ་

མོ་མཆོག།  །ཡིད་ཀྱི་དངོས་པོ་ཐིག་ལེའི་གཟུགས། །རྟག་ཏུ་སྙིང་གི་དབུས་གནས་པ། །འོད་ཟེར་

ཆེན་པོ་འབར་བ་ཅན།4།ཞེས་དང་། རྡོ་རྗེ་དཀྱིལ་འཁོར་རྒྱན་གྱི་རྒྱུད་ལས་ཀྱང་། སྙིང་གའི་དབུས་

ན་མི་ཤིགས་པ། །གསལ་ཞིང་མར་མེ་དག་དང་མཚུངས། །མི་འགྱུར་མཆོག་ཏུ་ཕྲ་བ་སྟེ། །ཨ་ནི་

གཙོ་བོ་དམ་པའོ།5།ཞེས་གསུངས་ཏེ། འདི་དག་ཀུན་གྱིས་གཙོ་བོར་མི་ཤིགས་པའི་རླུང་ཕྲ་མོ་དེ་

1  བཀའ་འགྱུར། དཔེ་བསྡུར་མ། དེབ། ༨༡ ཤོག ༧༨༥ ཕྲེང་། ༡

2  བཀའ་འགྱུར། དཔེ་བསྡུར་མ། དེབ། ༧༨ ཤོག ༧༩༠ ཕྲེང་། ༡༦

3  བཀའ་འགྱུར། དཔེ་བསྡུར་མ། དེབ། ༨༡ ཤོག ༧༧༢ ཕྲེང་། ༡༨

4  བཀའ་འགྱུར། དཔེ་བསྡུར་མ། དེབ། ༨༡ ཤོག ༩༤༩ ཕྲེང་། ༢༡

5  བསྟན་འགྱུར། དཔེ་བསྡུར་མ། དེབ། ༨ ཤོག ༨༢༨ ཕྲེང་། ༨

ཉིད་སྟོན་ལ། སྤྱིར་ནི་སྙིང་ཁའི་མི་ཤིགས་པ་ལ་ནི། ཁམས་དཀར་དམར་གྱི་ཆ་ཡང་ཡོད་དོ། །སྲོག་

འཛིན་ཕྲ་མོ་འདི་ཉིད་རྡོ་རྗེ་ཕྲེང་བའི་འགྲེལ་པར་འོད་གསལ་གྱི་རླུང་དུ་བཤད་ཅིང་། དེ་ཁོ་ན་ཉིད་

གྲུབ་པ་ལས་ཀྱང་། རླུང་གཞན་རྣམས་ཐིམ་ནས་ལྷན་ཅིག་སྐྱེས་པའི་རླུང་རང་གནས་སུ་གནས་པ་

ན་དེ་ཁོ་ན་ཉིད་རྟོགས་པར་གསུངས་པའང་རླུང་འདི་ཉིད་ཡིན་ལ། ཡང་རྒྱུད་རྡོར་ཕྲེང་ལས། སྲོག་

དང་ཐུར་སེལ་རྒྱུ་བར་བྱེད། །དེ་གཉིས་རྟོག་པ་དང་བཅས་པའི། །རླུང་གཉིས་སུ་ནི་གསལ་བར་

གསུངས། །སྐུ་དང་གསུང་གི་སྙིང་པོ་གཉིས། །ལ་ལ་ན་དང་ར་ས་ན། །ཨ་ཝ་དྷཱུ་ཏཱི་མཆོག་གི་

རྩ། །དེ་གཉིས་དབུས་ན་མཆོག་གི་མཆོག །རྣམ་རྟོག་མེད་པའི་རླུང་གང་ཡིན། །རྟག་ཏུ་རྒྱུ་ཞིང་

ཀུན་ལ་ཁྱབ།1།ཅེས་སྲོག་ཐུར་གཉིས་རྟོག་པ་བསྐྱེད་པའི་རླུང་དང་། དྷཱུ་ཏཱིར་ཞུགས་པའི་རླུང་རྣམས་

རྟོག་པ་འགོག་པའི་རླུང་དུ་གསུངས་སོ།།

མདོར་ན་རྒྱུད་རྡོར་ཕྲེང་ལས། འདི་ནི་རླུང་ཁམས་ཆེན་པོ་སྟེ། །རྣམ་ཤེས་གསུམ་གྱི་

བཞོན་པ་ཡིན། །དེ་ཡིས་རང་བཞིན་རྟག་ཏུ་ནི། །ཇི་ལྟ་ཇི་ལྟར་འགྲོ་བར་འགྱུར་།2།ཞེས་དང་། རིམ་

ལྔ་ལས་ཀྱང་། རླུང་ནི་གང་དང་གང་གནས་པ། །རང་བཞིན་དེ་དང་དེ་རྗེས་སྤྱོད།3།ཅེས་དང་། སྤྱོད་

བསྡུས་ལས། ཁམས་ཕྲ་བ་རླུང་དང་རྣམ་པར་ཤེས་པ་སྣང་བ་གཉིས་འདྲེས་ནས་འཇིག་རྟེན་དང་

འཇིག་རྟེན་ལས་འདས་པའི་བྱ་བ་ཐམས་ཅད་རྫོགས་པར་བྱེད་པར་གསུངས་པ་ལྟར། རླུང་གིས་

རང་བཞིན་གྱི་རྟོག་པ་རྣམས་བསྐྱེད་ཅིང་། དེས་ལས་བསགས་ནས་འཁོར་བར་སྐྱེ་བ་དང་། ཡང་

རྡོར་ཕྲེང་ལས། དེ་ཕྱིར་འཁོར་བ་སྤང་དོན་དུ། །ཐིག་ལེ་དབྱེ་བའི་གོ་འཕང་གསལ། །བསྒོམ་པ་ལ་

ནི་རབ་འབད་ཀྱིས། །མ་རིག་གཞན་གྱི་མི་ཤེས་པ། །དབུས་ཀྱི་མདུད་པ་དེ་ཡང་ནི། །དེ་ཕྱེ་ན་ནི་

དངོས་གྲུབ་འགྱུར།4།ཞེས་གསུངས་པ་ལྟར། འཁོར་བའི་བག་ཆགས་སྦྱང་བའི་ཕྱིར་དུ་སྙིང་ཁའི་

རྩ་མདུད་འབྱེད་བྱེད་ཐིག་ལེའི་དབྱེ་བ་ཞེས་པས་རྡོར་བཟླས་ལ་སོགས་པའི་སྲོག་རྩོལ་བསྒོམ་

པར་གསུངས་ལ། གཞན་ཡང་རྩ་བའི་རླུང་བཞི་ལ་རྡོར་བཟླས་སོགས་བྱས་པས་ནི། ཞི་སོགས་

1  བཀའ་འགྱུར། དཔེ་བསྡུར་མ། དེབ། ༨༡ ཤོག ༨༡༥ ཕྲེང་། ༣

2  བཀའ་འགྱུར། དཔེ་བསྡུར་མ། དེབ། ༨༡ ཤོག ༨༨༦ ཕྲེང་། ༩

3  བསྟན་འགྱུར། དཔེ་བསྡུར་མ། དེབ། ༢༨ ཤོག ༡༣༩ ཕྲེང་། ༡༢

4  བཀའ་འགྱུར། དཔེ་བསྡུར་མ། དེབ། ༨༡ ཤོག ༧༧༤ ཕྲེང་། ༩



འཇིགས་བྱེད་བསྐྱེད་རྫོགས་རྣམ་གཞག 381

ཀྱི་དངོས་གྲུབ་ཐུན་མོང་བ་རྣམས་ཀྱང་འགྲུབ་ལ། རླུང་དེའི་རྡོར་བཟླས་ཀྱིས་ནི་སྟོང་པ་བཞི་འདྲེན་

ཞིང་། ཕྲ་བའི་རླུང་གིས་ནི་སྒྱུ་མའི་སྐུའང་སྒྲུབ་པར་བྱེད་པས་མཆོག་འགྲུབ་པ་སོགས་ཀྱི་ཚུལ་

རྣམས་ཤེས་པར་བྱས་ཏེ་རླུང་གི་རྣལ་འབྱོར་ལ་འབད་པར་བྱའོ།།

དེ་ལྟར་འབད་པའི་དགོས་པ་ཡང་། རླུང་རྣམས་སྙིང་ཁའི་མི་ཤིགས་པ་ལ་བསྡུས་ཏེ་སྟོང་

པ་བཞིའི་ཡེ་ཤེས་དང་། རྫོགས་རིམ་པའི་བདེ་ཆེན་རྫོགས་པར་བསྐྱེད་པའི་ཆེད་དུ་ཡིན་ལ། དེ་ལ་

ནི་སྤྱིར་རོ་རྐྱང་གི་རླུང་གི་འབྱུང་འཇུག་འགོག་པ་དང་། ཁྱད་པར་དུ་སྲོག་ཐུར་གཉིས་ཀྱི་རྒྱུ་བ་དབུ་

མར་འགོག་དགོས་ཏེ། དེ་མ་བཀག་པར་རྩ་གཞན་ལ་འབྱུང་འཇུག་བྱེད་པའི་དབང་གིས་རང་བཞིན་

གྱི་རྟོག་པ་རྣམས་འདྲེན་པས། སྟོང་པའི་ཡེ་ཤེས་རྣམས་མངོན་དུ་འགྱུར་བའི་གེགས་བྱེད་པའི་ཕྱིར་

རྫོགས་རིམ་པའི་བདེ་ཆེན་རྫོགས་པར་སྐྱེ་བ་ལ། བྱང་སེམས་ཞུ་བ་སྟོབས་ཆེ་དགོས་ལ། དེ་ལ་

ནི་གཏུམ་མོ་འབར་སྟོབས་ཆེ་དགོས་ཤིང་། དེ་འབར་བ་ཁྱད་པར་ཅན་དུ་འགྱུར་བ་ལ་ཐུར་སེལ་

གྱི་རླུང་དྷཱུ་ཏཱིར་ཐིམ་དགོས་པའི་ཕྱིར་རོ། །དེ་ལྟར་ན་སྲོག་ཐུར་གཉིས་མཐར་མི་ཤིགས་པའི་རླུང་

ལ་སྡུད་ཐབས་ལ་མཁས་པར་བྱའོ། །དེར་མ་ཟད་རླུང་རྣམས་ཀྱི་ངོ་བོ་དང་དབྱེ་བ་རྩ་བའི་གནས་

དང་ཁ་དོག་གི་ཁྱད་པར། རྒྱུ་ཚུལ་དང་སོ་སོའ་ིབྱེད་ལས། སྣ་བུག་དང་རྩ་འདབ་འཕོ་ཚུལ་སོགས་

ལའང་མཁས་པར་བྱ་དགོས་ལ། འདི་དག་ནི་རིམ་ལྔ་གསལ་སྒྲོན་སོགས་ན་རྒྱས་པར་བཞུགས་ 

པས་དེ་དག་ལས་ཤེས་པར་བྱའོ།།

བཀོད་པ་བྱང་ཆུབ་ཀྱི་སེམས་ཀྱི་རྣམ་གཞག་ནི། ཕ་མ་ལས་ཐོབ་པའི་ཁུ་ཁྲག་གི་དྭངས་

མ་དང་། བར་དོའ་ིརླུང་སེམས་ཀྱི་རིགས་འདྲ་གཅིག་ཏུ་འདུས་པའི་ཁུ་ཁྲག་སྙིང་ཁར་གནས་པ་དེ་

ལས་ལུས་འདི་འགྲུབ་པ་ཡིན་ཏེ། དེ་ཡང་ཕ་ལས་ཐོབ་པའི་ཁུ་བའི་ལག་རྗེས་ལས། ལུས་ཀྱི་རུས་

པ་རྐང་ཁུ་བ་རྣམས་འགྲུབ་ཅིང་། མ་ལས་ཐོབ་པའི་ཁྲག་གི་ལག་རྗེས་ལས། ཤ་ཁྲག་པགས་པ་

རྣམས་འགྲུབ་པས། བྱང་སེམས་དཀར་དམར་གཉིས་ནི་ལུས་ཀྱི་ཁམས་ཀྱི་གཙོ་བོ་དང་། ལུས་ཀྱི་

ཆ་གཞན་རྣམས་དེའི་རྣམ་འགྱུར་དུ་གསུངས་པ་ཡིན་ནོ། །ལྷ་མོ་བཞིས་ཞུས་ལས་ཀྱང་། ཆུ་ཁམས་

ཕ་ལས་སྐྱེས་ཞེས་བྱ། །མེ་ཡི་ཁམས་ནི་མ་ལས་སྐྱེས། །ཤ་དང་ཁྲག་དང་པགས་པ་ཡང་། །མ་ལས་

སྐྱེས་པ་ཅེས་བཤད་དེ། །ཚིལ་དང་རྐང་དང་ཁུ་བ་ནི། །ཕ་ལས་སྐྱེས་ཞེས་བཤད་པ་ཡིན།1།ཞེས་

གསུངས་ལ། ལུང་འདི་ཉིད་རྣམ་གཞག་རིམ་པར་དྲངས་པ་ན། ཚིལ་གྱི་དོད་ལ་རུས་པ་ཅེས་འབྱུང་

ཞིང་། དེ་དང་མཐུན་པར་སཾ་བྷུ་ཊ་དང་། དུས་འཁོར་གྱི་སྐོར་ནས་ཀྱང་བཤད་དོ། །དེ་འདྲ་བའི་

ཁམས་དཀར་པོ་ལས་སྐྱེས་པའི་དཀར་ཆ་སྤྱི་བོའ་ིརྩ་འཁོར་གྱི་དབུས་སུ་ཐོག་མར་འཕེལ་ནས། དེ་

ལས་ལུས་ཀྱི་ཁམས་དཀར་པོ་གཞན་རྣམས་དངོས་དང་བརྒྱུད་པའི་སྒོ་ནས་འཕེལ་བར་འགྱུར་ལ། 

ཁམས་དམར་པོ་ལས་སྐྱེས་པའི་དམར་ཆ་ལྟེ་བའི་རྩ་འཁོར་དུ་ཐོག་མར་འཕེལ་ནས། དེ་ལས་ལུས་

ཀྱི་ཁམས་དམར་པོ་གཞན་རྣམས་དངོས་བརྒྱུད་ཀྱི་སྒོ་ནས་འཕེལ་བར་འགྱུར་བ་ཡིན་ནོ།།

མན་སྙེ་ལས་ཀྱང་། འོན་ཀྱང་བར་གྱི་གནས་སྐབས་སུ་མགོ་བོའ་ིཆུ་སྐྱེས་སུ་ཁུ་བ་ཤས་

ཆེ་བ་རྡུལ་ཤས་ཆུང་བ་སྟེ། གསང་བའི་ཆུ་སྐྱེས་སུ་བཟློག་པའོ།2།ཞེས་གསུངས་པ་ལྟར་ཏེ། དེའི་

གསང་བ་ནི་ལྟེ་བ་ལ་གོ་བར་བྱའོ། །ཁམས་དཀར་པོ་ནི་འཁོར་ལོ་གཞན་དུ་རེས་འགའ་གནས་

ཀྱི། དུས་ཐམས་ཅད་དུ་གནས་པ་ནི་བདེ་ཆེན་གྱི་འཁོར་ལོའ་ིདབུས་ཡིན་ཏེ། མན་སྙེ་ལས། རྟག་ཏུ་

ཞེས་པ་ཐམས་ཅད་ཀྱི་ཚེ་སྟེ་འཁོར་ལོ་གཞན་དུ་རེས་འགའ་གནས་ཀྱི་དུས་ཐམས་ཅད་དུ་མ་ཡིན་

ནོ།3།ཞེས་གསུངས་ཏེ། འདི་ནི་ལྟེ་བའི་དམར་ཆ་ལའང་མཚུངས་སོ། །ལུས་རྫོགས་པའི་འོག་ཏུ་ནི། 

རྐྱང་མ་ནས་ཁྲག་ཅུང་ཟད་དང་བཅས་པའི་ཁུ་བ་ཤས་ཆེར་འབབ་ལ། རོ་མ་ནས་ནི་ཁུ་བ་ཅུང་ཟད་

དང་བཅས་པའི་ཁྲག་ཤས་ཆེར་འབབ་པ་ཡིན་ནོ།།

དེ་ལྟར་རྩ་རླུང་ཐིག་ལེའི་འཆགས་འཇིག་གི་ཚུལ་བཤད་པའི་དགོས་པ་གཙོ་བོ་ནི། འདི་ལྟར་

ཤེས་པར་བྱ་སྟེ། འཕགས་པ་ཐོགས་མེད་ཀྱིས་བར་དོའ་ིཤེས་པ་དང་པོ་གང་དུ་ཞུགས་པའི་གནས་

དེ་ཉིད་ལུས་ཀྱི་སྙིང་ཁར་གསུངས་ཤིང་། མཐར་འཆི་བའི་ཚེའང་རླུང་སེམས་གནས་དེར་བསྡུས་ཏེ། 

འབྱུང་བའི་ཐིམ་རིམ་གྱིས་མཐར་འཆི་བ་འོད་གསལ་མངོན་དུ་འགྱུར་ལ། འོད་གསལ་དེ་ལས་རླུང་

སེམས་ཙམ་གྱི་བར་དོ་འགྲུབ་པར་གསུངས་པ་བཞིན་དུ། ལམ་གྱི་སྐབས་སུ་ཡང་སྙིང་ཁའི་སྡུད་རིམ་

1  བཀའ་འགྱུར། དཔེ་བསྡུར་མ། དེབ། ༨༡ ཤོག ༩༥༣ ཕྲེང་། ༡༥

2  བསྟན་འགྱུར། དཔེ་བསྡུར་མ། དེབ། ༤ ཤོག ༤༨༥ ཕྲེང་། ༡༣

3  བསྟན་འགྱུར། དཔེ་བསྡུར་མ། དེབ། ༤ ཤོག ༣༦ ཕྲེང་། ༡༧

སོགས་བསྒོམས་པའི་མཐུས། འབྱུང་བའི་ཐིམ་རིམ་རྣམས་ཤར་བའི་འོག་ཏུ་ལམ་གྱི་འོད་གསལ་དུ་

འཇུག་ཚུལ་དང་། དེ་ལས་བར་དོ་དང་འདྲ་བའི་འཇའ་ལུས་ཀྱི་སྐུ་སྒྲུབ་པ་ཅིག་དགོས་སོ་ཞེས་ཤེས་

པའི་ཆེད་དང་། གཞན་ཡང་རྩ་གསུམ་གྱི་འཆགས་ཚུལ་དང་། ཁམས་དཀར་དམར་གྱི་སྡོད་ཚུལ་

རྣམས་ཤེས་པ་ན། ནམ་ཞིག་འཆི་བ་ལ་ཉེ་བའི་ཚེ། དམར་ཆ་གྱེན་དང་དཀར་ཆ་འཐུར་དུ་འོང་བའི་

འདུ་འཕྲོད་ལས། སྣང་བ་རྣམས་སྡུད་པའི་འཆི་རིམ་འབྱུང་བ་བཞིན་དུ། རྣལ་འབྱོར་པས་ཀྱང་དམར་

ཆའི་མེ་འཕེལ་བར་བྱས་པས་དཀར་ཆ་འཐུར་དུ་འདྲེན་པའི་འདུ་འཕྲོད་ལ་བརྟེན་ནས་སྣང་བ་རྣམས་

འོད་གསལ་དུ་སྡུད་པའི་རྫོགས་རིམ་བསྐྱེད་ནས། དེའི་མཐར་སྒྱུ་མའི་སྐུར་ལྡང་ཚུལ་རྣམས་ལེགས་

པར་ཤེས་པའི་ཆེད་དུ་ཡིན་ནོ།།

དེ་ཡང་བཤད་མ་ཐག་པ་ལྟར། རྩ་རླུང་ཐིག་ལེའི་འཆགས་འཇིག་གི་རིམ་པའི་གནད་

རྣམས་ཤེས་པར་བྱས་ནས། རླུང་དང་གཏུམ་མོའ་ིརྣལ་འབྱོར་ལ་འབད་པས་དེ་དག་ལས་རུང་དུ་

སོང་བ་ན། གཏུམ་མོ་ཁྱད་པར་ཅན་འབར་བའི་མཐུས་བྱང་སེམས་ཞུ་བ་འཛག་མེད་དུ་འཆིང་ནུས་

པར་འགྱུར་ལ། དེ་ཉིད་ཀྱི་མཐུས་རྫོགས་རིམ་པའི་དགའ་བཞི་ལ་སོགས་པའི་རྟོགས་པ་རྣམས་ཀྱང་

འདོད་པ་བཞིན་བསྐྱེད་པར་ནུས་སོ། །དེའི་ཚེ་དེ་ཙམ་ཞིག་གོམས་པར་བྱེད་པ་མིན་གྱི། བྱང་ཆུབ་

སེམས་འགྲེལ་ལས། གང་དག་སྟོང་ཉིད་མི་ཤེས་པ། །དེ་དག་ཐར་པ་བརྟེན་མ་ཡིན།1།ཞེས་དང་། 

ཁ་སྦྱོར་ལས། དེ་ནས་བསམ་གཏན་གནས་འདུག་ནས། །ཆོས་རྣམས་ཐམས་ཅད་བདག་

མེད་པ། །ཡང་དག་རྗེས་སུ་བལྟ་བར་བྱ།2།ཞེས་དང་། རྡོ་རྗེ་སྙིང་པོ་རྒྱན་གྱི་རྒྱུད་ལས་ཀྱང་། རྣལ་

འབྱོར་གཅིག་གཅིག་ཤེས་བྱས་ནས། །དབེན་པར་སོང་སྟེ་རབ་འབད་ན། །སྡིག་དག་ཚེ་འདིར་

སངས་རྒྱས་འགྲུབ། །ཆོས་བདག་མེད་པ་རབ་བསྒོམས་པས། །ཐམས་ཅད་མཁྱེན་པ་ཁོང་དུ་

ཆུད།3།ཅེས་སོགས་གསུངས་པ་ལྟར། ཡང་དག་པའི་ལྟ་བ་ཕྱིན་ཅི་མ་ལོག་པ་ཞིག་རིགས་པས་

གཏན་ལ་ཕེབས་པར་བྱས་ནས། ལྟ་བ་དེ་ཉིད་སྤྱིར་དགའ་བ་བཞི་ག་དང་། ཁྱད་པར་ལྷན་སྐྱེས་ཀྱི་

1  བསྟན་འགྱུར། དཔེ་བསྡུར་མ། དེབ། ༡༨ ཤོག ༡༡༥ ཕྲེང་། ༨

2  བཀའ་འགྱུར། དཔེ་བསྡུར་མ། དེབ། ༧༩ ཤོག ༢༦༩ ཕྲེང་། ༡༩

3  བཀའ་འགྱུར། དཔེ་བསྡུར་མ། དེབ། ༨༢ ཤོག ༡༣༧ ཕྲེང་། ༩

བདེ་བ་དང་ཡུལ་ཡུལ་ཅན་དུ་སྦྱར་ཏེ་གོམས་པར་བྱེད་པ་དང་། དེ་འདྲ་བའི་བདེ་སྟོང་གི་ངང་ལས་

སྒྱུ་མའི་སྐུར་ལྡང་ཚུལ་སོགས་ཀྱི་སྒོ་ནས་བླ་མེད་ཀྱི་ལམ་གྱིས་ཚེ་གཅིག་ལ་འཚང་རྒྱ་བ་སོགས་

ཀྱི་ལམ་གྱི་མྱུར་ཁྱད་རྣམས་ཀྱང་ཤེས་དགོས་པ་ཡིན་ནོ། །མདོར་བསྡུ་ན། ཐེག་པ་གཉིས་ཐུན་མོང་

བའི་འཁོར་བའི་འཇུག་རིམ་བདག་འཛིན་གྱིས་ཉེར་ལེན་བྱས་ནས་འཁོར་བ་ཇི་ལྟར་བསྐྱེད་པའི་

ཚུལ་རྣམས་ངེས་པར་བྱས་ནས། བདག་འཛིན་དེ་ཉིད་བཟློག་པ་ལ་བདག་མེད་པའི་ལྟ་བ་ཕུ་ཐག་

ཆོད་པར་གོ་དགོས་པར་མཐོང་ནས་དེ་ཉིད་ངེས་པར་ཚོལ་བ་ཞིག་དང་། དེ་རྙེད་པ་ན་ཡུལ་ཅན་

ལྷན་སྐྱེས་ཀྱི་བདེ་ཆེན་གྱིས་བསྒོམས་པས་དེ་ཁོ་ན་ཉིད། མངོན་སུམ་དུ་མཐོང་བ་མྱུར་བར་འགྱུར་

བའི་ཚུལ་རྣམས་ངེས་ནས་དེ་དག་ལ་འབད་པར་འགྱུར་བའི་ཆེད་དང་། ཐུན་མོང་མ་ཡིན་པའི་

འཁོར་བའི་འཇུག་རིམ། རླུང་གིས་ལྷན་ཅིག་བྱེད་རྐྱེན་བྱས་ནས་འཁོར་བ་ཇི་ལྟར་བསྐྱེད་པའི་ཚུལ་

རྣམས་ངེས་པར་བྱས་ནས། རོ་རྐྱང་གི་རླུང་གི་རྒྱུ་བ་མཐའ་དག་དབུ་མར་འགོག་པའི་རྣལ་འབྱོར་

ལ་འབད་པས། ཐབས་མཁས་དང་བྲལ་བ་རྣམས་ལ། གཞིའི་སྟོང་པ་རྣམས་ཤར་བའི་མཐར་རླུང་

སེམས་ཙམ་ལས། བར་དོ་གྲུབ་ནས་སྲིད་པའི་འཁོར་ལོ་བསྐོར་བ་དེ་ཉིད་ཐབས་མཁས་ཀྱི་མན་

ངག་དང་ལྡན་པ་ཉིད་ཀྱིས་ལམ་གྱི་སྟོང་པ་རྣམས་བསྐྱེད་པའི་མཐར་རླུང་སེམས་ཙམ་ལས་གྲུབ་

པའི་སྒྱུ་མའི་སྐུར་བསྐྱེད་པའི་སྒོ་ནས། བར་དོ་ལོངས་སྐུར་འཁྱེར་བའི་ཚུལ་རྣམས་མཐའ་དག་པར་

ཤེས་པའི་ཆེད་དུ། རྩ་རླུང་ཐིག་ལེའི་འཆགས་འཇིག་དང་། དེ་དག་ལ་གནད་དུ་བསྣུན་པའི་ཚུལ་

བསྣུན་པའི་དགོས་པ་དང་བཅས་པ་རྣམས་མདོ་ཙམ་དུ་བཤད་པ་ཡིན་ནོ།།

སྤྱོད་བསྡུས་ལས་ཀྱང་། དེ་ལྟར་བྱིས་པ་སོ་སོའ་ིསྐྱེ་བོའ་ིསྲིད་པ་བར་མ་ཞེས་བྱ་བ་ནི་

འཁོར་བའི་རྒྱུར་འགྱུར་རོ། །དེ་ཉིད་བླ་མ་བརྒྱུད་པའི་རིམ་གྱིས་དེ་བཞིན་གཤེགས་པ་ཐམས་ཅད་

ཀྱི་མན་ངག་ཐོབ་པ་རྣམས་ནི། བདག་ལ་བྱིན་གྱིས་བརླབ་པ་ཞེས་བྱ་བ་འདི་ལྟར་རྩིག་པའམ་རས་

བྲིས་མེ་ལོང་གི་ནང་དུ་ཉེ་བར་སྣང་བ་བཞིན་དུ་རྡོ་རྗེའི་སྐུའི་ངོ་བོ་ཉིད་ཀྱིས་བདག་ཉིད་སྤྲུལ་ཏེ།1 

ཞེས་སོགས་གསུངས་པ་ལྟར་རོ། །དེ་འདྲ་བའི་བར་དོ་ལོངས་སྐུའི་ལམ་འཁྱེར་རྣམས་ཤེས་ན་ནི། 

སྟོང་པ་བཞིའི་ཡེ་ཤེས་ལ་སོགས་པ་རྣམས་འཆི་རིམ་ཇི་ལྟ་བ་བཞིན་དུ་བསྐྱེད་པའི་སྒོ་ནས་འཆི་

1  བསྟན་འགྱུར། དཔེ་བསྡུར་མ། དེབ། ༡༨ ཤོག ༢༣༡ ཕྲེང་། ༩



འཇིགས་བྱེད་བསྐྱེད་རྫོགས་རྣམ་གཞག 385

བ་ཆོས་སྐུའི་ལམ་འཁྱེར་རྣམས་ཤེས་པར་འགྱུར་ལ། དེ་གཉིས་ཤེས་པ་ན་སྐྱེ་བ་སྤྲུལ་སྐུའི་ལམ་

འཁྱེར་རྣམས་ཀྱང་ཤེས་པར་འགྱུར་བས། རྫོགས་རིམ་པའི་སྐུ་གསུམ་ལམ་འཁྱེར་བྱེད་ཚུལ་རྣམས་

ལ་མཁས་པར་འགྱུར་བ་ཡིན་ནོ། །དེ་ལྟར་རྩ་རླུང་ཐིག་ལེའི་རྣལ་འབྱོར་བསྒོམ་པ་ལ་ཡང། གང་དུ་

གནད་དུ་བསྣུན་པའི་ལུས་ཀྱི་གནད་ནི། རྩ་དབུ་མ་ལ་རོ་རྐྱང་གིས་འཁྱུད་པའི་མདུད་མཚམས་ཀྱི་

དབུས་ཀྱི་དབུ་མའི་ནང་དང། དབུ་མའི་ཡས་སྣ་མས་སྣའི་ནང་རྣམས་ཡིན་ལ། དེ་དག་ན་རོ་རྐྱང་གི་

རླུང་དབུ་མར་འཛུད་པའི་སྒོ་རེ་ཡོད་པས། གནས་དེ་དག་ཏུ་བསྣུན་དགོས་པ་ཡིན་ལ། བསྣུན་ཚུལ་

ནི། རྡོར་བཟླས་དང་བུམ་པ་ཅན་ལ་སོགས་པ་རླུང་གི་རྣལ་འབྱོར་དང་། ཐིག་ལེའི་རྣལ་འབྱོར་མང་

པོ་དང་། གཏུམ་མོའ་ིརྣལ་འབྱོར་ལ་སོགས་པ་སྒོ་མང་དུ་ཡོད་པ་ལས། དུས་འཁོར་ལ་སོགས་པའི་

སྐབས་སུ་ནི། ཐོག་མར་དབུ་མའི་ཡས་སྣར་བསྣུན་ཅིང་། དེ་ནས་ལྟེ་བའི་དབུས་སུ་བུམ་པ་ཅན་

བསྒོམས་ནས་རླུང་དབུ་མར་འཛུད་པ་ཡིན་ལ། ཌོཾ་བྷི་པ་དང་ནག་པོ་སྤྱོད་པ་སོགས་ཀྱིས་ནི། ལྟེ་

བར་གཏུམ་མོ་བསྒོམས་ནས་འཛུད་དོ།།

ཡེ་ཤེས་ཞབས་ལུགས་པས་ནི། ཐོག་མར་སྙིང་ཁ་དང་། དེ་ནས་གསང་གནས་དང་། 

དེའི་འོག་ཏུ་སླར་ཡང་སྙིང་ཁར་ཐིག་ལེའི་རྣལ་འབྱོར་བསྒོམ་ནས་འཛུད་ཅིང་། འདུས་པ་འཕགས་

ལུགས་ཀྱིས། ཐོག་མར་གསང་གནས་དང་། དེ་ནས་སྙིང་ཁའི་དབུས་སུ་ཐིག་ལེའི་རྣལ་འབྱོར་གྱིས་

འཛུད་པར་མཛད་ལ། དྲིལ་བུ་པས་ནི། ཐོག་མར་སྙིང་ཁར་ཐིག་ལེ་བསྒོམས་ནས་འཛུད་ཅིང་། ཀུ་

ཀུ་རི་པས་ཐོག་མར་སྙིང་ཁའི་རྡོར་བཟླས་ཀྱིས་འཛུད་ལ། མཚོ་སྐྱེས་ཀྱིས་ནི། སྙིང་ཁའི་སྡུད་རིམ་

གྱིས་འཛུད་པར་མཛད་པ་ཡིན་ནོ།།

དེས་ན་ཐོག་མའི་བསྣུན་ས་དང་། རླུང་གཉིས་པོ་དབུ་མར་འཛུད་པའི་སྒོ་མང་དུ་བཤད་

ཀྱང་། ཐབས་དེ་དག་བསྒོམས་པའི་སྟོབས་ཀྱིས་དབུ་མའི་ནང་གི་གཏུམ་མོ་འབར་ནས་བྱང་སེམས་

བཞུས་ཏེ་དགའ་བ་བཞི་དང་སྟོང་པ་བཞིའི་ཡེ་ཤེས་སོགས་བསྐྱེད་ནས། སྟོང་ཉིད་ཀྱི་ལྟ་བ་དང་སྦྱར་

ཏེ་བསྒོམས་པ་དང་། ཁྱད་པར་དུ་ལྷན་སྐྱེས་དང་འོད་གསལ་གྱི་ཡེ་ཤེས་ངོས་ཟིན་པར་བྱས་ཏེ། དེ་

གཉིས་ཀྱིས་བདེ་སྟོང་སྦྱར་ནས་རྒྱུན་སྐྱོང་བའི་གནད་མི་འཕྱུག་པའི་ཆ་ལ་སྒོམ་ཚུལ་དེ་ཐམས་ཅད་

འདྲ་བ་ཡིན་ནོ། །འདི་དག་ལ་དམིགས་རྟེན་གྱི་ཐིག་ལེ་དང་ཡི་གེ་ལ་སོགས་པ་གང་དུ་འཇོག་པའི་



མཁས་གྲུབ་རྗེའི་གསུང་འབུམ་ཕ།386

གནས་ནིི། དབུ་མའི་ནང་ཁོ་ནར་བྱེད་པ་དང་། དེར་སེམས་གཏོད་དགོས་པའི་གནད་འདི་དག་མ་

ཤེས་ན། དམིགས་པ་འདི་དག་བསྒོམས་པ་ལས་རླུང་དབུ་མར་སྡུད་པའི་གནད་མཐར་ཐུག་པ་རྣམས་

མི་ཤེས་པས་གདམས་ངག་གི་སྐབས་དོན་རྣམས་འཕྱུག་པ་ཡིན་ནོ་ཞེས་གསུང་ངོ་། །འདི་དག་ཀྱང་

ཞིབ་པར་ལཱུ་ཨི་བའི་རྫོགས་རིམ་གྱི་རྣམ་བཤད་དུ་གསུངས་པ་ལས་ཤེས་པར་བྱ་སྟེ། སྤྱིའི་རྣམ་

གཞག་མདོ་ཙམ་བཤད་ཟིན་ཏོ།།

གཉིས་པ་སྐབས་སུ་བབ་པའི་དོན་བཤད་པ་ལ་གཉིས། རྒྱུད་དང་རྒྱ་གཞུང་སོགས་ལས་

ཇི་ལྟར་གསུངས་པའི་ཚུལ་དང་། རང་གི་བླ་མའི་བཞེད་པ་བྱེ་བྲག་ཏུ་བཤད་པའོ། །དང་པོ་ནི། 

གལ་ཏེ་འདིར་དཔལ་རྡོ་རྗེ་འཇིགས་བྱེད་ཆེན་པོའ་ིརྫོགས་རིམ་གྱི་རྣམ་གཞག་འཆད་པ་སྐབས་སུ་

བབ་པ་ཡིན་ན། འདི་ཉིད་རྒྱུད་དང་རྒྱ་གཞུང་གང་ལས་ཚུལ་ཇི་ལྟར་བཤད་པ་རྣམས་བརྗོད་པར་

བྱ་དགོས་སོ་ཞེ་ན། འདི་ལྟར། རྟོག་བདུན་གྱིི་རྟོག་པ་བདུན་པར། དེ་ནས་ཞུ་བའི་བསམ་གཏན་

གྱི་རབ་ཏུ་སྦྱོར་བ་འབྱུང་བ། བསྒྲུབ་བྱ་མདུན་དུ་བསམས་ཏེ། ཞེས་པ་ནས། འདི་ཡི་སྦྱོར་བ་ཙམ་

གྱིས་ནི། དེ་ཡིས་བུད་མེད་ཞུ་བར་འགྱུར་ཏེ། འོ་མའི་ཤིང་བཞིན་དུ་ཞུ་བར་བྱེད་པར་ཐེ་ཚོམ་མེད་

དོ།1།ཞེས་པའི་བར་དུ་གསུངས་སོ།།

འདིའི་དོན། མི་བསྐྱོད་པའི་འགྲེལ་པར། དེ་ནས་ཞུ་བའི་བསམ་གཏན་ཞེས་བྱ་བ་ནས་

རྫོགས་པའི་རིམ་པའི་རྣལ་འབྱོར་སྟོན་ཏེ། དེས་ནི་ཞར་ལ་དབང་གཉིས་ཀྱང་མཚོན་པ་ཡིན་ལ། 

འདི་རྡོ་རྗེ་ནོར་བུའི་འཁོར་ལོའ་ིརྒྱུད་ཀྱི་མན་ངག་དངོས་སུ་བསྟན་པ་ལྟར་ཤེས་པར་བྱའོ། །དེ་ལ་ཞུ་

བའི་ཞེས་བྱ་བ་ནི། ཆགས་པ་ཆེན་པོས་ལུས་ཞུ་བ་ཙམ་དུ་གྱུར་པའི་དབང་དུ་བྱ་བའི་སྦྱོར་བའོ། །དེ་

ཡང་དངོས་སུ་འཛག་པ་ཉིད་ཞུ་བའོ། །མྱོས་པ་ཞེས་བྱ་བ་ནི། ཆགས་པས་སེམས་འཁྲུགས་པར་

གྱུར་པའོ།2།རྒྱུད་འབུམ་པ་ལས་བྱུང་བའི་རྫོགས་རིམ་ལྷན་ཅིག་སྐྱེས་པ་གྲུབ་པའོ། །ཞེས་བཤད་

དོ། །དེ་ལ་རྒྱུད་ལས། བསྒྲུབ་བྱ་མདུན་དུ་བསམས་ཏེ་ཞེས་པ་ནི། ལས་ཀྱི་ཕྱག་རྒྱ་བསམ་པ་

ཡིན་ལ། འགྲེལ་བར། ཞར་ལ་དབང་གཉིས་ཀྱང་མཚོན་ཞེས་པའི་དབང་གཉིས་ནི། གསང་བ་

1  བཀའ་འགྱུར། དཔེ་བསྡུར་མ། དེབ། ༨༣ ཤོག ༥༠༨ ཕྲེང་། ༡༧

2  བསྟན་འགྱུར། དཔེ་བསྡུར་མ། དེབ། ༢༤ ཤོག ༣༨༧ ཕྲེང་། ༡༩

དང་ཤེས་རབ་ཡེ་ཤེས་ཀྱི་དབང་གཉིས་སོ། །རྡོ་རྗེ་ནོར་བུ་འཁོར་ལོའ་ིརྒྱུད་ཀྱི་མན་ངག་ཇི་ལྟར་

ཡིན་པ་ནི། ཤེས་དཀའ་བར་སྣང་ངོ་།།

ཆགས་པ་ཆེན་པོས་ལུས་ཞུ་བའི་དོན་ནི། ཕྱག་རྒྱ་མའི་རྩ་འཚོལ་བའི་མན་ངག་གིས་

བཙལ་བས་རྙེད་པའི་རྟགས། ཆགས་པའི་དབང་གིས་སེམས་འཁྲུགས་ཏེ། སིད་ཅེས་པའི་སྒྲ་སྒྲོགས་

ཤིང་། ངོ་ཚ་དང་བྲལ་ནས་སྒྲུབ་པ་པོ་ལ་འཁྱུད་པ་ལ་མངོན་དུ་ཕྱོགས་པར་གྱུར་པ་ན། སྒྲུབ་པ་པོ་

དང་ཕྱག་རྒྱའི་རྩ་དབུ་མའི་མས་སྣ་གཉིས་ཕན་ཚུན་དུ་བཅིངས་པས། ཕོ་མོ་གཉིས་ཀའི་རོ་རྐྱང་གི་

རླུང་རྣམས་དབུ་མར་འགོག་པའི་ཐབས་ཀྱིས་ཕྱག་རྒྱ་སྲོག་རྩོལ་དུ་སོང་བའི་མཐུས། དབུ་མའི་ནང་

གི་གཏུམ་མོ་འབར་བས་ལུས་ཀྱི་ཁམས་དཀར་དམར་རྣམས་ཞུ་ནས་དབུ་མའི་ལམ་ནས་དངོས་

སུ་འཛགས་པ་ཕྱིར་མ་འཕོས་པར་བརྟན་པར་བཟུངས་ཏེ། ཁམས་དཀར་དམར་གྱི་འདུ་འཕྲོད་དབུ་

མར་བྱས་པའི་སྟོབས་ཀྱིས་སེམས་ལྷན་སྐྱེས་ཀྱི་བདེ་བ་ཆེན་པོར་སྐྱེ་བར་འགྱུར་རོ། །ཞེས་བསྟན་

པ་ཡིན་ནོ། །དེ་འདྲ་བའི་ལྷན་སྐྱེས་རྒྱུད་ལ་སྐྱེས་པ་ན། རྒྱུད་འབུམ་པ་ལས་བྱུང་བའི་རྫོགས་རིམ་

པའི་ལྷན་སྐྱེས་གྲུབ་པ་ཡིན་ནོ་ཞེས་པ་སྟེ། རྒྱུད་འབུམ་པ་ནི། དེ་ནས་རྡོ་རྗེ་འཇིགས་བྱེད་ཀྱི། ཞེས་

རྟོག་བདུན་གྱི་ཐོག་མར་སྨོས་པའི། དེ་ནས་ཀྱི་དོན་འཆད་པ་ན། མི་བསྐྱོད་པའི་འགྲེལ་པར། དེ་

ནས་ཞེས་བྱ་བ་ལ་སོགས་པའི་གཞུང་ལེའུ་བདུན་དུ་བྱས་པའི་རྟོག་པ་འདིའི་བརྗོད་བྱ་གཙོ་བོར་

རྒྱུད་འབུམ་པ་ལས། ཞེས་བཤད་པ་ལྟར། འཇིགས་བྱེད་ཀྱི་རྒྱུད་རྒྱས་པ་ལ་བཞེད་པ་ཡིན་ནོ།།

དབང་གཉིས་ཀྱང་མཚོན་ཚུལ་ནི། བླ་མ་དང་སློབ་མ་མཚན་ཉིད་ཚང་བ་ཁྱད་པར་ཅན་ལ་

ནི། གསང་དབང་གི་ཚེ་བླ་མ་དང་། ཤེས་རབ་ཡེ་ཤེས་ཀྱི་དབང་གི་ཚེ་སློབ་མ་ལ། ཕྱག་རྒྱ་སྲོག་

རྩོལ་དུ་སོང་ནས་དབང་གི་དུས་ཉིད་དུ་ལྷན་སྐྱེས་སྐྱེ་བ་ཡོད་པས་ཞར་ལ་དབང་གཉིས་ཀྱང་མཚོན་

པ་བཤད་པ་ཡིན་ནོ། །འདིར་བཤད་པ་དང་མཐུན་པར་དགྲ་ནག་ལས་ཀྱང་གསུངས་ཏེ། ཇི་སྐད་

དུ། འོ་མ་ལ་སེམས་གཅིག་གོམས་པས། །ཕྱག་རྒྱ་ཆེན་པོ་བསྒྲུབ་པར་བྱ།1།ཞེས་སྤྱོད་པའི་སྐབས་

སུ་གསུངས་ཏེ། འདིའི་དོན་དཔལ་འཛིན་གྱིས། འོ་མ་ཞེས་བྱ་བ་ནི་བདུད་རྩི་སྟེ། ཀུན་རྫོབ་དང་

1  བསྟན་འགྱུར། དཔེ་བསྡུར་མ། དེབ། ༢༣ ཤོག ༡༢༩༧ ཕྲེང་། ༡༧

དོན་དམ་པའི་ངོ་བོ་ཅན་གྱི་བྱང་ཆུབ་ཀྱི་སེམས་ཞེས་བྱ་བའི་དོན་ནོ།1།ཞེས་དང་། འོ་མ་ནི། རང་

གི་རིག་པའི་ཕན་པའི་བདག་ཉིད་ཅན་བྱང་ཆུབ་ཀྱི་སེམས་ཏེ། གོམས་པ་ནི། ཡང་དང་ཡང་མཇལ་

བའོ།2།ཞེས་དང་། དོན་ནི་འདི་ཡིན་ཏེ། བླ་མ་ལ་སོགས་པའི་བཀའ་ཐོབ་ནས་སྔགས་པས་རིག་

པའི་བརྟུལ་ཞུགས་ཀྱི་རིམ་པས། ཐུན་བཞིར་ལྷ་ལ་སོགས་པའི་བུ་མོ་དགུག་སྟེ། ནང་དང་ཕྱིའི་ཡོན་

ཏན་ཐམས་ཅད་ཀྱིས་བརྒྱན་པ། ཇི་ལྟར་རྙེད་པའི་མན་ངག་གིས་བདག་ཉིད་གོམས་པར་བྱེད་པས་

ཉེ་བར་མཚོན་པ་སྟེ། ཨ་ཝ་དྷཱུ་ཏཱི་ཞེས་བྱ་བའི་རྩ་སོར་མོ་དང་ལྕེས་མངོན་སུམ་དུ་ཕྱོགས་པར་བྱས་

ལ། རྡོ་རྗེ་དལ་བུས་བསྐྱོད་པས་དུས་དང་གནས་ཀྱི་ཁྱད་པར་གྱིས་བྱང་ཆུབ་ཀྱི་སེམས་མི་གཏོང་

བས་གནས་ན། ཟླ་བ་བཅོ་བརྒྱད་དམ། ཟླ་བ་དྲུག་གམ། གསུམ་མམ། ཕྱེད་དང་གཉིས་སམ། ཐུན་

བཞི་པའི་སྐྱ་རེངས་འཆར་བའི་དུས་སུ་ཆོས་ཐམས་ཅད་དབྱེར་མེད་པའི་བདེ་བ་ཆེན་པོའ་ིངོ་བོར་

དངོས་པོ་ཐམས་ཅད་མཚོན་ནས་ཕྱག་རྒྱ་ཆེན་པོ་རབ་བསྒྲུབ་བྱ། ཞེས་བྱ་བས་རྫོགས་པར་བྱ་བའི་

དོན་ནོ།3།ཞེས་རྒྱས་པར་གསུངས་ནས། འདིའི་ཤེས་བྱེད་དུ། སོར་མོས་ཅུང་ཞིག་བསྐྱོད་བྱས་

ནས། །ཕྱི་ནས་ལྕེ་ཡི་སྐམ་པས་ཀྱང་། །ན་ཌི་གང་དེ་རྒྱས་པ་ལས། །བྱང་ཆུབ་སེམས་ནི་དབབ་

པར་འགྱུར། །སྔགས་པས་རྡོ་རྗེ་ཅུང་ཞིག་ཙམ། །བར་བར་དུ་ནི་བསྐུལ་བར་བྱ། །ནོར་བུ་ལ་གནས་

ཕཊ་ཀྱིས་ནི། །སེམས་ལས་བྱུང་བ་བརྟན་པར་བྱ། །བྱང་ཆུབ་སེམས་ནི་མ་ཤོར་ན། །དམ་པའི་བདེ་

བ་རྒྱས་མྱོང་འགྱུར། །འགྲོ་བ་དེ་ཡི་རང་བཞིན་དུ། །སྤྲོས་ལ་རྒྱུན་མི་འཆད་སྣང་བྱ། །བརྟན་པ་ཁྱབ་

པ་བདེ་བ་བཞིས། །གོ་འཕང་མཆོག་ནི་ཐོབ་པར་འགྱུར། །བྱང་ཆུབ་སེམས་ནི་ཤོར་གྱུར་ན། །ཐོབ་

པ་ཉམས་འགྱུར་སེམས་བརྒྱལ་ཕྱིར། །ཞེས་བསྟན་པ་ཡིན་ནོ། །ཞེས་དཔལ་འཛིན་གྱི་འགྲེལ་པར་

དྲངས་ཏེ།4 བཤད་རྒྱུད་རྡོ་རྗེ་ཕྲེང་བ་ནས་དྲངས་པའོ། །སློབ་དཔོན་ཤཱནྟི་པས་ཀྱང་། འོ་མ་ཞེས་བྱ་

བ་ནི། མེ་ཏོག་ཀུན་ད་ལྟ་བུའི་བྱང་ཆུབ་ཀྱི་སེམས་བདེ་བ་དང་བཅས་པ་སྟེ། བདེ་བ་མེད་ན་དེ་མེད་

1  བསྟན་འགྱུར། དཔེ་བསྡུར་མ། དེབ། ༢༣ ཤོག ༩༧༩ ཕྲེང་། ༧

2  བསྟན་འགྱུར། དཔེ་བསྡུར་མ། དེབ། ༢༣ ཤོག ༩༨༠ ཕྲེང་། ༡

3  བསྟན་འགྱུར། དཔེ་བསྡུར་མ། དེབ། ༢༣ ཤོག ༩༧༩ ཕྲེང་། ༡༡

4  བསྟན་འགྱུར། དཔེ་བསྡུར་མ། དེབ། ༢༣ ཤོག ༩༨༠ ཕྲེང་། ༨

ཅིང་། །དེ་མེད་ནའང་བདེ་བ་མེད།1།ཅེས་གསུངས་སོ། །ཕྱག་རྒྱ་ཆེན་པོ་ཞེས་བྱ་བ་ནི། ས་རབ་ཏུ་

དགའ་བ་རྙེད་པའི་རིག་པ་འཛིན་པ་སངས་རྒྱས་ཀྱི་གཟུགས་འཛིན་པའོ། །ཞེས་བཤད་དོ།།

དགྲ་ནག་རྩ་འགྲེལ་འདི་དག་གིས་གཙོ་བོར་སྤྱོད་པའི་སྐབས་བསྟན་ཀྱང་། ལས་རྒྱ་ལ་

བརྟེན་ནས་ལྷན་སྐྱེས་བསྐྱེད་ཚུལ་གཞན་ལའང་འདྲ་བར་བཞེད་དོ། །ཡང་རྟོག་བདུན་ལས། གཞན་

ཡང་མར་མེ་ཆེ་ཟ་ཞིང་།2།ཞེས་གསུངས་པས་ཀྱང་། རྩ་འཁོར་བཞིའམ་གཉིས་ལ་བརྟེན་པའི་

གཏུམ་མོའ་ིརྫོགས་རིམ་བསྟན་པ་ཡིན་ཏེ། མི་བསྐྱོད་པའི་འགྲེལ་པར། གཞན་དག་ནི། གཞན་ཡང་

མར་མེ་ཆེ་ཟ་ཞིང་གི་སྒྲས། འཁོར་ལོ་བཞི་འམ་གཉིས་ལ་བརྟེན་པའི་གཏུམ་མོའ་ིརྫོགས་པའི་རིམ་

པ་བསྟན་ཏེ། དེ་ནི། རིན་ཆེན་སྣང་བ་ལ་སོགས་པ་གཞན་དུ་བཤད་པ་ལྟར་རོ་ཞེས་ཟེར་ཏེ། ཡི་

གེའི་དོན་ནི་མ་ཡིན་ལ། སྦས་ཏེ་བཤད་པ་ནི། མི་འགལ་བ་ཉིད་དོ། །ཞེས་བཤད་དོ། །འདི་ནི་གྲུབ་

ཆེན་ནག་པོ་སྤྱོད་པ་དང་། མན་སྙེ་སོགས་ལས། སྤྱི་བོའ་ིརྩ་འཁོར་དབུས་སུ་ཧཾ་ཡིག་མགོ་འཐུར་

དུ་བལྟས་པ། མགྲིན་པར་ཨོཾ་ཡིག་མགོ་གྱེན་བལྟ། སྙིང་ཁར་ཧཱུཾ་ཡིག་མགོ་འཐུར་བལྟ། ལྟེ་བར་ཨ་

ཐུང་མགོ་གྱེན་བལྟའི་ཡི་གེ་བཞི་རྩ་འཁོར་བཞིའི་ལྟེ་བའི་དབུས་སུ་བསྒོམ་པ་དང་། ཡི་གེ་བཞི་ག་

ལ་ཀླད་ཀོར་གྱི་ཐིག་ལེའང་མན་ངག་གིས་འཇོག་པར་བཤད་དེ། མན་སྙེར། པདྨ་བཞི་པོ་རྣམས་ཀྱི་

ལྟེ་བའི་དབུས་སུ་གནས་པ།3 ཞེས་དང་། མན་ངག་ལས་ཟླ་ཚེས་དང་ནཱ་ད་དང་བཅས་པའོ། །ཞེས་

བཤད་པ་རྣམས་དང་དགོངས་པ་མཐུན་ལ། ཌོཾ་བྷི་པས་ཀྱང་བདུད་རྩི་འོད་ལས། ལྟེ་བར་ཕྱག་རྒྱ་

ཆེན་པོ་གནས། །རྟག་ཏུ་བདེ་བ་ཆེན་པོ་འཛག །རྣོ་ཕྱིར་མེ་ཡི་གཟུགས་སུ་ནི། །འབར་བཅས་རྣམ་

པ་མ་མོ་ཁྱོད། །དང་པོའ་ིདབྱངས་ཡིག་རང་བཞིན་ཏེ།4།ཞེས་སོགས་ཀྱིས་ལྟེ་བའི་རྩ་འཁོར་དབུས་

ཀྱི་གཏུམ་མོ་ཨ་ཐུང་དེ་ཉིད། མ་མོ་སྟེ་བདག་མེད་མའི་ངོ་བོར་བསྟན་ལ། གཞོམ་མེད་ཁ་ནི་འོག་

ཏུའོ། །རྟག་ཏུ་བྱང་ཆུབ་སེམས་ཉིད་ནི། །རྒྱུན་མི་འཆད་པའི་སྦྱོར་བས་འཇོག །དེ་ཕྱིར་ལུས་ལ་རྩ་

རྣམ་གསུམ། །ཞེས་པས་སྤྱི་བོའ་ིརྩ་འཁོར་དབུས་ཀྱི་གཞོམ་མེད་ཀྱི་ཐིག་ལེ་ཧཾ་ཡིག་མགོ་འཐུར་

1  བསྟན་འགྱུར། དཔེ་བསྡུར་མ། དེབ། ༢༣ ཤོག ༡༡༠༩ ཕྲེང་། ༡༥

2  བཀའ་འགྱུར། དཔེ་བསྡུར་མ། དེབ། ༨༣ ཤོག ༥༠༡ ཕྲེང་། ༡༥

3  བསྟན་འགྱུར། དཔེ་བསྡུར་མ། དེབ། ༤ ཤོག ༣༩ ཕྲེང་། ༤

4  བསྟན་འགྱུར། དཔེ་བསྡུར་མ། དེབ། ༥ ཤོག ༡༥༤༠ ཕྲེང་། ༢༡

བལྟ་དེ་ཉིད་ཧེ་རུ་ཀའི་ངོ་བོར་བསྟན་ནས། དེ་འདྲ་བའི་ཨ་ཧཾ་གི་འབར་འཛག་གོམས་པར་བྱས་པ་

ལས་ལྷན་སྐྱེས་ཀྱི་བདེ་ཆེན་བསྐྱེད་དེ། དེ་ཉིད་ལ་རྟག་ཏུ་ལོངས་སྤྱོད་པར་གསུངས་ཏེ། ཌོཾ་བྷི་པས། 

ཉིན་མཚན་ཀུན་ཏུ་ལྷན་སྐྱེས་ཀྱི་བདེ་བ་དེ་བཟའ་བ་སྟེ་ལོངས་སྤྱོད།1 ཅེས་གསུངས་ཏེ་དེ་ལྟར་ན། 

རྩ་འཁོར་བཞི་དང་གཉིས་ལ་བརྟེན་པའི་ཚུལ་དང་། མར་མེ་ཆེ་ཟའི་དོན་ཀྱང་འདིར་ནི། སྐབས་

སྟོབས་ཀྱིས་ཧཾ་ཡིག་གཤིན་རྗེའི་གཤེད་དང་། ཨ་ཐུང་རོ་ལངས་མར་བསྒོམ་པར་བྱ་དགོས་པས། 

དེའི་ཁྱད་པར་ཙམ་མ་གཏོགས། ཨ་ཧཾ་གི་འབར་འཛག་གོམས་པ་ལས་བདེ་ཆེན་བསྐྱེད་ནས་དེ་

ཉིད་ལ་ལོངས་སྤྱོད་པ་ལ་བྱེད་པ་ཡིན་ཏེ། བཤད་མ་ཐག་པ་དང་འདྲ་བ་ཡིན་ནོ།།

དེ་ལྟར་ན། རྟོག་བདུན་གྱི་གཞུང་སྔ་མས་ལས་ཀྱི་གཏུམ་མོ་དང་། གཞུང་ཕྱི་མས་རྣལ་

འབྱོར་གྱི་གཏུམ་མོའ་ིརྫོགས་རིམ་བསྟན་པ་ཡིན་ནོ། །སློབ་དཔོན་ཤཱནྟི་པའི་འཇིགས་བྱེད་ཀྱི་

ཚོགས་འཁོར་ལས་ཀྱང་། རྫོགས་རིམ་པའི་ཕྲ་མོའ་ིརྣལ་འབྱོར་གསུམ་གསལ་བར་བཤད་དེ། འདི་

ལྟར། ཚོགས་འཁོར་ལྷག་གཏོར་དང་བཅས་པ་བསྟན་ཟིན་པའི་རྗེས་སུ། དེ་ཉིད་ལས། ཆོས་བདག་

ཡེ་ཤེས་གྱུར་ནས་ནི། །བློ་དང་ལྡན་པས་དགེ་ལ་སྦྱར།2།ཞེས་པས། ཚོགས་འཁོར་ཚར་ནས་བློ་

དང་ལྡན་པས་རྫོགས་རིམ་གྱི་དགེ་བ་ལ་ཡིད་སྦྱར་བར་བྱའོ་ཞེས་བསྟན་ལ། དེ་ནས། མཐོ་གང་

ཙམ་གྱིས་མཐོ་བ་རུ། །རྒྱལ་བ་ཆོས་ཀྱི་གཞི་བསམ་བྱ། །དེ་ལས་བདུད་རྩིའི་རྒྱུན་འཛག་པ། །རང་

ཉིད་ལ་ནི་བསམ་པར་བྱ།3།ཞེས་པས། རང་གི་སྤྱི་བོ་ལས་མཐོ་གང་ཙམ་འཕགས་པའི་གནས་སུ་

རྒྱལ་བ་བླ་མ་དང་བཅས་པའི་དཀྱིལ་འཁོར་བསམས་ལ། དེ་དག་གི་སྐུ་ལས་བྱང་ཆུབ་ཀྱི་སེམས་

ཀྱི་བདུད་རྩིའི་རྒྱུན་འཛག་པ་སྤྱི་བོ་ནས་རང་གི་ལུས་ལ་ཞུགས་པར་བསམ་པར་བྱ་བར་བསྟན་ཏོ།།

དེ་ནས། ཡུངས་ཀར་ཙམ་གྱི་ཕྲ་བ་ནི། །རྡོ་རྗེ་ཅན་གྱི་མཚན་མ་སྟེ། །རྡོ་རྗེའི་རྩེའམ་སྣ་རྩེར་

བསམ། །བརྟན་པར་གྱུར་ནས་སྤྲོ་བར་བྱ། །སྙིང་ཁའི་དཀྱིལ་ནི་ནམ་མཁའ་ལ། །ཟླ་བའི་དཀྱིལ་

འཁོར་རྫོགས་པ་སྟེ། །དེར་ནི་ཆོས་ཀྱི་འབྱུང་གནས་གནས། །ཕྲ་མོའ་ིརྡོ་རྗེ་རྟག་ཏུ་དྲན། །རྡོ་རྗེ་ལ་

1  བཀའ་བསྟན་དུ་མ་རྙེད།

2  བསྟན་འགྱུར། དཔེ་བསྡུར་མ། དེབ། ༢༤ ཤོག ༦༡༩ ཕྲེང་། ༡༩

3  བསྟན་འགྱུར། དཔེ་བསྡུར་མ། དེབ། ༢༤ ཤོག ༦༡༩ ཕྲེང་། ༡༠

སོགས་རོ་དང་ལྡན། །ཡིད་ཀྱི་རང་བཞིན་རྣམ་པ་གསུམ། །རྣམ་པ་ཀུན་གྱི་དོན་དག་ལ། །འགྱུར་བ་

མེད་པའི་བདེ་བ་ཆེ། །ཐབས་དང་ཤེས་རབ་རྣལ་འབྱོར་དག །ལས་ཀུན་ལ་ནི་ཐམས་ཅད་དུ། །ཡང་

དག་བྱང་ཆུབ་ལེགས་སེམས་བཟུང་། །དེ་ཉིད་བརྩོན་པས་བསམ་པར་བྱ། །སྔགས་ནི་སྲོག་གི་ཡི་

གེ་བཟླས། །ཐིག་ལེའི་རང་བཞིན་འོད་གསལ་བ། །ཆོས་དང་ཆོས་མིན་ལས་གྲོལ་བ། །རྟག་ཏུ་

ཡོངས་སུ་བསྒོམ་པར་བྱ།1།ཞེས་གསུངས་ཏེ། དེ་དག་གི་དོན་ནི། བྱང་ཆུབ་ཀྱི་སེམས་ཀྱི་བདུད་

རྩིའི་རྒྱུན་འཛག་པ། རང་གི་སྤྱི་བོ་ནས་ཞུགས་པ་དེ་ཉིད། རྡོ་རྗེའི་རྩེ་མོའ་ིདྷཱུ་ཏཱིའི་ནང་དུ་ཐིག་ལེ་

ཡུངས་འབྲུ་ཙམ་དུ་གྱུར་པ་དང་། དེ་བཞིན་དུ། སྟེང་གི་རྩ་ཞལ་གྱི་སྣ་རྩེར་རྡོ་རྗེ་ལ་སོགས་པའི་ཕྱག་

མཚན་ཡུངས་འབྲུ་ཙམ་དང་། སྙིང་ཁའི་རྩ་འཁོར་དབུས་ཀྱི་སྦུབས་སྟོང་བུ་ག་ནམ་མཁར་ཟླ་བའི་

སྟེང་དུ་ཆོས་འབྱུང་དཀར་པོ་ཕྲ་མོའ་ིནང་དུ་རྡོ་རྗེ་ཡུངས་འབྲུ་ཙམ་དང་བཅས་པར་གྱུར་པར་བསམ་

ཞིང་། རྡོ་རྗེ་ལ་སོགས་པ་ཐམས་ཅད་ཀྱང་། བྱང་སེམས་བ་མོ་ལྟ་བུ་འཛག་པ། བདེ་བ་ཆེན་པོའ་ིརོ་

དང་ལྡན་པར་གསལ་བར་བལྟས་ལ་སེམས་བཟུང་བས་དམིགས་རྟེན་དེ་དག་ལ་སེམས་བརྟན་པར་

གྱུར་པ་ན་སྤྲོ་བསྡུའི་དམིགས་པ་བྱ་བར་བསྟན་པ་ཡིན་ནོ།།

འདི་ལྟར་བྱས་ན་ཞལ་ལུང་ལས། སྙིང་ཁའི་ས་བོན་གྱི་འོད་ཟེར་གྱིས་དཀྱིལ་འཁོར་སྤྱན་

དྲངས་སྙིང་ཁར་བཙུད་པ་རྣམས་ཞུ་ནས་བབས་པའི་ཐིག་ལེ་ནོར་བུར་གནས་པར་བཤད་པ་དང་

ཚུལ་འདྲ་བའི་བསྒོམ་ཚུལ་དུ་འགྱུར་རོ། །ཡིད་ཀྱི་རང་བཞིན་རྣམ་པ་གསུམ། །ཞེས་པ་ནི། ལྷ་མོ་

བཞིས་ཞུས་ལས། ཡིད་ཀྱི་དངོས་པོ་ཐིག་ལེའི་གཟུགས།2།ཞེས་གསུངས་པ་ལྟར། སྟེང་འོག་གི་སྣ་

རྩེ་གཉིས་དང་། སྙིང་ཁར་ཡིད་ཀྱིས་བསམ་པའི་དམིགས་རྟེན་གྱི་ཕྲ་མོ་གསུམ་མོ། དམིགས་རྟེན་

གསུམ་པོ་རྣམ་པ་ཀུན་གྱི་དོན་དག་ལ་རང་གི་སེམས་འགྱུར་བ་མེད་པར་བརྟན་པར་བཟུངས་ཏེ། 

དེའི་མཐུས་ལྷན་སྐྱེས་ཀྱི་བདེ་ཆེན་བསྐྱེད་དེ་སྟོང་པ་ཉིད་དང་དབྱེར་མི་ཕྱེད་པར་སྦྱར་བའི་ཐབས་

ཤེས་ཀྱི་རྣལ་འབྱོར་ཁྱད་པར་ཅན་བདེ་སྟོང་གི་བྱང་ཆུབ་ཀྱི་སེམས་ལ་རྣམ་པ་ཐམས་ཅད་དུ་བརྩོན་

པར་བྱ་དགོས་པར་བསྟན་པ་ཡིན་ནོ། །སྔགས་ནི་སྲོག་གི་ཡི་གེ་བཟླས། །ཞེས་སོགས་ཀྱི་དོན་ནི། 

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༦༢༠ ཕྲེང་། ༡

2  བསྟན་འགྱུར། དཔེ་བསྡུར་མ། དེབ། ༢༣ ཤོག ༥༩༡ ཕྲེང་། ༡༩

སྟེང་གི་སྣ་སྒོ་ནས་འོད་ཀྱི་ཐིག་ལེ་རླུང་འོད་ཟེར་བཞི་པ་རྒྱུ་བ་ན་རླུང་སྔགས་སྦྱར་བའི་རྡོ་རྗེ་བཟླས་

པ་བསྟན་པ་ལའང་སྦྱར་དུ་རུང་ངོ་ཞེས་གསུང་ངོ་།།

དེ་ལྟར་ཕྲ་མོའ་ིརྣལ་འབྱོར་བསྒོམས་པའི་ཕན་ཡོན་ནི། དེ་ཡི་དུས་སམ་ཐམས་ཅད་

དུ། །གྲོལ་བའི་ལམ་ལ་བརྩོན་པ་ཡིས། །རྟག་པའི་དུས་སུ་བསྒོམས་བྱས་ན། །དེ་ཡིས་གྲོལ་ཐོབ་

ཕུན་སུམ་ཚོགས།1།ཞེས་གསུངས་སོ། །མདོར་ན། སྙིང་ཁ་དང་དྷཱུ་ཏཱིའི་མས་སྣ་ལྟ་བུ་ལུས་ཀྱི་

གནད་ཆེ་སར་ཐིག་ལེ་དང་ཕྱག་མཚན་དང་ཡི་གེ་སོགས་ལ་དམིགས་པ་གཏད་ནས་བསྒོམས་ན། 

རླུང་སེམས་འཇུག་པ་གཅིག་པའི་གནད་ཀྱིས་གནས་དེར་སེམས་ཟིན་པ་ན་རོ་རྐྱང་གི་རླུང་གི་རྒྱུ་

བ་འགགས་ནས་དྷཱུ་ཏཱིར་རྒྱུ་ལ། དེ་ནས་ས་ཆུ་མེ་རླུང་གི་རླུང་རྣམས་རིམ་གྱིས་ཐིམ་ནས་རྟགས་ལྔ་

ཤར་ཏེ་མི་གནས་པའི་མྱང་འདས་ཐོབ་པར་འགྱུར་བ་ཡིན་ནོ།།

དེ་ལྟར་ཡང་ཞལ་ལུང་ལས། དེ་ནས་གསང་བའི་ཐིག་ལེ་ཆེ། །རབ་ཏུ་ཕྲ་བར་གོང་མ་

བཞིན། །རང་སེམས་དལ་བུ་དལ་བུས་བཟུང་། །དངོས་པོ་མེད་པའི་གནས་སུ་འགྱུར། །དེ་ཡང་

བཟུངས་པ་གོམས་པ་ཡིས། །ཕྱིན་ལོག་པ་ནི་རྣམ་པར་ལྡོག །སྨིག་སྒྱུ་ལྟ་བུ་སྣང་བ་ནི། །རྟགས་

ནི་དང་པོར་ཤེས་པར་བྱ། །དེ་བཞིན་དུ་ནི་ཆུ་ལོག་པས། །དུ་བ་ལྟ་བུ་འབྱུང་བ་ནི། །གཉིས་པ་ཡིན་

པར་ཤེས་པར་བྱ། །མེ་ནི་རྣམ་པར་ལོག་གྱུར་པས། །མཁའ་སྣང་འདྲ་བ་གསུམ་པའོ། །རླུང་ནི་དེ་

བཞིན་ལོག་པས་ན། །མར་མེ་ལྟ་བུ་རབ་སྣང་བ། །རྟགས་ནི་བཞི་པར་ཤེས་པར་བྱ། །དེ་བཞིན་

ཕྱིན་ལོག་རྣམ་པར་ཤེས། །ལོག་པས་ཟབ་གསལ་གཉིས་མེད་ཀྱི། །དོན་འདྲ་སྤྲིན་མེད་ནམ་མཁའ་

ལྟར། །གསལ་བ་རྟགས་ནི་ལྔ་པའོ། །མཚན་མ་ལྔ་པོ་དེ་ཡིས་ནི། །མི་གནས་མྱ་ངན་འདས་ཐོབ་

པས། །རྣལ་འབྱོར་པས་ནི་དེ་ལ་འབད། །གཟུང་བ་ཡི་ནི་ཡན་ལག་གོ2།ཞེས་གསུངས་ཤིང་། དེ་

བཞིན་གཤེགས་པའི་རྡོ་རྗེས་ཀྱང་། འབྱུང་བ་ལྔའི་བདག་ཉིད་ཅན་སྲོག་རླུང་འཐུར་དུ་རྒྱུ་བར་བྱས་

ནས་ཡུངས་འབྲུའི་ཚད་ཙམ་གཅིག་བྱང་ཆུབ་ཀྱི་སེམས་ཀྱི་ཐིག་ལེ་འདྲིལ་བའི་ཚུལ་གྱིས། རྡོ་རྗེའི་

སྣའི་རྩེ་མོར་ཕབ་ནས་གོང་དུ་གསུངས་པའི་སོ་སོར་སྡུད་པ་དང་། ཡན་ལག་ལྔའི་བསམ་གཏན་ 

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༦༢༠ ཕྲེང་། ༡༠

2  བསྟན་འགྱུར། དཔེ་བསྡུར་མ། དེབ། ༢༡ ཤོག ༨༤༧ ཕྲེང་། ༡༥



འཇིགས་བྱེད་བསྐྱེད་རྫོགས་རྣམ་གཞག 393

གྱི་རིམ་པས་བསམ་པར་བྱའོ།།

འདི་ཡང་ཐིག་ལེའི་སྦྱོར་བ་སྟེ། །སྲོག་རྣམས་ཕྱི་རོལ་དུ་འགྲོ་བ་བཟློག་པའི་དོན་དུ་དེའི་རྒྱུ་

ཉིད་ཀྱིས་ན་གསང་བ་འདུས་པ་ཕྱི་མའི་རྒྱུད་ལས་སྲོག་རྩོལ་ཞེས་བྱ་བར་བརྗོད་དོ། །འདི་ཡང་ཉེ་

བར་མཚོན་པ་ཙམ་སྟེ། ལྟེ་བར་ཕྲ་བའི་ཨཱ་ལི་ཀཱ་ལིའི་སྦྱོར་བའམ། ཐུགས་ལ་སོགས་པ་ལ་ཐིག་ལེ་

ལ་སོགས་པའི་སྦྱོར་བའི་བསམ་གཏན་དང་དེ་ཡང་སྲོག་འཐོན་པ་བཟློག་པའི་དོན་ཉིད་ཀྱིས་སྲོག་

རྩོལ་ཞེས་བརྗོད་དོ། །བྱེ་བྲག་ཏུ་བསམ་གཏན་འདི་ལྟ་བུའི་སྟོབས་ཀྱིས་རོ་མ་དང་རྐྱང་མ་དག་གི་

རྒྱུ་བ་ལས་བཟློག་ནས་དབུ་མར་སྲོག་གི་རྩོལ་བ་ནི། རབ་ཏུ་རྒྱུ་སྟེ། འདི་ཡང་སྲོག་རྩོལ་ཞེས་བརྗོད་

དོ། །ཞེས་སོགས་རྒྱས་པར་གསུངས་ཏེ། འདི་ལྟར་གསུངས་པ་རྣམས་དང་། ཤཱནྟི་པས་གོང་དུ་བཤད་

པ་རྣམས། ཕྲ་མོའ་ིརྣལ་འབྱོར་བསྒོམ་ཚུལ་དང་བསྒོམས་པའི་ལག་རྗེས་སོགས་ཕལ་ཆེ་བ་ཇི་ལྟ་བ་

བཞིན་མཚུངས་པར་ཡོད་པས་དེ་དག་ཕན་ཚུན་གུང་བསྒྲིགས་ནས་ལེགས་པར་ངེས་པ་བྱའོ།།

ཨ་མོ་གྷ་བཛྲ་ཆེ་བས་ཀྱང་འདིའི་རྫོགས་རིམ་མདོར་བསྡུས་གསུངས་པ་ནི། འདི་ལྟ་སྟེ། དེ་

ཉིད་ཀྱི་རྒྱ་གཞུང་ལས། དེ་ནས་གཞན་ཡང་ནང་གི་སྦྱོར་བ་ཅུང་ཟད་སྦྱར་བར་བྱའོ། །དེ་ལ་ལུས་ཀྱི་

སྨད་ནི། དོན་ཡོད་གྲུབ་པའི་བདག་ཉིད་དུ་བལྟ་བར་བྱའོ། །ཞེས་པ་ནས། སྨིན་མཚམས་ནི། རྣམ་

པར་སྣང་མཛད་ཀྱི་བདག་ཉིད་དུ་བལྟའོ།1།ཞེས་པའི་བར་གྱིས། རང་གི་ལུས་ཀྱི་སྨད་ཀྱི་ཆ་རྐང་པ་

གཉིས་བགྲད་པ་གཞུའི་དབྱིབས་ཅན་དང་། སུམ་མདོ་གྲུ་གསུམ་དང་། ལྟོ་བ་ཟླུམ་པོ་དང་། སྙིང་ཁ་

གྲུ་བཞི་དང་། སྨིན་མཚམས་ཀྱིས་མཚོན་པ་མགྲིན་པ་ཡར་ཅད་དེ། ལུས་ཀྱི་གནས་ལྔ་པོ་དེ་ཉིད། 

རླུང་མེ་ཆུ་ས་ནམ་མཁའི་ཁམས་ལྔའི་རང་བཞིན་དང་། དོན་གྲུབ་ནས་རྣམ་སྣང་གི་བར་གྱི་རིགས་

ལྔའི་ངོ་བོའམ་རྣམ་པར་བལྟ་བར་བསྟན་ལ། དེ་ནས། སྨིན་མཚམས་ཀྱི་རྩ་འཁོར་རྩ་འདབ་སོ་

གཉིས་པའི་ལྟེ་བའི་དབུས་དྷཱུ་ཏཱིའི་ནང་དུ་ཟླ་དཀྱིལ་གྱི་སྟེང་དུ་བྱང་སེམས་དཀར་པོའ་ིངོ་བོ་ཧཾ་ཡིག་

མགོ་འཐུར་བལྟ། ལྟེ་བར་རྩ་འདབ་རེ་བཞི་པའི་ལྟེ་བར་ཉི་དཀྱིལ་གྱི་སྟེང་དུ་གཏུམ་མོའ་ིངོ་བོ་ཨ་

ཐུང་གྱེན་དུ་འབར་བའི་རྣམ་པ་ཅན། སྙིང་ཁར་རྩ་འདབ་བརྒྱད་པའི་ལྟེ་བར་ཉི་མའི་སྟེང་དུ་གཤེགས་

པ་ལྔ་དང་གཤེགས་མ་བཞིའི་ས་བོན་བྷྲཱུཾ་ཨཾ་ཛྲིཾ་ཁཾ་མུཾ་ལཾ་མཾ་བཾ་ཏཾ་སྟེ་ས་བོན་དགུ་པོ་འཁོར་བར་

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༥༢༤ ཕྲེང་། ༡༨

བཀོད་དེ། འདི་དག་ནི། རང་གི་ཕུང་པོ་ལྔ་དང་ཁམས་བཞིའི་ཡང་ས་བོན་དུ་འགྱུར་རོ།།

དེའི་དབུས་སུ་ཧཱུཾ་ཡིག་ཡོངས་སུ་གྱུར་པའི་རྡོ་རྗེ་སྔོན་པོ། དེའི་ལྟེ་བར་ཟླ་གདན། དེའི་

དབུས་སུ་ཡི་གེ་མུཾ་ལས་རྡོ་རྗེ་དཀར་པོ་རྩེ་ལྔ་པ་ཅིག་བསམས་ལ། དེ་ཉིད་དེ་བཞིན་གཤེགས་པ་

ཐམས་ཅད་ཀྱི་བདག་ཉིད་དུ་བསྒོམ་མོ། །མགྲིན་པར་རྩ་འདབ་བཅུ་དྲུག་པའི་ལྟེ་བར་ཉི་མའི་སྟེང་དུ་

པདྨ་དམར་པོ་འདབ་མ་བརྒྱད་ཀྱི་ལྟེ་བར་ཨཱ་དམར་པོ། འདབ་མ་བརྒྱད་ལ། སྒེག་མོ། ཕྲེང་བ་མ། གླུ་

མ། གར་མ། བདུག་པ་མ། མེ་ཏོག་མ། མར་མེ་མ། དྲི་ཆབ་མ་སྟེ་གཟུངས་མ་བརྒྱད་ཀྱི་ས་བོན་བཀོད་

ནས། དེ་དག་ཀྱང་བདེ་བ་ཆེན་པོའ་ིརང་བཞིན་དུ་བལྟའོ།།

དེ་ནས་ཐོག་མར་ལྟེ་བའི་ཨ་ཐུང་ལ་དམིགས་ཏེ་བསྒོམས་པས་གཏུམ་མོ་འབར་བ་དྷཱུ་

ཏཱིའི་ལམ་ནས་ཡར་སོང་བས་སྙིང་ཁའི་ས་བོན་དགུ་པོ་བསྲེགས་ནས་གྱེན་དུ་སོང་བས་མགྲིན་

པའི་ཨཱ་དང་ཕྲད་དེ་སླར་ཡང་གྱེན་དུ་སོང་བས་སྨིན་མཚམས་ཀྱི་ཧཾ་ཡིག་བཞུས་ཏེ། དེ་ལས་བྱང་

ཆུབ་ཀྱི་སེམས་བབས་པ་དྷཱུ་ཏཱིའི་ལམ་ནས་འཐུར་དུ་བབས་པས་སྙིང་ཁའི་ས་བོན་དགུ་པོ་བསོས་

པར་བྱས་ཏེ་རིམ་གྱིས་རྡོ་རྗེའི་རྩེ་བར་དུ་བབས་པ་ཕྱིར་མ་འཕོས་པའི་ལྷན་སྐྱེས་ཀྱི་བདེ་ཆེན་

བསྐྱེད་དེ། སྟོང་པ་ཉིད་དང་སྦྱར་བའི་བདེ་སྟོང་གི་ཡེ་ཤེས་ལ་ལོངས་སྤྱོད་པའི་ཚུལ་གྱིས་རྫོགས་

རིམ་ཁྱད་པར་ཅན་ཞིག་བསྟན་པ་ཡིན་ཏེ། རྒྱ་གཞུང་དེ་ཉིད་ལས། དེའི་སྟེང་དུ་པདྨ་འདབ་མ་སུམ་

ཅུ་རྩ་གཉིས། དེའི་དབུས་སུ་ཟླ་བའི་དཀྱིལ་འཁོར། དེའི་སྟེང་དུ་མི་འཆི་ཁ་བུ་བ་ལས་རྟག་ཏུ་ 

བདུད་རྩི་འབབ་པར་བལྟའོ།།

ལྟེ་བའི་དཀྱིལ་འཁོར་ལ་པདྨའི་འདབ་མ་དྲུག་ཅུ་རྩ་བཞི་པ། དེའི་དབུས་སུ་ཉི་མའི་

དཀྱིལ་འཁོར། དེའི་དཀྱིལ་དུ་དང་པོའ་ིཡི་གེ་བལྟ་བར་བྱ་སྟེ། རྟག་ཏུ་ཡེ་ཤེས་ཀྱི་མེ་གྱེན་དུ་འབར་

བའོ། །དེའི་སྙིང་ཁར་པདྨ་འདབ་མ་བརྒྱད་པའོ། །དེའི་དབུས་སུ་ཉི་མའི་དཀྱིལ་འཁོར་ལ་ས་བོན་

དགུས་ཡོངས་སུ་གང་བའི་དབུས་ཀྱི་ཧཱུཾ་གི་དཀྱིལ་ན་ཟླ་བའི་དཀྱིལ་འཁོར། དེའི་དབུས་སུ་ཡི་

གེ་མུཾ་ཡོངས་སུ་གྱུར་པའི་རྡོ་རྗེ་དེ་བཞིན་གཤེགས་པ་ཐམས་ཅད་ཀྱི་བདག་ཉིད་དུ་བསམ་པར་

བྱའོ། །དེའི་སྟེང་དུ་མགུལ་བར་པདྨ་འདབ་མ་བཅུ་དྲུག་པ་དེའི་དབུས་སུ་ཉི་མའི་དཀྱིལ་འཁོར། 

དེའི་སྟེང་དུ་པདྨ་དམར་པོ་འདབ་མ་བརྒྱད་པ། དེའི་དབུས་སུ་ཡི་གེ་ཨཱ་དམར་པོ། དེའི་འདབ་མ་ལ་

གཟུགས་ཀྱི་རྡོ་རྗེ་མ་ལ་སོགས་པའི་ལྷ་མོ་བརྒྱད་པོའ་ིས་བོན་དེ་བཞིན་གཤེགས་པ་ཐམས་ཅད་ཀྱི་

ཡང་དག་པའི་ཡེ་ཤེས་ཀྱི་ལོངས་སྤྱོད་ཉམས་སུ་མྱོང་བའི་བདག་ཉིད་དུ་བསམ་མོ།1།ཞེས་གསུངས་

ཏེ། འདི་དག་གི་སྐབས་སུ། རྩ་འཁོར་གྱི་རྣམ་པར་བསྒོམ་པ་དང་། རྩ་འཁོར་རྣམས་ཀྱི་གནས་སུ་

པད་འདབ་ཀྱི་རྣམ་པར་བསྒོམ་པ་གང་བྱས་ཀྱང་འདྲ་བར་བཞེད་དོ། །བཤད་མ་ཐག་པ་འདི་ཉིད་

ནི། བརྟག་གཉིས་ལས། ལྟེ་བར་གཏུམ་མོ་འབར་བ་ཡིས། །དེ་བཞིན་གཤེགས་པ་ལྔ་བསྲེགས་

ཤིང་། །སྤྱན་ལ་སོགས་པ་ཡང་བསྲེགས་ཏེ། །བསྲེགས་པས་རི་བོང་ཅན་ཧཾ་འཛག2།ཅེས་སོགས་

གསུངས་པ་རྣམས་དང་ཚུལ་འདྲའོ།།

གཞན་ཡང་འདི་དང་ཕྱོགས་མཐུན་པ་གཤིན་རྗེའི་གཤེད་དམར་པོའ་ིརྒྱུད་ལ། ཡར་ཀླུངས་

བ་གྲགས་པ་རྒྱལ་མཚན་གྱིས་བསྒྱུར་བའི་ལེའུ་བཅུ་དགུ་པ་དང་། བུ་སྟོན་ཐམས་ཅད་མཁྱེན་

པས་བསྒྱུར་བའི་ལེའུ་ཉེར་གཉིས་པ་གཉིས་ཡོད་པ་ལས། ཉེར་གཉིས་པ་དེའི་དགུ་པ་ལས། དང་

པོ་ལྷ་ཡི་གཟུགས་སུ་སྟེ། །ལུས་ནི་རྣམ་པར་དག་པར་བྱ། །གཉིས་པར་གསུང་སྔགས་བཟླས་པ་

སྟེ། །ཨཱ་ལི་ཀཱ་ལིའི་བཟླས་པ་དང་། །སྐུ་གསུང་ཐུགས་ཀྱི་དབྱེ་བ་ཡིས། །བློ་ལྡན་ཡི་གེ་གསུམ་

བཟླས་བྱ། །དེ་བཞིན་བློ་ལྡན་ཁྲི་ཕྲག་གཉིས། །བརྒྱ་ཕྲག་བཅུ་དྲུག་བཟླས་པར་བྱ། །ཉིན་དང་

མཚན་མོའ་ིགྲངས་ཀྱིས་ནི། །གསང་སྔགས་བཟླས་པ་བྱེད་པ་ཡིན།3།ཅེས་པས་འོད་གསལ་འདྲེན་

པའི་ནང་གི་ཐབས་རྡོར་བཟླས་གསལ་བར་བསྟན་ལ། དེ་ནས་དེ་ལ་སྣ་ཡི་རྩེ། །ཁོ་ནར་ས་བོན་

མཚན་མའི་རིམ། །ཡུངས་ཀར་དུ་ཡང་བསམ་པར་བྱ། །རྡོ་རྗེ་སྐྱིལ་ཀྲུང་སྦྱོར་བ་ལས། །སེམས་

ནི་བརྟན་པར་བྱས་ཉིད་ཀྱིས།4།ཞེས་པས་དྷཱུ་ཏཱིའི་ཡས་སྣ་མས་སྣ་ལྟ་བུ་ལུས་ཀྱི་གནད་ཆེ་སར་ས་

བོན་དང་ཕྱག་མཚན་སོགས་ཡུངས་འབྲུ་ཙམ་བསྒོམ་པའི་ནང་གི་ཐབས་བསྟན་ཏེ། ཐབས་དེ་དག་

བསྒོམས་པས་རོ་རྐྱང་གི་རླུང་དབུ་མར་བཀག་པའི་རྡོ་རྗེ་སྐྱིལ་ཀྲུང་གི་སྦྱོར་བས་སེམས་བརྟན་པར་

བྱས་ཏེ་བདེ་སྟོང་གི་འོད་གསལ་སྐྱེ་བར་བསྟན་ཏོ། །རང་བྱིན་གྱིས་བརླབ་པར་ཡང་འགྱུར་རོ། །ཇི་

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༥༢༥ ཕྲེང་། ༢

2  བཀའ་འགྱུར། དཔེ་བསྡུར་མ། དེབ། ༨༠ ཤོག ༦ ཕྲེང་། ༡༨

3  བཀའ་འགྱུར། དཔེ་བསྡུར་མ། དེབ། ༨༣ ཤོག ༧༩༢ ཕྲེང་། ༢༡

4  བཀའ་འགྱུར། དཔེ་བསྡུར་མ། དེབ། ༨༣ ཤོག ༧༩༣ ཕྲེང་། ༤

ལྟར་སྒྱུ་མ་ཇི་ལྟར་རྨི། །དེ་བཞིན་སླར་ཡང་ཆུའི་ཟླ་བ། །འདི་ལྟ་བུ་ཡི་གཟུགས་སུ་འགྱུར།1།ཞེས་

པས། རྡོར་བཟླས་སོགས་ཀྱི་མཐུས་འོད་གསལ་བསྐྱེད་ནས། དེའི་རླུང་སེམས་ཙམ་ལས་རང་བྱིན་

རླབས་ཀྱི་སྒྱུ་མའི་སྐུ། སྒྱུ་མ་རྨི་ལམ་ཆུ་ཟླ་སོགས་དང་མཚུངས་པའི་གཟུགས་སུ་ལྡང་བར་བསྟན་

ལ། ཇི་ལྟར་བླ་མའི་མན་ངག་ལས། ཆུ་དང་ཆུ་འདུས་གཅིག་པ་བཞིན། །སྒྱུ་མ་སྟོང་པའི་སྦྱོར་བ་

ཡིས། །ཟུང་དུ་འཇུག་པར་རབ་སྒྲུབ་བྱེད།2།ཅེས་པས་སྒྱུ་ལུས་དང་འོད་གསལ་ཐམས་ཅད་སྟོང་པ་

གཉིས་ངོ་བོ་གཅིག་ཏུ་ཆུ་ལ་ཆུ་བཞག་བཞིན་སྦྱོར་བའི་ཟུང་འཇུག་བླ་མའི་མན་ངག་ལས་སྒྲུབ་པར་

བྱེད་དགོས་པར་བསྟན་པ་ཡིན་ནོ།།

ཡང་རྒྱུད་དེ་ཉིད་ཀྱི་ལེའུ་བཅུ་གཉིས་པ་ལས། རླུང་ཚོགས་གཅིག་གྱུར་གང་ཡིན་

ནི། །ཤེས་རབ་ལ་ནི་དམ་འཁྱུད་པས། །ཟླ་ཕྱེད་ཙམ་གྱིས་འགྲུབ་པར་འགྱུར། །རང་གི་ལྷག་པའི་

ལྷར་སྦྱོར་བས། །སངས་རྒྱས་ཡེ་ཤེས་ཡང་དག་ལྡན། །མངོན་ཤེས་ལྔ་ནི་ཤེས་པར་འགྱུར།3།ཞེས་

སོགས་ཀྱིས་ལྷའི་རྣལ་འབྱོར་ལ་གནས་ནས། ཕྱག་རྒྱ་དང་སྙོམས་པར་འཇུག་པའི་ཐབས་དང་ལྷན་

ཅིག་ཏུ་རླུང་གི་རྣལ་འབྱོར་ལ་འབད་པས་འོད་གསལ་གྱི་ཡེ་ཤེས་དང་། མངོན་ཤེས་ལྔ་ལ་སོགས་

པ་འགྲུབ་པར་བསྟན་ཏེ། འོད་གསལ་འདྲེན་པའི་ཕྱིའི་ཐབས་ཕྱག་རྒྱ་ལ་བརྟེན་པའང་འདི་དག་

གིས་བསྟན་པས། རྫོགས་རིམ་གཙོ་བོ་རྣམས་ཕལ་ཆེར་རྫོགས་པར་བསྟན་ལ། འདིར་བསྟན་པ་

འདི་དག་གིས་རྡོ་རྗེ་འཇིགས་བྱེད་ཀྱི་རྫོགས་རིམ་ཀྱང་དོན་གྱིས་བསྟན་ཅིང་དམར་ནག་འཇིགས་

གསུམ་ཀུན་ལ་འདྲ་བར་ཁྱེར་ཆོག་པར་བཞེད་པ་ཡིན་ནོ།།

དེ་བཞིན་དུ་གཤིན་རྗེའི་གཤེད་ཀྱི་རྫོགས་རིམ་སྟོན་པའི་གཞུང་། གྲུབ་ཆེན་བིརྺ་པས་

མཛད་པའི་ཤིན་ཏུ་སྤྲོས་མེད། གྲུབ་ཐོབ་དཔལ་འཛིན་གྱིས་མཛད་པའི་རྣལ་འབྱོར་བཞི་རིམ། 

དརྦན་ཨཱ་ཙརྱས་མཛད་པའི་འཚོ་བའི་དེ་ཁོ་ན་ཉིད་ལ་སོགས་པ་ཡོད་པ་ལས། འདི་དག་གི་དོན་

འཆད་ཚུལ་ལ། དཔྱལ་ལོ་ཙྪ་བ་ལ་སོགས་པ་སྔ་མ་འགའ་ཞིག་གིས་ནི། རྣལ་འབྱོར་བཞི་རིམ་འདི་

1  བཀའ་འགྱུར། དཔེ་བསྡུར་མ། དེབ། ༨༣ ཤོག ༧༩༣ ཕྲེང་། ༧

2  བཀའ་འགྱུར། དཔེ་བསྡུར་མ། དེབ། ༨༣ ཤོག ༧༩༣ ཕྲེང་། ༨

3  བཀའ་འགྱུར། དཔེ་བསྡུར་མ། དེབ། ༨༣ ཤོག ༧༩༧ ཕྲེང་། ༤

ཉིད་ཀྱང་ཤིན་ཏུ་སྤྲོས་མེད་ཀྱི་དོན་འཆད་པའི་ཡན་ལག་ཏུ་སྦྱོར་ཏེ། བླ་མ་རྡོ་རྗེ་གདན་པའི་མན་

ངག་ལ་བརྟེན་པའི་དཔྱལ་ལོའ་ིབརྗེད་བྱང་ལས། ཤིན་ཏུ་སྤྲོས་མེད་ཀྱི་མན་ངག་འདི་ལ། སྐལ་ལྡན་

གྱི་སློབ་མ་དད་ལྡན་དུ་བྱ་བ། དད་ལྡན་གྱི་སློབ་མ་ལ་ལམ་དང་ལམ་མིན་ཕྱེ་སྟེ་བསྟན་པ། ལམ་གྱི་

ངོ་བོ་རྣལ་འབྱོར་གྱི་རིམ་པ་བཤད་པ། ཁ་བསྒྱུར་གནད་ཀྱི་མན་ངག་དང་བཞིར་བྱས་ནས། ལམ་

གྱི་ངོ་བོ་ལ་བསྐྱེད་རྫོགས་གཉིས་སུ་ཕྱེ་བའི་རྫོགས་རིམ་ལ། སྔོན་འགྲོ་བླ་མ་མོས་གུས་ཀྱི་ཁྲིད། 

དངོས་གཞི་རྡོ་རྗེ་བཞིའི་ཁྲིད། བོགས་འདོན་རྣམ་རྟོག་འོད་གསལ་གྱི་ཁྲིད། གེགས་སེལ་བདུད་

ཀྱི་སྤྱོད་ཡུལ་གྱི་ཁྲིད། སྤྱོད་པ་ཆོས་བརྒྱད་རོ་སྙོམས་ཀྱི་ཁྲིད། ངོ་སྤྲོད་ཡེ་ཤེས་སྤྲོས་བྲལ་གྱི་ཁྲིད། 

རྗེས་གཞན་དོན་འཕྲིན་ལས་ཀྱི་ཁྲིད་དེ། དེ་དག་རྩ་བའི་ཁྲིད་བདུན་ཞེས་ཟེར་རོ། །མཉམ་ཉིད་སྙིང་

རྗེའི་ཁྲིད། རྩ་བ་རྒྱུའི་ཁྲིད། རྟེན་འབྲེལ་རྫས་ཀྱི་ཁྲིད། རང་སེམས་འཕོ་བའི་ཁྲིད། གཏུམ་མོ་རྩ་རླུང་

གི་ཁྲིད། ཏིང་ངེ་འཛིན་བཅུད་ལེན་གྱི་ཁྲིད། ཕྱིར་བཟློག་མན་ངག་གི་ཁྲིད། སྲོག་གི་དེ་ཁོ་ན་ཉིད་ཀྱི་

ཁྲིད་དེ། དེ་དག་ལ་ཡན་ལག་གི་ཁྲིད་བརྒྱད་ཅེས་ཟེར་ལ། རྩ་བ་དང་ཡན་ལག་གང་གི་སྒོ་ནས་ཁྲིད་

ཀྱང། བར་ཆད་ཞི་བར་བྱེད་པ་མཆོད་གཏོར་གྱི་རྣལ་འབྱོར། སྡིག་པ་དག་པར་བྱེད་པ་ཡིག་བརྒྱའི་

རྣལ་འབྱོར། བགེགས་གཞོམ་པ་རྡོ་རྗེ་མཁའ་འགྲོའ་ིསྦྱིན་སྲེག་གི་རྣལ་འབྱོར། ཚོགས་རྫོགས་པར་

བྱེད་པ་མནྜལ་གྱི་རྣལ་འབྱོར། བྱིན་རླབས་འཇུག་པར་བྱེད་པ་བླ་མའི་རྣལ་འབྱོར་ཏེ། སྔོན་འགྲོའ་ི

ཆོས་ལྔ་པོ་དེ་སྔོན་དུ་བཏང་ནས་འཁྲིད་པར་བཤད་དོ།།

དངོས་གཞི་རྣལ་འབྱོར་བཞིའི་ཁྲིད་ནི། སྤྲོས་མེད་ལས། དཀོན་མཆོག་གསུམ་དང་བླ་

མ་ལ། །བསམ་པ་ཐག་པས་སྐྱབས་སོང་བས། །ལུས་ངག་ཡིད་གསུམ་སྒྲིབ་བ་གང་། །བག་ལ་

ཉལ་དང་བཅས་ནས་གྲོལ། །སྐུ་གསུང་ཐུགས་དང་ཡེ་ཤེས་ཀྱི། །རྡོ་རྗེ་རྣམས་དང་དབྱེར་མེད་

འགྱུར།1།ཞེས་གསུངས་པས་བསྟན་ལ། དོན་འདི་ཉིད་རྒྱས་པར་འཆད་བྱེད་དུ་རྣལ་འབྱོར་བཞི་རིམ་

གྱི་གཞུང་རྣམས་སྦྱར་ནས་འཆད་པར་བྱེད་དེ། འཚོ་བའི་དེ་ཁོ་ན་ཉིད་ལས་ཀྱང་། ཀཱ་ལི་ཡ་སྟེ་ཨཱ་

ལི་མ། །གཡས་དང་གཡོན་པ་གཤིན་རྗེ་སྟེ། །ཀུན་དར་མ་ནི་དབུས་ནས་སུ། །གང་ཞིག་གཉིས་སུ་

མེད་དེ་གཤེད། །ཉི་མ་ཟླ་བའི་ལམ་གཉིས་པོར། །འགྲོ་བ་གང་ཡིན་གཤིན་རྗེ་སྟེ། །དེ་ཡང་དབུས་

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༡༠༢༧ ཕྲེང་། ༡༣

སུ་གང་གནས་པ། །ཡེ་ཤེས་དེ་ནི་གཤེད་ཡིན་ནོ།1།ཞེས་སོགས་ཀྱིས། གཤིན་རྗེ་དང་དེའི་གཤེད་

གང་ཡིན་པ་སོགས་ངོས་བཟུང་བའི་སྒོ་ནས་རྫོགས་རིམ་བསྟན་ཏེ། འདི་ལྟར་གཤིན་རྗེའི་སྐད་དོད་

ཡ་མ་ཞེས་པ་ཡིན་ལ། དེའི་ཡ་ཡིག་གིས་གཡས་རོ་མ་ལ་རྒྱུ་བའི་རླུང་ལ་ཀཱ་ལིར་ཐ་སྙད་བྱས་པ་

དང་། རྩ་དེ་ནས་འབབ་པའི་ཁྲག་ལ་ཉི་མར་བྱས་པ་སོགས་མཚོན་ལ། མ་ཡིག་གིས་གཡོན་རྐྱང་

མ་ནས་རྒྱུ་བའི་རླུང་ལ་ཨཱ་ལིར་བྱས་པ་དང་། རྩ་དེ་ནས་འབབ་པའི་ཁུ་བ་ལ་ཟླ་བར་བྱས་པ་སོགས་

མཚོན་ཏེ། དེ་དག་ནི་གཤིན་རྗེའོ། །རོ་རྐྱང་ནས་རྒྱུ་བའི་རླུང་དང་ཁམས་རྣམས་དབུ་མར་བཀག་པ་

ལས་སྐྱེས་པའི་བདེ་ཆེན་གྱི་ཡེ་ཤེས་ནི། གཤིན་རྗེ་དེ་དག་འཇོམས་པའི་གཤེད་དུ་བསྟན་པ་ཡིན་

ཏེ། གཞུང་འདིར་གཤིན་རྗེའི་གཤེད་ཕྱི་ནང་གཞན་གསུམ་ལ་སྦྱང་ནས་བཤད་པ་ཐམས་ཅད་བཤད་

མ་ཐག་པས་མཚོན་ནས་ཤེས་པར་བྱའོ། །བླ་མ་རྭ་ལོ་སོགས་ཀྱིས་ཀྱང་། མཚན་མ་གྱེན་འགྲེང་

དང་། རྭ་རྩེ་སེམས་འཛིན། ཞེས་སོགས་ཀྱིས་རྫོགས་རིམ་གྱི་ཐ་སྙད་མཛད་པ་ཅུང་ཟད་གསུངས་

མོད་ཀྱང་། མངས་པར་འགྱུར་བས་འཇིགས་པས་མ་བཀོད་དོ། །དེ་དག་གིས་ནི། རྒྱུད་དང་རྒྱ་

གཞུང་སོགས་ལས་འདིའི་རྫོགས་རིམ་ཇི་ལྟར་བསྟན་པ་སོགས་མདོ་ཙམ་དུ་བཤད་ཟིན་ཏོ།།

གཉིས་པ་རང་གི་བླ་མའི་བཞེད་པ་བྱེ་བྲག་ཏུ་བཤད་པ་ནི། དེ་ལྟར་གོང་དུ་སྨོས་པའི་གཞུང་

དེ་དག་གི་རྫོགས་རིམ་གྱི་ཕྱོགས་རེ་ཙམ་ཐོར་བུར་བསྟན་པ་མང་དུ་བྱུང་ཡང་། ཆ་ཚང་ཞིང་ལུས་

རྫོགས་པར་བསྟན་པ་ཉུང་བས་ན། དམར་ནག་འཇིགས་གསུམ་ལས་དམར་པོའ་ིརྒྱུད་དང་རྒྱ་གཞུང་

རྣམས་ཀྱི་ནང་ནས་ནི། རྣལ་འབྱོར་བཞི་རིམ་ཉིད་ལ་བརྟེན་ནས་བཤད་ན། འདིའི་རྫོགས་རིམ་ཀྱང་

རྒྱས་པར་ཐོན་པར་འགྱུར་རོ། །ཞེས་གསུངས་ལ། ཁྱད་པར་དུ་རྣལ་འབྱོར་བཞི་རིམ་འདི་ནི། དངོས་

སུ་ན་དམར་པོའ་ིརྫོགས་རིམ་སྟོན་བྱེད་དུ་སྦྱར་ནས་གསུངས་ཀྱང་། འདི་ཉིད་གྲུབ་ཆེན་ལཱ་ལི་ཏའི་

མན་ངག་ལ་བརྟེན་ནས། དམར་པོའ་ིརྒྱུད་དང་། རྒྱུད་འབུམ་པ་ཞེས་གྲགས་པ་འཇིགས་བྱེད་ཀྱི་རྒྱུད་

རྒྱས་པའི་ཡང་རྫོགས་རིམ་གྱི་གནད་རྣམས་བསྡུས་ནས་སྟོན་པ་ཡིན་པས་དམར་ནག་འཇིགས་

གསུམ་ཐམས་ཅད་ཀྱི་རྫོགས་རིམ་ཐུན་མོང་དུ་སྟོན་པའི་གཞུང་དུ་སྦྱར་བར་བྱའོ། །ཞེས་པ་ནི། བླ་མ་

དམ་པའི་ཞལ་གྱི་གདམས་པ་ཡིན་ནོ། །ཞེས་གསུངས་པས་དེ་བཞིན་དུ་བཤད་པར་བྱའོ།།

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༡༠༢༧ ཕྲེང་། ༢

དེ་ལྟར་ན་འདི་ལ་གཉིས། གཞུང་གི་དོན་རགས་པ་ཙམ་བཤད་པ་དང་། བཤད་དོན་ལམ་

གྱི་རིམ་པར་བསྡུས་ཏེ་བསྟན་པའོ། །དང་པོ་ནི། ཤིན་ཏུ་སྤྲོས་མེད་ཐུགས་རྗེས་བརླན། །དཔལ་

ལྡན་བདེ་ཆེན་ཕྱག་འཚལ་ཏེ། །ཞེས་པ་ནི་མཆོད་པར་བརྗོད་པའོ། །བདག་བྱིན་བརླབ་པའི་རིམ་པ་

ནི། །བླ་མའི་དྲིན་གྱིས་གསལ་བར་བཤད།1།ཅེས་པ་ནི་བརྩམ་པར་དམ་བཅའ་བའོ། །བླ་མ་ལ་གུས་

དམ་ཚིག་ལྡན། །སྙིང་རྗེས་སེམས་ཅན་དོན་སེམས་པའི། །སྒྲུབ་པོས། ཞེས་པས་ལམ་ཉམས་སུ་

ལེན་པ་པོ་བསྟན་ཏོ། །དབེན་པའི་གནས་སུ་ནི། དངོས་གྲུབ་དམ་པ་བསྒྲུབ་པར་བྱ། །ཞེས་པས་ནི། 

གང་དུ་སྒྲུབ་པའི་གནས་བསྟན་ཏོ། །རྣལ་འབྱོར་དམ་པ་བཞིར་བཤད་དེ། དབྱིབས་དང་སྔགས་དང་

དམ་ཚིག་དང་། །རྣམ་དག་ཡེ་ཤེས་ཞེས་བྱ་བས། །སྲིད་པའི་འཆིང་བ་ལས་གྲོལ་འགྱུར།2།ཞེས་པ་

ནི་འདིའི་ལུས་རྣམ་གཞག་སྟེ། དེ་ཡང་དབྱིབས་ཀྱི་རིམ་པ་ལ་རྣལ་འབྱོར་དུ་བྱས་པ་དང་། སྔགས་

ཀྱི་རིམ་པ་ལ་རྗེས་སུ་རྣལ་འབྱོར་དང་། དམ་ཚིག་གི་རིམ་པ་ལ་ཤིན་ཏུ་རྣལ་འབྱོར་དང། རྣམ་དག་

ཡེ་ཤེས་ཀྱི་རིམ་པ་ལ་རྣལ་འབྱོར་ཆེན་པོར་བྱས་པའི་རྣལ་འབྱོར་བཞི་པོ་འདི་བསྒོམས་པས་སྲིད་

པའི་འཆིང་བ་ལས་ཚེ་གཅིག་ལ་གྲོལ་བར་འགྱུར་རོ། །ཞེས་པའོ།།

འདིར་བཤད་པའི་རྣལ་འབྱོར་བཞིའི་རིམ་པ་འདིའང་བཤད་པའི་རིམ་པ་ཙམ་ཡིན་གྱི་

ཉམས་ལེན་གྱི་རིམ་པ་མིན་ལ། འདིར་རྣལ་འབྱོར་བཞིར་ཐ་སྙད་བྱས་པ་ནི། དམར་ནག་འཇིགས་

གསུམ་གྱི་བསྐྱེད་རིམ་ལ་རྣལ་འབྱོར་བཞིའི་ཆིངས་རྒྱུད་རྣམས་ལས་དངོས་སུ་གསུངས་པས། དེ་

དང་ཐ་སྙད་མཐུན་པར་རྫོགས་རིམ་ལའང་རྣལ་འབྱོར་བཞིར་བྱས་པ་ཡིན་ལ། དེའི་དགོས་པ་ཡང་

རྣལ་འབྱོར་བཞིས་བསྡུས་པའི་བསྐྱེད་རིམ་བསྒོམས་པས་རྒྱུད་སྨིན་པར་བྱས་ཏེ། འདིའི་རྫོགས་རིམ་

རྣལ་འབྱོར་བཞིས་བསྡུས་པ་རྣམས་བསྒོམས་པས་གྲོལ་བར་འགྱུར་རོ་ཞེས་ཤེས་པའི་ཆེད་དོ།།

ལུས་རྣམ་གཞག་གིས་བསྟན་པའི་དོན་དེ་ཉིད་རྒྱས་པར་འཆད་པ། དབྱིབས་དང་། སྔགས་

དང་། དམ་ཚིག་དང་། རྣམ་དག་ཡེ་ཤེས་ཀྱི་རིམ་པ་དང་བཞིའོ། །དང་པོ་ནི། རིམ་པའང་ཞེས་སོགས་

ཏེ། འདི་དག་གི་དོན་ལ་དཔྱལ་ལོ་སོགས་ཀྱིས། རིམ་པའམ་ཞེས་པ་ནས། དེ་ལྟར་བདག་ཉིད་གསལ་

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༡༡༡༤ ཕྲེང་། ༤

2  བསྟན་འགྱུར། དཔེ་བསྡུར་མ། དེབ། ༢༤ ཤོག ༡༡༡༤ ཕྲེང་། ༧

བར་བལྟ། །ཞེས་པའི་བར་གྱི་བདག་བྱིན་རླབས་བསྟན། བདག་གི་ཐུགས་ཀའི་ཞེས་པ་ནས། ཁམས་

རྣམས་མིན་འདི་དཀྱིལ་འཁོར་པ། །ཞེས་པའི་བར་གྱིས་སྣང་བ་བྱིན་རླབས་བསྟན། རང་བཞིན་འོད་

གསལ་ངོ་བོ་ཉིད། །ཅེས་པ་ནས། དེ་བཞིན་གཤེགས་པའི་དངོས་གྲུབ་ཐོབ། །ཅེས་པའི་བར་གིས་

ཟུང་འཇུག་ཏུ་བྱིན་གྱིས་བརླབས་པ་བསྟན་ཏོ། །ཞེས་ཟེར་ཞིང་། ཟུང་འཇུག་ཀྱང་ཉིན་པར་མེ་ལོང་

གི་གཟུགས་བརྙན་དང་། མཚན་མོ་རྨི་ལམ་ལ་བརྟེན་ནས་ཆོས་ཐམས་ཅད་སྒྱུ་མ་ལྟ་བུའི་སྣང་སྟོང་

ཚོགས་པའི་ཏིང་ངེ་འཛིན་མངོན་དུ་གྱུར་པ་ལ་བཤད་དེ་ཧ་ཅང་ལེགས་པར་མ་མཐོང་ངོ་།།

དེས་ན་རང་གི་ལུགས་ནི། དབྱིབས་ཀྱི་རིམ་པ་འདིས་གཙོ་བོར་ཤིན་ཏུ་ཕྲ་བའི་རླུང་

སེམས་ལས་བསྒྲུབས་པའི་སྒྱུ་ལུས་བདག་བྱིན་རླབས་སུ་བྱས་པ་དེ་ཉིད་སྟོན་ལ། རིམ་པ་འདི་རྣལ་

འབྱོར་བཞིའི་དང་པོར་བཤད་པ་ནི། ཐོབ་བྱ་མཐར་ཐུག་ལ་ཐོབ་འདོད་བསྐྱེད་ནས། དེ་འཐོབ་པའི་

ལམ་གྱི་གཙོ་བོ་གང་ཡིན་པ་ལ་འབད་པའི་ཆེད་དུ་ཡིན་ནོ། །ཞེས་གསུང་ངོ་། །དེ་ལ། རིམ་པའམ་

ཡང་ན་ཅིག་ཅར་དུ། །སངས་རྒྱས་རྗེས་དྲན་བསྒོམ་པར་བྱ།1།ཞེས་སྨོས་ཏེ། འདིས་ནི་ས་བོན་

ཕྱག་མཚན་སོགས་སམ། མངོན་བྱང་ལྔ་ལ་སོགས་པའི་སྒོ་ནས་རིམ་གྱིས་སངས་རྒྱས་ཀྱི་སྐུར་

བསྐྱེད་པའི་རིམ་པ་དང་པོའ་ིལྷ་སྐུ་བསྒོམ་པའམ་བསྐྱེད་རིམ་ལས་ཡང་ན་ཅིག་ཅར་ཆུ་ལས་ཉ་ལྡང་

གི་ཚུལ་དུ་བཞེངས་པའི་རྫོགས་རིམ་པའི་ལྷའི་སྐུ་བསྒོམ་པའི་སངས་རྒྱས་རྗེས་དྲན་བསྒོམ་པར་

བྱའོ། །ཞེས་པ་སྟེ། སྔ་མས་ནི་རྫོགས་རིམ་ཡོངས་རྫོགས་སྐྱེ་བ་ལ་བསྐྱེད་རིམ་གྱིས་རྒྱུད་སྨིན་པར་

བྱས་པ་ཞིག་དགོས་པར་ཡང་མཚོན་པ་ཡིན་ནོ།།

འོ་ན་རྫོགས་རིམ་པའི་ལྷ་སྐུ་དེ་ཉིད་ཀྱི་སྒྲུབ་གཞི་ནི་གང་། རྣམ་པ་ཇི་ལྟར་བསྒོམ་སྙམ་ན། 

གོང་བུར་གནས་པའི་བདག་ཉིད་ཀྱི། །ལུས་འདི་གཤིན་རྗེའི་གཤེད་དཔའ་བོ། །ཞེས་སྨོས་ཏེ། གོང་

བུར་གནས་པ་སྟེ། རླུང་སེམས་ཤིན་ཏུ་ཕྲ་བ་གཉིས་ངོ་བོ་དབྱེར་མེད་དུ་གྱུར་པའི་བདག་ཉིད་ཀྱི་

སྒྲུབ་པ་པོའ་ིགཉུག་མའི་ལུས་འདི་སྒྲུབ་གཞིར་བྱས་ཏེ། དེ་ལས་གཤིན་རྗེའི་གཤེད་དཔའ་བོ་སྟེ་རྡོ་

རྗེ་འཇིགས་བྱེད་ཞལ་ཕྱག་རྫོགས་པའམ། ཞལ་གཅིག་ཕྱག་གཉིས་པ་ལྟ་བུའི་རྣམ་པར་འཕེན་པའི་

དབང་གིས་ལངས་ཏེ་བསྒོམ་པར་བྱའོ།།

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༡༡༡༤ ཕྲེང་། ༩

དེ་ལྟར་ལངས་པའི་སྐུ་དེའི་ཁྱད་ཆོས་སྟོན་པ་ནི། འདི་ནི་བེམ་པོ་མ་ཡིན་ལ། །ཤ་དང་

ཁྲག་ཀྱང་དེ་མ་ཡིན། །བདེན་མིན་བརྫུན་པའང་མ་ཡིན་ནོ། །ཐ་མལ་མ་ཡིན་ཡེ་ཤེས་སྐུ། །དྭངས་

ཤིང་གསལ་ལ་རྙོག་པ་མེད། །ཕུན་ཚོགས་ཡོན་ཏན་ཀུན་ཡིན་ཏེ།1།ཞེས་སྨོས་ཏེ། རླུང་སེམས་

ཙམ་ལས་གྲུབ་པའི་སྐུ་འདི་ནི་བེམ་པོ་དང་ཤ་ཁྲག་དང་བཅས་པ་ལྟ་བུར་སྣང་ཡང་དེ་དག་ཏུ་མ་

གྲུབ་ཅིང་རླུང་སེམས་ཙམ་གྱི་ལུས་སུ་ཟད་པས་བེམ་པ་སོགས་མིན་ལ། ཐོགས་བཅས་ཀྱི་ལུས་

ལྟ་བུར་སྣང་ཡང་སྣང་བ་ལྟར་མ་གྲུབ་པས་བདེན་པ་མིན་ལ། རྟོག་པས་བཅོས་མའི་བསྐྱེད་རིམ་ལྟ་

བུ་མིན་གྱི། དངོས་པོ་ལ་གྲུབ་པའི་སྐུར་གནས་པས་བརྫུན་པའང་མིན་ནོ། །ཐ་མལ་གྱི་ལུས་ལས་

ལོགས་སུ་བྱ་བའི་སྐུ་ཡིན་ཞིང་། ཡེ་ཤེས་ཀྱི་བདག་ཉིད་དུ་གནས་པས་ཐ་མལ་མ་ཡིན་ཡེ་ཤེས་

སྐུའོ། །མེ་ལོང་ནང་གི་གཟུགས་བརྙན་ལྟར་དྭངས་ཤིང་གསལ་ལ་ཡན་ལག་དང་ཉིང་ལག་སོགས་

མ་འདྲེས་པར་ཅིག་ཅར་རྫོགས་ཤིང་གསལ་བས་རྙོག་པའི་དྲི་མ་མེད་པའོ། །སྐུ་དེ་མཚན་དཔེ་ལ་

སོགས་པའི་ཕུན་སུམ་ཚོགས་པའི་ཡོན་ཏན་ཀུན་གྱིས་བརྒྱན་པའོ། །ཞེས་པའམ། ཕུན་ཚོགས་

ཡོན་ཏན་ཀུན། ཅེས་པ་མཆོག་གི་དངོས་གྲུབ་ལ་བྱས་ནས། དེ་འགྲུབ་པའི་གཞིའི་གཙོ་བོ་ཡིན་ནོ་

ཞེས་སྦྱར་རོ། །འདི་དག་ནི་རིམ་ལྔར། ཁོང་སྟོང་ཁྱོད་ཀྱི་སྐུ་ལ་མེད། །ཤ་དང་རུས་པ་ཁྲག་མེད་

ཀྱང་།2།ཞེས་སོགས་དང་། སྒྱུ་མའི་དཔེ་བཅུ་གཉིས་ཀྱིས་མཚོན་པའི་སྒྱུ་ལུས་མཚན་དཔེས་བརྒྱན་

ཅིང་། དངོས་པོ་ལ་གྲུབ་པའི་དབང་པོ་ཀུན་ཚང་གི་སྐུར་གསུངས་པ་རྣམས་དང་ཇི་ལྟ་བ་བཞིན་ 

མཐུན་ཏེ་ཤིན་ཏུ་ལེགས་སོ།།

སྒྲུབ་གཞིའི་ཁྱད་ཆོས་སྟོན་པ་ནི། འདི་ནི་བདག་ལས་ཐ་དད་མིན། །སྤང་ཞིང་བསྣན་དུ་

ཅུང་ཟད་མེད། །མ་འཁྲུལ་བླ་མའི་བཀའ་དྲིན་གྱིས། །གདོད་ནས་གྲུབ་པ་ཞེས་བྱ་སྟེ།3།ཞེས་སྨོས་

ཏེ། སྐུ་དེའི་སྒྲུབ་གཞི་གཉུག་ལུས་འདི་ནི། བདག་འཛིན་ལྷན་སྐྱེས་ཀྱིས་བདག་ཏུ་འདོགས་པའི་

གཞི་ཡིན་པས་བདག་ལས་ཐ་དད་མིན་པའོ། །འདིའི་རིགས་འདྲ་ནམ་ཡང་འཆད་མ་མྱོང་བས་

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༡༡༡༥ ཕྲེང་། ༡

2  བསྟན་འགྱུར། དཔེ་བསྡུར་མ། དེབ། ༡༨ ཤོག ༡༤༦ ཕྲེང་། ༡

3  བསྟན་འགྱུར། དཔེ་བསྡུར་མ། དེབ། ༢༤ ཤོག ༡༡༡༥ ཕྲེང་། ༣

གདོད་ནས་གྲུབ་པ་ཞེས་བྱ་སྟེ། སྒྱུ་ལུས་སྒྲུབ་པའི་གཞི་ལ་འདི་སྤང་དུ་མེད་ཅིང་། འདི་ལས་གཞན་

པ་བསྣན་དུའང་ཅུང་ཟད་མེད་དོ།།

གཞི་འདི་ལས་སྒྱུ་ལུས་ཇི་ལྟར་སྒྲུབ་པའི་ཚུལ་ནི། རྒྱུད་དོན་ལ་མ་འཁྲུལ་བའི་བླ་མའི་མན་

ངག་ལ་བརྟེན་ནས་འཐོབ་དགོས་པས། མ་འཁྲུལ་བླ་མའི་བཀའ་དྲིན་གྱིས། །ཞེས་གསུངས་པ་ཡིན་

ནོ། །འདི་དག་ནི་འཕགས་པ་ཡབ་སྲས་ཀྱི་དགོངས་པ་དང་ཡང་ཤིན་ཏུ་མཐུན་ཏེ། རིམ་ལྔ་ལས། 

བདག་བྱིན་བརླབ་པའི་རིམ་ཞེས་པ། །ཀུན་རྫོབ་བདེན་པར་བསྟན་པ་སྟེ། །དེ་ནི་བླ་མའི་དྲིན་དག་

གིས། །ཐོབ་པར་འགྱུར་གྱི་གཞན་དུ་མིན།1།ཞེས་དང་། སྤྱོད་བསྡུས་ལས་ཀྱང་། བླ་མ་བརྒྱུད་པའི་

རིམ་པ་ལས་འོངས་པ།2 ཞེས་དང་། བདག་བྱིན་རླབས་ལས་ཀྱང་། བསྐལ་པ་དཔག་ཏུ་མེད་པར་

ནི། །ཐོས་པའི་ཕ་རོལ་ཕྱིན་པས་ཀྱང་། །བླ་མའི་བཀའ་མེད་སྒྱུ་མ་ནི། །མངོན་སུམ་བྱ་བར་མི་ནུས་

སོ།3།ཞེས་དང་། སྒྲོན་གསལ་ལས་ཀྱང་། བླ་མའི་མན་ངག་འབའ་ཞིག་ལས་ཤེས་པར་བྱ་བ་སྟེ།4 

ཞེས་སོགས་གསུངས་པའི་ཕྱིར་རོ།།

དེ་ལྟར་བླ་མའི་མན་ངག་གིས་སྒྱུ་ལུས་གྲུབ་ན། དེའི་སྟོབས་ཀྱིས། ལུས་ཅན་ཀུན་གྱིས་

མཐོང་ཐོས་དྲན་པ་ཙམ་གྱིས་བསམ་པ་རྫོགས་པར་མཛད་པའི་ཟུང་འཇུག་ཀྱང་བདེ་བླག་ཏུ་འགྲུབ་

པར་འགྱུར་བས། བཤད་མ་ཐག་པའི་སྒྱུ་མའི་སྐུ་དེ་ལྟར་བདག་ཉིད་གསལ་བར་བསྐྱེད་ནས་བསྒོམ་

པར་བྱའོ། །ཞེས་སྟོན་པ་ནི། ལུས་ཅན་ཀུན་གྱིས་དེ་མཐོང་དང་། །གང་ཞིག་ཐོས་དང་དྲན་ཙམ་

གྱིས། །བསམ་པ་རྫོགས་མཛད་ཟུང་འཇུག་སྐུ། །དེ་ལྟར་བདག་ཉིད་གསལ་བར་བལྟ། །ཞེས་

པའོ། །བདག་གི་ཐུགས་ཀའི་ས་བོན་ལས། །ས་གསུམ་འོད་ཟེར་རབ་སྤྲོས་ཏེ། །མཐོང་ཐོས་དྲན་

པའི་སྤྱོད་ཡུལ་དུ། །མ་ལུས་ལུས་པ་མེད་པ་ཡི། །བརྟན་གཡོའ་ིདངོས་པོ་ཇི་སྙེད་པ། །དཔལ་ལྡན་

གཤིན་རྗེ་དམར་པོ་ཡི། །ཁམས་གསུམ་མིན་འདི་གཞལ་ཡས་ཁང་། །སྲོག་ཆགས་མིན་འདི་རྒྱལ་

1  བསྟན་འགྱུར། དཔེ་བསྡུར་མ། དེབ། ༡༨ ཤོག ༡༤༦ ཕྲེང་། ༡༩

2  བསྟན་འགྱུར། དཔེ་བསྡུར་མ། དེབ། ༡༨ ཤོག ༢༢༩ ཕྲེང་། ༡

3  བཀའ་འགྱུར། དཔེ་བསྡུར་མ། དེབ། ༡༧ ཤོག ༣༠༧ ཕྲེང་། ༡༧

4  བསྟན་འགྱུར། དཔེ་བསྡུར་མ། དེབ། ༡༥ ཤོག ༡༣༠༤ ཕྲེང་། ༡༣

བ་རྣམས། །ཕུང་པོ་ཁམས་དང་སྐྱེ་མཆེད་མིན། །ཁམས་གསུམ་མིན་འདི་དཀྱིལ་འཁོར་པ།1།ཞེས་

པ་འདི་དག་གིས་ནི། ཟུང་འཇུག་གི་སྐུར་ལྡང་བའི་ཆེད་དུ། སྒྱུ་ལུས་འོད་གསལ་དུ་སྡུད་པའི་ཚེ་

ན། སྒྱུ་ལུས་པ་བདག་གི་ཐུགས་ཀའི་ས་བོན་ལས་འོད་ཟེར་ས་གསུམ་ཁྱབ་པར་སྤྲོས་ཏེ། མཐོང་

ཐོས་དྲན་པའི་སྤྱོད་ཡུལ་དུ་གྱུར་པའི་ཁམས་གསུམ་པའི་སྣོད་ཀྱི་འཇིག་རྟེན་མཐའ་དག་གཞལ་

ཡས་ཁང་དང་། བཅུད་ཀྱི་སྲོག་ཆགས་དང་དེའི་ཕུང་ཁམས་ཐམས་ཅད་ལྷ་དང་ལྷ་མོའ་ིརང་བཞིན་

དུ་བལྟས་ནས་རང་ལ་སྡུད་ཅིང་རང་ཡང་འོད་གསལ་དུ་སྡུད་པ་དང་། རྣམ་པ་གཅིག་ཏུ་ན་ཟུང་

འཇུག་པས་ཟུང་འཇུག་གི་རྟེན་བརྟེན་པའི་དཀྱིལ་འཁོར་སྤྲུལ་ནས་སྒོམ་པ་དང་། སྡུད་རིམ་སོགས་

ལ་བརྟེན་ནས་དཔེ་དང་དོན་གྱི་འོད་གསལ་བསྐྱེད་དེ། དེ་ལ་མཉམ་པར་འཇོག་ཅིང་། དེ་ལས་

ལངས་པའི་རྗེས་ཐོབ་ཏུ་ཡུལ་སྣང་ཀུན་རྟེན་བརྟེན་པར་བལྟ་བ་སྟེ་ཚུལ་གསུམ་ག་བསྟན་པ་ལ་ 

སྦྱར་དུ་རུང་བར་བཞེད་དོ།།

གཤིན་རྗེ་དམར་པོ། ཞེས་པ་ནི། སྐབས་འདིར་རང་ཉིད་སྒྱུ་མའི་སྐུ་འཇིགས་བྱེད་ཀྱི་

རྣམ་པ་དང་། སྣོད་བཅུད་ཀུན་འཇིགས་བྱེད་ཀྱི་རྟེན་བརྟེན་པར་བལྟ་བ་ལ་སྦྱར་བར་བྱའོ། །སྒྱུ་

ལུས་མཚོན་པའི་དཔེ་སྟོན་པ་ནི། མེ་ལོང་ནང་གི་གཟུགས་བརྙན་ལྟར། །སྒྱུ་མ་ལྟ་བུའི་ཏིང་འཛིན་

གྱིས། །རྨི་ལམ་ཇི་བཞིན་གོམས་པར་བྱེད། །བར་མའི་སྲིད་པར་རབ་སྦྱོར་བས། །དེ་བཞིན་

གཤེགས་པའི་དངོས་གྲུབ་འཐོབ།2།ཅེས་སྨོས་ཏེ། སྒྱུ་མའི་སྐུ་དེ་ཡང་ཡན་ལག་དང་ཉིང་ལག་ཐམས་

ཅད་ཅིག་ཅར་རྫོགས་པ་ནི། མེ་ལོང་ལ་རྡོ་རྗེ་འཆང་གི་གཟུགས་བརྙན་ཤར་བ་ལྟ་བུ། སྐུ་དེ་ཡན་

ལག་དང་ཉིང་ལག་ཚང་ཡང་རླུང་སེམས་ཙམ་ལས་མེད་པ་ནི། སྒྱུ་མའི་མི་ལྟ་བུ་དང་། རླུང་སེམས་

ཙམ་ལས་གྲུབ་པ་ཡིན་ཀྱང་ཕུང་པོ་རྙིང་པ་ལས་ལོགས་སུ་བཞིན་ལག་གི་རྣམ་པ་ཅན་དུ་ལངས་པ་

ནི། རྨི་ལམ་གྱི་ལུས་ཁྱད་པར་པ་དང་། སྲིད་པ་བར་མ་ལྟ་བུ་སྟེ། དེ་ལྟ་བུའི་སྒྱུ་ལུས་འདི་གྲུབ་ན་ཚེ་

འདི་ལ་དེ་བཞིན་གཤེགས་པའི་དངོས་གྲུབ་འཐོབ་པ་སྟེ་འཚང་རྒྱ་བ་ཡིན་ནོ།།

སྒྱུ་ལུས་མཚོན་པ་ལ་དཔེ་བཅུ་གཉིས་གསུངས་ཀྱང་བཤད་མ་ཐག་པ་དེ་དག་ནི། རྣམ་པ་

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༡༡༡༥ ཕྲེང་། ༥

2  བསྟན་འགྱུར། དཔེ་བསྡུར་མ། དེབ། ༢༤ ཤོག ༡༡༡༥ ཕྲེང་། ༡༣

གསལ་བའི་དཔེ་མཆོག་ཏུ་གྱུར་པ་རྣམས་ཡིན་ནོ། །དེ་དག་ནི་གཞུང་འདིས་བསྟན་ཚོད་ཙམ་ཞིག་

བཤད་པ་ཡིན་ལ། སྒྱུ་ལུས་ཀྱི་དོན་སྣང་ལ་རང་བཞིན་མེད་པའི་སྒྱུ་མ་ལྟ་བུ་ལ་འདོད་པ་དང་། ལྷ་

སྐུ་སྣང་ལ་རང་བཞིན་མེད་པ་ལ་འདོད་པ་སོགས་མི་འཐད་པའི་ཚུལ་དང་། སྒྱུ་མའི་སྐུ་དངོས་ནི། 

སྒྲུབ་གཞི་འོད་གསལ་གྱི་རླུང་སེམས་ཙམ་ལས་ཞལ་ཕྱག་གི་རྣམ་པ་ཅན་གྱི་ལྷ་སྐུར་དངོས་པོ་ལ་

བཞེངས་པ། དེ་ཡང་འདུས་པ་ལས། དཔག་ཚད་བརྒྱ་ཡི་ཁྱོན་ཙམ་དུ།1།ཞེས་སོགས་གསུངས་པ་

ལྟར། དཔག་ཚད་བརྒྱའི་ཁྱོན་ཙམ་འོད་ཀྱིས་དངོས་སུ་འགེངས་ནུས་པ་དང་། མཆོད་པ་རྣམ་ལྔས་

བརྒྱན་པ་ཞེས་སོགས་གསུངས་པ་ལྟར། དབང་པོ་ལྔ་ཚང་བ་ཞིག་དགོས་པར་གསུངས་ལ། དེ་དག་

ལྷ་སྐུ་སྣང་ལ་རང་བཞིན་མེད་པ་ཙམ་ལ་མ་ཚང་བའི་ཚུལ་ལ་སོགས་པ་རྣམས་རྒྱས་པར་ནི། རྗེ་བླ་

མའི་གསུང་རབ་རྣམས་ལས་ཤེས་པར་བྱ་སྟེ། དེ་དག་ནི་དབྱིབས་ཀྱི་རྣལ་འབྱོར་རོ།།

གཉིས་པ་སྔགས་ཀྱི་རིམ་པ་བཤད་པ་ལ། མདོར་བསྟན། རྒྱས་བཤད་གཉིས་སོ། །དང་པོ་

ནི། ལུས་ཅན་ཀུན་གྱི་སྲོག་གྱུར་པ། །རླུང་ཞེས་བྱ་བས་ལས་ཀུན་བྱེད། །འདི་ནི་རྣམ་ཤེས་བཞོན་

པ་སྟེ། །སྲིད་དང་རྣམ་གྲོལ་ཐོབ་བྱེད་པའོ། །ཞེས་སྨོས་ཏེ། རླུང་གིས་རྣམ་ཤེས་ཀྱི་བཞོན་པ་བྱས་

ཏེ། དེའི་མཐུས་དགེ་མི་དགེའི་ལས་བསགས་ནས་སྲིད་པ་འཁོར་བ་དང་རྣམ་གྲོལ་མྱང་འདས་ཐོབ་

པར་བྱེད་པས་རླུང་གིས་ལས་ཀུན་བྱེད་པར་བསྟན་ཏོ།།

གཉིས་པ་ལ། སྔོན་འགྲོ་ལུས་སྦྱོང་བསྟན་པ། དངོས་གཞི་རླུང་གི་རྣལ་འབྱོར། ཞར་ལ་འཕོ་

བའི་རྣམ་གཞག་བསྟན་པ་དང་གསུམ་མོ། །དང་པོ་ནི། བྱ་གྷྲ་དང་ནི་བྷ་ར་ཧ། །མུ་ས་ལ་དང་ཨ་ཏྲ་

ཏའི། །ཐོག་མར་ལུས་འདི་སྦྱང་བར་བྱ། །ལུས་སྦྱངས་པས་ནི་རྩ་དང་རླུང་། །ལེགས་པར་དག་པ་ཉིད་

དུ་འགྱུར། །སྤྲོས་པ་ཐམས་ཅད་སྤངས་ནས་ནི། །མཉམ་པར་བཞག་པས་དངོས་གྲུབ་འཐོབ། །ཅེས་

སྨོས་ཏེ། འདི་དག་གི་དོན་ཀྱང་། དཔྱལ་ལོ་ལ་སོགས་པས། ཤིན་ཏུ་སྤྲོས་མེད་ལས། བི་དྷར་རྡོ་རྗེའི་

རྣལ་འབྱོར་གྱིས། །ལུས་འདི་རྣམ་དག་སྦྱང་བར་བྱ། །ཞེས་པའི་འཆད་བྱེད་དུ་སྦྱོར་ཞིང། དག་པའི་

སྦྱོར་བས་ཞེས་པ་ནས། །དངོས་གྲུབ་ཆེན་པོ་སྐྱེ་བར་འགྱུར། །ཞེས་པའི་བར་རྣམས་ཀྱང་། སྤྲོས་མེད་

ལས། དག་པའི་སྦྱོར་བ་སྤྱི་གཙུག་ནས། །རྐང་མཐིལ་བར་དུ་དག་བྱས་ལ། །རྔུབ་བའི་སྦྱོར་བས་ཞི་

1  བཀའ་འགྱུར། དཔེ་བསྡུར་མ། དེབ། ༨༡ ཤོག ༥༢༦ ཕྲེང་། ༨

བར་བྱ། །དང་པོ་སྲུང་ཅིང་བསྲུབ་པར་བྱ། །གཉིས་པ་རྒྱ་མཚོ་བསྐྱོད་པ་སྟེ། །གསུམ་པ་བསད་པ་

ནོར་ལྷ་གཉིས། །བཞི་པ་ཡན་ལག་བརྐྱངས་བསྐུམས་འདིས། །ཕྱོགས་རྣམས་གཡོ་ཞིང་སྲིད་གསུམ་

སྐྲག། །ཅེས་སོགས་ཀྱི་འཆད་བྱེད་དུ་སྦྱར་ནས། དེ་དག་གིས་རླུང་དགང་ཞི་བྱས་ལ། བསྲུབ་པ། རྒྱ་

མཚོ་བསྐྱོད་པ། བསད་པ་བཅུ་དྲུག །ཡན་ལག་བརྐྱངས་བསྐུམས་རྣམས་བྱས་ནས། དེ་ནས་རླུང་

དགུག་པ་དང་རེངས་པའི་ལྟ་སྟངས་བྱ་བར་བསྟན་ཏོ། །ཞེས་ཟེར་རོ།།

འདི་དག་དང་མཐུན་པར་གློ་བོ་ལོ་ཙཱ་བ་ཤེས་རབ་རིན་ཆེན་པའི་གསུང་གྲོས་ལས་ཀྱང་

འདི་སྐད་འབྱུང་སྟེ། དཔལ་གཤིན་རྗེ་གཤེད་དམར་གྱི་རྣལ་འབྱོར་བཞིའི་དེ་ཁོ་ན་ཉིད་ནས། སྔགས་

ཀྱི་རྣལ་འབྱོར་གྱི་སྐབས་སུ། བྱ་གྷྲ་དང་ནི་བྷ་ར་ཧ། །མུ་ས་ལ་དང་ཨ་ཏྲ་ཏའི། །ཐོག་མར་ལུས་འདི་

སྦྱང་བར་བྱ། །ཞེས་པའི་དོན་ནི་སྔོན་འགྲོའ་ིརླུང་སྦྱོར་བཞི་སྟེ། བྱ་གྷྲ་ནི་ཧ་གསུམ་དང་ཧཱུཾ་གསུམ་

གྱིས་སྟོད་སྨད་ཀྱི་རླུང་རོ་ཐམས་ཅད་སངས་ཀྱིས་བསལ་བའོ། །བྷ་ར་ཧ་ནི་སྐྱིལ་ཀྲུང་གི་པུས་

མོ་གཉིས་ལ་ལག་པ་གཉིས་བཀབ་ནས་མཆན་ཁུང་རྡེབས་ཤིང་ཕག་གི་སྐད་འདོན་པའོ། །མུ་

ས་ལ་ནི། སྐྱིལ་ཀྲུང་གི་པུས་མོར་ལག་པ་གཉིས་བཀབ་སྟེ། ལྟེ་བའི་འོག་གི་གསུས་པ་གཡས་

གཡོན་དུ་གཅུ་ཞིང་བརྡིག་པ་དང་། མདུན་དུ་བརྡིག་པ་དང་། རྒྱབ་ཏུ་བརྡིག་པ་དང་། རླུང་གིས་

འཆུན་ཚད་དུ་བྱ་སྟེ། དེ་ལྟ་བུ་ལན་འགའ་བྱེད་པའོ། །ཨ་ཏྲ་ཏའི་ཞེས་པ་ནི། རྐང་པ་གཡོན་པའི་

རྟིང་བ་བཤང་ལམ་དུ་གཞུག །དེའི་མདུན་དུ་གཡས་པ་བཞག་སྟེ། ལག་པ་གཉིས་ཀྱིས་རྐང་པ་

གཉིས་ཀྱི་མགུལ་ནས་བཟུངས་ལ། རླུང་གཡས་ནས་ཀྱང་བརྔུབས། གཡོན་ནས་ཀྱང་བརྔུབས། 

མདུན་ནས་ཀྱང་བརྔུབས་ལ། དེ་ནས་དལ་བུས་གཡས་སུ་བསྐོར་ཏེ། གཡས་སུ་བརྡིགས་པས་

སྣ་བུག་གཡས་ཀྱི་རླུང་རྩ་གཡས་ན་མར་རིམ་གྱིས་སོང་བར་བསམས། དེ་ལྟར་གཡོན་དུའང་བྱ།  

དབུས་སུའང་བྱ། ལན་འགའ་བྱའོ།།

ཡང་ན་བྷྱ་གྷྲ་ན་མར་བྱ་སྟེ། དང་པོ་དལ་བུས་བྱ། དེ་ནས་མྱུར་བ་དང་། དྲག་ཤུལ་བྱ་

སྟེ། ཞག་བཅུ་འམ་ཟླ་བ་ཕྱེད་དུ་བྱ་སྟེ། དངོས་གཞི་ལ་དགང་བའི་སྦྱོར་བ་ནི། ནང་དུ་འཆུན་ཚད་

རྔུབ་པའོ། །དགུག་པའི་སྦྱོར་བ་ནི། མཆིལ་མ་ཅུང་ཟད་མིད་པའོ། །ཞི་བ་ནི། མི་ཐུབ་པའི་ཟུག་

རྔུ་བྱུང་བ་དང་ཡང་ཅུང་ཟད་རྔུབ་པའོ། །རེངས་པ་ནི། ལྟ་སྟངས་ཏེ་ཐད་ཀར་བལྟ་བའོ། །དེ་ཡང་

བལྟ་བ་ཡུན་ཇེ་རིང་ཇེ་རིང་གོམས་སུ་བཅུག་པས་འོག་ནས་འབྱུང་བའི་ཡོན་ཏན་རྣམས་འབྱུང་

བའོ། །རྗེས་ནི། རྩ་གསུམ་ཟུག་རྔུ་སྦྱང་བ་ནི། རླུང་རོ་བསལ་ནས་ཅུང་ཟད་དལ་བར་དབུགས་ཉི་

ཤུ་རྩ་གཅིག་ཙམ་དུ་ལུས་མི་འགུལ་བར་རྩེ་གཅིག་གི་ངང་དུ་འཇོག་པའོ། །ཞེས་དང་། སྤྲོས་མེད་

ཀྱི་སྐབས་ནས་སྲོག་འགོག་པའི་སྦྱོར་བ་གོམས་པར་བྱེད་པ་ནི། རླུང་སྒོམ་པར་བྱེད་པའི་རྣལ་ 

འབྱོར་པས་ཞེས་པའི་དོན་ཏོ།།

བི་དར་རྡོ་རྗེའི་རྣལ་འབྱོར་ནི། སྔོན་འགྲོ་སྟོང་ར་ཞག་བདུན་བསྒོམ་པའི་དོན་ཏེ། ལུས་

ཕྱིའི་དབྱིབས་འཇམ་དབྱངས་དམར་པོ་ལ། ནང་སྟོང་པ་རྐྱལ་པ་ཕུས་བཏབ་པ་བཞིན་ཞག་བདུན་

བསྒོམ་པའོ། །དེ་ནས་ཤིན་ཏུ་དབེན་པར་སྟན་བདེ་བ་ལ་རྣལ་འབྱོར་བཞིའི་རིམ་པས་རྗེ་བཙུན་

འཇམ་དབྱངས་བསྒོམ། སྤྱི་བོར་བླ་མ་བསྒོམས་ལ་མོས་གུས་དྲག་པོ་བྱའོ། །ལུས་ཀྱི་སྤྱོད་ལམ་

སྐྱིལ་ཀྲུང་། ལག་པ་མཉམ་གཞག་སྒལ་ཚིགས་བསྲངས་ལ། མགྲིན་པ་ཅུང་ཟད་དགུག། །མིག་སྣ་

རྩེར་ཕབ་ལ། དེ་ནས་གོང་གི་བྱ་གྷྲའི་ཐབས་ཀྱིས་རླུང་རོ་ཕྱིར་སངས་ཀྱིས་བསལ་ལ། དེ་ནས་རླུང་

སྒྲ་མེད་དུ་སྣ་ནས་དལ་བུས་དྲངས་ལ། རྐང་མཐིལ་ནས་སྤྱི་གཙུག་གི་བར་དུ་མེར་གྱིས་བཀང་ལ་

མནན་ཏེ། ཤེས་པ་ལྟེ་བར་གཏད། མི་བདེ་བའི་ཚེ་ཞི་བ་ནི་སྣ་ནས་ནང་དུ་བརྔུབས་ལ། དེ་ཡན་ཆད་

རླུང་སྦྱོར་བཞི་ག་ལ་བྱ། དེ་ནས་དང་པོ་སྲུབ་ཅིང་བསྲུབ་པ་ནི། ལག་མཐིལ་གཉིས་པུས་མོ་གཉིས་

ལ་བཀབ་ལ་ལུས་གཡས་གྱེན་དུ་བཏེག་ལ་གསང་གནས་སུ་བསྲུབས། རྩ་གཡས་ཀྱི་རླུང་དབུ་མ་

ནས་གསང་གནས་སུ་རྩ་གསུམ་འདོམ་སར་རིམ་གྱིས་སོང་བར་བསམ། ལུས་གཡོན་གྱི་དེ་དང་

འདྲ་སྟེ། དེ་ལྟར་རླུང་ཐུབ་ཚད་དུ་བྱའོ། །ལན་གསུམ་མོ།།

གཉིས་པ་རྒྱ་མཚོ་བསྐྱོད་པ་ནི། དགང་བ་དང་ཞི་བ་དང་སྔ་མ་ལྟར་བྱ་ལ། ལག་མཐིལ་

གཉིས་པུས་མོ་ལ་བཀབ། སྟེང་རླུང་མནན། འོག་རླུང་ཡར་བཏེག་ལ། གསུས་པ་ཟླུམ་པོར་ལྡིར་

གྱིས་བྱས་ལ། གཡས་སུ་ལན་གསུམ་འཁོར་ལོ་ལྟར་བསྐོར་ཞིང་དཀྲུག །ཡང་གཡོན་དུ་ལན་

གསུམ་བསྐོར་ཞིང་དཀྲུག །དེ་ལྟར་རླུང་ཇི་སྲིད་ཐུབ་ཀྱི་བར་དུ་བསྐོར་ཞིང་དཀྲུག་གོ །མི་ཐུབ་ན་

དལ་གྱིས་བཏང། ལན་གསུམ་མོ། །གསུམ་པ་བསད་པ་ནོར་ལྷ་གཉིས་ནི། ཙོག་བུར་འདུག་ལ་

ལག་པ་གཉིས་པུས་མོ་ལ་འཁྱུད་དེ། རང་བྱུང་གི་སྒོམ་ཐག་བཅིངས་ལ། དགང་ཞི་སྔ་མ་ལྟར་བྱས་

ལ། དང་པོ་གཡས་སུ་གཅུ་བ་གཉིས། དེ་ནས་རིམ་བཞིན་གཡོན་དུ་གཅུ་བ་གཉིས། གསུས་པ་

གཡས་སུ་བསྐོར་བ་གཉིས་གཡོན་དུ་བསྐོར་བ་གཉིས། པུས་མོ་ཕྱིར་ཕུལ་ལ་ལག་པས་ནང་དུ་

འཐེན་པ་གཉིས། རྐེད་པ་བཀན་ལ་ཕྱིར་འཕུལ་བ་གཉིས། འོག་ཏུ་བརྡབ་པ་གཉིས་དང་བཅུ་དྲུག་

བྱའོ། །དེ་ནི་ནོར་ལྷ་གཉིས་ཀྱི་དོན་ཏེ། མི་ཐུབ་ན་དལ་གྱིས་བཏང་། ལན་གསུམ་མོ།།

བཞི་པ་ཡན་ལག་བརྐྱངས་བསྐུམས་ནི། དགང་ཞི་སྔ་མ་ལྟར་བྱས་ལ། དང་པོ་མགོ་

གཡས་དང་གཡོན་དུ་བསྐོར། དེ་ནས་ལག་པ་གཉིས་བརྐྱངས་ལ། གཡས་དང་གཡོན་དུ་བསྐོར་

ཞིང་བརྐྱངས་བསྐུམས་བྱ། དེ་ནས་རྐང་པ་གཉིས་བརྐྱངས་ལ། བརྐྱངས་བསྐུམས་སུ་བྱས་ལ་

སྤྲུག །རླུང་མི་ཐུབ་ན་དལ་གྱིས་བཏང་། ལན་ཅིག་བྱའོ། །ཡང་དེ་ཀ་ལྟར་སྲུབ་ཅིང་བསྲུབ་པ་ནས་

བརྩམས་ཏེ། རྫོགས་པར་ལན་བཅུ་ལ་སོགས་པར་བྱའོ། །ལས་དང་པོ་པས་གྲངས་ཉུང་བ་དང་དལ་

གྱིས་བྱ། གོམས་ནས་གྲངས་མང་བ་དང་དྲག་ཏུ་རྩལ་བསྐྱེད་པར་བྱའོ། །ཐམས་ཅད་ལ་མ་ཐུབ་ན་

དལ་གྱིས་བཏང་བ་དང་རླུང་རོ་བསལ་ལོ། །མཇུག་ཏུ་རླུང་རོ་བསལ་ལ་ཤེས་པ་མི་སྒྲིམ་མི་གློད། 

ཅི་ཡང་མི་བསམ་པར་སྤྲོས་མེད་ཀྱི་ངང་ལ་བཞག་གོ །རྗེས་ལ་བསྔོ་བ་བྱའོ། །དེ་ལྟར་ཉམས་སུ་

བླངས་པས་སྤྲོས་མེད་ཀྱི་ཏིང་ངེ་འཛིན་ཁྱད་པར་ཅན་སྐྱེའོ། །ཞེས་རྒྱས་པར་བཤད་དོ།།

གློ་བོ་ལོ་ཙཱ་བ་ནི། ཕྱོགས་འདི་དག་ལ་ཤིན་ཏུ་མཁས་པས། ཁོང་གིས་གསུངས་པ་ལྟར་གྱི་

ལུས་སྦྱོང་འདི་རྣམས་ཤེས་ཤིང་གྲུབ་ན་འདི་བཞིན་བྱ་ལ། འདི་བཞིན་རྒྱས་པར་མ་གྲུབ་ན་རླུང་རོ་

ལན་གསུམ་མམ་དགུ་ཕྲུགས་སུ་བསལ་བའི་དགང་ཞི་བྱས་ལ། ནཱ་རོ་དྲུག་སྐོར་སྟོང་ར་བསྒོམ་པ་

དང་བཅས་པ་དང་། ཡན་ལག་ལྔ་སྦྱོང་ཙམ་གྱིས་ཀྱང་དགོས་པ་འགྲུབ་བོ་ཞེས་གསུང་ངོ་། །དེ་འདྲ་

བའི་ལུས་སྦྱོང་གིས་རྩ་རླུང་རྣམས་སྦྱངས་ནས་སྤྲོས་པ་གཞན་ཐམས་ཅད་སྤངས་ཏེ་རླུང་གི་རྣལ་

འབྱོར་ལ་མཉམ་པར་བཞག་པས་དངོས་གྲུབ་ཆེན་པོ་ཐོབ་པར་གྱུར་རོ། །ཞེས་བསྟན་ཏོ།།

གཉིས་པ་རླུང་གི་རྣལ་འབྱོར་དངོས་ནི། དག་པའི་སྦྱོར་བས་དག་བྱས་ཏེ། །དགུག་པའི་སྦྱོར་

བས་དགུག་པར་བྱ། །ཞི་བ་ཡིས་ནི་ཞི་བ་ཉིད། །རེངས་པའི་སྦྱོར་བས་མི་གཡོ་བ། །སྦྱོར་བ་བཞི་ཡི་

བདག་ཉིད་ཀྱིས། །དངོས་གྲུབ་ཆེན་པོ་སྐྱེ་བར་འགྱུར། །རྩ་གསུམ་ཟུག་རྔུ་སྦྱངས་ནས་ནི། །ཅུང་ཟད་

སྤྱོད་ལམ་དལ་བར་བྱ། །དབང་པོ་ངལ་ཞིང་དུབ་པའི་ཚེ། །སེམས་ནི་རྩེ་གཅིག་དག་ཏུ་གཞུག །ཅེས་

སྨོས་ཏེ། འདི་དག་ལ་གློ་བོ་ལོ་ཙཱ་བ་སོགས་ཀྱིས་ནི། དགང་བའི་སྦྱོར་བས་དག་བྱ་སྟེ། །ཞེས་འདོན་

ཞིང་དཔེ་རྙིང་འགའ་ཞིག་ལས་ཀྱང་དེ་བཞིན་འབྱུང་ལ། འདི་དག་རྡོར་བཟླས་དང་བུམ་པ་ཅན་ལ་མི་

སྦྱོར་ཞིང་། བཤད་མ་ཐག་པའི་རླུང་སྦྱོར་དེ་ཙམ་ཞིག་བསྟན་པར་འཆད་ཀྱང་། རང་གི་བླ་མའི་ཞལ་

གདམས་ལས། རྡོར་བཟླས་དང་བུམ་པ་ཅན་གྱི་རླུང་སྦྱོར་གཉིས་ཀྱང་བསྟན་པར་བཞེད་དོ། །དེས་ན་

འདི་ལྟར། དག་པའི་སྦྱོར་བས་དག་པར་བྱས་པ་སྟེ། ལུས་སྦྱོང་གིས་རོ་རྐྱང་དབུ་མ་གསུམ་གྱི་ཟུག་

རྔུ་སྦྱངས་ནས་ནི། དེས་དབང་པོ་ངལ་ཞིང་དུབ་པའི་ཚེ། ཅུང་ཟད་སྤྱོད་ལམ་ངལ་བར་བྱས་ལ་ངལ་

བ་བསོས་ཏེ། རླུང་གི་རྣལ་འབྱོར་ལ་སེམས་རྩེ་གཅིག་ཏུ་གཞུག་པར་བྱའོ།།

རླུང་གི་རྣལ་འབྱོར་ཇི་ལྟ་བུ་ལ་ཞེ་ན། རྡོར་བཟླས་ལ་སྦྱར་ན། དགུག་པའི་སྦྱོར་བ་ཞེས་པ་

ནི། རླུང་ནང་དུ་དགུག་པ་སྟེ། དེ་ཉིད་ཨོཾ་གི་གདངས་དང་། ཞི་བ་ཡིས་ནི་ཞི་བ་ཉིད། །ཅེས་པ་རླུང་

གཞིལ་བ་སྟེ་ཕྱིར་འབྱུང་བ་ཧཱུཾ་གི་གདངས་དང་། རེངས་པའི་སྦྱོར་བས་མི་གཡོ་བ་སྟེ། རླུང་ནང་

དུ་གནས་པ་ཨཱཿའི་གདངས་དང་སྦྱར་ཏེ། རླུང་འཇུག་གནས་ལྡང་གསུམ་གྱི་རང་གདངས་ཡི་གེ་

གསུམ་གྱི་གདངས་སུ་གྲག་པར་སེམས་ཀྱིས་རྩེ་གཅིག་ཏུ་དམིགས་པའི་རྡོར་བཟླས་བྱའོ། །སྦྱོར་

བ་བཞི་ནི། ལུས་སྦྱོང་དང་། རླུང་འཇུག་གནས་ལྡང་གསུམ་སྔགས་དང་སྦྱར་བའི་རྣལ་འབྱོར་ཏེ། 

བཞི་པོ་ལ་འབད་པས་དངོས་གྲུབ་སྐྱེ་བར་བསྟན་ནོ།།

བུམ་པ་ཅན་ལ་སྦྱར་ན། དགུག་པའི་སྦྱོར་བ་ཞེས་པ་སྟེང་འོག་གི་རླུང་དགུག་པ་སྟེ་ནང་དུ་

འཐེན་ནས། རེངས་པའི་སྦྱོར་བས་མི་གཡོ་བ་སྟེ་རླུང་ནང་དུ་ཇི་ཙམ་ཐུབ་པ་མི་གཡོ་བར་བཟུངས་

ནས་གནས་པར་བྱེད་ལ། ཞི་བ་ཡིས་ནི་ཞི་བ་ཉིད། །ཅེས་པས་ཟུག་མི་བསྐྱེད་ཙམ་ན་ཕྱིར་གཞིལ་

བ་སྟེ། དབུ་མའི་ལམ་ནས་འགྲོ་བར་མོས་ཏེ་ཁ་ནས་མ་སོང་བར་སྣ་བུག་གཉིས་ནས་དལ་བུས་

ཕྱིར་གཏོང་བའི་རྣལ་འབྱོར་གོམས་པར་བྱའོ། །ཞེས་བསྟན་ཏོ། །དུ་བ་ལ་སོགས་ལྔ་པོ་ནི། །ཞེས་

པ་ནས། ཚེ་ཟད་པ་ཡང་ལོ་ལྔ་རུ། །འཚོ་བར་འདི་ལ་ཐེ་ཚོམ་མེད།1།ཅེས་པའི་བར་གྱིས་ནི། རླུང་

གི་རྣལ་འབྱོར་གཉིས་པོ་དེ་རྩེ་གཅིག་ཏུ་བསྒོམས་པས། སྨིག་རྒྱུ་དང་། དུ་བ་དང་། སྲིན་བུ་མེ་ཁྱེར་

དང་། མར་མེ་འབར་བ་དང་། སྤྲིན་མེད་ནམ་མཁའ་ལྟ་བུའི་རྟགས་ལྔ་འཆར་བ་དང་། ལས་རླུང་གི་

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༡༡༡༦ ཕྲེང་། ༥

རྒྱུ་བ་འགགས་ཏེ། སྙིང་ཁའི་དབུ་མར་རླུང་རྣམས་ཚུད་ནས་མི་གཡོ་བར་གནས་པར་འགྱུར་ལ། 

དེའི་མཐུས་གནས་སྐབས་ཀྱི་འབྲས་བུ་མངོན་ཤེས་ལྔ་དང་རྫུ་འཕྲུལ་དང་། ཚེ་ཟད་པ་ཡང་ལོ་ལྔར་

འཚོ་བ་ལྟ་བུ་དང་། མཐར་ཐུག་གི་འབྲས་བུ་གྲོལ་བའི་དངོས་གྲུབ་མི་གནས་པའི་མྱང་འདས་ཐོབ་

པར་བསྟན་ཏེ། དེ་དག་ནི་གོ་སླའོ།།

འོ་ན་རླུང་གི་རྣལ་འབྱོར་དེ་གཉིས་གནས་གང་ནས་བྱ་སྙམ་ན། སྙིང་ཁའི་ཧཱུཾ་ཡིག་དཀར་

པོ་ལས། །ཡུལ་སོགས་དམིགས་པས་མི་ཕྱེད་པས། །རླུང་གི་སྦྱོར་བ་གོམས་བྱེད་ན། །མངོན་པར་

ཤེས་པ་ཐོབ་པར་འགྱུར། །ཞེས་སྨོས་ཏེ། སྙིང་ཁའི་རྩ་འཁོར་དབུས་ཀྱི་དྷཱུ་ཏཱིའི་ནང་དུ་མི་ཤིགས་

པའི་ཐིག་ལེའི་དབུས་སུ་ཧཱུཾ་དཀར་པོ་ཡུངས་འབྲུ་ཙམ་བསྒོམས་ཏེ། དེ་ལས་འབྱུང་འཇུག་དང་། 

དེར་རླུང་ཁ་སྦྱར་ནས་བཟུང་བ་སོགས་བྱའོ། །དེ་ཡང་ཡུལ་གཞན་ལ་གཡེང་བ་བཀག་ནས་བྱིང་

རྒོད་དང་བྲལ་བར་རླུང་གི་རྣལ་འབྱོར་རྩེ་གཅིག་ཏུ་གོམས་པས་མངོན་ཤེས་ལྔའང་ཐོབ་པར་བསྟན་

ཏེ། འདིས་ནི་ཡན་ལག་གི་རླུང་ལྔ་ལ་རྡོར་བཟླས་བྱས་པའི་འབྲས་བུ་ཡང་བསྟན་ཏོ། །དེ་ལྟར་ན་

ལུས་སྦྱོང་སྔོན་དུ་བཏང་སྟེ། ལུས་རྣམ་སྣང་གི་ཆོས་དང་ལྡན་པའི་ངང་ནས་རྡོ་རྗེ་འཇིགས་བྱེད་ཀྱི་

རྣལ་འབྱོར་བསྒོམས་ཏེ་སྙིང་ཁའི་མི་ཤིགས་པའི་དབུས་སུ་ཧཱུཾ་ཡིག་འོད་ཟེར་འཕྲོ་བ་རང་གི་ལྷའི་ངོ་

བོར་གསལ་བཏབ་ནས། དེ་ལས་རྡོར་བཟླས་དང་དེར་བུམ་པ་ཅན་བྱེད་པར་བསྟན་པ་ཡིན་ནོ།།

གསུམ་པ་ཞར་ལ་འཕོ་བའི་རྣམ་གཞག་བཤད་པ་ནི། རྣམ་ཤེས་གོང་དུ་འཕོ་བ་ནི། །འཆི་

བའི་དུས་ལ་བབ་པའི་ཚེ། །བུ་ག་རྣམས་སུ་སོན་པ་ཡི། །ཡི་གེ་སེམས་ཀྱིས་དགག་པར་བྱ།1།ཞེས་

སོགས་རིམ་པ་འདིའི་གཞུང་ལྷག་མ་མཐའ་དག་གིས་སྟོན་པས། འདི་དག་གི་དོན་རགས་པ་

མདོར་བསྡུས་ཙམ་ཞིག་བཤད་པར་བྱ་སྟེ། དེ་ཡང་། དུས་ལ་བབ་ན་འཕོ་བར་བྱ། །དུས་མིན་ལྷ་

རྣམས་གསོད་པར་འགྱུར། །ལྷ་རྣམས་བསད་པ་ཙམ་གྱིས་ནི། །མནར་མེད་གནས་སུ་སྲེག་པར་

བྱེད།2།ཅེས་གསུངས་པ་ལྟར། དུས་ལ་མ་བབ་པར་འཕོ་བ་ལ་ཉེས་དམིགས་ཆེ་བར་བཤད་པས། 

འཕོ་བ་བྱེད་པའི་དུས་ཤེས་དགོས་སོ། །འོ་ན་དུས་གང་སྙམ་ན། དཔལ་འཛིན་གྱི་མཛད་པའི་རང་

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༡༡༡༦ ཕྲེང་། ༡༤

2  བསྟན་འགྱུར། དཔེ་བསྡུར་མ། དེབ། ༢༤ ཤོག ༡༡༡༧ ཕྲེང་། ༢༠

སེམས་གོང་དུ་འཕོ་བའི་མན་ངག་ལས། ནང་གི་འཆི་ལྟས་བརྟག་བྱ་སྟེ། །ཞེས་དང། དེ་ལྟར་འཆི་

དུས་ཚེས་གྲངས་ལ། བརྟགས་ནས་གལ་ཏེ་མི་འཕོ་ན། །དུས་ལ་བབ་པས་རྣམ་ཤེས་འཕང་། །ཞེས་

དང་། རྡོ་རྗེ་བཟླས་པས་བླུ་བར་བྱ།1།ཞེས་སོགས་གསུངས་པ་ལྟར། འཆི་ལྟས་ཤར་བ་ན། འཆི་

བླུའི་མན་ངག་བྱ་ཞིང་། བྱས་ཀྱང་འཆི་ལྟས་མ་ལོག་ན་འཕོ་བའི་དུས་ཡིན་ནོ།།

དམིགས་པའི་གཞི་དངོས་ནི། འདི་ཉིད་ལས། སྙིང་ཁར་ཧཱུཾ་ཡིག་ཤེས་དང་སྦྱར། །ཕྱེད་

དང་གཉིས་ཀྱི་ཡི་གེ་ནི། །འོག་དང་སྟེང་དུ་བཞག་པ་ལ། །དེ་ཡི་འོག་གི་ཆ་རླུང་གིས། །ས་བོན་

སྟེང་འོག་བལྟས་པ་ཡིས། །རླུང་གི་ས་བོན་གཉིས་གཞག་པས། །རྣལ་འབྱོར་ལྡན་པས་ཁ་སྦྱར་

བཅིང་།2།ཞེས་པས་སྟོན་ཏེ། དེ་ཡང་རང་སེམས་གོང་དུ་འཕོ་བའི་མན་ངག་ལས། སྙིང་དབུས་དབུ་

མར་ཟླ་གམ་རླུང་། །དེ་སྟེང་ཧཱུཾ་གི་སྐར་མདའ་ལྟར།3།ཞེས་གསུངས་པ་ལྟར། རང་ཡི་དམ་དུ་གསལ་

བའི་སྙིང་ཁའི་རྩ་འཁོར་ཁ་འཐུར་བལྟའི་ལྟེ་བའི་དབུས་སུ། སྲོག་འཛིན་གྱི་རླུང་གཞུའི་དབྱིབས་

ཅན། ཕྲུ་མའམ་དར་སྲབ་མོ་ལྟ་བུ། དེའི་དབུས་སུ་རང་གི་རྣམ་ཤེས་ཀྱི་ངོ་བོ་ཧཱུཾ་ཡིག །དེའི་སྟེང་

དུ་ཧི། དེའི་སྟེང་དུ་རླུང་གི་ས་བོན་ཡུཾ། ཧཱུཾ་གི་འོག་ཏུ་ཀ །དེའི་འོག་ཏུ་ཡང་ཡུཾ་སྟེ། ཡི་གེ་ལྔ་པོ་

དེ་ཐམས་ཅད་ཁ་དོག་སྔོན་པོ་མགོ་འཐུར་དུ་བལྟས་ནས་བརྩེགས་པའི་རྣམ་པ་ཅན་ལེགས་པར་

གསལ་བཏབ་སྟེ། ཧི་སྲོག་ཅན་ཡི་གེ་རངས་པོ་དང་། ཀ་སྲོག་མེད་ཡི་གེ་ཕྱེ་མར་བྱས་ཏེ། ཡི་གེ་

ཕྱེད་དང་གཉིས་ཞེས་གསུངས་སོ།།

དེ་ནས་རང་སེམས་གོང་དུ་འཕོ་བའི་མན་ངག་ལས། སྙིང་དབུས་ཧཱུཾ་ལས་སྒོ་རྣམས་

དགག4།ཅེས་གསུངས་པ་ལྟར། སྙིང་ཁའི་ཧཱུཾ་ལས་འཕྲོས་པའི་འོད་ཟེར་འཐུག་པོ་རྣམས་ཀྱིས། བུ་

གའི་སྒོ་དགུ་དགག་པར་བྱའོ། །ཁ་སྦྱོར་ལས་ནི། སྒོ་དགུ་འགོག་པ་ལ། ཡེ་ཤེས་མཁའ་འགྲོ་མ་ལྷ་

བཅུ་གསུམ་མའི་ས་བོན་ཀྵུཾ་ལ་སོགས་པ་འགོད་པར་བཤད་དོ། །དེ་ནས། རླུང་ནི་རྣམ་ཤེས་བཞོན་

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༡༢༢༣ ཕྲེང་། ༥

2  བསྟན་འགྱུར། དཔེ་བསྡུར་མ། དེབ། ༢༤ ཤོག ༡༡༡༦ ཕྲེང་། ༡༧

3  བསྟན་འགྱུར། དཔེ་བསྡུར་མ། དེབ། ༢༤ ཤོག ༡༢༢༤ ཕྲེང་། ༡༣

4  བསྟན་འགྱུར། དཔེ་བསྡུར་མ། དེབ། ༢༤ ཤོག ༡༢༢༤ ཕྲེང་། ༡༠



འཇིགས་བྱེད་བསྐྱེད་རྫོགས་རྣམ་གཞག 411

པ་སྟེ། །གང་དང་གང་དུ་བགྲོད་པ་ཡི། །རླུང་གིས་སྒོ་རུ་བརྩམ་པ་སྟེ། །དགུག་པས་བཟློག་པའི་

སྦྱོར་བ་སྟེ། །ཞེས་དང་། འདི་ནི་བདེ་བར་གནས་ནས་སུ། །ཅུང་ཟད་གོམས་པར་བྱ་བ་སྟེ། །འབྱུང་

དང་འཇུག་པའི་རླུང་དང་ནི། །སྦྱར་ཏེ་སྤྲོ་ན་བསྡུ་བའི་ཚུལ།1།ཞེས་གསུངས་པ་ལྟར། སྤྱི་བོའ་ིསྒོའ་ི

བར་དུ། ཡི་གེ་ལྔ་སྲོག་འཛིན་གྱི་རླུང་དང་བཅས་པ་ཡར་འཕུལ་བ་དང་། མར་སྙིང་ཁ་བར་དུ་

འབེབས་པའི་དམིགས་པ་དང་། ཡར་འཕུལ་བའི་ཚེ་ཡི་གེ་ལྔ་པོ་མགོ་གྱེན་དུ་བལྟ་ཞིང་། སྙིང་ཁའི་

རྩ་འཁོར་ཡང་ཁ་གྱེན་བལྟའི་རྣམ་པར་སོང་པ་དང་། མར་འབེབས་པའི་ཚེ་དེ་གཉིས་ཀ་ཁ་འཐུར་

བལྟའི་རྣམ་པར་བལྟ་བའི་གོམས་པ་ཉམས་འོག་ཏུ་ཆུད་པར་བྱའོ།།

དེ་ནས་ལས་སྦྱོར་གྱི་དུས་སུ། སྤྲོས་པ་ཐམས་ཅད་བཅད། བྱང་ཆུབ་ཀྱི་སེམས་གསལ་

གདབ། ལུས་ལེགས་པར་བསྲང་། རང་གི་རྣམ་སྨིན་གྱི་ཕུང་པོ་འདི་ལ་མ་ཆགས་པར་བྱ། སྤྱི་

གཙུག་གི་སྒོ་གསལ་བོར་ཕྱེ། སྙིང་ཁའི་ཧཱུཾ་ལ་རང་གི་རྣམ་ཤེས་བསྟིམ། སྤྱི་བོར་བླ་མ་དང་ཡི་དམ་

ཐ་མི་དད་པར་བསྒོམས་ལ། དེ་ནས། ཡི་གེ་ཕྱེད་དང་གཉིས་ཀྱི་སྔགས། །ཉི་ཤུ་རྩ་གཅིག་རིམ་པས་

བརྗོད། །ཅེས་གསུངས་པ་ལྟར། ཧིཀ་ཞེས་པ་ལན་ཉི་ཤུ་བརྗོད་པས་ཡར་འཕུལ་དང་མར་འབེབས་

པར་གསལ་བཏབ་ནས། ཉེར་གཅིག་པ་ལ་རྣམ་ཤེས་རླུང་དང་བཅས་པ་བླ་མའི་ཐུགས་ཀར་

འཕངས་ལ། བླ་མ་ཡི་དམ་གྱི་ཐུགས་དང་རང་གི་སེམས་དབྱེར་མེད་བདེ་བ་ཆེན་པོའ་ིརང་བཞིན་དུ་

གྱུར་པར་བསྒོམ་པར་བྱའོ། །རང་སེམས་གོང་དུ་འཕོ་བའི་མན་ངག་ལས་ནི། དབུ་མ་གཉིས་ནི་སྤྲད་

བྱས་ལ།2།ཞེས་རང་གི་དབུ་མའི་ཡས་སྣ་དང་། བླ་མའི་དབུ་མའི་མས་སྣ་གཉིས་ཕྲད་པར་བསམས་

ནས། དབུ་མ་ནས་འཕང་བར་ཡང་བཤད་དོ། །འདི་ནི་ཕྱོགས་ཙམ་བཤད་པ་སྟེ། རྒྱས་པར་ནི་ཁ་

སྦྱོར་གྱི་བརྟག་པ་བརྒྱད་པའི་རབ་བྱེད་གསུམ་པའི་རྣམ་བཤད་རྗེ་ཉིད་ཀྱིས་མཛད་པ་ལས་ཤེས་

པར་བྱའོ། །སྔགས་ཀྱི་རིམ་པ་བཤད་ཟིན་ཏོ།།

གསུམ་པ་དམ་ཚིག་གི་རིམ་པ་བཤད་པ་ནི། ཤེས་རབ་ཐབས་ཀྱི་ཕྱག་རྒྱ་ལས། །བླ་མའི་

མན་ངག་རིམ་པ་ཡིས། །སྲིད་པའི་སྡུག་བསྔལ་གཞོམ་འདོད་པས། །མི་འགྱུར་བདེ་བ་བསྒོམ་པར་

1  བཀའ་འགྱུར། དཔེ་བསྡུར་མ། དེབ། ༧༨ ཤོག ༨༣༡ ཕྲེང་། ༢༡

2  བསྟན་འགྱུར། དཔེ་བསྡུར་མ། དེབ། ༢༤ ཤོག ༡༢༢༤ ཕྲེང་། ༡༠

བྱ།1།ཞེས་སོགས་གསུངས་ཏེ། རིམ་པ་འདིས་ནི་ལས་རྒྱ་རིགས་བཞི་དང་། དེ་དག་སོ་སོའ་ིམཚན་

ཉིད་དང་། ཐུན་མོང་གི་མཚན་ཉིད་དང་། ཕྱག་རྒྱ་སྲོག་རྩོལ་དུ་འགྲོ་བའི་ཚུལ་རྣམས་བླ་མའི་མན་

ངག་གིས་ཤེས་པར་བྱས་ནས། ཕྱག་རྒྱའི་ཐབས་ཀྱིས་ལྷན་སྐྱེས་ཀྱི་བདེ་ཆེན་བསྐྱེད་ནས་དེ་དང་

སྟོང་པ་ཉིད་སྦྱར་བའི་བདེ་སྟོང་གིས་སྲིད་པའི་སྡུག་བསྔལ་འཇོམས་པའི་ཚུལ་རྣམས་སྟོན་པ་ཡིན་

ནོ། །སྔ་མ་འགའ་ཞིག་གིས་ནི། སྔགས་ཀྱི་རིམ་པས་རང་གིས་ལུས་ཀྱི་རྩ་རླུང་སོགས་ལ་གནད་དུ་

བསྣུན་ཚུལ་སྟོན་པས་དེ་ཉིད་ལ་རང་ལུས་ཐབས་ལྡན་དང་། རིམ་པ་འདིས་གཞན་རིིག་མའི་ལུས་

ལ་བརྟེན་པའི་ཐབས་སྟོན་པས། གཞན་ལུས་ཐབས་ལྡན་ཞེས་པའི་ཐ་སྙད་བྱེད་དེ། ཐ་སྙད་འདི་ནི། 

ཨ་མོ་གྷས་ཀྱང་བཤད་དོ། །འདི་ཉིད་ལ་དམ་ཚིག་རིམ་པ་ཞེས་ཟེར་བ་ནི། ལྷན་སྐྱེས་ཀྱི་བདེ་ཆེན་

བསྐྱེད་པའི་ཕྱིའི་ཐབས་ནི་ཕྱག་རྒྱ་མ་ལ་བརྟེན་པ་འདི་ཉིད་ལས་འདར་མི་རུང་བས་དམ་ཚིག་ཅེས་

བྱ་ཞིང་། དེའི་རིམ་པ་སྟོན་པའི་གནད་ཀྱིས་ཡིན་ནོ།།

དེ་ལ། རྣལ་འབྱོར་མ་ཡི་མཚན་ཉིད་ནི། །ཞེས་པ་ནས། དེ་ལྟར་མཁས་པས་ཤེས་པར་

བྱ། །ཞེས་པའི་བར་གྱིས་ནི་ལས་རྒྱ་ལ། པདྨ་ཅན་གླང་པོ་ཅན་དུང་ཅན་མ་རི་དྭགས་ཅན་མ་སྟེ་

བཞི་ཡོད་ལ། དེ་དག་རིམ་པ་བཞིན་ཙ་རྩི་ཀ་དང་། ཕག་མོ་དང་། དབྱངས་ཅན་མ་དང་། གཽ་རི་དང་

བཞིའི་རིགས་སུ་བསྟན་ཏོ། །པདྨ་ཅན་གྱི་མཚན་ཉིད་ནི། །བཞིན་ནི་ཀུན་ནས་ཟླུམ་པོ་སྟེ། །ཞེས་པ་

ནས། རི་མོ་ཅན་གྱི་དངོས་གྲུབ་འགྱུར། །ཞེས་པའི་བར་གྱིས། ཕྱག་རྒྱ་རིགས་བཞི་སོ་སོའ་ིམཚན་

ཉིད་སྟོན་ཏེ། དེ་ཡང་པདྨ་ཅན་གྱི་སྐབས་སུ། སྣ་ནི་ཛ་བའི་མེ་ཏོག་མཚུངས། །ཞེས་པ་ནི། དམར་

བའི་དཔེ་དང་། རུས་སྦལ་རྒྱབ་འདྲ། ཞེས་པ་ནི། གསང་གནས་ཀྱི་དབྱིབས་སོ། །རི་མོ་གསུམ་

ཅན་ཞེས་པ་ནི། ལྟེ་བའི་སྟེང་ན་གྱེན་དུ་འགྲེང་བའི་རི་མོ་གསུམ་ཡོད་པའོ། །ལྭ་བ་པས་ནི། ལྟེ་

བའི་དབུས་ན་གཉེར་མ་གསུམ། །ཞེས་ཀྱང་གསུངས་སོ། །ཆུ་སྐྱེས་མཆོག། །པདྨའི་དྲི་ལྡན། ཞེས་

གསུངས་པ་འདིས། ཆང་གི་དྲི་ལྡན་ཞེས་དང་། ཤའི་དྲི་ལྡན་ཞེས་པ་ཐམས་ཅད་གཙོ་བོར་གསང་

གནས་ཀྱི་དྲི་ཡིན་ལ། ཁའི་དབུགས་ལའང་དྲི་དེ་དག་འབྱུང་བར་བཤད་དོ། །དུང་ཅན་མའི་སྐབས་

སུ། ནུ་མ་ན་ར་ཀ་འབྲས་ལྟར་ཞེས་པ་ནི། ནུ་མ་མཁྲིགས་ཤིང་ཆུང་བའོ། །ལྭ་པ་པས་ཀྱང་། སྐྱེས་

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༡༡༡༨ ཕྲེང་། ༥

པ་ལྟ་བུར་ནུ་མ་སྤངས། །ཞེས་གསུངས་སོ། །བ་ལང་ལྕེ་ལྟར་རྩུབ་ཅེས་པ་ནི། གསང་གནས་དང་། 

ཡན་ལག་ཀྱང་རྩུབ་པའོ། །ཕྱག་རྒྱ་འདི་བཞི་ལ་རིམ་པ་བཞིན། པདྨའི་བྱེད་པས་བསྟེན་བྱ་སྟེ། །ཞེས་

དང་། བྱེད་པ་བཅིང་བའི་སྦྱོར་བ་ཡིས། །ཞེས་དང་། གྷྲ་ཧ་རི་ཏིའི་བཅིང་བས་བཅིང་། །ཞེས་

དང་། བི་ལ་ས་ཡི་བཅིང་བ་ཡིས། །ཅེས་པ་རྣམས་ནི། སྙོམས་འཇུག་གི་ལས་ལ་གནས་པའི་དུས་

ཀྱི་ལུས་ཀྱི་འདུག་སྟངས་སོགས་ཀྱི་ཁྱད་པར་སྟོན་པ་སྟེ། རྒྱས་པར་མ་རྒྱུད་ཀྱི་སྐོར་ནས་ཤེས་པར་ 

བྱ་དགོས་སོ། །ཞེས་གསུངས་ལ། 

གློ་བོ་ལོ་ཙཱ་བ་ཤེས་རབ་རིན་ཆེན་པའི་གསུང་གྲོས་ལས་ནི། འདི་ལྟར་འབྱུང་སྟེ། བྱིན་

གྱིས་བརླབ་པའི་རྣལ་འབྱོར་གྱི་སྐབས་ནས། པདྨའི་བྱེད་པ་ལ་སོགས་པ་ལ། རང་གི་ལུས་སྦྱང་བ་

ལ་སོགས་པའི་སྔོན་འགྲོ་ནི་རིགས་བཞི་ག་ལ་དགོས་ཏེ་སྤྱི་དང་འདྲ། པདྨའི་བྱེད་པས་བསྟེན་བྱ་

སྟེ། །ཞེས་པ་ནི། པདྨ་ཅན་གྱི་རིགས་ལ་བརྟེན་ནས་བགྲོད་པའོ། །དེ་ལ་བྱེད་པ་བཅིང་བའི་སྦྱོར་བ་

ནི་རྒྱབ་ནས་བགྲོད་པའོ། །གྷྲ་ཧ་རི་ཏི་ནི་འོག་ནས་བགྲོད་པའོ། །བི་ལ་སའི་བཅིང་བ་ནི་སྐྱིལ་ཀྲུང་

ལ་བགྲོད་པའོ། །འོག་གི །རྡོ་རྗེ་དབྱིངས་ཀྱི་དབང་ཕྱུག་མའི། །རྩ་ནི་ཉེ་བར་བཙལ་བྱ་སྟེ། །བྱེད་པ་

བཅིང་བའི་སྦྱོར་བ་ཡིས།1།ཞེས་པ་ནི། རྩ་བཙལ་བའི་ཐབས་གཞན་དང་འདྲ། བྱེད་པ་བཅིང་བ་ནི། 

རང་གི་སྟེང་འོག་གི་རླུང་བཅིངས་ནས་སྦྱོར་བ་བརྩམས་པའོ། །ཞེས་ཀྱང་བཤད་དོ།།

དེ་ཡང་ཕྱག་རྒྱ་རིགས་བཞི་པོ་འདི་ལ་དབུ་མའི་མས་སྣ་སྡོད་ཚུལ་མི་འདྲ་བ་བཞི་ཡོད་དེ། 

འདི་ལྟར། པདྨ་ཅན་ལ་རྩ་དེའི་མས་སྣ་མེ་ཏོག་པདྨ་ཁ་བྱེ་ལ་ཁད་པའི་རྣམ་པར་ཡོད་པས། རྩ་དེའི་

ཡས་སྣ་གང་དུ་སླེབས་པའི་གདོང་གི་སྣའང་མེ་ཏོག་ཛ་ཝ་ལྟ་བུ་དང་། དེ་བཞིན་དུ་གླང་པོ་ཅན་གྱི་

དབུ་མའི་མས་སྣ་གཡས་སུ་འཁྱིལ་ཞིང་ཡོན་པོའ་ིརྣམ་པར་ཡོད་པས། དེའི་ཡས་སྣ་གང་དུ་སླེབས་

པའི་སྣའང་ཡོན་པོ་དང་བ་སྤུ་འཁྱིལ་བའི་རྣམ་པ་དང་། དུང་ཅན་མའི་དབུ་མའི་མས་སྣ་དུང་གི་ཁ་

ལྟར་འཁྱིལ་ལ་བུག་པ་རིང་བ་ཞིག་ཡོད་པས། དེའི་ཡས་སྣ་གང་དུ་སླེབས་པའི་སྐྲ་དང་སྣ་སོགས་

ཀྱང་ཅུང་ཟད་རིང་བ་དང་། རི་དྭགས་ཅན་མ་ནི། དབུ་མའི་མས་སྣ་རི་དྭགས་གླ་བའི་ལྟེ་བ་ལྟར་ཁ་

བཙུམས་ཤིང་གོང་བུའི་རྣམ་པར་ཡོད་པས། ལུས་ཐུང་ཞིང་གསུས་པ་སྦོམ་པ་སོགས་སུ་འགྱུར་

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༡༡༡༩ ཕྲེང་། ༡༦

བར་བཤད་ལ། འདི་རྩ་སྣའང་ཚོལ་དཀའ་བ་དང་། པདྨ་ཅན་ནི་རྩ་སྣ་ཚོལ་སླ་ཞིང་རྩ་ཁ་བྱེ་སླ་བས་

ཕྱག་རྒྱའི་རིགས་མཆོག་ཏུ་བཤད་དོ། །ཞེས་གསུང་ངོ་།།

ཐུན་མོང་གི་མཚན་ཉིད་ནི། བཅུ་དྲུག་ལོན་མ་སྐལ་བཟང་མ། །གཟུགས་དང་ལང་ཚོ་ཕུན་

སུམ་ཚོགས། །དང་པོ་ལེགས་པར་སྦྱངས་པ་དང་། །དབང་བསྐུར་ནས་ནི་སྒྲུབ་པ་བརྩམ།1།ཞེས་

གསུངས་ཏེ། གཟུགས་དང་ལང་ཚོ་སོགས་ཕྱག་རྒྱའི་མཚན་ཉིད་རྣམས་ཚང་བ། དང་པོར་ལམ་ཐུན་

མོང་བས་རྒྱུད་སྦྱངས་ཤིང་དབང་ཐོབ་པ། དམ་ཚིག་དང་སྡོམ་པ་རྣམས་བསྲུང་བ་ཞིག་ངེས་པར་

དགོས་པར་བསྟན་པ་ཡིན་ནོ། །དེ་ནས། སྐུ་གསུང་ཐུགས་དང་རྡོ་རྗེ་ནི། །ཞེས་པ་ནས། ཁམས་

གསུམ་པོ་ནི་མ་ལུས་པ། །སངས་རྒྱས་ངོ་བོར་བསྒོམ་པར་བྱ།2།ཞེས་པའི་བར་གྱིས་ནི། ལམ་དུས་

སུ་རང་དང་ཕྱག་རྒྱ་གཉིས་ཀའི་སྒོ་གསུམ་དང་གསང་གནས་བྱིན་གྱིས་བརླབས་ཏེ་ཁམས་གསུམ་

མ་ལུས་པ་སྟེ་གཉིས་ཀའི་ལུས་ངག་ཡིད་གསུམ་ལྷའི་ངོ་བོར་བསམས་ནས་སྙོམས་འཇུག་སོགས་

བྱ་བར་བསྟན་ནོ། །རྒྱུ་མཐུན་ལ་སོགས་རབ་དབྱེ་བས། །ཤིན་ཏུ་རྣལ་འབྱོར་བསྒོམ་པར་བྱ།3།ཞེས་

པས་ནི། ཕྱག་རྒྱ་དང་མཉམ་པར་སྦྱར་ཏེ་དེ་ཉིད་སྲོག་རྩོལ་དུ་སོང་བ་ལས་ཡས་བབས་དང་མས་

བརྟན་གྱི་དགའ་བཞི་གཉིས་ཀ་སྐྱེ་ལ། དེའི་མས་བརྟན་གྱི་དགའ་བཞི་ལ་རྒྱུ་མཐུན་དང་རྣམ་སྨིན་

དང་སྐྱེས་བུ་བྱེད་པ་དང་བྲལ་བའི་འབྲས་བུ་དང་བཞིར་བྱས་ཤིང་། དེ་ཉིད་ལ་རྣལ་འབྱོར་དུ་ཡང་ཐ་

སྙད་བྱས་པའི་ཤིན་ཏུ་རྣལ་འབྱོར་ཏེ་མས་བརྟན་གྱི་ལྷན་སྐྱེས་བསྒོམ་པར་བྱའོ། །ཞེས་པའོ།།

འོ་ན་ཕྱག་རྒྱ་སྲོག་རྩོལ་དུ་འགྲོ་བའི་ཚུལ་ཇི་ལྟ་བུ་སྙམ་ན། རྡོ་རྗེ་དབྱིངས་ཀྱི་དབང་ཕྱུག་

མའི། །རྩ་ནི་ཉེ་བར་བཙལ་བྱ་སྟེ། །བྱེད་པ་བཅིང་བའི་སྦྱོར་བ་ཡིས།4།ཞེས་གསུངས་ཏེ། རྡོ་རྗེ་

དབྱིངས་ཀྱི་དབང་ཕྱུག་མའི་རྩ་ནི། འདིར་ལས་རྒྱའི་དབུ་མ་ཡིན་ལ། དེའི་མས་སྣ་ལ་བྱ་རོགས་

གདོང་ཞེས་ཀྱང་ཟེར་ཏེ། མས་སྣ་དེ་ཉིད་མན་ངག་གིས་བཙལ་ཏེ་རྙེད་པ་ན། དེ་ཉིད་སྒྲུབ་པ་

པོའ་ིརྡོ་རྗེའི་བུག་པར་བཅུག་སྟེ། དབུ་མའི་མས་སྣ་གཉིས་སྤྲད་པའི་བྱེད་པ་བཅིང་པའི་སྦྱོར་བ་

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༡༡༡༩ ཕྲེང་། ༨

2  བསྟན་འགྱུར། དཔེ་བསྡུར་མ། དེབ། ༢༤ ཤོག ༡༡༡༩ ཕྲེང་། ༩

3  བསྟན་འགྱུར། དཔེ་བསྡུར་མ། དེབ། ༢༤ ཤོག ༡༡༡༩ ཕྲེང་། ༡༥

4  བསྟན་འགྱུར། དཔེ་བསྡུར་མ། དེབ། ༢༤ ཤོག ༡༡༡༩ ཕྲེང་། ༡༦

ཡིས་རོ་རྐྱང་གི་རླུང་དབུ་མར་ཚུད་པར་འགྱུར་ཏེ་ཕྱག་རྒྱ་སྲོག་རྩོལ་དུ་སོང་བའི་དོན་ཡང་དེ་ཉིད་

དོ། །དེ་ལྟར་རྩ་སྣ་གཉིས་བཅིང་བའི་ཚེ། །ཕྱག་རྒྱའི་རྩ་ནང་གི་རླུང་རང་གི་དབུ་མའི་ནང་དུ་འཇུག་

ལ། དེའི་མཐུས་ཐུར་སེལ་གྱི་རླུང་གྱེན་དུ་བཟློག་ཅིང་དེས་གཏུམ་མོ་སྦོར་ལ། ཕྱག་རྒྱའི་རླུང་དེས་

སྣ་དྲངས་ནས་རླུང་རྣམས་དབུ་མར་བཅུག་ཅིང་། གཏུམ་མོ་འབར་བས་སྤྱི་བོའ་ིཧཾ་ཡིག་བཞུ་ནས་

བྱང་སེམས་འབབ་ལ། དེ་འདྲ་བའི་ཚུལ་གྱིས་ཁམས་དཀར་དམར་དང་རླུང་གཉིས་ལ་སོགས་

པའི་འདུ་འཕྲོད་དབུ་མའི་ནང་དུ་བྱས་པའི་རྟེན་འབྲེལ་གྱི་གནད་ཀྱིས་ལྷན་སྐྱེས་ཀྱི་བདེ་ཆེན་ 

བསྐྱེད་པར་བྱེད་པ་ཡིན་ནོ།།

འདི་དག་གི་ཚེ་ཕྱག་རྒྱའི་རྩ་འཚོལ་བའི་མན་ངག་ནི། རྒྱུད་དང་རྒྱ་གཞུང་རྣམས་ལས་སོར་

མོ་གསུམ་དང་ལྕེའི་རྩེ་མོ་སོགས་ཀྱིས་ཕྱག་རྒྱའི་གསང་གནས་བསྐྱོད་པས་རྩ་ཁ་བྱེ་བའི་རྟགས་

འབྱུང་བར་བཤད་ལ། བོད་ཀྱི་བླ་མའི་མན་ངག་འགའ་ཞིག་ལས་ནི། སྒ་གཏད་པའི་སྦྱོར་བས་

འཚོལ་བའི་མན་ངག་ཡོད་ལ། དེ་ལྟར་བཙལ་བས་རྩ་སྣ་ཁྱད་པར་བཞི་ལྡན་རྙེད་པར་འགྱུར་ཏེ། དེ་

ཡང་། པདྨའི་སྣལ་མ་ལྟར་ཕྲ། །མདུང་གི་རྩེ་མོ་ལྟར་རྣོ། རལ་གྲིའི་སོ་ལྟར་གཅོད། མེ་ལོང་གི་ངོས་

ལྟར་འཇམ་པའོ། །ཞེས་ཟེར་ཏེ། ཞིབ་པར་ངག་ལས་ཤེས་པར་བྱའོ།།

ཕྱག་རྒྱ་དང་སྦྱར་བས་ལྷན་སྐྱེས་ཇི་ལྟ་བུ་ཞིག་སྐབས་གང་དུ་སྐྱེ་བ་སྟོན་པ་ནི། རྣལ་འབྱོར་

པས་ནི་ཇི་སྲིད་དུ། །བྱང་སེམས་འབྱིན་པར་མི་བྱེད་པ། །གང་ཚེ་ཆུ་ཡི་རི་མོ་ལྟར། །དེ་ཚེ་ཐོབ་འགྱུར་

རྒྱུན་མི་འཆད། །དགའ་བ་ལས་སྐྱེས་བདེ་གཞན་ཅི། །དངོས་གྲུབ་ཀུན་གྱི་གཏེར་གྱུར་པའི། །བྱང་ཆུབ་

སེམས་ནི་ལྷུང་གྱུར་ན། །ཕུང་པོ་རྣམ་ཤེས་བརྒྱལ་བ་ལ། །མ་སྨད་དངོས་གྲུབ་ག་ལ་ཡོད། །ཅེས་སྨོས་

ཏེ། རྣལ་འབྱོར་པས་ཇི་སྲིད་དུ་ཕྱག་རྒྱ་སྲོག་རྩོལ་དུ་སོང་སྟེ། བྱང་སེམས་རྡོ་རྗེའི་རྩེ་བར་དུ་ཕབ་ཅིང་

དེ་ལས་ཕྱིར་འབྱིན་པར་མི་བྱེད་པ་དེའི་ཚེ། དགའ་བ་ལས་སྐྱེས་བདེ་གཞན་ཅི་སྟེ་ལྷན་སྐྱེས་ཀྱི་བདེ་

བ་ཐོབ་པར་འགྱུར་ཞིང་དེ་སྲིད་དུ་རྒྱུན་མི་འཆད་དེ། ཆུ་འཐུར་དུ་འབབ་པའི་རི་མོ་ནི། ཇི་སྲིད་འབབ་

པ་དེ་སྲིད་དུ་རྒྱུན་མི་འཆད་པ་བཞིན་ནོ། །དངོས་གྲུབ་ཀུན་གྱི་གཏེར་རམ་གཞིར་གྱུར་པ་ལྷན་སྐྱེས་

ཀྱི་བདེ་བའི་རྟེན་བྱང་སེམས་རྡོ་རྗེའི་རྩེ་ལས་ཕྱིར་ལྷུང་བར་གྱུར་ན་བདེ་སྟོང་སྦྱོར་བའི་དྲན་པ་ཉམས་

ཏེ། ཕུང་པོ་རྣམ་ཤེས་བརྒྱལ་བ་ལྟར་གྱུར་པས་མ་སྨད་པའི་དངོས་གྲུབ་ཐོབ་པ་ག་ལ་ཡོད་དེ་མེད་དོ།།

ནམ་མཁའི་རྡོ་རྗེའི་ཀུན་སྦྱོར་དང་། །རེག་བཅས་ཀྱི་ནི་རྨད་བྱུང་ཆེའི། །བདེ་བ་སྐྱེད་པར་

བྱེད་པ་གང་། །དེ་ནི་མཆོག་དགའ་བྱེད་པའོ། །དགའ་བྲལ་གྱི་ནི་དབུས་དག་ཏུ། །མཚོན་པ་དེ་ནི་

བརྟན་པར་བྱ། །ཞེས་པའི་དོན་ནི། རྣལ་འབྱོར་པ་ཕོ་མོ་གཉིས་ཀྱི་དབུ་མའི་མས་སྣའི་བུ་ག་ནམ་

མཁའི་ཁམས་གཉིས་རེག་ཅིང་རྡོ་རྗེ་ལྟར་མི་ཕྱེད་པར་སྦྱོར་བའི་མཐུས་རྨད་དུ་བྱུང་བའི་བདེ་བ་

སྐྱེད་པར་བྱེད་པ་སྟེ་དགའ་བའི་ཡེ་ཤེས་སྐྱེ་ལ། དེ་ནི་མཆོག་དགའ་བྱེད་པ་པོ་སྟེ། མཆོག་དགའ་

དེའི་འོག །དགའ་བྲལ་གྱི་གོང་གི་དབུས་དེར་ལྷན་སྐྱེས་སྐྱེས་པ་མཚོན་པར་བྱས་ནས་དེ་ཉིད་ལ་

སེམས་བརྟན་པར་བྱའོ། །ཞེས་པའོ།། 

དགའ་བྲལ་ནི་ལྷན་སྐྱེས་མྱོང་བའི་རྗེས་སུ་སྔར་གྱི་དགའ་བ་དྲན་པའི་དགའ་བ་ལ་བྱེད་པ་

ཡིན་ནོ། །པདྨའི་ལྟེ་བར་རྡོ་རྗེ་ཡི། །ལྟེ་བས་མནན་པའི་གནས་དག་ཏུ། །རྡོ་རྗེ་སྐྱིལ་ཀྲུང་བདག་གི་

སེམས། །ནོར་བུའི་ནང་དུ་སོན་བལྟ་ཞིང་། །ཡེ་ཤེས་སྐྱོང་བ་གང་ཡིན་པ། །ཡེ་ཤེས་ངོ་བོ་ཞེས་བྱ་

སྟེ། །ཞེས་སོགས་ཀྱི་དོན་ནི། ཕྱག་རྒྱའི་དབུ་མའི་མས་སྣ་ནི་པདྨའི་ལྟེ་བ་དང་། སྒྲུབ་པ་པོའ་ིདབུ་

མའི་མས་སྣ་ནི་རྡོ་རྗེའི་ལྟེ་བ་ཡིན་ལ། དེས་མནན་པ་ནི། རྩ་སྣ་གཉིས་ཕྲད་དེ་བཅིང་བའོ། །དེའི་

མཐུས་རོ་རྐྱང་གི་རླུང་དབུ་མར་གཅིག་ཏུ་སྦྱར་བ་ནི། རྡོ་རྗེ་སྐྱིལ་ཀྲུང་བཅས་པའོ། །དེའི་ཚེ་རྣལ་

འབྱོར་པ་རང་གི་སེམས་ནོར་བུའི་དབུས་ཀྱི་དྷཱུ་ཏིའི་ནང་དུ་སོན་པ་ལས། ཡེ་ཤེས་ངོ་བོ་སྟེ་ལྷན་

སྐྱེས་ཀྱིས་བརྒྱན་པའི་བདེ་བ་འབྱུང་ལ། དེ་ནི་ཆགས་པ་མཆོག་དགའ་མ་ཡིན། ཆགས་བྲལ་དགའ་

བ་མ་ཡིན། དབུ་མ་ཁྱད་དགའ་ཙམ་ཡང་མ་ཡིན་ནོ། །ཞེས་བསྟན་ཏོ། །གང་ཚེ་རྣལ་འབྱོར། ཞེས་

སོགས་ཀྱིས་ནི། རྣལ་འབྱོར་པས་དེ་འདྲ་བའི་ལྷན་སྐྱེས་ཀྱི་ཡེ་ཤེས་མཐོང་ཞིང་མཚོན་པ་ན་དེ་དང་

སྟོང་པ་ཉིད་སྦྱར་ཏེ་བདེ་སྟོང་ལ་ཐུན་གཅིག་ནས་བསྐལ་པ་སྟོང་གི་བར་དུ་ཡང་ཇི་ལྟར་ནུས་པར་

མཉམ་པར་བཞག་པར་བྱའོ། །ཞེས་པའོ། །དམ་ཚིག་གི་རིམ་པ་བཤད་ཟིན་ཏོ།།

བཞི་པ་རྣམ་དག་ཡེ་ཤེས་ཀྱི་རིམ་པ་ནི། མཁའ་འགྲོའ་ིཕོ་བྲང་། ཞེས་སོགས་ཏེ། འདི་དག་

གི་དོན་ཀྱང་། དཔྱལ་ལོ་ཙཱ་པ་སོགས་སྔ་མ་འགའ་ཞིག་འདི་ལྟར་འཆད་དེ། རིམ་པ་འདིས། སྣང་

སྟོང་གསལ་སྟོང་བདེ་སྟོང་དེ་གསུམ་དབྱེར་མེད་དུ་བསྒོམ་པ་བཞི་བསྟན་པར་བྱས་ནས། དང་པོ་

ནི། མཁའ་འགྲོའ་ིཕོ་བྲང་ཆུ་སྐྱེས་དབུས། །ཞེས་སོགས་ཀྱིས་སྟོན་ཏེ། དེ་ཡང་རྟེན་བརྟེན་པ་གསལ་

བཏབ་སྟེ། གཙོ་བོ་འཇམ་པའི་རྡོ་རྗེ་མེ་ལོང་ལ་གཟུགས་བརྙན་ཤར་བ་ལྟ་བུར་བལྟས་ལ། དེ་དང་

བདག་ཉིད་གཉིས་མེད་དུ་བསྲེས་ནས་གང་སྣང་ཐམས་ཅད་སྟོང་ཉིད་དུ་བསྒོམ་པར་བསྟན་ཏོ།།

གཉིས་པ་ནི། ལྟེ་བའི་དབུས་སོན་དཔའ་བོ་ལས། །ཞེས་སོགས་ཀྱིས་སྟོན་ཏེ། དེ་ཡང་ལྟེ་

བར་ཧཱུཾ་ཡིག་འོད་དང་བཅས་པ་གསལ་བཏབ་ལ། དེ་ལས་རླུང་ཕྱིར་སྤྲོས་ནམ་མཁའ་ཁྱབ་པར་ཕྱལ་

ཏེ་བཏང་ལ། ནམ་མཁའ་དང་དབྱེར་མེད་དུ་བསྲེས་ལ་བསྒོམ། རླུང་ནང་དུ་འབྱུང་བའི་ཚེ་ལྟེ་བའི་ཧཱུཾ་

དང་གཉིས་སུ་མེད་པར་བསྲེས་ལ་གསལ་སྟོང་བརྗོད་མེད་དུ་བསྒོམ་པར་བསྟན་ཏོ། །གསུམ་པ་ནི། 

ལྟེ་བའི་ཆུ་སྐྱེས་པདྨོ་ལས། །ཞེས་སོགས་ཀྱིས་སྟོན་ཏེ། དེ་ཡང་ལྟེ་བར་པདྨ་དམར་པོ་སེན་མོའ་ིརྒྱ་

ཙམ་ལ་གནས་པའི་ཐིག་ལེ་དཀར་པོ་ཡུངས་འབྲུའི་ཚད་ཙམ་ཞིག་གསལ་བཏབ་ལ། པདྨ་དང་ཐིག་

ལེ་གཉིས་ཆུ་ལ་ཆུ་ཐིམ་པ་བཞིན་གཅིག་ཏུ་འདྲེས་པ་ལྷན་སྐྱེས་ཀྱི་བདེ་བའི་ངོ་བོར་མོས་ནས་དེ་ལ་

སེམས་གཏད་དེ་བདེ་སྟོང་གི་ཡེ་ཤེས་བསྒོམ་པར་བསྟན་ཏོ།།

བཞི་པ་ནི། རྟག་པ་མ་ཡིན་ཆད་པ་མིན། །ཞེས་སོགས་ཀྱིས་སྟོན་ཏེ། དེ་ཡང་སྔར་བཤད་

པའི་སྣང་གསལ་བདེ་གསུམ་དང་། འོད་གསལ་སྟོང་པ་དབྱེར་མེད་དུ་མོས་ནས་དེ་ཉིད་ལ་མཉམ་

པར་འཇོག་པར་བསྟན་ཏོ་ཞེས་ཟེར་རོ། །དེ་ཡང་བོད་ཀྱི་བླ་མ་རྣམས་ཀྱིས་གཤིན་རྗེའི་གཤེད་

སྐོར་གྱི་རྫོགས་རིམ་གྱི་རྣམ་གཞག་མཛད་པ་རྣམས་ལ། དཔྱལ་ལོ་སོགས་ནས་བརྒྱུད་པ་རྣམས་

ལེགས་ཤིང་གསལ་བ་དང་རྒྱས་ཤོས་སུ་སྣང་ལ། དེ་ལྟ་ནའང་ལུས་ལ་གནད་དུ་བསྣུན་ཚུལ་དང་། 

དེ་ལས་བདེ་སྟོང་གི་ཡེ་ཤེས་ཐུན་མོང་མ་ཡིན་པ་རྣམས་ཀྱི་བསྐྱེད་ཚུལ་དང་། སྒྱུ་མའི་སྐུ་དང་ཟུང་

འཇུག་སྒྲུབ་ཚུལ་ཇི་ལྟར་ཡིན་པ་སོགས་ཀྱི་གནད་རྣམས་ཇི་ལྟ་བ་བཞིན་གསལ་བར་བཤད་པ་

མི་སྣང་ཞིང་། རྣལ་འབྱོར་བཞི་རིམ་གྱི་དོན་བཤད་པ་རྣམས་ལའང་འཐད་མི་འཐད་དཔྱད་ན་ཅི་ 

རིགས་སུ་སྣང་ངོ་ཞེས་གསུང་ངོ་།།

དེ་བས་ན་རང་གི་ལུགས་ནི། རིམ་པ་ཐ་མ་འདིས། ལྟེ་བའི་རྩ་འཁོར་ལ་གནད་དུ་བསྣུན་ཏེ་

རྗེས་གཞིག་གི་སྡུད་རིམ་ལ་བརྟེན་ནས་དཔེའི་འོད་གསལ་བསྐྱེད་ཅིང་། དེ་ཉིད་སྟོང་པ་ཉིད་ཀྱི་ལྟ་

བ་དང་སྦྱར་ཏེ་སྒོམ་པ་དང་། དེ་ལས་སྒྱུ་མའི་སྐུར་ལྡང་བའི་ཚུལ་གཙོ་བོར་བསྟན་ལ། མཐར་སྙིང་

ཁར་གཞོལ་བའི་སྒོ་ནས་དོན་གྱི་འོད་གསལ་དང་། དེ་ལས་སྒྱུ་མའི་སྐུ་དངོས་བསྐྱེད་དེ། དེ་དག་གི་

སྟོབས་ཀྱིས་གྲུབ་པའི་ཟུང་འཇུག་དང་བཅས་པའང་གསལ་བར་སྟོན་པ་ཡིན་ནོ།།

དེ་ལྟར་ན་འདི་ཉིད་ལ་མདོར་བསྟན་པ་དང་། རྒྱས་པར་བཤད་པ་གཉིས་སོ། །དང་པོ་ནི། 

མཁའ་འགྲོའ་ིཕོ་བྲང་ཆུ་སྐྱེས་དབུས། །ཐབས་དང་ཤེས་རབ་སྦྱོར་བ་ཡིས། །ཁམས་གསུམ་རྒྱུ་དང་

མི་རྒྱུའི་དོན། །རྣལ་འབྱོར་ཆེན་པོས་ངལ་གསོ་བྱ། །ཞེས་སྨོས་ཏེ། དེ་ལ་མཁའ་འགྲོ་ནི། འདིར་ལྟེ་

བའི་གཏུམ་མོ་ལ་བྱ་སྟེ། ཀྱཻ་རྡོར་སོགས་ནས་གཏུམ་མོ་དེ་ཉིད་བདག་མེད་མར་ཡང་གསུངས་པ་ལྟ་

བུའོ། །ཕོ་བྲང་ནི་གཏུམ་མོ་དེའི་གནས་སོ། །ཆུ་སྐྱེས་དབུས་ནི་ལྟེ་བའི་རྩ་འཁོར་གི་དབུས་དྷཱུ་ཏིའི་

ནང་ངོ་། །ནང་དེར་ཐབས་ཤེས་ཡབ་ཡུམ་མཉམ་པར་སྦྱོར་བ་ལས་འོད་ཟེར་སྤྲོས་པ་ཡིས་ཁམས་

གསུམ་རྒྱུ་དང་མི་རྒྱུའི་དོན་སྣོད་བཅུད་རྣམས་འོད་ཀྱི་རང་བཞིན་དུ་བྱས་ཏེ་བསྡུས་ནས་དེ་ཉིད་ལ་

མཉམ་པར་བཞག་སྟེ་རྣལ་འབྱོར་ཆེན་པོས་ངལ་གསོ་བར་བྱའོ། །ཞེས་པའོ།།

གཉིས་པ་ནི། ལྟེ་བའི་དབུས་སོན་དཔའ་བོ་ལས། །སྤྲོ་དང་སྡུད་པའི་སྦྱོར་བ་ཡིས། །ཇི་

ལྟར་དབུགས་རླུང་མེ་ལོང་ལ། །ཇི་ལྟར་ཐིམ་པ་བལྟ་བར་བྱ། །ལྟེ་བའི་ཆུ་སྐྱེས་པདྨོ་ལ། །ཡུངས་

ཀར་ཙམ་དུ་བརྟག་བྱ་གང་། །འོད་གསལ་ཡེ་ཤེས་ཉིད་དུ་འགྱུར། །ཞེས་སྨོས་ཏེ། ལྟེ་བའི་དབུས་

སོན་ཅེས་པ་ལྟེ་བའི་ཆུ་སྐྱེས་ཏེ་རྩ་འཁོར་དབུས་ཀྱི་དྷཱུ་ཏཱིའི་ནང་དུ་དཔའ་བོ་གཤིན་རྗེའི་གཤེད་ཞལ་

གཅིག་ཕྱག་གཉིས་པ་ཡབ་ཡུམ་ཞལ་སྦྱོར་གྱི་རྣམ་པ་ཅན་གསལ་བཏབ་ལ་ཡབ་ཀྱི་ཐུགས་ཀར་

ཉི་གདན་ལ་ཧཱུཾ་ཡིག་དཀར་པོ་ཡུངས་ཀར་གྱི་འབྲུ་ཚད་ཙམ་ཞིག་ཡིད་ཀྱིས་བརྟག་པར་བྱ་ཞིང་

དེ་ཉིད་ལ་སེམས་བརྟན་པར་བྱས་ནས། ཧཱུཾ་དེའི་འོད་ཟེར་ཡབ་ཡུམ་སྙོམས་པར་ཞུགས་པའི་སྦྱོར་

མཚམས་ནས་སྤྲོས་པ་ཡིས་སྣོད་བཅུད་ཐམས་ཅད་འོད་ཀྱི་རང་བཞིན་དུ་བྱས། སླར་རིམ་གྱིས་ལྟེ་

བའི་དབུས་དེར་སྡུད་པའི་སྤྲོ་དང་སྡུད་པའི་སྦྱོར་བ་སྟེ་རྣལ་འབྱོར་གོམས་པར་བྱ་སྟེ། བྱེད་ཚུལ་ནི། 

དཔེར་ན་མེ་ལོང་ལ་ཆགས་པའི་དབུགས་ཀྱི་རླུང་མཐའ་ནས་རིམ་གྱིས་བསྡུས་ནས་དབུས་སུ་ཐིམ་

འགྲོ་བ་བཞིན་དུ་བལྟ་བར་བྱའོ། །དཔེ་འདི་འདུས་པ་སོགས་ལས་རིལ་འཛིན་གྱི་དཔེར་བྱས་ཀྱང་། 

འདིའི་སྡུད་རིམ་ལའང་རིལ་འཛིན་གྱི་སྡུད་རིམ་ཡང་ཡོད་པས་འགལ་བ་མེད་དོ།།

དེ་ལྟ་བུའི་རྣལ་འབྱོར་ཡང་དང་ཡང་དུ་གོམས་པར་བྱས་པ་ཡིས་སྣང་མཆེད་ཐོབ་གསུམ་

རིམ་གྱིས་སྐྱེས་པའི་མཐར་འོད་གསལ་གྱི་ཡེ་ཤེས་ཉིད་ཀྱི་ངང་དུ་འགྱུར་རོ། །དེ་འདྲ་བའི་འོད་

གསལ་གྱི་ཡེ་ཤེས་སྐྱེས་པ་ན། རྟག་ཆད་དང་། བདག་གཞན་དང་། འཁོར་འདས་དང་། ཐོག་མཐའ་

ལ་སོགས་པའི་མཐའ་ཐམས་ཅད་དང་བྲལ་བའི་སྟོང་པ་ཉིད་དང་སྦྱར་ཏེ་མཉམ་པར་བཞག་པར་བྱའོ་

ཞེས་སྟོན་པ་ནི། རྟག་པ་མ་ཡིན་ཆད་པ་མིན། །བདག་མིན་གཞན་ཡང་མ་ཡིན་ལ། །སྲིད་མིན་

མྱ་ངན་འདས་མ་ཡིན། །ཐོག་མ་དབུས་མཐའ་རྣམ་པར་སྤངས། །འོད་གསལ་བ་ལ་དེ་བསམས་

ནས། །ཞེས་པའོ། །མཉམ་གཞག་དེ་ཉིད་བསྐྱངས་པའི་མཐར་འཕེན་པའི་དབང་གིས་སྒྱུ་ལུས་

རྡོ་རྗེ་འཆང་གི་སྐུར་བཞེངས་པ་ནི། དེ་ལས་རྡོ་རྗེ་འཛིན་པར་འགྱུར། །ཞེས་པས་བསྟན་ནོ། །དེ་

དག་གི་སྡུད་རིམ་ལ་བརྟེན་ནས་དཔེའི་འོད་གསལ་བསྐྱེད་པ་དང་། དེ་ལས་སྒྱུ་ལུས་རྗེས་མཐུན་

པར་ལྡང་ཚུལ་སྟོན་པ་ལ་གཙོ་བོར་སྦྱར་ན་འདུས་པ་སོགས་ནས་བཤད་ཚུལ་དང་ཡང་འགྲིག་ 

ཚབས་ཆེའོ་ཞེས་གསུང་ངོ་།།

ད་ནི། སྡུད་རིམ་གྱི་དམིགས་པ་དེ་ཉིད་སྙིང་ཁར་གཞོལ་བར་བྱས་ཏེ། སྙིང་ཁའི་སྡུད་རིམ་

ལ་བརྟེན་ནས་དཔེ་དང་དོན་གྱི་འོད་གསལ་དང་། དེ་ལས་དག་མ་དག་གི་སྒྱུ་མའི་སྐུར་བཞེངས་

པ་དང་། དག་པའི་སྒྱུ་ལུས་དང་དོན་གྱི་འོད་གསལ་ངོ་བོ་དབྱེར་མེད་དུ་སྦྱར་བའི་ཟུང་འཇུག་དང་

བཅས་པ་སྟོན་པ་ནི། དེ་ལས་རྡོ་རྗེ་འཛིན་པར་འགྱུར། །རྣལ་འབྱོར་བཞི་ཡི་རིམ་པ་ལས། །གང་

སྐྱེས་ཡེ་ཤེས་ཕྱག་རྒྱ་ཆེ། །ཐབས་དང་ཤེས་རབ་རང་གི་དངོས། །མེ་ལོང་ནང་གི་གཟུགས་བརྙན་

བཞིན། །འཇིག་རྟེན་ཁྱབ་ཅིང་གསལ་བར་སྣང་། །མི་འགྱུར་མཆོག་གི་བདེ་བ་ཆེ། །སྟོང་པ་སྙིང་རྗེ་

དབྱེར་མེད་པ། །ཕུན་སུམ་ཚོགས་པའི་འབྱུང་གནས་ཀྱི། །ཡེ་ཤེས་ཆེན་པོ་འགྲུབ་འགྱུར་རོ།1།ཞེས་

སྨོས་ཏེ། དེ་ཡང་འདུས་པའི་རྩ་རྒྱུད་ལས། སྐུ་དང་གསུང་དང་ཐུགས་ནམ་མཁའ་ལྟ་བུར་སྦྱར་ནས།2 

ཞེས་གསུངས་པའི། ནས་ཞེས་པའི་ཚིག་གི་ནུས་པས་ཟུང་འཇུག་ཏུ་ལྡང་བ་བསྟན་པ་ལྟར། འདིར་

ཡང་། ནས། དེ་ལས་རྡོ་རྗེ་འཛིན་པར་འགྱུར་ཞེས་པས་ཀྱང་དཔེ་དང་དོན་གྱི་འོད་གསལ་ལས་དག་

མ་དག་གི་སྒྱུ་མའི་སྐུར་ལྡང་བའི་ཚུལ་གཉིས་ཀ་བསྟན་པར་བྱའོ།།

དེ་ལྟར་ན། དེ་ལས་རྡོ་རྗེ་འཛིན་པར་འགྱུར། །ཞེས་པས་བསྟན་པའི་དག་པའི་སྒྱུ་མའི་སྐུ་དང་། 

1  བསྟན་འགྱུར། དཔེ་བསྡུར་མ། དེབ། ༢༤ ཤོག ༡༡༢༠ ཕྲེང་། ༢༠

2  བཀའ་འགྱུར། དཔེ་བསྡུར་མ། དེབ། ༨༡ ཤོག ༤༥༢ ཕྲེང་། ༡༦



མཁས་གྲུབ་རྗེའི་གསུང་འབུམ་ཕ།420

རྣལ་འབྱོར་བཞིའི་རིམ་པ་བསྒོམས་པ་ལས་གང་སྐྱེས་པའི་དོན་གྱི་འོད་གསལ་ཕྱག་རྒྱ་ཆེན་པོའ་ིཡེ་

ཤེས་ཏེ། དེ་འདྲ་བའི་ཐབས་སྒྱུ་ལུས་དང་ཤེས་རབ་དོན་གྱི་འདོ་གསལ་གཉིས་རང་གི་དངོས་པོ་སྟེ་ངོ་

བོ་དབྱེར་མེད་དུ་སྦྱར་བ་ནི་ཟུང་འཇུག་ཡིན་ལ། ཟུང་འཇུག་གི་སྐུ་དེ་ནི་ཡན་ལག་ཉིང་ལག་ཐམས་

ཅད་ཅིག་ཅར་རྫོགས་པ་མེ་ལོང་ལ་རྡོ་རྗེ་འཆང་གི་གཟུགས་བརྙན་ཤར་བ་ལྟ་བུ། འོད་ཀྱིས་འཇིག་

རྟེན་གསལ་བར་བྱེད་ནུས་པ། བྱང་སེམས་རྡོ་རྗེ་ནོར་བུའི་རྩེ་ལས་ཕྱིར་མི་འགྱུར་བ་ལས་སྐྱེས་པའི་

ལྷན་སྐྱེས་ཀྱི་བདེ་བ་ཆེན་པོའ་ིངོ་བོར་གྱུར་པའོ། །ཟུང་འཇུག་དེ་ཉིད་སྟོང་པ་དང་སྙིང་རྗེ་དབྱེར་མེད་

ཅེས་ཀྱང་བྱ་སྟེ། དེའི་ཚེ་སྟོང་པ་འོད་གསལ་དང་སྙིང་རྗེ་ནི་སྒྱུ་ལུས་དང་སྦྱར་བར་བྱའོ།།

དྲིལ་བུ་པས་ལྷན་སྐྱེས་ཀྱི་སྒྲུབ་ཐབས་ལས་ཀྱང་། འདི་ནི་ངོ་བོ་ཉིད་ཀྱི་སྐུ། །སྟོང་ཉིད་སྙིང་

རྗེ་དབྱེར་མེད་པ། །མ་ནིང་ཞེས་བྱར་གྲགས་པ་སྟེ། །འགའ་ཞིག་ཏུ་ནི་ཟུང་འཇུག་ཅེས།1།ཞེས་

སོགས་གསུངས་པ་དང་ཚུལ་འདྲའོ། །སློབ་པའི་ཟུང་འཇུག་འདི་ཉིད་ཐོབ་པ་ན་ལམ་གྱི་རིམ་

པ་གོང་མ་ལ་སློབ་མི་དགོས་ཀྱང་དེ་ཉིད་ཀྱི་རྒྱུན་གོམས་པར་བྱས་པས། ཕུན་ཚོགས་ཀུན་གྱི་

འབྱུང་གནས། ཡེ་ཤེས་ཆེན་པོ་མི་སློབ་པའི་ཟུང་འཇུག་འགྲུབ་པར་འགྱུར་རོ། །ཞེས་པ་སྟེ། དེ་

དག་ནི་རྣམ་དག་ཡེ་ཤེས་ཀྱི་རིམ་པའོ། །དེ་ལྟར་བླ་མའི་ཞེས་སོགས་ཤོ་ལོ་ཀ་གཉིས་ནི། ཉེས་

པ་བཟོད་པར་གསོལ་ཞིང་བརྩམས་པའི་དགེ་བ་བསྔོ་བ་སྟེ། དེ་ལྟར་ན་གཞུང་འདི་ཉིད་ཀྱི་དོན་ 

རགས་པ་ཙམ་བཤད་ཟིན་ཏོ།།

གཉིས་པ་བཤད་དོན་ལམ་གྱི་རིམ་པར་བསྡུས་ཏེ་བསྟན་པ་ནི། ལམ་འདི་ཉམས་སུ་ལེན་

པར་འདོད་པའི་རྟེན་གྱི་གང་ཟག །ལམ་ཐུན་མོང་བས་རྒྱུད་སྦྱངས་ཤིང་། གཤིན་རྗེའི་གཤེད་

ཀྱི་དཀྱིལ་འཁོར་དུ་དབང་ལེགས་པར་ཐོབ་ནས་དམ་ཚིག་དང་སྡོམ་པ་ཚུལ་བཞིན་དུ་བསྲུང་བ་

དེས། ཐོག་མར་འདི་ཉིད་ཀྱི་བསྐྱེད་རིམ་ཕྲ་རགས་རྣམས་བརྟན་པར་བྱས་ནས། དེའི་འོག་ཏུ་

རྫོགས་རིམ་ལ་འཇུག་པ་ནི། རིམ་པ་འདི་བཞིན་དུ་ཉམས་སུ་བླང་བར་བྱའོ། །ཡིད་དང་མཐུན་

པའི་གནས་སུ་ལུས་རྣམ་སྣང་གི་ཆོས་དང་ལྡན་པས། འཇིགས་བྱེད་བཅུ་གསུམ་མ་ལྟ་བུའི་རྟེན་

དང་བརྟེན་པའི་དཀྱིལ་འཁོར་གསལ་བཏབ་ནས། མཁའ་འགྲོའ་ིཕོ་བྲང་ཆུ་སྐྱེས་དབུས། །ཞེས་

1  བསྟན་འགྱུར། དཔེ་བསྡུར་མ། དེབ། ༡༡ ཤོག ༦༡༠ ཕྲེང་། ༡༠



འཇིགས་བྱེད་བསྐྱེད་རྫོགས་རྣམ་གཞག 421

སོགས་ཀྱིས་བསྟན་པ་ལྟར། རང་འཇིགས་བྱེད་ཡབ་ཡུམ་དུ་གསལ་བའི་ལྟེ་བའི་རྩ་འཁོར་གསལ་

བཏབ་སྟེ། དེའི་དབུས་སུ་དྷཱུ་ཏིའི་ནང་དུ་འཇིགས་བྱེད་ཡབ་ཡུམ་ཞལ་གཅིག་ཕྱག་གཉིས་པ་ 

མཚོན་གང་བ་ཙམ་ཞིག་བསམས་ལ།

དེའི་ཡབ་ཀྱི་ཐུགས་ཀར་ཉི་གདན་སྲན་མ་ཕྱེད་གཤགས་ཙམ་གྱི་སྟེང་དུ་ཧཱུཾ་ཡིག་དཀར་ལ་

དམར་བའི་མདངས་ཆགས་པ་ཡུངས་འབྲུ་ཙམ་འདོ་འཕྲོ་བ་གཅིག་འཇིགས་བྱེད་ཀྱི་ངོ་བོར་བསམས་

ཏེ། དེ་ནས་རང་ཉིད་ལྟེ་བའི་འཇིགས་བྱེད་ཡབ་ཡུམ་ལ་ང་རྒྱལ་འཕོས་ཏེ། སྙོམས་པར་ཞུགས་པའི་

སྦྱོར་མཚམས་ནས་འདོ་ཟེར་དམར་པོ་འཕྲོས་པས་སྣོད་བཅུད་ཐམས་ཅད་འདོ་ཀྱི་རང་བཞིན་དུ་བྱས་

ཏེ། བསྲུང་འཁོར་དུར་ཁྲོད་དང་བཅས་པ་ལ་བསྡུ། དེ་གཞལ་ཡས་ཁང་ལ། དེ་འཁོར་གྱི་ལྷ་རྣམས་ལ། 

དེ་དམ་ཚིག་པ་ཡབ་ཡུམ་ལ། དེ་ཡང་ཡུམ་ཡབ་ལ། འཇམ་དཔལ་ཐུགས་ཀའི་ཧཱུཾ་དང་བཅས་པ་ཡང་

ལྟེ་བའི་ཡབ་ཡུམ་ལ། དེ་གཉིས་ཀྱང་ཡབ་ཀྱི་ཐུགས་ཀའི་ཧཱུཾ་ཡིག་ལ་བསྡུ་ཞིང། ཧཱུཾ་ཡིག་དེ་ཉིད་ཐིག་

ལེ་ཡུངས་འབྲུ་ཙམ་དཀར་ལ་དམར་པའི་མདངས་ཆགས་པ་གཅིག་ཏུ་སོང་བར་བསམས་ཏེ། ཐིག་

ལེ་དེའི་ནང་དུ་རང་གི་སེམས་ཞུགས་པ་ལྟར་གསལ་བཏབ་ནས། དེ་ཉིད་ལ་བྱིང་རྒོད་དང་བྲལ་བར་

སེམས་ལེགས་པར་བཟུང་བར་བྱ་ཞིང་། ཡང་རེས་འགའ་ནི་ཧཱུཾ་ཡིག་ཀྱང་ནཱ་དའི་བར་དུ་བསྡུ་ཞིང་

ནཱ་དའང་མི་དམིགས་པར་བྱས་ནས་གནས་དེ་ཉིད་དུ་སེམས་བཟུང་བ་ལ་བསླབ་སྟེ། འདིའི་སྔ་མ་

ནི། ཡུངས་ཀར་ཙམ་དུ་བརྟག་བྱ་གང་། །ཞེས་པས་བསྟན་ལ། ཕྱི་མ་ནི། དབུགས་ཀྱི་རླུང་ནི་མེ་ལོང་

ལ། །ཞེས་སོགས་ཀྱིས་བསྟན་པའི་བསྒོམ་ཚུལ་ཡིན་ནོ། །དེ་ལྟར་བསྒོམས་པས་རླུང་ཐམས་ཅད་ལྟེ་

བའི་དབུ་མར་ཞུགས་གནས་ཐིམ་གསུམ་བྱས་ཏེ། བདེ་ཆེན་གྱི་ཡེ་ཤེས་དང་དཔེའི་འོད་གསལ་གྱི་

བར་དུ་འཆར་ལ། དེའི་ཚེ་བདེ་སྟོང་སྦྱར་ཏེ་ཅི་ནུས་སུ་མཉམ་པར་འཇོག་ཅིང་། དེ་ལས་རྗེས་ཐོབ་ཏུ་

ལངས་པ་ན། བདག་གི་ཐུགས་ཀའི་ས་བོན་ལས། །ས་གསུམ་འོད་ཟེར་རབ་སྤྲོས་ཏེ། །ཞེས་སོགས་

ཀྱིས་བསྟན་པ་ལྟར། སྣོད་བཅུད་ཐམས་ཅད་མཉམ་གཞག་ཏུ་ཉམས་སུ་མྱོང་བའི་བདེ་ཆེན་གྱི་རྣམ་

རོལ་ཏུ་བལྟ་བ་དང་། དེ་དག་ཀྱང་དག་པའི་རྟེན་དང་བརྟེན་པའི་རྣམ་རོལ་ཏུ་བལྟ་བ་ལ་བསླབ་སྟེ། འདི་

ནི་འདུས་པ་འཕགས་ལུགས་པའི་ལུས་དབེན་གྱི་རིམ་པའི་དོད་ཐུབ་ཏུ་འགྱུར་བ་ཡིན་ནོ།།

དེ་ནས། སྙིང་ཁའི་ཧཱུཾ་ཡིག་དཀར་པོ་ལས། །ཞེས་སོགས་ཀྱིས་བསྟན་པ་ལྟར། སྙིང་ཁའི་

རྩ་འཁོར་གྱི་དབུས་སུ་ཧཱུཾ་ཡིག་དཀར་པོ་མི་ཤིགས་པའི་ཐིག་ལེ་དབུས་སུ་དམིགས་ནས་དེ་ཉིད་ལ་

སེམས་བརྟན་པར་བྱེད་ཅིང་། དེའི་འོག་ཏུ། དག་པའི་སྦྱོར་བས་དག་བྱས་ཏེ། །ཞེས་སོགས་ཀྱིས་

བསྟན་པ་ལྟར། སྙིང་ཁའི་རྡོར་བཟླས་དང་། བུམ་པ་ཅན་གྱི་རླུང་གི་རྣལ་འབྱོར་གཉིས་ལ་འབད་

ཅིང་། འདིའི་སྐབས་སུ། བཅུ་དྲུག་ལོན་མ་སྐལ་བཟང་མ། །ཞེས་སོགས་ཀྱིས་བསྟན་པའི་ཕྱག་རྒྱ་

དང་མཉམ་པར་སྦྱར་ཏེ། བྱང་ཆུབ་ཀྱི་སེམས་ཀྱི་ཐིག་ལེ་སྦྱོར་མཚམས་སུ་ཕབ་སྟེ་དེ་ལ་དམིགས་

ནས་བསྒོམ་པའང་དོན་གྱིས་བསྟན་པ་ཡིན་ནོ། །དེ་ལྟར་བྱས་ན། སྙིང་ཁའི་སྣ་རྩེར་སྔགས་ཀྱི་ཐིག་

ལེ་དང་། གདོང་གི་སྣ་རྩེར་འོད་ཀྱི་ཐིག་ལེ་དང་། གསང་བའི་སྣ་རྩེར་རྫས་ཀྱི་ཐིག་ལེ་བསྒོམ་པ་སྟེ་

སྲོག་རྩོལ་གསུམ་ག་ཚང་བར་བསྟན་པས། སྙིང་ཁའི་རྩ་མདུད་ལྷག་མ་མེད་པར་འགྲོལ་བའི་ཐབས་

བསྟན་ཏེ། འདི་དག་ཀྱང་འཕགས་ལུགས་དང་ཤིན་ཏུ་མཐུན་ནོ།།

དེ་ལྟར་སྲོག་རྩོལ་གསུམ་བསྒོམས་པའི་འོག་ཏུ། ལྟེ་བའི་དབུས་སུ་དཔའ་བོ་ལས། །སྤྲོ་

དང་སྡུད་པའི་སྦྱོར་བ་ཡིས། །ཞེས་སོགས་ཀྱིས་བསྟན་པའི་སྡུད་རིམ་གྱི་དམིགས་པ་འདི་ཉིད་སྙིང་

ཁར་གཞོལ་བར་བྱས་ཏེ། དེ་ཡང་ནང་གི་ཐབས། བཤད་མ་ཐག་པའི་རྡོར་བཟླས་སམ་སྙིང་ཁའི་

ཧཱུཾ་ཡིག་གི་འོད་ཟེར་གྱིས་སྣོད་བཅུད་ཀུན་སྙིང་ཁར་སྡུད་པ་དང་། ཕྱིའི་ཐབས། རྡོ་རྗེ་དབྱིངས་ཀྱི་

དབང་ཕྱུག་མའི། །རྩ་ནི་ཉེ་བར་བཙལ་བྱ་སྟེ། །ཞེས་སོགས་ཀྱིས་བསྟན་པ་ལྟར། ཕྱག་རྒྱ་སྲོག་

རྩོལ་དུ་འགྲོ་བའི་མན་ངག་ཤེས་པ་དང་། ཁྱད་པར་དུ། ཕྱག་རྒྱ་དང་སྦྱར་བ་དེ་ཉིད་སྙིང་ཁར་རླུང་

སྡུད་ཐབས་སུ་འགྲོ་བའི་མན་ངག་ལ་མཁས་པས། ཕྱི་ནང་གི་ཐབས་དེ་གཉིས་ལ་བརྟེན་ནས་རླུང་

ཐམས་ཅད་འཆི་རིམ་ཇི་ལྟ་བ་བཞིན་སྙིང་ཁར་བསྡུས་ནས། འོད་གསལ་ཡང་འཆི་རིམ་ཇི་བཞིན་

དུ་བསྐྱེད་པར་བྱ་སྟེ། འདི་ནི་འཕགས་ལུགས་པའི་སེམས་དབེན་དང་འདྲའོ། །དེ་ནས། ཡང་ན་

ཅིག་ཅར་དུ། སངས་རྒྱས་རྗེས་དྲན་བསྒོམ་པར་བྱ། །ཞེས་དང་། གོང་བུར་གནས་པའི་བདག་ཉིད་

ཀྱི། །ལུས་འདི་གཤིན་རྗེའི་གཤེད་དཔའ་བོ། །ཞེས་སོགས་དང་། འོད་གསལ་བ་ལ་དེ་བསམས་

ནས། །དེ་ལས་རྡོ་རྗེ་འཛིན་པར་འགྱུར། །ཞེས་སོགས་ཀྱིས་བསྟན་པ་ལྟར། འཆི་རིམ་ཇི་ལྟ་བ་

བཞིན་ཤར་བའི་འོད་གསལ་གྱི་ཡེ་ཤེས་བཞོན་པ་རླུང་དང་བཅས་པའི་རིགས་འདྲ་ལས། འཕེན་

པའི་དབང་གིས་བར་དོ་ཇི་ལྟ་བ་བཞིན་དུ་ཕུང་པོ་རྙིང་པ་ལས་ལོགས་སུ་ཕྱེ་བའི་སྒྱུ་མའི་སྐུར་ 

དངོས་སུ་ལྡང་བ་ལ་བསླབ་པར་བྱའོ།།

དེ་ནས་བདག་གི་ཐུགས་ཀའི་ས་བོན་ལས། །ཞེས་སོགས་ཀྱིས་བསྟན་པ་ལྟར། སླར་ཡང་

སྙིང་ཁའི་སྡུད་རིམ་གྱི་དམིགས་པ་དེ་ཉིད་ཀྱི་སྒོ་ནས། སྒྱུ་མའི་སྐུ་དེ་ཉིད་ཀྱང་འོད་གསལ་དུ་སྡུད་

ལ་ཡང་ཡང་དུ་གོམས་པར་བྱས་པས། གཉིས་སྣང་མ་ལུས་པ་དག་ནས་དོན་གྱི་འོད་གསལ་མངོན་

དུ་འགྱུར་བ་ཡིན་ནོ། །དེའི་ཚེ། བསྐལ་པའམ་བསྐལ་པ་སྟོང་དུ་ཡང་། །ཡེ་ཤེས་མངོན་སྦྱོར་གྱིས་

གནས་བྱ། །ཞེས་སོགས་ཀྱིས་བསྟན་པ་ལྟར། དོན་གྱི་འོད་གསལ་དེ་ཉིད་ལ་ཡུན་རིང་དུ་མཉམ་པར་

བཞག་པར་བྱ་ཞིང་། དེ་ལས་ལྡང་བ་ན། དེའི་རླུང་སེམས་ཀྱི་རྒྱུན་ལས་སླར་ཡང་སྒྱུ་མའི་སྐུར་ལྡང་

བར་བྱའོ། །འདི་ཉིད་ལ་ནི་དག་པའི་སྒྱུ་མའི་སྐུ་ཞེས་བྱ་སྟེ། དོན་གྱི་འོད་གསལ་དེ་ཉིད་བདེན་འཛིན་

ས་བོན་དང་བཅས་པའི་དངོས་གཉེན་ཡིན་པས་སྐུ་འདི་ལ་ཡང་དག་པའི་སྒྱུ་མའི་སྐུ་ཞེས་བྱའོ།།

སྐུ་འདི་ཐོབ་པ་ན། སླར་ཡང་དོན་གྱི་འོད་གསལ་ལ་མཉམ་པར་བཞག་པས། ལུས་དག་

པའི་སྒྱུ་མའི་སྐུར་སོང་ཞིང་། སེམས་དོན་གྱི་འོད་གསལ་དུ་སོང་ནས། དེ་གཉིས་ངོ་བོ་གཅིག་

ཏུ་རྒྱུད་གཅིག་ལ་དུས་གཅིག་ཏུ་ཚོགས་པའི་ཟུང་འཇུག་འགྲུབ་པར་འགྱུར་ཏེ། དོན་འདི་ཉིད་ནི། 

བསམ་པ་རྫོགས་མཛད་ཟུང་འཇུག་སྐུ། །ཞེས་པ་དང་། སྟོང་ཉིད་སྙིང་རྗེ་དབྱེར་མེད་པ། །ཕུན་སུམ་

ཚོགས་པའི་འབྱུང་གནས་ཀྱི། །ཡེ་ཤེས་ཆེན་པོ་འགྲུབ་འགྱུར་རོ། །ཞེས་སོགས་ཀྱིས་བསྟན་པ་

ཡིན་ནོ། །དེ་ལྟར་ན་འདིའི་རྫོགས་རིམ་གྱི་ངོ་བོ་དང་སྐྱེ་ཚུལ་སོགས་ཀྱི་རིམ་པ་རྣམས། འདུས་པ་

འཕགས་ལུགས་དང་མཐུན་ཚབས་ཤིན་ཏུ་ཆེ་བས། བླ་མ་དམ་པའི་མན་ངག་གིས་འདི་ལྟར་འཆད་

ཤེས་ན། གཤིན་རྗེའི་གཤེད་སྐོར་གྱི་རྒྱུད་རྣམས་གསང་བ་འདུས་པ་དང་རྗེས་སུ་མཐུན་པའི་རྒྱུད་

ཡིན་པར་གསུངས་པ་རྣམས་ཀྱི་དོན་ཡང་ལེགས་པར་རྙེད་པར་འགྱུར་བ་ཡིན་ནོ།།

ལམ་ལ་བོགས་འབྱིན་པའི་སྤྱོད་པའི་རྣམ་གཞག་ནི། དམ་ཚིག་གི་རིམ་པར་ཕྱག་རྒྱའི་

མཚན་ཉིད་བསྟན་པ་རྣམས་ཀྱིས་མཚོན་ནས་སྟོན་ལ། ཐོབ་བྱའི་འབྲས་བུ་ནི། དབྱིབས་ཀྱི་རིམ་

པར། བསམ་པ་རྫོགས་མཛད་ཟུང་འཇུག་སྐུ། །ཞེས་སོགས་དང་། རྣམ་དག་ཡེ་ཤེས་ཀྱི་རིམ་

པར། རྣལ་འབྱོར་བཞི་ཡི་རིམ་པ་ལས། །གང་སྐྱེས་ཡེ་ཤེས་ཕྱག་རྒྱ་ཆེ། །ཞེས་སོགས་གསུངས་

པ་རྣམས་ཀྱིས་སྟོན་ཏེ། འདི་དག་ལ། སྤྱོད་པའི་རྣམ་དབྱེ། སྐབས་གང་དུ་བྱེད་པའི་དུས། ཚུལ་

ཇི་ལྟར་བྱེད་པའི་ཆོ་ག །དེ་ལྟར་བྱས་པའི་ཕན་ཡོན། སྤྱོད་པ་སྤྱད་ཀྱང་བཤད་པ་བཞིན་མ་གྲུབ་

ན་སྙིང་པོ་བསྐུལ་ཚུལ་སོགས་དང་། སློབ་པའི་ཟུང་འཇུག་སྤྱོད་པ་དང་བཅས་པ་ལ་བསླབ་པའི་

མཐར། འབྲས་བུ་མྱུར་དུ་འགྲུབ་པའི་ལྟས་དང་། ཕྱི་ནང་གི་བྱང་ཆུབ་བ་གཉིས་ཀྱི་སྒོ་ནས། མི་སློབ་

པའི་ཟུང་འཇུག་འགྲུབ་ཚུལ་དང་བཅས་པ་རྣམས་ཀྱང་ལེགས་པར་ཤེས་དགོས་མོད་ཀྱང་། འདིར་

བཤད་ན་ཧ་ཅང་མངས་སུ་དོགས་པས་མ་བྲིས་ཏེ། རིམ་ལྔ་གསལ་སྒྲོན་སོགས་རྗེ་བླ་མའི་གསུང་

རབ་རྣམས་ན་ཤིན་ཏུ་གསལ་ཞིང་རྒྱས་པར་བཞུགས་པས་དེ་དག་ལས་ཤེས་པར་བྱའོ།།

རྡོ་རྗེ་འཆང་དབང་དཔལ་ལྡན་བླ་མ་ཡི། །བརྩེ་བས་བསྐྱོད་པའི་རྣམ་དཔྱོད་སྲུབ་ཤིང་

གིས། །མདོ་རྒྱུད་འོ་མའི་རྒྱ་མཚོ་བསྲུབས་པ་ལས། །ལེགས་བཤད་མར་གྱི་སྙིང་པོ་ཅི་ཡང་

བྱུང། །དེ་ལས་གཤིན་རྗེའི་གཤེད་པོའ་ིབསྐྱེད་རྫོགས་ཀྱི། །མན་ངག་བླ་མའི་གསུང་གིས་ལན་

མང་དུ། །སྔ་ཕྱིར་སྩལ་བའི་གནད་དོན་ཀུན་གསལ་བའི། །ལེགས་བཤད་ཉི་མའི་དཀྱིལ་འཁོར་

དེང་འདིར་ཤར། །ཕྲག་དོག་དུག་ཆུས་མྱོས་པའི་ཡིད་ལྡན་ཞིང་། །གྱ་གྱུའི་བསམ་པས་འཁྱོག་

པོར་བགྲོད་བྱེད་པ། །དེ་དག་རྣམས་ཀྱིས་འདི་ལ་ལེགས་བཤད་ཚོགས། །ཡོད་ཀྱང་མཐོང་བར་

མི་འགྱུར་རྟོགས་མི་འགྱུར། །གཟུར་གནས་ལེགས་བཤད་དོན་གཉེར་ལེགས་བཤད་ལ། །ལེགས་

བཤད་ཉིད་དུ་ཤེས་པའི་བློ་ལྡན་པ། །ཤེས་ལྡན་རྣམས་ཀྱི་ཡིད་ཀྱི་སྐྱེད་ཚལ་དུ། །དགའ་བའི་པདྨོ་

རྒྱས་པར་ཅིས་མི་སྤྲོ། །སྦྱངས་པའི་མཐུ་དམན་བརྩོན་པའི་སྟོབས་ཞན་པས། །འདི་ལ་མ་བཤད་

ལོག་པར་བཤད་ལ་སོགས། །ནོངས་པར་གང་གྱུར་བདག་བློའ་ིཉེས་པ་སྟེ། །ལེགས་པར་བཤད་

པའི་ཆ་གང་བླ་མའི་དྲིན། །དེ་ལྟར་གསལ་བར་ཕྱེ་སྟེ་བཤད་པ་འདི། །འགྲན་ཕྱིར་མ་ཡིན་རྙེད་

དང་གྲགས་ཕྱིར་མིན། །བླ་མའི་ལེགས་བཤད་རྒྱས་པར་བྱ་ཕྱིར་དང་། །སྐལ་མཉམ་གཞན་ལའང་

ཕན་པའི་ཕྱིར་བགྱིས་སོ། །འདིར་འབད་དགེ་བ་སྟོན་ཀའི་ཟླ་ཟེར་བཞིན། །དཀར་ཞིང་དྲི་མེད་ཇི་

སྙེད་བསགས་པ་དེས། །འགྲོ་ཀུན་རྨོངས་པའི་མུན་པ་ལས་གྲོལ་ཏེ། །འཇམ་དཔལ་གཤིན་རྗེའི་

གཤེད་དང་མཚུངས་གྱུར་ཅིག །རྒྱལ་སྲས་ཐུ་བོ་གསེར་མདོག་འཛུམ་པའི་ཞལ། །མཚན་དཔེ་

དཔལ་འབར་དྲི་མེད་མཁྱེན་པའི་གཏེར། །ཟུར་ཕུད་ལྔ་ལྡན་མཛེས་པའི་གཞོན་ནུ་དེས། །འདིར་ནི་ 

ཤིས་པ་ལྷག་པར་སྐྱོང་གྱུར་ཅིག།

ཅེས་དཔལ་རྡོ་རྗེ་འཇིགས་བྱེད་ཆེན་པོའ་ིབསྐྱེད་རྫོགས་ཀྱི་རྣམ་གཞག་གསལ་བར་བྱེད་

པའི་བླ་མའི་གསུང་རབ་ཟླ་བ་ཚེས་པ་ལྟ་བུར་གནས་པ་ལས། སླར་ཡང་བཅོ་ལྔའི་ཟླ་བ་ལྟར་

ལེགས་པར་བཤད་པའི་ཆ་ཤས་ཡོངས་སུ་རྫོགས་ཤིང་ཉ་གང་བ་ལྟ་བུར་གྲུབ་པར་བགྱིས་པ་འདི་

ཉིད་ནི། འདིའི་ཆོས་སྐོར་རྣམས་ལ་དོན་གཉེར་དང་རྣམ་དཔྱོད་ཆེ་བའི་བཤེས་གཉེན་ཆེན་པོ་དུ་

མའི་གསུང་གིས་བསྐུལ་བ་ལ་བརྟེན་ནས། རྗེ་བླ་མ་ཉིད་ཀྱིས་དཔལ་རི་བོ་མདངས་ཅན་གྱི་དགོན་

པར་འདི་སྐོར་གྱི་ལེགས་བཤད་རྣམས་ལན་གཉིས་ཀྱི་བར་དུ་རྒྱས་པར་གནང་བ་དང་། འདི་ཉིད་དུ་

ཕེབས་ནས་ཀྱང་ལེགས་པར་བཤད་པའི་དགའ་སྟོན་རིམ་པར་སྩལ་པ་རྣམས་ཀྱི་གནད་ཀྱི་དོན་རང་

གི་བློ་ལ་ཇི་ལྟར་ངེས་པ་རྣམས་ཕྱོགས་གཅིག་ཏུ་བསྡུས་ཏེ། གཙོ་བོར་རྡོ་རྗེ་འཇིགས་བྱེད་དང་། 

དམར་ནག་གཉིས་ཀྱིའང་ལམ་གྱི་འགྲོས་ཇི་ལྟར་ཡིན་པ་རྣམས་རྟོགས་པའི་ཆེད་དང་། སྐལ་མཉམ་

གཞན་ལའང་ཕན་པར་འདོད་པའི་བསམ་པ་ཉེ་བར་བཞག་སྟེ། རྗེ་བཙུན་དམ་པ་ཙོང་ཁ་པ་ཆེན་པོ་

ཡབ་སྲས་རྣམས་ཀྱི་ཞབས་པད་གཙུག་གིས་ཉེ་བར་བསྟེན་པ། ཤཱཀྱའི་དགེ་སློང་བློ་གྲོས་ཆོས་སྐྱོང་

གིས་དགའ་ལྡན་རྣམ་པར་རྒྱལ་བའི་གླིང་དུ་སྦྱར་བའོ། །འདིས་ཀྱང་རྗེ་ཡབ་སྲས་རྣམས་ཀྱི་བསྟན་

པ་སྤྱི་དང་། ཁྱད་པར་དུ་བཅོམ་ལྡན་འདས་གཤིན་རྗེའི་གཤེད་ཀྱི་རིམ་གཉིས་ཀྱི་བསྟན་པའི་གནད་

རྣམས་ཕྱོགས་དུས་ཀུན་ཏུ་རྒྱས་པར་བྱེད་ནུས་པར་གྱུར་ཅིག །སརྦ་མངྒལཾ།།





༄༅། །དཔལ་རྡོ་རྗེ་འཇིགས་བྱེད་ཀྱི་ཞི་རྒྱས་ཀྱི་སྦྱིན་སྲེག་གི་ 

ཆོ་ག་བཞུགས་སོ།།

༄༅། །དཔལ་རྡོ ་རྗེ ་འཇིགས་བྱེད་ཀྱི ་ཞི ་བ་དང་རྒྱས་པའི ་སྦྱིན་སྲེག་གི ་ཆོ ་

ག །ལག་ཏུ་བླང་བའི་རིམ་པ་འབའ་ཞིག་མདོར་བསྡུས་པར་བརྗོད་པ། རྫེ་བཙུན་བླ་མ་རྡོ་རྗེ་འཆང་

དང་དབྱེར་མ་མཆིས་པའི་ཞབས་ལ་གུས་པས་ཕྱག་འཚལ་ལོ། །བདེ་སྟོང་མཆོག་གི་ཡེ་ཤེས་མེ་ལྕེ་

ཡིས། །འཁྲུལ་བའི་བུད་ཤིང་མ་ལུས་བསྲེག་མཛད་པ། །སྔོན་མེད་ངེས་དོན་མཆོག་གི་སྦྱིན་སྲེག་

མཁན། །རྗེ་བཙུན་བླ་མའི་ཞབས་ལ་ཕྱག་འཚལ་ལོ།།

དེ་ཡང་ཐོག་མར་ཞི་བའི་ཆོ་ག་བརྗོད་ནས། དེའི་འོག་ཏུ་རྒྱས་པའི་ཁྱད་པར་བྱའོ། །དེ་ལ་རེ་ཤིག་སྔར་སའི་ཆོ་

ག་མ་བྱས་པའི་གཞིར་སྔོན་དུ་ས་སྦྱང་བ་དགོས་པས། ཉི་མ་བཟང་པོ་ལ་རང་གི་ས་ལྷའི་རྣལ་འབྱོར་རྒྱས་པར་བསྒོམས་

ནས། ས་སྦྱང་རྒྱས་པར་བྱ་བའམ། དེ་ཙམ་མ་གྲུབ་ན་དཀྱིལ་ཆོག་གི་ལྷན་ཐབས་སུ་བརྗོད་པ་ལྟར། རྡོ་རྗེ་འཇིགས་བྱེད་ཆོ་

ག་གསུམ་བསྐྱེད་ཙམ་ཞིག་བྱས་ཏེ། ལག་པ་གཡས་པ་རྡོ་རྗེ་དང་བཅས་པ་ས་ལ་བཞག་ནས་ཨོཾ་ཨཱཿཧཱུཾ་དང་། ཨོཾ་ཧ་ན་

ཧ་ན་1ཀྲོ་དྷ་ཧཱུཾ་ཕཊ། ཅེས་བརྗོད་ནས། རྡོ་རྗེ་ཁྲོ་བོས་བགེགས་རྣམས་བཅོམ་ཞིང་། རྡོ་རྗེ་གསུམ་གྱིས་

སའི་ཉེས་སྐྱོན་ཐམས་ཅད་སྦྱངས་པར་གྱུར་པར་བསམས། ཡང་ན་རང་གི་ལྷའི་སྔགས་བརྒྱ་རྩ་བརྒྱད་བརྗོད་པས་

ཀྱང་རུང་སྟེ། དེ་འདྲ་བའི་ཀུན་རྫོབ་ཀྱི་དག་པ་དང་། སའི་སྐྱོན་ཐམས་ཅད་རང་བཞིན་གྱིས་གྲུབ་པའི་སྟོང་པར་བསྒོམས་པ་

དོན་དམ་པའི་སྦྱང་བ་བྱས་ནས། ས་གཞི་རང་བཞིན་གྱིས་དཀར་བའམ། ས་དཀར་སོགས་བྱུགས་པས་དཀར་པོར་བྱས་ལ། 

བརྐོས་པའི་ཐབ་བྱེད་ན་ལྟོ་འཕྱེ་བརྟག་པའི་མཆན་ཁུང་ནས་ཐོག་མར་བརྐོས་ཏེ། དབྱིབས་ཟླུམ་པོ་ཟབས་སུ་ཁྲུ་ཕྱེད། རྒྱར་

ཁྲུ་གང་དེའི་མུ་རན་ཞེང་སོར་བཞི་པས་བསྐོར་བ། དེའི་མཚམས་ནས་སྟེང་དུ་དཔངས་སོར་བཞི་ཞེང་དུའང་སོར་བཞི་པའི་

ཁ་ཁྱེར་པགས་ཀྱིས་ནང་དུ་གཞོལ་བ། ཐབ་ཀྱི་རྩ་བར་ཕྱོགས་བཞིའི་ཐད་སོར་གཉིས་དེའི་ཕྱིར་ལ་སོང་བའི་སྟེགས་བུ་གྲུ་

བཞི་པ་བྱ་ཞིང་། བྲི་བ་ཡིན་ན་ཐོག་མར་དབུས་བཙལ་ནས་ཚངས་ཟུར་གྱི་ཐིག་བཏབ་སྟེ། དེ་ནས་ཐིག་སྐུད་ཁྲུ་ཕྱེད་པ་ཞིག་

གིས་དབུས་ནས་ཟླུམ་པོར་བསྐོར་བར་བྱའོ།།

1  ཞོལ། ཤོག ༡ ན ༥ ཨོཾ་ཧ་ན་ཧ་ན་བཛྲ་ཀྲོ་དྷ་



མཁས་གྲུབ་རྗེའི་གསུང་འབུམ་ཕ།428

དེ་ནས་ཐིག་སྐུད་ཁྲུ་ཕྱེད་པ་དེ་ལ་སོར་བཞི་བསྣན་ནས་དབུས་ནས་ཟླུམ་པོར་བསྐོར་བར་བྱའོ། །དེའི་ཡང་སྟེང་

དུ་སོར་བཞི་བསྣན་ནས་སླར་ཡང་དབུས་ནས་ཟླུམ་པོར་བསྐོར་བར་བྱའོ། །དེ་ནས་ཚངས་ཐིག་སྟེང་ནས་སོར་གཉིས་

གཉིས་ཕྱིར་གཞལ་བའི་མཚམས་སུ་བྱ་རྗེས་བཙལ་སྟེ། ཟུར་ཐིག་ནས་ཟུར་ཐིག་གི་བར་ལ་ཐིག་སྐུད་བརྐྱངས་ནས་གྲུ་

བཞིར་བཏབ་པར་བྱའོ། །དེ་ནས་བྲིས་པ་དང་། བརྐོས་པ་དང་། བརྩིགས་པའི་ཐབས་གང་ཡིན་ཀྱང་། ཁ་ཁྱེར་ལ་རྡོ་རྗེའམ། 

འཁོར་ལོའ་ིཕྲེང་བས་བསྐོར་བར་བྱ་ཞིང་། ཕྱིའི་གྲུ་བཞི་པའི་ཟུར་བཞིར་ཟླ་བ་ཕྱེད་པའི་སྟེང་དུ་རྡོ་རྗེ་རྩེ་གསུམ་པ་ཕྱེད་པས་

མཚན་པ་དང་། ཐབ་ཀྱི་དབུས་སུ་པདྨ་དཀར་པོ་འདབ་མ་བརྒྱད་པའི་ལྟེ་བར་རྡོ་རྗེ་རྩེ་ལྔ་པ་སྲིད་དུ་སོར་བརྒྱད་པ་དཔངས་

སུ་སོར་གཅིག་པ་བྱའོ། །དེ་ནས་བྲིས་པ་ཡིན་ན་ཟླུམ་ཐིག་ནང་མའི་སྟེང་ནས་བུད་ཤིང་སྐམ་པོ་སྲོག་ཆགས་མེད་ཅིང་། དྲི་

མི་ཞིམ་པ་མེད་པས་ཟླུམ་པོར་བརྩིགས་ཏེ། ཐབ་ཁུང་ངམ་བུད་ཤིང་གི་རྩིག་པ་ལས་དཀར་པོ་བྱུག་ཅིང་། ཕྱི་རོལ་ཏུ་བའི་ལྕི་

བ་དང་བདུད་རྩི་དཀར་པོ་དང་ལྡན་པའི་དྲི་དཀར་པོས་བྱུགས་ལ། མེ་ཏོག་དཀར་པོ་སིལ་མ་བཀྲམ་པར་བྱའོ།།

དེ་ནས་ཆུ་བཞི་དང་། བཟེད་ཞལ་གསུམ་དང་། བསང་གཏོར་གྱི་ཀུ་ཤའི་ཆུན་པོ་དང་བཅས་པ་མཉྫི་ལ་སོགས་

པའི་སྟེང་དུ་གཡོན་དུ་དགོད་པར་བྱ་ཞིང་། བསང་ཆུའམ་ལས་བུམ་ཡང་གཡོན་དུ་དགོད། གཡས་སུ་ཐོག་མར་བསྲེག་

རྫས་རྣམས་འབུལ་བའི་རིམ་པ་བཞིན་བསྒྲིགས། དེའི་ནང་རོལ་ཏུ་འཇིག་རྟེན་པའི་མེ་ལྷའི་མཆོད་རྫས་རྣམས་རིམ་པ་

བཞིན་བཀོད་པའི་མཐར་འཇིག་རྟེན་པའི་མེ་ལྷའི་གཏོར་མ་ཡང་བཤམས། དེའི་ནང་རོལ་ཏུ་འཇིག་རྟེན་ལས་འདས་པ་

ལ་འབུལ་བའི་མཆོད་རྫས། ཆུ་བཞི་མ་གཏོགས་པ་རྣམས་རིམ་པ་བཞིན་བཀོད། མར་ཁུ་དང་། དགང་བླུགས་དང་། རྡོ་

རྗེ་དྲིལ་བུ་མདུན་དུ་བཞག །ནང་མཆོད་ཡང་མདུན་དུ་བཞག །མེ་གསོ་བའི་ཆས་དང་། ཐབ་ཀྱི་ཁ་ཁྱེར་ལ་དགོད་རྒྱུའི་

ཀུ་ཤ་ཡང་སྟ་གོན་བྱས་ལ། རྫས་ཐམས་ཅད་ལ་བདུད་རྩི་རིལ་བུ་བཏབ་པའི་ནང་མཆོད་ཀྱིས་བྲན་པར་བྱའོ། །གྲུབ་ན། 

སློབ་དཔོན་དང་། མཆོད་ཡོན་དང་། གཟར་བུ་ལ་སོགས་པའི་གདན་ཡང་ཐབ་ཁུང་དང་འདྲ་བའམ། པདྨ་དཀར་པོ་འདབ་ 

མ་བརྒྱད་པ་ཙམ་ཡང་བྱའོ།།

དེ་ལྟར་ཆོ་གའི་ཡན་ལག་རྣམས་ཚོགས་པ་བྱས་ཏེ། སྒྲུབ་མཆོད་ལ་སོགས་པའམ་སྐབས་གཞན་ཡང་རུང་སྟེ། 

སྔར་སྒྲུབ་ཐབས་བསྒོམས་པའི་ཆོ་གའི་རྒྱུན་ཡིན་ན་དེས་ཆོག །དེ་མིན་ན་སྒྲུབ་ཐབས་མཆོད་བསྟོད་བདུད་རྩི་མྱང་བ་དང་

བཅས་པ་རྫོགས་པར་བསྒོམས་ཏེ། འཇམ་ཞིང་བདེ་བའི་སྟན་ལ་པདྨའི་འདུག་སྟངས་ཀྱིས་ཁ་ཤར་དུ་ཕྱོགས་པས་འདུག་སྟེ་

བསང་ཆུ་དང་། ནང་མཆོད་བསྒྲུབ་ཅིང་བྱིན་གྱིས་བརླབས། ལས་བུམ་1ཡོད་ན་བསང་ཆུ་བསྒྲུབ་མི་དགོས། བསང་ཆུ་བསྒྲུབ་

1  ཞོལ། ཤོག ༣ ན ༤ ལས་བུམ་བསྒྲུབ་བསྒྲུབ་ཡོད་ན་

པ་ནི། ལས་སྔགས་ཉི་ཤུ་རྩ་གཅིག །སྤོས་རེང་འཛིན་པས་སོ། །ཞལ་ཤེས་ཡིན། དེ་ནས་སྨྲ་བ་གཞན་བཅད་དེ། རྡོ་རྗེ་ནི་

ཐབས་དང་དྲིལ་བུ་ནི་ཤེས་རབ་དང་། དེ་གཉིས་ཀའང་དོན་དམ་པའི་བྱང་ཆུབ་ཀྱི་སེམས་ཀྱི་རང་

བཞིན་ནོ། །སྙམ་དུ་བསམས་ལ། ཨོཾ་སརྦ་ཏ་ཐཱ་ག་ཏཱ་སིདྡྷི་བཛྲ་ས་མ་ཡེ་ཏི་ཥྠ་ཨེ་ཥ་སྟྭཾ་དྷ་ར་ཡ་མི་ཧི་ཧི་

ཧི་ཧི་ཧི་ཧཱུཾ་ཧཱུཾ་ཧཱུཾ་ཕཊ་སྭཱཧཱ། ཞེས་བརྗོད་དེ་ལག་པ་གཡས་པའི་མཐེ་བོང་དང་མིང་མེད་ཀྱིས་རྡོ་རྗེ་ཐུགས་ཁར་བཟུང་། 

ཨོཾ་བཛྲ་གྷནྜ་ཧཱུཾ། ཞེས་བརྗོད་དེ་ལག་པ་གཡོན་པའི་མཐེ་བོང་དང་མིང་མེད་ཀྱིས་དྲིལ་བུ་གཡོན་གྱི་དཀུར་ཁ་གྱེན་ལ་

བསྟན་ཏེ་བཟུང་། རྡོ་རྗེ་སེམས་པ་ལ་སོགས་པ་རྣམས་མཉེས་པར་བྱའོ། །སྙམ་དུ་བསམས་ལ། ཧཱུཾ་སེམས་

ཅན་རྨོངས་དང་བྲལ་བ་ཡི། །རྡོ་རྗེ་གསོར་བ་མཛད་པ་ཡིས། །རྣམ་ཐར་ཆོས་ཀྱི་བྱ་བ་སྟེ། །སྤྲོ་དང་

བཅས་པས་རྡོ་རྗེ་བཟུང་། །ཧཱུཾ་ཧཱུཾ་ཧཱུཾ་ཧོ་ཧོ་ཧོ། ཞེས་བརྗོད་ཅིང་རྡོ་རྗེ་གསོར་བར་བྱའོ། །དེ་ནས་རྡོ་རྗེ་གཡས་པའི་

དཀུར་བཟུང་ལ། ཨོཾ་1དྷརྨཱ་ར་ཎི་ཏ། པྲ་ར་ནི་ཏ། སཾ་པྲ་དེ་ཎི་ཏ། སརྦ་བུདྡྷ་ཀྵེ་ཏྲ་པྲ་ཙ་ལི་ནི་པྲཛྙཱ་པ་ར་མི་

ཏྟ་ན་དཱ་སྭ་བྷཱ་ཝེ་བཛྲ་སཏྭ་ཧྲི་ད་ཡ་སན་ཏོ་ཥ་ནི་ཧཱུཾ་ཧཱུཾ་ཧཱུཾ་ཧོ་ཧོ་ཧོ་སྭཱཧཱ། ཞེས་བརྗོད་ཅིང་དྲིལ་བུའི་ནང་གི་

ཕྱོགས་བརྒྱད་དུ་ལྕེ་བསྐྱོད་པས་དཀྲོལ་བར་བྱའོ། །འདི་ནས་སྦྱིན་སྲེག་མ་ཚར་གྱི་བར་དུ་ལག་པ་རྡོ་རྗེ་དྲིལ་བུ་དང་མ་བྲལ་

བར་བྱས་ལ། ཨོཾ་ཧྲཱིཿཥྚྲཱིཿཝི་ཀྀྲ་ཏཱ་ན་ན་ཧཱུཾ་ཕཊ། ཞེས་བརྗོད་དེ་ལག་པ་གཡས་པས་ཁ་རྒྱན་ནམ་ཀུ་ཤའི་རྩེ་མོས། 

ལས་བུམ་མམ་བསང་ཆུ་ནས་ཆུ་བླངས་ཏེ། ཐབ་དང་མཆོད་རྫས་སོགས་དང་རང་ལའང་། རང་གི་གཡོན་ངོས་ནས་བརྩམ་

སྟེ་གཡས་བསྐོར་དུ་བསང་གཏོར་བྱ་ཞིང་། ལག་པ་གཡོན་པའི་མཐེབ་སྲིབ་གྱིས་ནང་མཆོད་བླངས་ནས་ཀྱང་དེ་བཞིན་དུ་

བསང་གཏོར་བྱའོ། །དེ་ནས་སླར་ཡང་མེ་ལྷའི་མཆོད་རྫས་རྣམས་ལ་ནང་མཆོད་གཏོར་ལ།

ཨོཾ་ཧྲཱིཿཥྚྲཱིཿཝི་ཀྀྲ་ཏཱ་ན་ན་ཧཱུཾ་ཕཊ། ཨོཾ་ཤཱུ་ནྱ་ཏཱ་ཛྙཱ་ན་བཛྲོ་སྭ་བྷ་ཝ་ཨཏྨ་ཀོ྅ཧཾ། སྟོང་པ་ཉིད་

དུ་གྱུར། སྟོང་པའི་ངང་ལས་ཨ་ལས་བྱུང་བའི་ཐོད་པ་ཡངས་ཤིང་རྒྱ་ཆེ་བ་རྣམས་ཀྱི་ནང་དུ། ཧཱུཾ་ཧཱུཾ་

ཞུ་བ་ལས་བྱུང་བའི་མཆོད་རྫས་རྣམས་རང་བཞིན་སྟོང་པ། རྣམ་པ་མཆོད་རྫས་བྱེད་ལས་དབང་

པོ་དྲུག་གི་སྤྱོད་ཡུལ་དུ་ཟག་པ་མེད་པའི་བདེ་བ་ཁྱད་པར་ཅན་བསྐྱེད་པ་ནམ་མཁའ་དང་མཉམ་

པར་གྱུར། ཨོཾ་ཨརྒྷཾ་ཨཱཿཧཱུཾ། ཨོཾ་པཱདྱཾ་ཨཱཿཧཱུཾ། ཨོཾ་ཨཱཉྕ་མ་ནཾ་ཨཱཿཧཱུཾ། ཨོཾ་པྲོཀྵ་ནཾཨཱཿཧཱུཾ། ཞེས་པའི་བར་ཆུ་

བཞི་དང་། ཨོཾ་བཛྲ་པུཥྤེ་ཨཱཿཧཱུཾ། ཞེས་སོགས་ཀྱིས་མཆོད་རྫས་རྣམས་སྔགས་དང་ཕྱག་རྒྱས་བྱིན་གྱིས་བརླབས། དེ་

ནས་ལག་པ་གཉིས་རྡོ་རྗེ་ཁུ་ཚུར་ལས་གུང་མོ་གཉིས་རྩེ་སྤྲད་དེ། སྲེག་རྫས་ཡམ་ཤིང་མར་ཁུ་དང་བཅས་པ་རྣམས་ལ་རེག་ 

1  ཞོལ། ཤོག ༣ བ ༢ ཨོཾ་བཛྲ་རྷ་རྨཱ་ར་ཎི་ཏ། པྲ་ར་ནི་ཏ་ སཾཔྲ་ཎི་ཏ། གཙང་། ཤོག ༣ ན ༦ ཨོཾ་དྷ་རྨཱ་ར་ཎི་ཏ། པྲ་ར་ནི་ཏ། སཾཔྲ་ཎི་ཏ།



མཁས་གྲུབ་རྗེའི་གསུང་འབུམ་ཕ།430

ཅིང་1དཀྲུགས་པར་བསམས་ནས། ཨོཾ་ཨཱཿསྭཱཧཱ། ཡམ་ཤིང་། ཨོཾ་ཤྲཱི་སྭཱཧཱ།2 འབྲུ་རྣམས། ཨོཾ་ཀུ་རུ་ཀུ་རུ་སྭཱཧཱ། 

དེ་ལས་གཞན་པའི་རྫས་རྣམས་ཀྱི་མཚན་ཉིད་དང་མི་ལྡན་པའི་ཉེས་སྐྱོན་ཐམས་ཅད་སྦྱངས་ཤིང་

དག་ནས་བདུད་རྩི་ལྔའི་ངོ་བོར་གྱུར་པར་བསམ། དེ་ནས་ཤིང་འོ་མ་ཅན་ལས་བྱུང་བའམ། གཙུབ་ཤིང་ལས་བྱུང་

བའམ། མེ་ཐ་མལ་པའམ། དགོན་པའི་མེ་རྣམས་གང་རུང་བ། ཨོཾ་ཨཱཿཧཱུཾ། ཞེས་ལན་གསུམ་བརྗོད། སྣོད་དུ་བཞག་ལ་

3མར་གྱི་སྒྲོན་མེ་སྤར་ཞིང་ལས་སྔགས་བརྗོད་ལ། བསང་ཆུ་དང་ནང་མཆོད་ཀྱིས་མེ་དེ་ལ་གཡས་བསྐོར་དུ་ལན་གསུམ་

གསུམ་བསང་ངོ་། །དེ་ནས་སྒྲོན་མེ་གཙང་ཞིང་ཤིན་ཏུ་སྐམ་པའི་རྩྭའི་ཆུན་པོ་དང་བཅས་པ་ཐབ་ཀྱི་ནང་དུ་བཅུག་ལ། ཨོཾ་

བཛྲ་ཛྭ་ལ་ཛྭ་ལ་ཧཱུཾ། ཞེས་བརྗོད་ཅིང་མེ་གཟི་བརྗིད་བསྐྱེད། ཧཱུཾ་ཞེས་བརྗོད་ཅིང་རླུང་གཡབ་ཀྱིས་མེ་སྦར། ལས་སྔགས་

ལན་བདུན་བརྗོད་ལ། མར་ཁུ་བླུགས་གཟར་བདུན་གྱིས་ཀྱང་མེ་བསོ། །དེ་ནས་ཀུ་ཤ་རྣམས་ལག་ཏུ་བཟུང་ལ། ཨོཾ་བཛྲ་

ས་ཏྭ་ཨཱཿ ཞེས་ལན་བདུན་བརྗོད་ལ་ཀུ་ཤ་བྱིན་གྱིས་བརླབས། 

དེ་ནས། ཨོཾ་ཀུ་ཤ་འདི་ནི་གཙང་ཞིང་དགེ །ཚངས་པའི་ལྷ་རྣམས་དག་བྱེད་ཡིན། །དཀོན་

མཆོག་གསུམ་པོ་མཉེས་བྱེད་པ། །ས་ལས་སྐྱེས་པའི་འདབ་མའི་སྙིང་། །བདག་གི་བགེགས་

རྣམས་ཐམས་ཅད་ནི། །ཞི་དང་བཀྲ་ཤིས་མཛད་དུ་གསོལ། །ཞེས་བརྗོད་ནས་ཀུ་ཤ་སྔོ་ལྗང་དྲི་མ་མེད་

པ་མ་གས་ཤིང་འདབ་མ་མ་གྲུགས་པ། ཧ་ཅང་ཡང་མི་རིང་བ་གཉིས་གཉིས་རྩེ་མོ་གཤིབས་པ་རང་གི་གཡོན་ངོས་ནས་

བརྩམས་ཏེ། ཐབ་ཀྱི་ཁ་ཁྱེར་ལ་རང་ཁ་གང་ལ་བལྟ་བའི་ངོས་ཤར་དུ་བྱས་པའི་ལུགས་ཀྱི། རྩེ་མོ་ཤར་དང་། ལྷོ་དང་། ནུབ་

དང། བྱང་དུ་བསྟན་ལ་སྔ་མའི་རྩེ་མོས། ཕྱི་མའི་རྩ་བ་ནོན་པར་དགྲམ་ཞིང་ཐབ་ཁུང་དུ་རྩེ་མོ་ཤར་དུ་བསྟན་པའི་ཀུ་ཤ། །བ་

ལང་གི་རྣ་བ་ལྟ་བུ་ཧ་ཅང་མི་རིང་བས་གཡོག་གོ །ཀུ་ཤ་དགོད་ཚར་བ་དང་། རྡོ་རྗེ་དྲིལ་བུ་འཛིན་པའི་ལག་པ་ཐལ་མོ་སྦྱར་

ནས། བཅོམ་ལྡན་འདས་རྡོ་རྗེ་སེམས་དཔའ་བགེགས་ཐམས་ཅད་ཞི་བ་དང་བཀྲ་ཤིས་པར་མཛད་དུ་

གསོལ། ཞེས་གསོལ་བ་གདབ་སྟེ་དེ་དག་ནི་སྦྱོར་བའོ།།

དངོས་གཞིའི་ཆོ་ག་ལ། ཐོག་མར་འཇིག་རྟེན་པའི་མེ་ལྷ་མཆོད་པ་ནི། བསང་ཆུས་ཐབ་བསངས་ཏེ། ཨོཾ་

ཧྲཱིཿཥྚྲཱིཿཝི་ཀྲྀ་ཏཱ་ན་ན་ཧཱུཾ་ཕཊ། ཨོཾ་ཤཱུ་ནྱ་ཏཱ་ཛྙ་ན་བཛྲ་སྭ་བྷཱ་ཝ་ཨཱཏྨ་ཀོ྅ཧཾ། ཐབ་སྟོང་པ་ཉིད་དུ་གྱུར། 

1  ཞོལ། ཤོག ༤ ན ༡ རེག་ཅིང་། ཨོཾ་ཨོཾ་སྭཱཧཱས་བཀྲུས་པར་བསམས་ནས་

2  ཞོལ། ཤོག ༤ ན ༢ ཨོཾ་ཤྲཱི་སྭཱཧཱ། མར་ཁུ། ཨོཾ་ཛྲཾི་སྭཱཧཱས། འབྲུ་རྣམས།

3  ཞོལ། ཤོག ༤ ན ༣ སྣོད་དུ་བཞག་ལ་ཞུན་མར་གྱི་སྒྲོན་མེ་

སྟོང་པའི་ངང་ལས་སྣ་ཚོགས་པདྨ་དང་ཟླ་བའི་སྟེང་དུ་སཾ་དང་རྡོ་རྗེ་ལས་རྡོ་རྗེ་འཛིན་པ་དཀར་པོ་

དཀར་མཐིང་དམར་བའི་ཞལ་གསུམ་ཕྱག་དྲུག་གི་དང་པོ་གཉིས་ཀྱིས་རང་འདྲའི་ཡུམ་ལ་འཁྱུད་པ། 

གཡས་འོག་མ་གཉིས་རྡོ་རྗེ་དང་རལ་གྲི། གཡོན་འོག་མ་གཉིས་རིན་པོ་ཆེ་དང་པདྨ་འཛིན་པ་ཞུ་བ་

ལས་བྱུང་བའི་ཡེ་ཤེས་ཀྱི་ཐབ་ཁ་དོག་དཀར་ཞིང་དབྱིབས་ཟླུམ་པ། མུ་རན་དང་ཁ་ཁྱེར་དང་བཅས་

པ། ཁ་ཁྱེར་ལ་འཁོར་ལོའམ། རྡོ་རྗེ་ཕྲེང་བས་བསྐོར་བ་གྲྭ་བཞིར་ཟླ་ཕྱེད་རྡོ་རྗེས་མཚན་པ་དྭངས་

ཤིང་ཐོགས་པ་མེད་པར་གྱུར་པའི་ནང་དུ་རཾ་ལས་སྐྱེས་པའི་མེ་གྲུ་གསུམ་གྱི་དབུས་སུ་སྣ་ཚོགས་

པདྨ་དང་ཉི་མའི་ལྟེ་བར་རཾ་ལས་བགྲང་ཕྲེང་། དེ་ཡོངས་སུ་གྱུར་པ་ལས་མེ་ལྷ་སྐུ་མདོག་དཀར་པོ་

དཀར་ནག་དམར་བའི་ཞལ་གསུམ་ཕྱག་དྲུག་པ། གཉུག་མར་གནས་པའི་རང་འོད་ཀྱི་རིག་མ་དང་

གཉིས་སུ་མེད་པའི་སྐུ། ཕྱག་གཡས་ཀྱི་དང་པོ་ན་བགྲང་ཕྲེེང་། གཉིས་པས་མི་འཇིགས་པ་སྦྱིན་པ། 

གསུམ་པ་ན་གྲི་གུག །གཡོན་གྱི་དང་པོ་ན་དབྱུག་གུ་རྩེ་གསུམ་པ། གཉིས་པ་ན་སྤྱི་བླུགས། གསུམ་

པ་ན་ཐོད་པ་བསྣམས་པ་རྣམ་སྣང་གི་དབུ་བརྒྱན་ཅན། སྨིན་མ་དང་རལ་པའི་ཚོགས་འབར་ཞིང་ལྟོ་

བ་འཕྱང་བ། སྦོམ་ཞིང་ཐུང་ལ་གཟི་བརྗིད་ཆེ་བ་གཡོན་བརྐྱང་གིས་བཞུགས་པའི་ཐུགས་ཁར་མེ་གྲུ་

གསུམ་རཾ་མམ། ཡང་ན། ཧཱུཾ་གིས་མཚན་པར་གྱུར། དམ་ཚིག་པའི་ཐུགས་ཁའི་ས་བོན་གྱི་འོད་ཟེར་

ལས་སྤྲོས་པའི་ཁྲོ་བོ་འདོད་རྒྱལ་གྱིས་ཤར་ལྷོ་ནས་སྒོམ་པ་དང་འདྲ་བའི་མེ་ལྷ་དྲང་སྲོང་གི་འཁོར་

གྱིས་བསྐོར་བ་སྤྱན་དྲངས་པར་བསམས་ལ་ལག་པ་གཡས་མི་འཇིགས་པ་སྦྱིན་པའི་ཕྱག་རྒྱས་མཐེ་བོང་གཡབ་ཅིང།

ཨོཾ་ཚུར་བྱོན་ཚུར་བྱོན་འབྱུང་པོ་ཆེ། །ལྷ་ཡི་དྲང་སྲོང་བྲམ་ཟེ་མཆོག །བསྲེག་བླུགས་ཞལ་

ཟས་བཞེས་སླད་དུ། །འདིར་ནི་ཡང་དག་གཉེན་པར་བརྗོད། །ཨོཾ་ཊཀྐི་ཧཱུཾ་ཛཿ ཐབ་ཀྱི་མེ་མཚམས་

ཀྱི་ཁ་ཁྱེར་གྱི་ཀུ་ཤའི་གདན་ལ་བཞུགས་པར་གྱུར། ཨོཾ་ཧྲཱིཿཥྚྲཱིཿཝིི་ཀྲི་ཏཱ་ན་ན་ཧཱུཾ་ཕཊ། ཞེས་བརྗོད་ཅིང་

བསང་ཆུ་གཏོར་ནས་ཕྱིར་འབྲང་གི་བགེགས་བསྐྲད། འོག་ནས་ད་ལྟ་ཉིད་དུ་འབྱུང་བ་ལྟར་ཆུ་བཞི་ཕུལ་ཏེ། ཨོཾ་བཛྲ་

མུངྒ་ར་ཛཿ ཨོཾ་བཛྲ་དཎྚ་ཧཱུཾ། ཨོཾ་བཛྲ་པདྨ་བཾ། ཨོཾ་བཛྲ་ཁངྒ་ཧོཿ དམ་ཚིག་པ་དང་གཉིས་སུ་མེད་

པར་གྱུར། ཨོཾ་ཨཱཿཧྲཱིཿཔྲ་ཝཱ་ར་སད་ཀ་རཾ་པྲོ་ཀྵ་ཎཾ་པྲ་ཏཱི་ཙྪ་ཧཱུཾ་སྭཱཧཱ། ཞེས་པའི་ཀུ་ཤའི་ཆུན་པོས་ཞལ་བསིལ་

གྱི་སྣོད་ནས་བཟེེད་ཞལ་དང་པོར་ལན་གསུམ་བསང་གཏོར་འབུལ་ལོ། །སྣོད་དེ་ཉིད་ནས་མཛུབ་མོས་མེ་ཏོག་བླངས་ཏེ་ཁུ་

ཚུར་ཁ་འོག་ཏུ་བསྟན་ནས་མཐེའུ་ཆུང་ནས་རིམ་གྱིས་ཀྲོོལ་བའི་ཕྱག་རྒྱ་དང་སྔར་གྱི་པྲོ་ཀྵ་ནཾ་གྱི་གནས་སུ། ཨཱཉྫ་མ་ནཾ། 

ཞེས་བཅུག་ལ་བཟེད་ཞལ་དང་པོར་ཞལ་བསིལ་དང་། རྡོ་རྗེ་སྙིམ་པ་ཁ་ཕྱེ་བའི་ཕྱག་རྒྱ་དང་། ཨརྒྷཾ། ཞེས་སྦྱར་བའི་བཟེད་

ཞལ་གཉིས་པར་མཆོད་ཡོན་དང་ཁུ་ཚུར་བཅངས་ཏེ་ཆུ་ནང་ནས་མེ་ཏོག་བླང་ནས་ལན་གསུམ་བསྐོར་ཏེ། ཁུ་ཚུར་ཁ་གྱེན་

དུ་བསྟན་པའི་མཛུབ་མོ་ནས་རིམ་གྱིས་ཀྲོལ་བའི་ཕྱག་རྒྱ་དང་། པཱ་ཏྱཾ། ཞེས་སྦྱར་བའི་བཟེད་ཞལ་གསུམ་པར་ཞལ་བསིལ་

དབུལ་ཞིང་། ཨོཾ་ཨགྣི་ཡེ་ཨཱ་དི་བྱ་ཨཱ་དི་བྱཱ་ཨཱ་བྷི་ཤ་ཨཱ་བྷི་ཤ་མཧཱ་ཤྲཱི་ཡེ་ཧ་བྱ་ཀཾ་བྱ་བཱ་ཧཱ་ནཱ་ཡ་པུཾ་ཤྤཾ་

ཨཱཿཧཱུཾ། དེ་བཞིན་དུ་སྦྱར་ཏེ། བཱ་ཧཱ་ནཱ་ཡ་ཤཔྟ་ཨཱཿཧཱུཾ། ཨོཾ་ཨགྣེ་ཞེས་པ་ནས། བཱ་ཧ་ནཱ་ཡ་ཨོཾ་ཨཱཿཧཱུཾ། ཞེས་

པས་ཉེར་སྤྱོད་ལྔ་དང་། ནང་མཆོད་དབུལ། དྲིལ་སྟབས་དང་བཅས་པས། ཨོཾ་འཇིག་རྟེན་དབང་ཕྱུག་ཚངས་དབང་

མགོན་གྱི་སྲས། །མེ་ལྷའི་རྒྱལ་པོ་ཊཀྐིས་དབང་བསྐུར་བ། །ཤེས་རབ་མཆོག་གིས་ཉོན་མོངས་

ཐམས་ཅད་བསྲེགས། །འཛིན་བྱེད་མེ་ལྷ་ཉིད་ལ་རྣམ་པར་འདུད། །ཚངས་པ་འཇིག་རྟེན་མགོན་གྱི་

སྲས། །མེ་ལྷའི་རྒྱལ་པོ་དྲང་སྲོང་མཆོག །འབྱུང་པོ་ཡོངས་སུ་བསྐྱབ་པའི་ཕྱིར། །ཐུགས་རྗེའི་དབང་

གིས་སྐུ་སྤྲུལ་པ། །རིག་སྔགས་གྲུབ་པའི་དྲང་སྲོང་ཚུལ། །ཉོན་མོངས་བསྲེགས་པའི་ཤེས་རབ་

འོད། །བསྐལ་པའི་མེ་བཞིན་གཟི་བརྗིད་འབར། །མངོན་ཤེས་རྫུ་འཕྲུལ་ཞབས་དང་ལྡན། །ཐབས་

ཀྱིས་སྤྲུལ་པའི་ཐེག་པ་བཅིབས། །རིག་སྔགས་གསུང་ཞིང་བགྲང་ཕྲེང་འཛིན། །བདུད་རྩིའི་བཅུད་

ལྡན་གྷུན་ཊི་བསྣམས། །ཆོས་ཀྱི་བདུད་རྩི་ཡོངས་ལ་བསིལ། །ཉེས་པའི་སྐྱོན་བྲལ་ཚངས་པར་

སྤྱོད། །འཇིག་རྟེན་གནས་ཀྱང་མྱ་ངན་འདས། །ཞི་བ་བརྙེས་ཀྱང་ཐུགས་རྗེ་ཆེ། །དེ་བས་བསྟོད་

དེ་ཕྱག་ཀྱང་འཚལ། །ཞེས་པས་བསྟོད་དེ། ཨོཾ་བཛྲ་ཨ་ན་ལ་མཧཱ་བྷུ་ཏ་ཛྭ་ལ་ཡ། སརྦ་བྷསྨི་ཀུ་རུ་སརྦ་

དུཤྚན་ཧཱུཾ་ཕཊ་ཏྲི་ཥྱ་ཛཿཧཱུཾ་བཾ་ཧོཿ ས་མ་ཡ་སྟྭཾ་ས་མ་ཡ་ཧོ། ཞེས་ལན་གསུམ་གྱིས་དམ་ཚིག་བསྒྲག་གོ།

དེ་ནས། མེ་ལྷའི་ལྗགས་རྡོ་རྗེ་རྩེ་གཅིག་པ་དཀར་པོ་ལ་རཾ་ཡིག་དང་དགང་བླུགས་ཀྱི་ཁ་

ལ་ཧཱུཾ་ཡིག་འོད་ཟེར་དང་བཅས་པས་མཚན་པར་གྱུར་པར་བསམ་ལ། ལག་པ་གཡོན་པ་ཁུ་ཚུར་བཅིངས་པའི་

སྟེང་ནས་མཐེ་བོས་བཀབ་པ། དེ་བཞིན་གཤེགས་པའི་ཁུ་ཚུར་གྱི་མཛུབ་མོ་བརྐྱང་སྟེ་གན་ཀྱལ་དུ་བཞག་པས་དགང་གཟར་

མར་གྱིས་བཀང་བ་བཟུང་། གཡས་པ་ཡང་དེ་བཞིན་གཤེགས་པའི་ཁུ་ཚུར་དུ་བྱས་པའི་མཛུབ་མོ་བརྐྱང་སྟེ་ཁ་ཐུར་དུ་ཕུལ་

པས་བླུགས་གཟར་གྱི་ཕུ་བ་བཟུང་པ་གཡོན་པའི་མཛུབ་མོའ་ིཐད་ཀར་གཡས་པའི་ཁུ་ཚུར་བཞག་ནས། དགང་གཟར་གྱི་

ཁར་བླུགས་གཟར་གྱི་མགོ་བཞག་སྟེ་འཛིན་པ་བྱང་ཆུབ་མཆོག་གི་ཕྱག་རྒྱས། ལག་པ་གཉིས་པུས་མོའ་ིནང་ལས་ཕྱིར་

མི་འདའ་བར་གཡས་སུ་བསྐོར་ཏེ། མེ་ལྷའི་ཞལ་ཅུང་ཟད་གདངས་པར་དགང་བླུགས་གསུམ་མམ་ལྔ་ངམ་བདུན་མེ་ལྷའི་

སྔགས་སམ། དགང་བླུགས་ཀྱི་སྔགས་སམ། མར་གྱི་སྲེག་བླུགས་ཀྱི་སྔགས་ལ་སྤེལ་ཚིག་བཏགས་ལ་དབུལ་ཏེ། སྔགས་

དང་པོ་ནི། ཨོཾ་ཨགྣེ་ཡེ་ཨཱ་དི་བྱ་ཨཱ་དི་བྱ་ཨཱ་བྷི་ཤ་ཨཱ་བྷི་ཤ་མཧཱ་ཤྲཱི་ཡེ་ཧཱ་བྱ་ཀ་བྱ་བཱ་ཧ་ནཱ་ཡ་བདག་

ཅག་དཔོན་སློབ་འཁོར་དང་བཅས་པ་ཐམས་ཅད་ཀྱི་ཐར་པ་དང་ཐམས་ཅད་མཁྱེན་པ་བསྒྲུབ་པ་

ལ་བར་དུ་གཅོད་པ་དང་། སྡོམ་པ་གསུམ་དང་འགལ་བའི་བཅས་པ་དང་རང་བཞིན་གྱི་ཁ་ན་མ་ཐོ་

བ་དང་། བཀྲ་མི་ཤིས་པ་ཐམས་ཅད་ཤིནྟཾ་ཀུ་རུ་ཡེ་སྭཱཧཱ། ཞེས་པ་དང་། གཉིས་པ་ནི། ཨོཾ་ན་མཿས་མནྟ་

བུདྡྷ་ནཱ་ན་ཨགྣེ་ཡེ་སྭཱཧཱ། ཞེས་པ་ལ་སྤེལ་ཚིག་སྦྱར་བའོ། །གསུམ་པ་ནི། ཨོཾ་ཨགྣེ་ཡེ་སྭཱཧཱ། ཞེས་པའི་སྔགས་

ལ་སྤེལ་ཚིག་སྦྱར་བར་བྱའོ། །སྐབས་འདིར་མེ་ལ་བགེགས་ཡོད་མེད་བརྟག་ལ། ཡོད་ན་སེལ་བའི་ཐབས་སྦྱིན་སྲེག་གི་ 

ཆོ་ག་ཆེན་མོར་གསུངས་པ་ལྟར་བྱའོ།།

དེ་ནས་དྲི་ཞིམ་ཞིང་ཚེར་མ་མེད་པའི་འོ་མ་ཅན་གྱི་ཤིང་གི་རྩེ་མོའ་ིཕྱོགས་སྲིད་དུ་སོར་བཅུ་གཉིས་པ། སྦོམས་

སུ་མཐེའུ་ཆུང་གི་ཚད་ལོ་མ་མ་རྙིང་བ་རླན་དང་བཅས་པ། མཉམ་པོར་བཅད་ཅིང་མ་གས་པ། རྩེ་མོ་གཉིས་མར་དང་སྦྲང་

རྩིས་ཉུགས་པ། གཉིས་གཉིས་སྦྱར་བའམ་ཡང་ན་རྐྱང་པ། ལག་པ་གཡས་པའི་མཐེབ་སྲིན་གྱིས་མཆོག་སྦྱིན་གྱི་ཕྱག་རྒྱས་

རྩེ་མོ་ལྷ་ལ་བསྟན་ནས་དབུལ་ཞིང་། ཡམ་ཤིང་རྣམས་བྱང་ཆུབ་ཤིང་གི་རང་བཞིན་དུ་གྱུར། ཨོཾ་ཨགྣེ་ཡེ་

ཨཱ་དཱི་བྱ་ཨཱ་དཱི་བྱ་ཨཱབྷི་ཤ་ཨ་བྷི་ཤ་མཧཱ་ཤྲིའི་ཡེ་ཧཱ་བྱ་ཀ་བྱ་བྷཱ་ཧ་ནཱ་ཡ་བྷོ་དྷི་བྷྲི་ཀྵ་ཡ་བདག་ཅག་

དཔོན་སློབ། ཅེས་པ་ནས། བཀྲ་མི་ཤིས་པ་དང་གཟི་བརྗིད་ཕུན་སུམ་ཚོགས་པ་ལ་བར་དུ་གཅོད་པ་

ཐམས་ཅད་ཤནྟིཾ་ཀུ་རུ་ཡེ་སྭཧཱ། མར་ཁུ་ལ། ཨོཾ་ཨགྣེ་ཡེ་ཨཱ་དཱི་བྱ། ཞེས་པ་ནས། བྷཱ་ཧཱ་ན་ཡ་ཨོཾ་ཨགྣེ་ཡེ་

བདག་ཅག་དཔོན་སློབ། ཞེས་པ་ནས། བཀྲ་མི་ཤིས་པ་དང་འབྱོར་པ་ཕུན་སུམ་ཚོགས་པ་ལ་བར་དུ་

གཅོད་པ་ཐམས་ཅད་ཤནྟིཾ་ཀུ་རུ་ཡེ་སྭཱཧཱ། ཏིལ་ལ། ཨོཾ་ཨགྣེ་ཡེ། ཞེས་པ་ནས། བཱ་ཧ་ནཱ་ཡ་ཨོཾ་སརྦ་པཱ་

པཾ་དི་ད་ཧ་ན་བཛྲ་ཡ་བདག་ཅག་དཔོན་སློབ། ཞེས་པ་ནས། བཀྲ་མི་ཤིས་པ་དང་སྡིག་པ་ཐམས་ཅད་

ཤནྟིཾ་ཀུ་རུ་ཡེ་སྭཱཧཱ། དེ་ནས་དུར་བ་གཉིས་གཉིས་སྦྱར་ནས་དབུལ་ཞིང་། ཨོཾ་ཨགྣེ་ཡེ། ཞེས་པ་ནས། བཱ་ཧ་ནཱ་

ཡ་ཨོཾ་བཛྲ་ཨ་ཡུ་ཥེ་བདག་ཅག་དཔོན་སློབ། ཞེས་པ་ནས། བཀྲ་མི་ཤིས་པ་དང་ཚེ་མཐར་ཕྱིན་པ་ལ་

བར་དུ་གཅོད་པ་ཐམས་ཅད་ཤནྟིཾ་ཀུ་རུ་ཡེ་སྭཧཱ། འབྲས་མ་གྲུགས་པ་ལ། ཨོཾ་ཨཱགྣེ་ཡེ། ཞེས་པ་ནས། བཱ་ཧ་

ནཱ་ཡ་ཨོཾ་བཛྲ་པུཥྚ་ཡ་བདག་ཅག་དཔོན་སློབ། ཞེས་པ་ནས། བཀྲ་མི་ཤིས་པ་དང་བསོད་ནམས་རྒྱས་

པ་ལ་བར་དུ་གཅོད་པ་ཐམས་ཅད་ཤནྟིཾ་ཀུ་རུ་ཡེ་སྭཧཱ། ཞོ་ཟན་ལ། ཨོཾ་ཨགྣེ་ཡེ། ཞེས་པ་ནས། བཱ་ཧ་ནཱ་

ཡ་ཨོཾ་སརྦ་སཾ་པཱ་དཱེ་བདག་ཅག་དཔོན་སློབ། ཞེས་པ་ནས། བཀྲ་མི་ཤིས་པ་དང་བདེ་བ་མཆོག་ལ་བར་

དུ་གཅོད་པ་ཐམས་ཅད་ཤནྟིཾ་ཀུ་རུ་ཡེ་སྭཱཧཱ། 

དེ་ནས་ཀུ་ཤ་གཉིས་གཉིས་སྦྱར་ཏེ་དབུལ་ཞིང་། ཨོཾ་ཨགྣེ་ཡེ། ཞེས་པ་ནས། བཱ་ཧཱ་ནཱ་ཡ་ཨོཾ་ཨ་པྲ་ཏི་

ཧ་ཏ་བཛྲ་ཡེ་བདག་ཅག་དཔོན་སློབ། ཞེས་པ་ནས། བཀྲ་མི་ཤིས་པ་དང་བསྲུང་བ་མཆོག་ལ་བར་དུ་

གཅོད་པ་དང་གྲིབ་དང་མི་གཙང་བ་ཐམས་ཅད་ཤནྟིཾ་ཀུ་རུ་ཡེ་སྭཧཱ། དེ་ནས་ཡུངས་ཀར་ལ། ཨོཾ་

ཨགྣེ་ཡེ། ཞེས་པ་ནས། བཱ་ཧཱ་ནཱ་ཨོཾ་སརྦ་ཨརྠ་སིདྡྷི་ཡེ་བདག་ཅག་དཔོན་སློབ། ཞེས་པ་ནས། བཀྲ་

མི་ཤིས་པ་དང་བགེགས་ཐམས་ཅད་ཤནྟིཾ་ཀུ་རུ་ཡེ་སྭཱཧཱ། དེ་ནས་སོ་བ་ལ། ཨོཾ་ཨགྣེ་ཡེ། ཅེས་པ་

ནས། བཱ་ཧཱ་ནཱ་ཡ་ཨོཾ་བཛྲ་བི་ཛ་ཡ་བདག་ཅག་དཔོན་སློབ། ཞེས་པ་ནས། བཀྲ་མི་ཤིས་པ་དང་ནོར་དང་

འབྲུ་རྒྱས་པ་ལ་བར་དུ་གཅོད་པ་ཐམས་ཅད་ཤནྟིཾ་ཀུ་རུ་ཡེ་སྭཱཧཱ། དེ་ནས་ནས་ལ། ཨོཾ་ཨགྣེ་ཡེ། ཞེས་

པ་ནས། བྷཱ་ཧཱ་ནཱ་ཡ་ཨོཾ་མཧཱ་བེ་ག་ཡ་བདག་ཅག་དཔོན་སློབ། ཞེས་པ་ནས། བཀྲ་མི་ཤིས་པ་དང་མྱུར་

བའི་ཤུགས་རྒྱས་པ་ལ་བར་དུ་གཅོད་པ་ཐམས་ཅད་ཤནྟིཾ་ཀུ་རུ་ཡེ་སྭཱཧཱ། དེ་ནས་སྲན་མ་ལ། ཨོཾ་ཨགྣེ་

ཡེ། ཞེས་པ་ནས། བྷཱ་ཧ་ནཱ་ཡ་ཨོཾ་མ་ཧཱ་བ་ལ་ཡེ་བདག་ཅག་དཔོན་སློབ། ཞེས་པ་ནས། བཀྲ་མི་ཤིས་

པ་དང་སྟོབས་རྒྱས་པ་ལ་བར་དུ་གཅོད་པ་ཐམས་ཅད་ཤནྟིཾ་ཀུ་རུ་ཡེ་སྭཱཧཱ། དེ་ནས་གྲོ་ལ། ཨོཾ་ཨགྣེ་

ཡེ། ཞེས་པ་ནས། བཱ་ཧ་ནཱ་ཡ་ཨོཾ་བཛྲ་གྷསྨ་རཱི་བདག་ཅག་དཔོན་སློབ། ཞེས་པ་ནས། བཀྲ་མི་ཤིས་པ་

དང་ནད་ཐམས་ཅད་ཤནྟིཾ་ཀུ་རུ་ཡེ་སྭཱཧཱ། གཞན་ཡང་ཞོ་འོ་མ་འབྲས་ཟན་སྤང་སྤོས། ཙན་དན་སྤྲི་ཡང་ཀུ་ཐང་ཆུ་དྲི་

ཞིམ་པོའ་ིམེ་ཏོག་རྣམས་ཀྱང་འདིར་མེ་ལྷའི་སྔགས་དང་། འཇིག་རྟེན་ལས་འདས་པའི་སྐབས་སུ་ལྷ་གཙོ་འཁོར་རང་རང་གི་

སྔགས་ཀྱིས་དབུལ་ལོ། །དེ་ལྟར་བསྲེག་རྫས་རྣམས་སྙན་པའི་གདངས་ཀྱིས་ཕུལ་ནས། ཨོཾ་ཨཱ་ཧྲཱིཿཔྲ་ཝ་ར་སད་ཀ་རཾ་

ཨཉྕ་མ་ནཾ་པྲ་ཏཱི་ཙྪ་ཧཱུཾ་སྭཱཧཱ། ཞེས་ཞལ་བསིལ་དང་། ཨོཾ་ཨཱ་ཧྲཱིཿཔྲ་ཝ་ར་སད་ཀ་རཾ་པྲོ་ཀྵ་ནཾ་པྲ་ཏཱི་ཙྖ་སྭཱཧཱ། 

ཞེས་པས་བསང་གཏོར་འབུལ་ལོ།།

དེ་ནས་འཇིག་རྟེན་ལས་འདས་པའི་མེ་ལྷ་མཆོད་པ་ལ། ཐོག་མར་ལྷ་བསྐྱེད་པའི་དཀྱིལ་འཁོར་སྒྲུབ་མཆོད་དང་

འབྲེལ་བའི་སྐབས་ཡིན་ན། མེ་ལྷའི་ཐུགས་ཁར་མེ་གྲུ་གསུམ་རབ་ཏུ་འབར་བའི་དབུས་སུ། བྲུཾ་ཡོངས་

སུ་གྱུར་པ་ལས་གཞལ་ཡས་ཁང་གྲུ་བཞི་སྒོ་བཞི་པ། ཞེས་པ་ནས། ཤིན་ཏུ་ངོ་མཚར་བར་བྱེད་པའི་

དུར་ཁྲོོད་རྣམས་ཀྱིས་བསྐོར་བའི་དབུས་སུ། ཡཾ་ལས་རླུང་གི་དཀྱིལ་འཁོར་ནག་ལ་ཅུང་ཟད་དམར་

བའི་མདོག་ཅན་གྱི་སྟེང་དང་། ནང་གི་ཕྱོགས་གཞན་གསུམ་དང་སྒོ་བཞིར་སྣ་ཚོགས་པདྨ་དང་ཉི་

མའི་གདན། ནང་གི་ཤར་དང་གྲྭ་བཞི་དང་ཕྱིའི་གྲྭ་བཞིར་སྣ་ཚོགས་པདྨ་དང་ཟླ་བའི་གདན། ཞེས་

པའི་བར། སྒྲུབ་ཐབས་ལྟར་བརྗོད་ཅིང་བསྒོམ། འདིའི་བར་ལ་ལས་ཀྱི་རྡོ་རྗེ་སློབ་མ་གཅིག་གིས་དཀྱིལ་འཁོར་གྱི་ཤར་སྒོ་

ནས་ཕྱག་འཚལ། ལག་པ་གཡོན་པས་སྤོས་འཛིན་ཞིང་། གཙོ་བོ་ནས་གཽ་རཱིའི་བར་གྱི་ལྷ་རྣམས་ཀྱི་སྔགས་རིམ་པ་བཞིན་

བརྗོད་ཅིང་། སྔགས་རེ་རེ་བརྗོད་པ་དང་མཉམ་དུ་ལག་པ་གཡས་པས་མེ་ཏོག་རེ་བླངས་ལ། དཀྱིལ་འཁོར་གྱི་ལྷ་

རྣམས་ལ་ལྷ་གཉིས་པ་རེ་མར་མེ་གཅིག་ལས་གཉིས་ཆད་ཀྱི་ཚུལ་དུ་བྱོན་པར་གྱུར། པར་བསམས། 

མེ་ཏོག་རྣམས་སློབ་དཔོན་གྱི་ཕྱག་ཏུ་དབུལ། སློབ་དཔོན་གྱིས་ཀྱང་ལྷ་ཐམས་ཅད་གཞལ་ཡས་ཁང་གི་ནང་དུ། རང་རང་

གི་གདན་ལ་བཞུགས་པར་མོས་ལ། ཨོཾ་ཧྲཱིཿཥྚྲཱིཿཝི་ཀྲྀ་ཏཱ་ན་ན་ཧཱུཾ་ཕཊ། ཅེས་པ་ནས། ཨོཾ་བཛྲ་རཱ་ཏི་ཧཱུཾ་ཕཊ། 

ཅེས་པའི་བར་སྔགས་རེ་རེ་བརྗོད་པ་དང་མཉམ་དུ་མེ་ཏོག་ཐབ་ཏུ་དོར་ནས། དབུས་ཀྱི་གདན་ལ་དཔལ་རྡོ་རྗེ་

འཇིགས་བྱེད་ཡབ་ཡུམ། ཤར་དུ་གཏི་མུག་གཤིན་རྗེ་གཤེད་ཡབ་ཡུམ། ཞེས་པ་ནས། བྱང་ཤར་དུ་

གཽ་རཱི་ཡབ་ཡུམ། ཕྱིའི་གྲྭ་བཞིར་མིའི་ཐོད་པ་བདུད་རྩིས་གང་བ་བཞི། ལྷ་ཐམས་ཅད་ཀྱི་སྐུ་ལས་

འོད་ཟེར་གྱི་ཚོགས་དཀར་པོ་འཕྲོས་པར་གྱུར། ཨོཾ་ཨཱ་ཧྲཱིཿཔྲ་ཝ་ར་སད་ཀ་རཾ་པྲོ་ཀྵ་ཎཾ་པྲ་ཏི་ཙྪ་ཧཱུཾ། 

ཞེས་སོགས་ཆུ་བཞི་དབུལ། ཨོཾ་ཡ་མཱན་ཏ་ཀ་ས་པ་རི་ཝྭ་ར་པུཥྤེ་པྲ་ཏི་ཙྪ་ཧཱུཾ་སྭཱཧཱ། ཞེས་པ་ནས། ཤཔྟའི་

བར་གྱིས་མཆོད། ཨོཾ་ཧྲཱིཿཥྚྲཱིཿཝི་ཀྲྀ་ཏཱ་ན་ན་ཧཱུཾ་ཕཊ། ཨོཾ་ཨཱཿཧཱུཾ། ཞེས་པ་ནས། ཨོཾ་བཛྲ་ར་ཏི་ཨོཾ་ཨཿཧཱུཾ། 

ཞེས་པའི་བར་གྱིས་ནང་མཆོད་དབུལ།

༈ གཉིས་མེད་ཐུན་མོང་མ་ཡིན་ཁྱབ་པའི་སྐུ། །ཞེས་པ་ནས། དཀྱིལ་འཁོར་གཙོ་ལ་ཕྱག་

འཚལ་བསྟོད། །ལྷ་རྣམས་ཀྱི་ལྗགས་ཧཱུཾ་ལས་བྱུང་བའི་རྡོ་རྗེ་རྩེ་གཅིག་པ་དམར་པོ་དང་། དགང་

བླུགས་ཁ་ལ་ཧཱུཾ་ཡིག་འོད་ཟེར་འབར་བ་དང་བཅས་པས་མཚན་པར་གྱུར། དཀྱིལ་འཁོར་སྒྲུབ་མཆོད་དང་

མ་འབྲེལ་ན། གདན་དེ་རྣམས་ཀྱི་སྟེང་དུ། དབུས་བུ་ཧཱུཾ། ནང་གི་ཤར་དུ་ཀྵེ། ལྷོར་མ། ནུབ་ཏུ་མེ། བྱང་

དུ་ད། ཤར་སྒོར་ཡ། ལྷོ་སྒོར་ཙ། ནུབ་སྒོར་ནི། བྱང་སྒོར་ར། ཤར་ལྷོར་ཛ། ལྷོ་ནུབ་ཏུ་ས། ནུབ་བྱང་

དུ་དོ། བྱང་ཤར་དུ་རུ། ཕྱིའི་གྲྭ་བཞིར། ཎ་ཡོ་ནི་རའི་ཡི་གེ་བཞི་དང་བཅས་པ། དེ་རྣམས་ཡོངས་

སུ་གྱུར་པ་ལས། རྡོ་རྗེ། འཁོར་ལོ། རིན་པོ་ཆེ། པདྨ། རལ་གྲི། ཐོ་བ་སྔོན་པོ་རྭ་ཉི་ཤུ་པ། དབྱུག་

པ། པདྨ། རལ་གྲི་འཁོར་ལོ། རྡོ་རྗེ། པདྨ། རལ་གྲི་རྣམས་འོད་ཟེར་འཕྲོ་ཞིང་འདུ་བ་དང་བཅས་པ། 

དེ་རྣམས་ཡོངས་སུ་གྱུར་པ་ལས་དཔལ་རྡོ་རྗེ་འཇིགས་བྱེད་ལྷ་བཅུ་གསུམ་དུ་གྱུར་པ་ནི། དཀྱིལ་

འཁོར་སྤྱན་འདྲེན་པ་ནི། དབུས་ཀྱིི་གདན་ལ་དཔལ་རྡོ་རྗེ་འཇིགས་བྱེད་ཆེན་པོ། ཞེས་པ་ནས། མིའི་ཐོད་

པ་བདུད་རྩིས་གང་བ་བཞིར་གྱུར། ལྷ་རྣམས་ཀྱི་སྐུ་ལས་འོད་ཟེར་གྱི་ཚོགས་དཀར་པོ་འཕྲོ་བར་

གྱུར། རང་གི་སྙིང་ཁའི་ཧཱུཾ་ཡིག་གི་འོད་ཟེར་ལྕགས་ཀྱུའི་རྣམ་པ་ཅན་གྱིས་རང་བཞིན་གྱི་གནས་

ནས་སྒོམ་པ་དང་འདྲ་བའི་ཡེ་ཤེས་པའི་དཀྱིལ་འཁོར་སྤྱན་དྲངས་ཨོཾ་ཧྲིཿཧ་བྷོ་མཧཱ་ཀྲོདྷ་ཨེ་གཙྪ་ཨེ་

གཙྪ་ཨསྨ་ད་པུ་ཛ་པྲ་ཏི་གྲི་ཧ་ན་ཏུ་པྲ་ས་དྷ་མེ་དི་མན་ཀུ་རུ་སྭཱཧཱ། ཨོཾ་ཧྲཱིཿཥྚཱིཿཝྭི་ཀྀྲ་ཏཱ་ན་ན་ཧཱུཾ་ཕཊ། 

ཨོཾ་ཧྲིཿཥྚཱིཿཧ། སོགས་ཆུ་བཞི་ཉེར་སྤྱོད་རོལ་མོས་མཆོད། ཨོཾ་མུདྒ་ར་ཛཿ ཞེས་བརྗོད་ནས།

༈ དམ་ཚིག་པའི་རྟེན་དང་བརྟེན་པའི་དཀྱིལ་འཁོར་དང་། ཡེ་ཤེས་པའི་རྟེན་དང་བརྟེན་པའི་

དཀྱིལ་འཁོར་གཉིས་སུ་མེད་པར་གྱུར། རང་གི་ཐུགས་ཁའི་ཧཱུཾ་ཡིག་གི་འོད་ཟེར་ལྕགས་ཀྱུ་ལྟ་བུས། 

ཕྱོགས་བཅུ་ན་བཞུགས་པའི་སངས་རྒྱས་སྲས་དང་བཅས་པ་སྤྱན་དྲངས། ཞེས་པ་ནས། དག་པ་ལྷའི་

ཆུས་དབང་བསྐུར་ཞེས་གསུངས་ཞིང་བདུད་རྩིས་གང་བའི་བུམ་པས་དབང་བསྐུར་བས། དབང་གི་

ཆུས་ལུས་གང་དྲི་མ་ཐམས་ཅད་དག་ཆུའི་ལྷག་མ་སྤྱི་གཙུག་ཏུ་འཁྱིིལ་བ་ལས། གཙོ་བོའ་ིརྩ་ཞལ་

གྱི་དབུ་ལ་མི་སྐྱོད་པ། ཞེས་པ་ནས། བྱང་དང་བྱང་ཤར་པ་རྣམས་ལ་དོན་གྲུབ་ཀྱིས་དབུ་བརྒྱན་ཅིང་། 

དབང་གི་ལྷ་རྣམས་ཀྱང་དེ་ཉིད་ལ་ཐིམ་པར་གྱུར། དེ་ནས་ཆུ་བཞི་ཉེར་སྤྱོོད་འདོད་ཡོན་ནང་མཆོད་དང་བཅས་

པས་མཆོད། གཉིས་མེད་ཐུན་མོང་མས་བསྟོད། ལྷ་རྣམས་ཀྱི་ལྗགས་ཧཱུཾ་ལས་སྐྱེས་པའི་རྡོ་རྗེ་རྩེ་གཅིག་

པ་དམར་པོ། ཞེས་སོགས་བརྗོད་ལ་སྲེག་རྫས་འབུལ་བའི་སྔོན་དུ་འདི་ལྟར་བྱའོ། ༈ །ཨོཾ་ཧྲཱིཿཥྚྲཱིིཿཝི་ཀྀྲ་ཏཱ་ན་ན་ཧཱུཾ་

ཕཊ། བདག་ཅག་དཔོན་སློབ། ཞེས་པ་ནས། བཀྲ་མི་ཤིས་པ་ཐམས་ཅད་ཤནྟིཾ་ཀུ་རུ་ཡེ་སྭཱཧཱ། དགང་

བླུགས་བདུན་ཕུལ། སྲེག་རྫས་རྣམས་བདུན་དབུལ་བ་ནི། འགྲུབ་ན་ལྷའི་སྔགས་དང་། སྲེག་རྫས་ཀྱི་སྔགས་དང་། སྤེེལ་ཚིག་

གསུམ་ཀ་སྦྱར་བ་དང་། སྲེག་རྫས་དབུལ་བའི་གྲངས་ནི། སྲེག་བླུགས་གཅིག་གམ་གསུམ་མམ་བདུན་ནམ་ཉེར་གཅིག་གམ་

བརྒྱ་དང་སྟོང་ལ་སོགས་པ་དབུལ་བར་བྱའོ། །ཞེས་ཤཱནྟི་པས་བཤད་པ་ལྟར། གྲངས་ལ་ངེས་པ་མེད་དེ། ལྷའི་སྔགས་དང་

སྦྱོར་ཚུལ་ནི། ཨོཾ་ཧྲཱིཿཥྚྲཱིཿཝི་ཀྲྀ་ཏཱ་ན་ན་ཧཱུཾ་ཕཊ། ཨོཾ་བོ་དྷི་པྲི་ཀྵ་ཡ། བདག་ཅག་དཔོན་སློབ། ཞེས་སོགས་

སྲེག་རྫས་འབུལ་བའི་སྔགས་འདྲ་ཞིང་། འཁོར་རྣམས་ལ། ཨོཾ་བཛྲ་བི་ཏ་ལཱི། ཨ་གཙྪ། ཨ་གཙྪ་ཧཱུཾ་ཛ། ཞེས་པ་

ནས། ཨོཾ་བཛྲ་ར་ཏི་ཧཱུཾ་ཕཊ། ལྷ་རེ་རེ་ལ་གསུམ་མམ། བདུན་ནམ་ཉེར་གཅིག་སོགས་ཅི་འབྱོར་འབུལ། དབུལ་ཚར་བ་

དང་། ལྷ་རྣམས་ཀྱི་ཐུགས་ཁ་ནས་སྤྲོས་པའི་སངས་རྒྱས་རྣམས་ཀྱིས་བུམ་པ་དཀར་པོ་བདུད་རྩིས་

གང་བ་ཐོགས་ནས། བསྒྲུབ་བྱ་ཟླ་བའི་དཀྱིལ་འཁོར་ལ་གནས་པ་ལ་ཁྲུས་བྱས་པས་སྡིག་སྒྲིབ་དང་

ནད་གདོན་ལ་སོགས་པ་ཐམས་ཅད་དག་ནས། ལུས་ཤེལ་ལྟར་དག་པར་གྱུར། དགང་བླུགས་གསུམ་

མམ་བདུན་སོགས་གཙོ་བོའ་ིསྔགས་ཀྱིས་དབུལ། ཨོཾ་ཨཱཿཧྲཱིཿཔྲ་ཝ་ར་སད་ཀ་རཾ་ཨརྒྷཾ་པྲ་ཏཱི་ཙྪ་ཡེ་སྭཱཧཱ། ཞེས་

སོགས་མཆོད་ཡོན་བསང་གཏོར་ཞལ་བསིལ་གསུམ་པོ་འབུལ། ཨོཾ་བཛྲ་ཝ་སྱེ་ཡེ་སྭཱཧཱ། གོས་གསར་པ་འབུལ། 

ཨོཾ་བཛྲ་ཏཾ་བུ་ལ་ཧཱུཾ་སྭཱཧཱ། སོ་རྩི་འབུལ། དེ་ནས་ཉེར་སྤྱོད་འདོད་ཡོན་ལྔ་བཅས་ཕུལ། ཨོཾ་ཧྲཱིཿཥྚྲཱིིཿཝི་ཀྲི་ཏཱ་ན་

ན་ཧཱུཾ་ཕཊ། ཨོཾ་ཨཱཿཧཱུཾ། ཞེས་པ་ནས། ཨོཾ་བཛྲ་རཱ་ཏི་ཨོཾ་ཨཱཿཧཱུཾ། བར་གྱིས་ནང་མཆོད་འབུལ། གཉིས་མེད་

ཐུན་མོང་མས་བསྟོད། ཨོཾཨཱཿཧྲཱིཿ ཞེས་སོགས་ཀྱིས་མཆོད། གང་ཡང་བདག་བློ་རྨོངས་པ་ཡིས། །ཉེས་

བྱས་ཅུང་ཟད་གང་བགྱིས་པ། །གང་ཕྱིར་ལུས་ཅན་སྐྱབས་ཡིན་ཕྱིར། །མགོན་ཁྱོད་དེ་ཀུན་བཟོད་

མཛད་རིགས། །མ་རྙེད་ཡོངས་སུ་མ་ཤེས་དང་། །གང་ཡང་ནུས་པ་མ་མཆིས་པས། །འདིར་ནི་བྱ་

བ་གང་བགྱིས་པ། །དེ་ཀུན་ཁྱོད་ཀྱིས་བཟོད་མཛད་རིགས། །ཨོཾ་བཛྲ་སཏྭ་ཨཱཿ མང་དུ་བརྗོད། ཡི་གེ་

བརྒྱ་པ་བཟླས། བདག་ལ་དངོས་གྲུབ་མཆོག་སྩོལ་ལ། །ཏིང་འཛིན་ཀུན་གྱི་འབྲས་བུ་སྩོལ། །སེམས་

ཅན་ཀུན་ལ་ཅི་འདོད་པར། །དངོས་གྲུབ་བླ་ན་མེད་པ་སྩོལ། །སླར་ཡང་གཤེགས་པར་མཛད་

དུ་གསོལ། བཛྲ་མུཿ ལྷ་རྣམས་མེ་ལྷའི་ཐུགས་ཁ་ནས་སླར་གཤེགས་ཏེ་དཀྱིལ་འཁོར་གྱི་ལྷ་ 

སོ་སོ་དང་གཉིས་སུ་མེད་པར་གྱུར། 

སྒྲུབ་མཆོད་དང་འབྲེལ་ན། ཨོཾ་ཨཱཿཧཱུཾ་བཛྲ་མུ། ཡེ་ཤེས་པ་རང་བཞིན་གྱི་གནས་སུ་གཤེགས། 

ཨོཾ་ཡོ་ག་ཤུདྡྷ་སརྦ་དྷརྨཱ་ཡོ་ག་ཤུདྡྷོ྅ཧཾ། དམ་ཚིག་པ་རང་ལ་ཐིམ་པར་གྱུར། ཨོཾ་ཨཀྣེ་ཡེ། ཞེས་པ་

ནས། བཱ་ཧཱ་ནཱ་ཡ། པུཥྤེ་པྲ་ཏཱི་ཙྪ་ཧཱུཾ་སྭཱཧཱ། ཞེས་པ་ནས། ཤཔྟ་པྲ་ཏཱི་ཙྪ་ཧཱུཾ་སྭཱཧཱ། ཉེར་སྤྱོད་ལྔ་དང་། ནང་མཆོད་

འབུལ། བསང་གཏོར། ཞལ་བསིལ། སོ་རྩི། གོས་གསར་པ་འབུལ། སྲེག་རྫས་ལྷག་མ་རྣམས་འཇིག་རྟེན་པའི་མེ་ལྷ་ལ་

སྔར་བཞིན་འབུལ། འཇིག་རྟེན་དབང་ཕྱུག་ཚངས་དབང་མགོན་གྱི་སྲས། །ཞེས་སོགས་བསྟོད། ཞལ་བསིལ། 

བསང་གཏོར་ཕུལ། མེ་ལྷའི་སྔགས་ལ། པུཥྤེ་བཏགས་ལ་མཆོད། གཏོར་མ་འབུལ་བ་ནི། ཨོཾ་ཧྲཱིཿཥྚྲཱིཿཝི་ཀྲ་ྀཏཱ་ན་ན་ཧཱུཾ་

ཕཊ། ཅེས་པ་ནས། ཨོཾ་ཨཱཿཧཱུཾ། ལན་གསུམ་གྱིས་བྱིན་གྱིས་བརླབས། ཨོཾ་ཨགྣེ་ཡེ། ཞེས་པ་ནས། བཱ་ཧཱ་ནཱ་ཡ། 

ཨ་ཀཱ་རོ་མུ་ཁཾ་སརྦ་དྷརྨ་ཎཾ་ཨཱ་དྱཱ་ནུཏྤན་ན་ཏྭད་ཏ་ཨོཾ་ཨཱཿཧཱུཾ། གསུམ་གྱིས་གཏོར་མ་འབུལ། མེ་ལྷའི་སྔགས་



མཁས་གྲུབ་རྗེའི་གསུང་འབུམ་ཕ།438

ཀྱི་མཐར་པུཥྤེ་སོགས་སྦྱར་ལ། ཉེར་སྤྱོད་ལྔ་འབུལ། མེ་སྟེ་བསྲེག་བྱ་ཟ་བའི་ལྷ། །དྲང་སྲོང་རྒྱལ་པོ་གདོན་གྱི་

བདག །ཤར་ལྷོ་མེ་ལྷའི་ཚོགས་བཅས་ལ། །མཆོད་ཅིང་བསྟོད་དེ་ཕྱག་ཀྱང་འཚལ། །མཆོད་སྦྱིན་

གཏོར་མ་འདི་བསྣོམས་ལ། །རྣལ་འབྱོར་བདག་ཅག་འཁོར་བཅས་ལ། །ནད་མེད་ཚེ་དང་དབང་

ཕྱུག་དང་། །དཔལ་དང་གྲགས་དང་སྐལ་བ་བཟང་། །ལོངས་སྤྱོད་རྒྱ་ཆེན་ཀུན་ཐོབ་ཅིང་། །ཞི་

དང་རྒྱས་ལ་སོགས་པ་ཡི། །ལས་ཀྱི་དངོས་གྲུབ་བདག་ལ་སྩོལ། །དམ་ཚིག་ཅན1་གྱི་བདག་ལ་

སྲུངས། །དངོས་གྲུབ་ཀུན་གྱི་སྡོངས་གྲོགས་མཛོད། །དུས་མིན་འཆི་དང་ནད་རྣམས་དང་། །གདོན་

དང་བགེགས་རྣམས་མེད་པར་མཛོད། །རྨི་ལམ་ངན་དང་མཚན་མ་ངན། །བྱ་བྱེད་ངན་རྣམས་

མེད་པར་མཛོད། །འཇིག་རྟེན་བདེ་ཞིང་ལོ་ལེགས་དང་། །འབྲུ་རྣམས་འཕེལ་ཞིང་ཆོས་འཕེལ་

དང་། །བདེ་ལེགས་ཐམས་ཅད་འབྱུང་བ་དང་། །ཡིད་ལ་འདོད་པ་ཀུན་འགྲུབ་ཤོག །ཨོཾ་ཨཱཿཧྲིཿཔྲ་ཝ་

ར་སད་ཀ་རཾ་ཨརྒྷཾ་པྲ་ཏཱིཙྪ་ཧཱུཾ་སྭཱཧཱ། གང་ཡང་བདག་བློ་རྨོངས་པ་ཡིས། །ཞེས་པ་ནས། དེ་ཀུན་ཁྱེེད་

ཀྱིས་བཟོད་པར་མཛོད། །ཨོཾ་བཛྲ་ས་ཏྭ་ཨཱ། རང་གི་དོན་དང་གཞན་གྱི་དོན། །སྒྲུབ་བྱེད་བསྲེག་བྱ་

ཟ་བ་གཤེགས། །ཇི་བཞིན་དོན་དུ་ཚུར་བྱོན་ཞིང་། །བདག་གི་དངོས་གྲུབ་ཐམས་ཅད་སྒྲུབས། །ཨོཾ་

ཨཱཿབཛྲ་མུཿ མེ་ལྷ་ཡེ་ཤེས་པ་རང་གི་གནས་སུ་གཤེགས། དམ་ཚིག་པ་མེ་འབར་བའི་རྣམ་པར་

གྱུར། དེ་ནས་འོ་ཐུག་བསྒྲུབ་ན་སྐབས་འདིར་བྱ། དེ་ནས་བསྔོ་བ་ཤིས་བརྗོད་བྱའོ། ༈ །དེ་ལྟར་ཞི་བའི་ཆོ་ག་བརྗོད་ཟིན་ཏོ།།

རྒྱས་པའི་སྦྱིན་སྲེག་བྱེད་འདོད་ན། ཐབ་ཀྱི་གཞི་སེར་པོ། ཐབ་ཀྱི་དབྱིབས་གྲུ་བཞི། རྒྱར་ཁྲུ་དོ། བརྐོས་པའམ་

བསླང་བ་ལ། ཟབས་སུ་ཁྲུ་གང་ཡིན་ལ། སྟེང་ནས་མུ་རན་སོར་བརྒྱད། དེ་ནས་རྒྱ་དང་དཔངས་སོར་བརྒྱད་པའི་ཁ་ཁྱེར། 

དེ་ལ་རིན་པོ་ཆེའི་ཕྲེང་བས་བསྐོར་བ་ཐབ་ཀྱི་དབུས་སུ་འཁོར་ལོ་སེར་པོ་རྩིབས་བརྒྱད་པའི་ལྟེ་བ་རིན་པོ་ཆེ་ཆ་དགུ་པ་

དཔངས་སོར་བརྒྱད་པ་རྡོ་རྗེ་མཚན་པའམ། ཡང་ན་རིན་པོ་ཆེས་བརྒྱན་པ། ཐབ་ཁུང་ལ་ས་སེར་པོས་བྱུགས་ཅིང་། ཕྱིའི་

སྟེགས་བུ་གྲུ་བཞི་ཡི་གྲྭ་བཞིར་ཟླ་ཕྱེད་རྡོ་རྗེས་མཚན་པ་སྔར་བཞིན་ནོ། །ཕྱི་རོལ་དུ་བའི་ལྕི་བས་བྱུགས་ཏེ། དེ་དག་ལ་

བདུད་རྩི་སེར་པོ་དང་ལྡན་པའི་དྲི་སེར་པོས་བྱུགས་ལ། མེ་ཏོག་སེར་པོ་གཅལ་དུ་བཀྲམ། མཆོད་རྫས་ནི་གསེར་དངུལ་ལ་

སོགས་པའི་སྣོད་དུ་ཏིལ་དང་། ཞོ་དང་། མེ་ཏོག་སེར་པོ་དང་། དྲི་སེར་པོའ་ིཆུ་ལ་སོགས་པ། བསྲེག་རྫས་ཁྱད་པར་བ་ནི་

ཡམ་ཤིང་གི་རྒྱུ་ཞི་བ་དང་འདྲ་བའི་ཤིང་གི་དབུས་ཀྱི་ཆ་ལས་བྱུང་བ་སྲིད་དུ་ཁྲུ་གང་། སྦོམས་སུ་ཆང་བའི་ཚད། བདུད་རྩི་

1  ཞོལ། ཤོག ༡༠ ན ༥། གཙང་། ཤོག ༨ བ ༧ བདག་ལ་སྩོ། དངོས་གྲུབ་ཀུན་གྱི་

དང་བཅས་པའི་དྲི་སེར་པོའ་ིཆུས་བྲན་པ། འོ་མ་དང། ཞོ་དང་། མར་དུ་སྙུགས་པ། མངར་གསུམ་གྱིས་སྦགས་པའོ། །རྒྱས་

པའི་བསྲེག་རྫས་ཁྱད་པར་བ་གཞན་ཡང་། འབྲས་ཆེན་ཞོ་དང་བསྲེས་པ་ལ་མངར་གསུམ་གྱིས་སྦགས་པའི་ཟས་མཆོག་

དང་། ཞོ་དང་། སྦྲང་རྩི་དང་། ཏིལ་ནག་དང་། ཞོ་ཟན་དང་། ཞུན་མར་དང་བཅས་པའི་འབྲས་དང་། པདྨ་གེ་སར་དང་། ན་ག་

གེ་སར་དང་། འབྲས་བུ་རྣམས་སོ། །མེ་ནི་རྒྱལ་པོའམ་རྒྱལ་རིགས་ཀྱི་ཁྱིམ་ནས་བྱུང་བའམ། ནགས་མེས་ཚིག་པའམ། ནོར་

བུ་ལས་བྱུང་བ་དང་། དགེ་འདུན་གྱི་ཚང་མང་ལས་བྱུང་བའོ། །ཀུ་ཤ་རྣམས་རྩེ་མོ་བྱང་དུ་བསྟན་ལ་འགོད། དགང་བླུགས་

འཛིན་པའི་ཕྱག་རྒྱ་ནི། ལག་པ་གཉིས་ཁུ་ཚུར་བཅིངས་པའི་མཐེབ་མཛུབ་གཉིས་རྩེ་སྤྲད་པ་རིན་པོ་ཆེའི་ཕྱག་རྒྱའོ། །ཁ་

བྱང་དུ་བལྟས་ལ་སྟན་མཐོན་པོ་ལ་གནས་ནས། རྐང་པ་འོག་ཏུ་དྲང་པོར་རྐྱང་བ་བཟང་པོའ་ིའདུག་སྟངས་བྱ་སྟེ། མེ་ལྷ་སེར་

པོ་དང་། འཇིག་རྟེན་ལས་འདས་པའི་ལྷ་རྣམས་ཀྱང་འོད་ཟེར་སེར་པོ་འཕྲོ་བར་བསྒོམ་ལ། སྤེལ་ཚིག་ནི། བདག་ཅག་

དཔོན་སློབ་འཁོར་དང་བཅས་པ་རྣམས་ཀྱི་ཚེ་དང་བསོད་ནམས་དང་། འབྱོར་བ་དང་། གཟི་བརྗིད་

དང་། སྡེ་སྣོད་གསུམ་དང་། རྒྱུད་སྡེ་བཞིའི་བཤད་སྒྲུབ་དང་། བསླབ་པ་གསུམ་གྱི་ཡོན་ཏན་ཐམས་

ཅད་པུཥྚིཾ་ཀུ་རུ་ཨོཾ། ཞེས་སྦྱར་རོ། །ཆོ་ག་ལྷག་མ་ཕལ་ཆེར་ནི། སྔར་ཞི་བ་ལ་བརྗོད་པ་ཇི་ལྟ་བ་བཞིན་ནོ།།

གཞན་ཡང་ཆོ་ག་སོ་སོའ་ིགོ་དོན་རྒྱུ་མཚན། གཞན་དོན་བྱ་ཚུལ། བགེགས་བརྟག་པ་དང་སེལ་ཚུལ། ཡམ་

ཤིང་གི་སྐྱོན་ཡོན་དང་། བསྲེག་རྫས་སོ་སོའ་ིབྱེད་ལས། འོ་ཐུག་བསྒྲུབ་ཚུལ་སོགས་རྒྱས་པར། རྗེ་བཙུན་ཆོས་ཀྱི་རྒྱལ་

པོ་ཙོང་ཁ་པ་ཆེན་པོ་རང་ཉིད་ཀྱི་ཞལ་སྔ་ནས་མཛད་པའི་སྦྱིན་སྲེག་གི་ཆོ་ག་ཆེན་མོ་དངོས་གྲུབ་ཀྱི་རྒྱ་མཚོ་ལས་ཤེས་

པར་བྱའོ། །དཔལ་རྡོ་རྗེ་འཇིགས་བྱེད་ཀྱི་ཞི་རྒྱས་ཀྱི་སྦྱིན་སྲེག་གི་ཆོ་གའི་ངག་འདོན་ཙམ་ཞིག་བཟུང་བདེ་བ་ཁོ་ནར་དོན་

དུ་གཉེར་བའི་ལས་དང་པོ་བ་དག་གི་ངོར། ཤཱཀྱའི་དགེ་སློང་དགེ་ལེགས་དཔལ་བཟང་པོས་དཔལ་རི་བོ་མདང་ཅན་གྱི་ 

དགོན་པར་སྦྱར་བའོ།། །། སརྦ་མངྒ་ལཾ།།





༄༅། །གསང་ལྡན་དཀྱིལ་ཆོག་སྙིང་པོ་ཉེར་བསགས་ཞེས་བྱ་བ་བཞུགས་སོ།།

༄༅། །བཅོམ་ལྡན་འདས་འཇམ་དཔལ་ཡེ་ཤེས་སེམས་དཔའི་དོན་དམ་པའི་མཚན་

ཡང་དག་པར་བརྗོད་པ་ལས་གསུངས་པ་གསང་བ་དང་ལྡན་པ་ཞེས་བྱ་བའི་རིགས་བསྡུས་པའི་

དཀྱིལ་འཁོར་གྱི་འཁོར་ལོ་སྒྲུབ་པའི་ཐབས་དང་དཀྱིལ་འཁོར་གྱི་ཆོ་གའི་ལས་ཀྱི་རིམ་པ་བཤད་

པ་སྙིང་པོ་ཉེ་བར་བསགས་པ་ཞེས་བྱ་བ་བླ་མ་དང་འཇམ་དཔལ་ཡེ་ཤེས་སེམས་དཔའ་ལ་ཕྱག་

འཚལ་ལོ། །དཔལ་ལྡན་སངས་རྒྱས་སྐུ་གསུམ་འཆང༌། །ཁྱབ་བདག་ཡེ་ཤེས་ལྔ་ཡི་དངོས། །རྗེ་

བཙུན་བླ་མ་འཇམ་པའི་དབྱངས། །སངས་རྒྱས་ལྔ་བདག་ལ་ཕྱག་འཚལ། །སངས་རྒྱས་ཀུན་གྱི་ཡེ་

ཤེས་རང་བཞིན་འཇམ་དཔལ་ཡེ་ཤེས་སེམས་དཔའི་སྐུ། །རྒྱལ་བ་མ་ལུས་བསྐྱེད་པའི་ཡབ་གཅིག་

དང་པོའ་ིསངས་རྒྱས་ཐོག་མ་མེད། །སྤྲོས་ཀུན་ཉེར་ཞི་ཆོས་ཀྱི་དབྱིངས་ལས་ཁྱབ་བདག་དཔལ་

ལྡན་རྣམ་སྣང་མཛད། །སྒྱུ་འཕྲུལ་དྲ་བས་རྣམ་པར་རོལ་པའི་དཀྱིལ་འཁོར་མཆོག་ལ་ཕྱག་འཚལ་

ནས། །དེ་མཉེས་ཆོ་ག་དྲི་མེད་གངྒའི་རྒྱུན། །གྲུབ་ཆེན་གཞུང་བཟང་གངས་རི་ལས་འོངས་པ། །བླ་

མའི་མན་ངག་རབ་དཀར་དབུ་བ་ཡི། །ཕྲེང་མཛེས་ལྡན་པ་བདག་གིས་བཤད་པར་བྱ།།

དེ་ལ་ཡང་འཕགས་པ་སྒྱུ་འཕྲུལ་དྲ་བའི་རྒྱུད་ཆེན་པོ་ཁྲི་དྲུག་སྟོང་པའི་ཏིང་ངེ་འཛིན་གྱི་དྲ་བའི་ལེའུ་ལས་ཕྱུང་

བ་འཕགས་པ་འཇམ་དཔལ་གྱི་དོན་དམ་པའི་མཚན་ཡང་དག་པར་བརྗོད་པ་ཞེས་བྱ་བའི་རྒྱུད་འདི་ལ་བླ་མེད་དུ་བཀྲལ་བ་

དང༌། རྣལ་འབྱོར་རྒྱུད་དུ་བཀྲལ་བའི་སྲོལ་ཆེན་པོ་གཉིས་སོ། །ཕྱི་མ་ལ་རྗེ་བཙུན་འཇམ་པའི་དབྱངས་ཀྱི་སྤྲུལ་པར་ཡང་

ཁ་ཅིག་བྱེད་ཅིང༌། ཁ་ཅིག་རྗེ་བཙུན་གྱིས་དངོས་སུ་བྱིན་གྱིས་བརླབས་པས་མཆོག་གི་དངོས་གྲུབ་བརྙེས་པར་ཉི་ཟླ་ལྟར་

གྲགས་པའི་སློབ་དཔོན་འཇམ་དཔལ་གྲགས་པས་མཛད་པའི་མཚན་བརྗོད་འགྲེལ་ཆེན་དང༌། དེའི་རྗེས་སུ་འབྲངས་པ་

ལ་ནམ་མཁའ་དྲི་མེད་ཆེ་བ་དང༌། ཆོས་ཀྱི་དབྱིངས་གསུང་གི་དབང་ཕྱུག་དུ་གྲགས་པ་འགྲེལ་པ་ཆེ་བའི་སྐོར་དང༌། སློབ་

དཔོན་འཇམ་དཔལ་གྲགས་པ་དེ་ཉིད་ཀྱི་སློབ་མ་ནོར་བུ་གླིང་དུ་མཚན་བརྗོད་ཀྱི་སྒྲུབ་པ་མཛད་པའི་དངོས་གྲུབ་བརྙེས་པ་

ནོར་བུ་གླིང་པ་ཆེ་བ་ཞེས་ཀྱང་བྱ། མུ་སྟེགས་ཀྱིས་བར་ཆད་བརྩམས་པས་སྐུ་སྣ་ཚོགས་པར་སྤྲུལ་ནས་གླགས་མི་རྙེད་

པར་མཛད་པས་སྣ་ཚོགས་གཟུགས་ཞེས་ཀྱང་བྱ། ཐུགས་རྗེས་འགྲོ་དོན་མཛད་ཚུལ་མཚུངས་པ་མེད་པས་ཉི་མ་དང་ཟླ་བ་

ལྟ་བུའི་སློབ་དཔོན་ཞེས་ཀྱང་བྱ། གསང་མཚན་སྒེག་པའི་རྡོ་རྗེ་དང༌། མཚན་དངོས་དཔལ་ལྡན་བྱང་ཆུབ་མཆོག་གི་སྐལ་

བ་དང་ལྡན་པ་ཞེས་བྱ་བ། རྗེ་བཙུན་འཇམ་པའི་དབྱངས་ཀྱིས་དངོས་སུ་རྗེས་སུ་བཟུང་ནས་དངོས་གྲུབ་བརྙེས་པ་དེས་

མཛད་པའི་མཚན་བརྗོད་ཀྱི་འགྲེལ་པ་སྔགས་དོན་རྣམ་གཟིགས། སྒྲུབ་ཐབས་གསང་ལྡན། དཀྱིལ་ཆོག་ཡོན་ཏན་འབྱུང་

བ། མཚན་བརྗོད་ཀླགས་པའི་སྒོམ་ཁོག །སྦྱིན་སྲེག་གི་ཆོ་ག་སྟེ་སྒེག་རྡོར་གྱི་ཆོས་ལྔར་གྲགས་པ་མཛད་པའི་རྗེས་སུ་ 

འབྲངས་པ་འགྲེལ་པ་བར་པའི་སྐོར། 

ཡང་འཇམ་དཔལ་གྱི་སྤྲུལ་པར་གྲགས་པ་སློབ་དཔོན་འཇམ་དཔལ་བཤེས་གཉེན་གྱིས་མཛད་པའི་མཚན་བརྗོད་

འགྲེལ་ཆུང་དང༌། དེས་མཛད་པའི་ནམ་མཁའ་དྲི་མེད་ཆུང་བར་གྲགས་པའི་རིགས་བསྡུས་དང༌། རིགས་སོ་སོའ་ིདཀྱིལ་

ཆོག་སོགས་རྗེས་སུ་འབྲངས་པ་འགྲེལ་པ་ཆུང་བའི་སྐོར་ཏེ། དེ་ལྟར་སྲོལ་ཆེ་བ་མཚན་བརྗོད་སྐོར་གསུམ་དང༌། གཞན་

ཡང་མཚན་བརྗོད་རྣལ་འབྱོར་རྒྱུད་དུ་བཀྲལ་བ་སློབ་དཔོན་ཨ་ཝ་དྷཱུ་ཏི་པས་མཛད་པའི་འགྲེལ་ཆུང་དང༌། དེའི་ལུགས་

འཇམ་དཔལ་སྒྱུ་འཕྲུལ་དྲ་བའི་དཀྱིལ་འཁོར་གྱི་ཆོ་ག་ལ་སོགས་པ་ཅི་རིགས་པར་ཡོད་པ་ལས་འདིར་ནི་འགྲེལ་པ་བར་

པའི་ལུགས་གསང་ལྡན་གྱི་ཆོ་ག་བཤད་པར་བྱ་ལ། དེ་ལ་སློབ་དཔོན་གྱིས་རིགས་སོ་སོ་བའི་དཀྱིལ་འཁོར་དྲུག །རིགས་

བསྡུས་པའི་དཀྱིལ་འཁོར་དང་བཅས་པ་གསུངས་ཤིང༌། སོ་སོ་བ་དྲུག་ནི་རྣམ་སྣང་གི་དཀྱིལ་འཁོར། མི་བསྐྱོད་པའི་དཀྱིལ་

འཁོར། རིན་འབྱུང་གི་དཀྱིལ་འཁོར། འོད་དཔག་མེད་ཀྱི་དཀྱིལ་འཁོར། དོན་གྲུབ་ཀྱི་དཀྱིལ་འཁོར། བྱང་སེམས་རྡོ་རྗེའི་

དཀྱིལ་འཁོར་རྣམས་སོ། །རིགས་བསྡུས་ལ་སྒོ་ཉིས་སྦྲག་དང༌། སྒོ་སུམ་སྦྲག་བྱས་པ་གཉིས་ཡོད་པའི་དང་པོ་འགྲེལ་པ་དང་

སྒྲུབ་ཐབས་ལས་གསུངས་ལ། གཉིས་པ་དཀྱིལ་ཆོག་ལས་གསུངས་སོ། །དེ་གཉིས་ལ་ནི་སློབ་དཔོན་གྱིས་རྡོ་རྗེ་དབྱིངས་

ཀྱི་དཀྱིལ་འཁོར་ཞེས་པའི་ཐ་སྙད་ཀྱང་མཛད་དེ། ཉིས་སྦྲག་གི་གཙོ་བོ་རྣམ་པར་སྣང་མཛད་ཆེན་པོར་འགྲེལ་པ་དང་སྒྲུབ་

ཐབས་སུ་གསུངས་ལ། སུམ་སྦྲག་གི་གཙོ་བོ་རྣམ་སྣང་གངས་ཆེན་མཚོར་དཀྱིལ་ཆོག་ཏུ་གསུངས་སོ། །དེ་གཉིས་ཀའང་

བྱེ་མ་ལུང་པ་ཞལ་བཞི་ཕྱག་བརྒྱད་པར་འདོད་ལ། མཁས་པ་ཁ་ཅིག་ཞལ་བཞི་པར་སློབ་དཔོན་གྱི་གཞུང་ལས་མ་བཤད་

པས་ཞལ་གཅིག་པར་བྱའོ་ཞེས་འཆད་དོ། །ཞལ་གཅིག་པར་སློབ་དཔོན་གྱི་གཞུང་ལས་མ་བཤད་ཅིང༌། ཞལ་བཞི་པར་མ་

བཤད་པ་མ་གྲུབ་ཏེ། འགྲེལ་པར། ཀུན་ཏུ་ཞལ་སངས་རྒྱས་བཞིའི་གདན་གྱི་སྦྱོར་བས་གནས་པ། ཞེས་

བྱ་བའི་ཀུན་ཏུ་ཞལ་ནི་ཕྱོགས་བཞི་པོ་ཀུན་ན་ཞལ་འཁོར་མར་ཡོད་པ་ལ་བྱ་དགོས་ལ། སྒྲུབ་ཐབས་ལས། རྣམ་ཐར་

བཞི་ལྡན་ཀུན་ཏུ་ཞལ། །ཞེས་གསུངས་པའི་ཕྱིར། དེས་ན་ཞལ་བཞི་པར་འཐད་ལ། ཕྱག་བརྒྱད་པ་ནི་རྣམ་སྣང་མི་བཞི་

རྒྱབ་སྤྲོད་ཀྱི་ལུགས་འདིར་ཤོར་བར་སྣང་བས་ཕྱག་གཉིས་པར་བྱ་ཞིང༌། སྒེག་རྡོར་གྱི་ལུགས་ལ་རིགས་ལྔ་ལ་ཕྱག་མཚན་

གྱི་བཤད་པ་མི་གསལ་བས། ཕྱག་མཚན་མི་འཛིན་པར་སྔ་མ་རྣམས་འདོད་ཀྱང༌། གསང་ལྡན་ལས། འཁོར་གྱི་ལྷ་ཐམས་

ཅད་ཆོ་ག་གསུམ་ལས་བསྐྱེད་པར་བཤད་པས་རིགས་བཞི་ལ་རྡོ་རྗེ་སོགས་ཀྱི་ཕྱག་མཚན་འཐད་ལ། རྣམ་སྣང་ལ་ལུགས་

གཞན་ནས་འབྱུང་བ་ལྟར་རྡོ་རྗེའམ། ཡང་ན་རྣམ་སྣང་གི་རིགས་ཀྱི་ཡེ་ཤེས་སེམས་དཔའ་འཁོར་ལོ་འཛིན་པར་བཤད་པའི་

རིགས་པ་སྦྱར་ན་ལེགས་སོ་ཞེས་རྗེ་ཐམས་ཅད་མཁྱེན་པ་བཞེད་དོ།།

དཀྱིལ་ཆོག་ཏུ་དཀྱིལ་འཁོར་ནང་མའི་དབུས་ཀྱི་འཁོར་ལོ་ནང་མའི་རྩིབས་བཞི་པ་དང། སྒྲུབ་ཐབས་དང་འགྲེལ་

པར་རྩིབས་བརྒྱད་པར་བཤད་པ་ནི་སྒོ་སུམ་སྦྲག་དང་ཉིས་སྦྲག་སོ་སོ་ཡིན་ལ་རྡོ་རྗེ་སེམས་དཔའ་ལ་སོགས་པའི་ཁ་དོག་

དཀྱིལ་ཆོག་དང་གསང་ལྡན་གཉིས་མི་མཐུན་པ་ཡང་སྒོ་སྦྲག་གཉིས་ཀྱི་ཁྱད་པར་དང༌། བྱང་སེམས་རྡོ་རྗེའི་དཀྱིལ་འཁོར་

གཉིས་ཀྱི་ཁྱད་པར་རོ་ཞེས་རྗེ་བཞེད་ལ་སྒོ་གསུམ་སྦྲག་གི་དཀྱིལ་འཁོར་སུམ་1སྦྲག་སོ་སོ་ཡིན་པ་ལ་ལྷ་རྣམ་ལྔར་བྱས་པ་

ལ་རིགས་གཞན་ལྔའི་ཡེ་ཤེས་སེམས་དཔའ་ཤ་སྟག་ཚན་པ་ལྔར་བྱས་ནས་འགོད་པར་གསུངས་ཤིང༌། རིགས་རེ་རེ་ལ་ལྷ་

གྲངས་གསལ་བར་མ་བཤད་པ་ལ། བླ་མ་སྔ་མ་རྣམས་ལྷ་ང་གསུམ་རེ་ཡིན་ཟེར། མཁས་པ་ཁ་ཅིག་རིགས་སོ་སོ་ལ་ལྔའི་

མཚན་གྱི་གྲངས་ལྟར་བཞེད་ཀྱང༌། རྡོ་རྗེ་དབྱིངས་ཀྱི་དཀྱིལ་འཁོར་ལ་ལྷ་ང་བདུན་ཡོད་ཅིང་མཚན་གྱི་དྲུག་ཏུ་འགྲེལ་པར་

བཤད་པས། མཚན་གྱི་གྲངས་ཀྱི་ལྷ་འགོད་པ་མིན་གྱི་ལྷ་ང་དྲུག་རེའམ་ཡང་ན་ང་གཉིས་རེ་བྱ་དགོས་པར་མངོན་ནོ་ཞེས་རྗེ་

གསུངས་ལ། རིགས་སོ་སོ་ལ་བྱང་སེམས་རྡོ་རྗེའི་དཀྱིལ་འཁོར་སྒོ་ཉིས་སྦྲག་དང༌། གཞན་ལྔ་སྒོ་རྐྱང་ཡིན་ལ། རིགས་སོ་

སོ་བའི་རྣམ་སྣང་ནི་ཞལ་གཅིག་པ་དང༌། བྱང་སེམས་རྡོ་རྗེ་ནི་སྐུ་མདོག་དཀར་པོ་ཞལ་གཅིག་ཕྱག་གཉིས་ཀྱིས་རྡོ་རྗེ་དང་

དྲིལ་བུ་འཛིན་པ་ཡིན་ཞིང༌། རིགས་བསྡུས་པ་དང་རིགས་སོ་སོ་བ་ཐམས་ཅད་ཀྱི་གཙོ་བོའ་ིཐུགས་ཁར་སྒོམ་པའི་དང་པོའ་ི

སངས་རྒྱས་ལ་མི་འདྲ་བ་མེད་ལ། དེའི་ཡང་ཐུགས་ཁར་སྒོམ་པའི་ཤེས་རབ་འཁོར་ལོ་ནི་མི་འདྲ་ཏེ། རིགས་བསྡུས་ཀྱི་ཚུལ་

དཀྱུས་ཀྱི་སྐབས་སུ་འཆད་པར་འགྱུར་ལ། རིགས་སོ་སོ་བ་རྣམས་ལ་ནི་གཙོ་བོ་མི་བསྐྱོད་པའི་ཐུགས་ཁར་སྒོམ་པའི་འཁོར་

ལོའ་ིརྩིབས་རྣམས་ཀྱང་ཁ་དོག་སྔོན་པོ་ལ་རྩིབས་ཐམས་ཅད་ལ་ཨོཾ་དུཿཁ་ཙྪེ་ད་ཡ་ཏེ་ན་མཿ། ཞེས་པ་འབའ་ཞིག་སྔོན་

པོ་བཀོད་པའི་ལྟེ་བར་རྡོ་རྗེ་རལ་གྲི་སྔོན་པོ་གཞོན་ནུའི་གཟུགས་ཅན་ཟུར་ཕུད་ལྔ་པ་གཡས་རལ་གྲི་གཡོན་རྡོ་རྗེ་འཛིན་པ་

དང༌། འོད་དཔག་མེད་གཙོ་བོར་བྱས་པའི་ཚེ་ཤེས་རབ་འཁོར་ལོ་དམར་པོའ་ིརྩིབས་ཐམས་ཅད་ལ་ཨོཾ་བཛྲ་ཏཱིཀྵྞ་ཡ་ཏེ་

ན་མཿ། འབའ་ཞིག་དམར་པོ་བཀོད་པའི་ལྟེ་བར་རྡོ་རྗེ་རྣོན་པོ་དམར་པོ་གཞོན་ནུའི་རྒྱན་ཅན་ཟུར་ཕུད་ལྔ་པ་ཕྱག་གཡོན་

ཐུགས་ཀར་པདྨ་བསྣམས་ཤིང་གཡས་རལ་གྲི་འཕྱར་བ། དབུས་སུ་རྣམ་སྣང་ཞལ་གཅིག་པ་གཙོ་བོར་བྱས་པའི་ཚེ་ཤེས་

1  ཞོལ། ཤོག ༣ བ ༣། གཙང་། ཤོག ༣ བ ༤ དཀྱིལ་འཁོར་གསུམ་པ་ལ་ལྷ་རྣམ་ལྔར་

རབ་འཁོར་ལོ་དཀར་པོའ་ིརྩིབས་ཐམས་ཅད་ལ་ཨོཾ་པྲ་ཛྙཱ་ཛྙཱ་ན་མུརྟ་ཡ་ཏེ་ན་མཿ འབའ་ཞིག་དཀར་པོར་བཀོད་པའི་

ལྟེ་བར་འཇམ་དཔལ་ཤེས་རབ་ཡེ་ཤེས་སྐུ་མདོག་དཀར་པོ་ཟུར་ཕུད་ལྔ་པ་ཕྱག་གཡོན་འཁོར་ལོ། གཡས་རལ་གྲི་འཛིན་པ། 

དོན་གྲུབ་ལ་ཤེས་རབ་འཁོར་ལོ་ལྗང་ཁུ་རྩིབས་ཐམས་ཅད་ལ་ཨོཾ་ཛྙཱ་ན་ཀཱ་ཡ་ཡ་ཏེ་ན་མཿ འབའ་ཞིག་ལྗང་ཁུར་བཀོད་

པའི་ལྟེ་བར་འཇམ་དཔལ་ཡེ་ཤེས་སྐུ་ཅན་ལྗང་ཁུ། གཡོན་སྣ་ཚོགས་རྡོ་རྗེ། གཡས་རལ་གྲི་འཛིན་པ། རིན་འབྱུང་ལ་ཤེས་

རབ་འཁོར་ལོ་སེར་པོའ་ིརྩིབས་ཐམས་ཅད་ལ་ཨོཾ་ཝཱ་གི་ཤྭ་ར་ཡ་ཏེ་ན་མཿ 

འབའ་ཞིག་སེར་པོར་བཀོད་པའི་ལྟེ་བར་ངག་གི་དབང་ཕྱུག་སེར་པོ་ཟུར་ཕུད་ལྔ་པ། གཡོན་རིན་པོ་ཆེ་ཐུགས་

ཀར་བསྣམས་ཤིང༌། གཡས་རལ་གྲི་འཕྱར་བ་སྟེ། སྔར་རིགས་བསྡུས་སྒོ་སུམ་སྦྲག་གི་ཕྱིའི་ལྷ་སྣམ་ལ་རིགས་སོ་སོའ་ི

ཡེ་ཤེས་སེམས་དཔའ་འགོད་པར་བཤད་པ་ནི་འཁོར་ལོའ་ིལྟེ་བར་བཀོད་པ་འདི་དག་གོ །མི་བསྐྱོད་པ་སོགས་གང་གཙོ་

བོར་གང་སོང་བ་དེའི་གནས་སུ་རྣམ་སྣང་ཞལ་གཅིག་པ་འགྲོ་ཞིང་འཁོར་ཐམས་ཅད་ལ་སེམས་དཔའ་སུམ་བརྩེགས་མི་

བྱེད་དོ། །བྱང་སེམས་རྡོ་རྗེའི་ཐུགས་ཀའི་ཤེས་རབ་འཁོར་ལོ་དཀར་པོའ་ིརྩིབས་ཐམས་ཅད་ལ་ཨོཾ་ཨ་ར་པ་ཙ་ན་ཡ་

ཏེ་ན་མཿ འབའ་ཞིག་དཀར་པོར་བཀོད་པའི་ལྟེ་བར། ཨ་ར་པ་ཙ་ན་དཀར་པོ་ཟུར་ཕུད་ལྔ་པ་གཡོན་གླེགས་བམ་ཐུགས་

ཀར་འཛིན་ཅིང་གཡས་རལ་གྲི་འཕྱར་བ་སྟེ་རིགས་སོ་སོ་བ་ཐམས་ཅད་ཀྱི་ཤེས་རབ་འཁོར་ལོ་མུ་ཁྱུད་བཞི་ལྡན་གྱི་མུ་

ཁྱུད་རྣམས་དཀར་པོ། གཞན་ཐམས་ཅད་རྩིབས་བརྒྱད་པ། བྱང་སེམས་རྡོ་རྗེ་ལ་འགྲེལ་པར་རྩིབས་དགུ་པ་དང༌། སྒྲུབ་

ཐབས་སུ་རྩིབས་བརྒྱད་པའི་རྩིབས་གཅིག་ལ་སྔགས་གཉིས་འགོད་པར་བཤད་ལ། རིགས་བསྡུས་སྒོ་སུམ་སྦྲག་གི་དཀྱིལ་

འཁོར་ནང་མ་དང༌། གཉིས་པ་ནི་སྒོ་ཉིས་སྦྲག་གི་དང་མི་འདྲ་བའི་ཁྱད་པར་གོང་དུ་བཤད་པ་མ་གཏོགས་ལྷག་མ་རྣམས་ནི་

འདྲའོ། །རིགས་སོ་སོ་ལ་བྱང་སེམས་རྡོ་རྗེའི་དཀྱིལ་འཁོར་ནི་སྒོ་ཉིས་སྦྲག་དང་གཞན་རྣམས་སྒོ་རྐྱང་ཡིན་ཞིང༌། དེ་རྣམས་

ཀྱི་ཐིག་ཡོན་ཏན་ཀུན་འབྱུང་ནས་བཤད་པ་ལ་དཔགས་ན། བྱང་སེམས་རྡོ་རྗེའི་དཀྱིལ་འཁོར་གྱི་ལྷ་གྲངས་དང༌། འགོད་

ཚུལ་རིགས་བསྡུས་སྒོ་ཉིས་སྦྲག་དང་འདྲ་ཞིང༌། རིགས་སོ་སོ་བ་གཞན་ལྔའི་དཀྱིལ་འཁོར་ལ་བསྐལ་བཟང་བཅུ་དྲུག་མི་

འགོད་པར་གསལ་ལོ་ཞེས་རྗེ་ཉིད་བཞེད་ལ། སྔ་མ་ཁ་ཅིག་རིགས་སོ་སོ་ལ་བརྟེན་ནས་ཕྱག་མཚན་དུམ་བུར་འདོན་ན་

གཞལ་ཡས་ཁང་སྒོ་རྐྱང་གི་རིགས་ལྔའི་གདན་གྱི་སྟེང་དུ་ཚན་པ་ལྔར་བཅད་ནས་འགོད་ཞེས་ཟེར་རོ། །དེ་དག་ནི་འགྲེལ་

པ་བར་མའི་དཀྱིལ་འཁོར་རྣམས་ཀྱི་སྤྱིའི་གོ་བ་རགས་པ་ཙམ་བསྐྱེད་པའི་སྟེང་དུ་བཤད་ལ། དེ་ལས་ད་ལྟ་ནི་རིགས་བསྡུས་

སྒོ་ཉིས་སྦྲག་གི་དབང་དང་ལག་ལེན་ཙམ་དུ་ཟད་པས་འདིར་དེའི་ཆོ་ག་བཤད་པར་བྱའོ།།

དེ་ལ་གྲུབ་ཆེན་སྒེག་རྡོར་གྱིས་མཛད་པའི་སྒྲུབ་ཐབས་གསང་ལྡན་དུ་མི་གསལ་བ་གསལ་བར་བྱེད་པ་དང༌། ཁ་

འགེངས་དགོས་པ་ནི་དཀྱིལ་ཆོག་ཡོན་ཏན་ཀུན་འབྱུང་གི་བསྙེན་པའི་སྐབས་ན་མང་དུ་ཡོད་པས་དེ་གཉིས་ལེགས་པར་

བསྒྲིགས་པ་དང་འགྲེལ་པ་སྔགས་དོན་རྣམ་གཟིགས་ལས་ཀྱང་ཤེས་དགོས་པ་འགའ་རེ་ཡོད་པ་ལ། དེ་དག་མ་བསྒྲིགས་

པར་གསང་ལྡན་གྱི་དོན་བཤད་པས་སློབ་དཔོན་གྱི་གཞུང་དེ་དག་དང་མི་མཐུན་པ་མང་དུ་བྱུང་འདུག་པའི་རིགས་དེ་དག་

བསྒྲིགས་ནས་སློབ་དཔོན་རང་ཉིད་ཀྱི་གཞུང་དང་མཐུན་པར་བཤད་པར་བྱའོ་ཞེས་བདག་གི་རྗེ་ཐམས་ཅད་མཁྱེན་པ་

གསུང་ངོ༌། །དེ་ཡང་ཐོག་མར་སྒྲུབ་ཐབས་ཀྱི་སྐབས་སུ་སློབ་དཔོན་གྱི་གཞུང་དང་མི་མཐུན་པར་བྱེད་པ་དོར་ནས་གཞུང་

དེ་དག་དང་མཐུན་པར་བྱ་ཚུལ་མདོ་ཙམ་རྗེ་ཉིད་ཀྱི་གསུང་ལྟར་འདིར་སྤྱི་དོན་གྱི་ཚུལ་དུ་བརྗོད་ན། སློབ་དཔོན་གྱི་སྒྲུབ་

ཐབས་སུ། བདག་དང་གནས་བསྲུང་བ་དང༌། རྭ་བ་དང་དྲ་བ་དང་ཕྱོགས་དང་སྟེང་བཅིང་བ་སོགས་བྱ་བར་གསུང་ཀྱང༌། 

རང་ལྷ་འདིར་བསྐྱེད་རྭ་བ་སོགས་འདིས་བྱེད་མ་གསུང་པ་ལ་ཁ་ཅིག་རང་མེ་ལྟར་འབར་བར་བསྐྱེད་ཅིང༌། གནས་བསྲུང་

བ་རྭ་བ་སོགས་རྡོ་རྗེ་འབྱུང་བ་ལྟར་བྱེད་མོད་ཀྱང༌། སློབ་དཔོན་གྱི་དཀྱིལ་ཆོག་ནས་དག་པ་གསུམ་གྱིས་སྔགས་ཁྲུས་

བྱས་ནས་གཤིན་རྗེ་གཤེད་དུ་བྱས་པ་དང༌། དེའི་ཐུགས་ཁའི་ཧཱུཾ་ལས་སྤྲོས་པའི་འོད་ཀྱི་རྭ་བ་སོགས་བྱེད་པར་བཤད་པས་ 

དེ་བཞིན་དུ་བྱའོ་ཞེས་གསུང་ངོ༌།།

ཚོགས་ཞིང་གི་སྐབས་སུ་རང་མེ་ལྟར་འབར་བ་ཡོངས་སུ་གྱུར་པའི། དང་པོའ་ིསངས་རྒྱས་ཞལ་ལྔ་ཕྱག་བརྒྱད་

པར་སྔ་མ་དག་འདོད་ཀྱང༌། དཀྱིལ་ཆོག་ལས་འཇམ་དཔལ་ཞི་བ་སེར་པོ་ཕྱག་གཉིས་པར་བསྐྱེད་ནས་ལྕེ་ལག་སོགས་

བྱིན་གྱིས་རློབ་པར་སློབ་དཔོན་གྱིས་བཤད་པ་ལྟར་བྱ་ཞིང༌། འདི་ནི་འཕྲིན་ལས་ཀྱི་འཇམ་དཔལ་དང༌། དང་པོའ་ིསངས་

རྒྱས་ཀྱི་ངོ་བོར་ཡོན་ཏན་ཀུན་འབྱུང་ནས་བཤད་ལ། འདིའི་ཕྱག་མཚན་གསལ་བར་མ་བཤད་ཀྱང༌། འགྲེལ་པ་དང་སྒྲུབ་

ཐབས་ལས་རིན་པོ་ཆེའི་རིགས་ཀྱི་ཡེ་ཤེས་སེམས་དཔའི་ཕྱག་མཚན་གཡས་རལ་གྲི་དང་གཡོན་རིན་པོ་ཆེར་བཤད་པ་

ལྟར་བྱ་སྟེ། དེ་ཉིད་བསྡུས་པར་རིན་པོ་ཆེའི་རིགས་ལས། ལས་རིགས་ཟུར་དུ་མ་བཤད་པའི་དགོངས་པ་ལས་རིགས་དང་

དེ་གཉིས་བྱེད་པ་པོ་དང་བྱ་བ་ཡིན་པས་གཅིག་ཏུ་བསྡུས་ནས་བཤད་པར་གསུངས་པ་ལྟར་དེ་ཉིད་འཕྲིན་ལས་ཀྱི་འཇམ་

དཔལ་དུ་མི་འགལ་ལོ་ཞེས་གསུང་ངོ༌། །ལྕེ་ལག་བྱིན་རློབ་ཀུན་སྙིང་གིས་བསྲུང་འཁོར་གྱི་སྔོན་དུ་བཤད་པ་དང༌། འདིར་

སློབ་དཔོན་གྱིས་བཤད་པ་མི་མཐུན་ཀྱང༌། འདི་དང་རྡོ་རྗེ་འབྱུང་བའི་ཆོ་གའི་ཚུལ་མི་མཚུངས་པ་ཤིན་ཏུ་མང་བས་གོ་

རིམས་བསྒྱུར་མི་དགོས་སོ་ཞེས་གསུངས་ལ། ཚོགས་ཞིང་ལ་ཚོགས་གསོག་གི་སྐབས་སུ་ཡན་ལག་བཅུ་བྱེད་པ་ལ་

སྒྲུབ་ཐབས་ནས་དངོས་སུ་གསུངས་པ་ལྔ་དང༌། ལྷག་མ་སོགས་ཀྱིས་བསྡུས་པ་ལ་འདོད་པ་མི་འདྲ་བ་འགའ་རེ་ཡོད་ཀྱང༌། 

དཀྱིལ་ཆོག་ནས་བསྐུལ་བ་དང༌། བདག་འབུལ་བ་དང༌། སྐྱབས་འགྲོ་སེམས་བསྐྱེད། སྡོམ་པ་བཟུང་བ་ལྔ་བཤད་པར་

བྱའ།ོ །དེའི་རྗེས་ཀྱི་བསྟོད་པའང༌། བདུད་ཉི་ཤུ་ལ་འདོད་པ་ལྟར་མི་བྱའི། དཀྱིལ་ཆོག་ཏུ། བདེ་བ་ལས་འཁྲུངས་ཞེས་སོགས་ལ་

བཤད་པ་ལྟར་བྱའོ་ཞེས་གསུང་ངོ༌།།

ཡེ་ཤེས་ལྔའི་མངོན་བྱང་ནས་ཡེ་ཤེས་སེམས་དཔའ་བསྒོམས་པ་སོགས་ཀྱི་བར་དཀྱིལ་ཆོག་ལས་མདོ་ཙམ་

ཞིག་ལས་མ་བཤད་པས་ཕྱག་ལྔ་ནས་དེའི་བར་རྣམས། སྒྲུབ་ཐབས་དང་འགྲེལ་པ་ལས་བཤད་པ་ལྟར་བྱའོ་ཞེས་གསུངས་

ཤིང༌། དཀྱིལ་འཁོར་རྒྱལ་མཆོག་གི་སྐབས་སུ་རྡོར་དབྱིངས་ཀུན་རིག་སོགས་གཞན་དང་མི་འདྲ་ཞིང༌། འདིར་ཡང་ཡེ་

ཤེས་སེམས་དཔའི་ཐུགས་ཁའི་ཨ་ལས་འོད་ཟེར་སྤྲོ་བ་རྐྱང་པ་ཙམ་མིན་གྱི། ཨ་ལས་སྤྲོ་བའི་ཚེ་ཕྲེང་སྔགས་བརྗོད་ནས་

ལྷ་རྣམས་གསལ་བར་བསྒོམ་པར་གསུངས་པས། ལྷའི་རྣལ་འབྱོར་སྤྲོ་དགོས་ལ། ཆོ་ག་གསུམ་ལས་སྐུ་རྫོགས་པར་

བཤད་པ་ནི་རང་རང་གི་གདན་གྱི་སྟེང་དུ་བསྐྱེད་པའི་སྐབས་སོ། །རང་རང་གི་གདན་གྱི་སྟེང་དུ་མཚན་གྱི་སྔགས་དང་ཡི་

གེ་ལས་བསྐྱེད་ཅེས་པའི་ཕྱི་མ་ནི་ཨ་ལས་སོགས་པའོ། །དང་པོ་ནི། དཀྱིལ་འཁོར་གསུམ་པའི་ཁྱམས་ཀྱི་ཡེ་ཤེས་སེམས་

དཔའ་རྣམས་རིགས་སོ་སོའ་ིམཚན་སྔགས་ལས་བསྐྱེད་པ་ཡིན་གྱི་ཕྲེང་སྔགས་ལས་བསྐྱེད་པ་མིན་ཏེ། དེ་སྒོ་སུམ་སྦྲག་གི་

རིགས་བསྡུས་ཀྱི་བསྙེན་པ་དང༌། དེའི་དཀྱིལ་འཁོར་སྒྲུབ་པའི་སྐབས་ཡིན་ནོ་ཞེས་བཞེད་དོ། །ཕྱག་རྒྱ་བཞིའི་རྒྱས་བཏབ་

ནི་དེ་ཉིད་བསྡུས་པ་ཡོ་གའི་རྩ་རྒྱུད་ཡིན་པས་རྡོར་དབྱིངས་ནས་བཤད་པ་ལྟར་འདི་ལའང་རྒྱ་བཀབ་ནས་ལྷ་རེ་རེ་ཞིང་རང་

རང་གི་སྔགས་དང་ཕྱག་རྒྱ་སོགས་སོ་སོར་སྦྱར་ནས་བྱས་ན་ལེགས་ཀྱི། འདིའི་བླ་མ་སྔ་མ་གཞན་ཐམས་ཅད་མི་བྱེད་པ་

མི་ལེགས་སོ་ཞེས་ཁ་ཅིག་གསུང་ངོ༌། །ཡེ་ཤེས་ལྔའི་མངོན་བྱང་ནས་ཡེ་ཤེས་སེམས་དཔའ་བསྒོམ་པ་སོགས་ཀྱི་བར་དོ་ནི་

འདིའི་ལུགས་ལ་ཤིན་ཏུ་མི་འགྲིག་སྟེ། སློབ་དཔོན་གྱིས། དེ་ནས་གཙོ་བོའ་ིསྔགས་རིང་ལ། །དྲི་བྱ་ཞེས་ཀྱང་

བརྗོད་བྱ་ཞིང༌། །ཨ་ཧཾ་ཞེས་དང་ལྡན་པ་ནི། །བཞི་ཡིས་རྒྱས་གདབ་དོན་མཆོག་འགྲུབ།1།ཅེས་གཙོ་

བོའ་ིསྔགས་རིང་དང་དྲི་བྱ་སོགས་སྦྱོར་བས་རྒྱས་བཏབ་པ་ཙམ་ཞིག་ལས་སོ་སོའ་ིསྔགས་དང་སྦྱོར་བ་མ་གསུངས་ཤིང༌། 

འདིར་བཟླས་པའི་སྔགས་ལ་ལྷ་ཐམས་ཅད་ཀྱི་ཐུགས་ཀར་ཨ་ལ་གཙོ་བོའ་ིཕྲེང་སྔགས་ཀྱིས་སྐོར་བ་འབའ་ཞིག་བསྒོམ་

ནས། གཙོ་བོའ་ིཕྲེང་སྔགས་རྐྱང་པ་བཟླ་བ་མ་གཏོགས་ལྷ་སོ་སོ་ལ་བཟླས་པར་བྱ་བའི་སྔགས་མི་འདྲ་བ་གཅིག་ཀྱང་མེད་

པའི་ཕྱིར་རོ། །རྡོར་དབྱིངས་སོགས་དང་ཚུལ་འདྲ་དོན་མེད་ལ། དེ་དག་དང་འདྲ་ན་དམ་རྒྱའི་སྐབས་སུ་ལྷ་སོ་སོའ་ིསྔགས་

དང༌། ལས་རྒྱའི་སྐབས་སུའང་སོ་སོའ་ིསྙིང་པོ་མི་འདྲ་བ་དང༌། ཆོས་རྒྱའི་སྐབས་སུའང་ཆོས་ཀྱི་ཡི་གེ་མི་འདྲ་བ་རེ་རེ་ནས་

འདོད་དགོས་པ་ལ། འདིར་ལྷ་གཙོ་འཁོར་རྣམས་ལ་སྙིང་པོ་ལ་སོགས་པ་མི་འདྲ་བ་དེ་ལྟ་བུ་མེད་པའི་ཕྱིར་རོ།།

1  བསྟན་འགྱུར། དཔེ་བསྡུར་མ། དེབ། ༣༣ ཤོག ༨༥༡ ཕྲེང་། ༢༠

དེས་ན་འདིར་ནི་ལྷ་ཐམས་ཅད་ལ་དམ་རྒྱ་ལན་གཅིག་གིས་རྒྱས་འདེབས། དེ་བཞིན་དུ་གཞན་གསུམ་ཡང་

ལན་རེ་རེས་བྱེད་དེ། དེ་ཉིད་དཀྱིལ་ཆོག་ན་ནི་ཤིན་ཏུ་གསལ་བ་ལྟར་འཆད་པར་འགྱུར་རོ། །ལས་རྒྱལ་མཆོག་གི་

ཚེ་ལྷ་སོ་སོ་ལས་རང་འདྲ་དུ་མ་སྤྲོས་ནས་རང་རང་གི་མཛད་པ་མཛད་དེ་སླར་སྡུད་པ་གསང་ལྡན་གྱི་སྒྲུབ་ཐབས་ན་

དངོས་སུ་གསལ་བས། དེ་ལས་གཞན་དུ་འདོད་པ་དོན་མིན་ནོ། །དེ་ནས་1ཡེ་ཤེས་པ་སྤྱན་འདྲེན་པ་སོགས་དང་རྒྱས་

གདབ། དབང་བསྐུར་ནས་ཕྱག་གི་བར་དང༌། དེ་ནས་ཏིང་ངེ་འཛིན་གཉིས་ལ་གནས་པ་དང༌། སྐྱོ་ན་བཟླས་པ་བྱ་བ་

དང༌། དེའི་མཐར་རིམ་པའི་ཏིང་ངེ་འཛིན་ལ་གནས་པ་རྣམས་ནི་སློབ་དཔོན་གྱི་དཀྱིལ་ཆོག་ལས་ཁ་བསྐང་ཏེ་ཤེས་པར་

བྱའ།ོ །དེ་ལྟར་ན་སློབ་དཔོན་རང་ཉིད་ཀྱི་གཞུང་རྣམས་བསྒྲིགས་ནས་ཤེས་པར་བྱ་ཚུལ་མདོར་བསྡུས་པ་ཙམ་རྗེ་བླ་མའི་བཞེད་ 

པ་ཇི་ལྟ་བར་བརྗོད་ཟིན་ཏོ།། །།

ད་ནི་དཀྱུས་ཀྱི་དོན་བཤད་པར་བྱ་སྟེ། དེ་ལ་ཡང་གཉིས། སྔོན་དུ་བསྙེན་པ་ཇི་ལྟར་བྱ་བ་དང༌། བསྙེན་པ་ལས་

སུ་རུང་ནས་དཀྱིལ་འཁོར་གྱི་ཆོ་ག་ལ་འཇུག་པའི་ཚུལ་ལོ། །དང་པོ་ནི། འདིར་བསྙེན་པ་ཞེས་བྱ་བ་ནི་སྔགས་ཀྱི་བཟླས་

པ་ཙམ་མིན་གྱི། ལྷ་ཉེ་བར་བསྙེན་ཅིང་མངོན་དུ་བྱ་བའི་ཕྱིར་དུ་སྒྲུབ་ཐབས་ཐུན་བཞི་སོགས་སུ་བསྒོམ་པ་ལ་གོ་བར་བྱ་ལ། 

དེ་ཉིད་གང་གིས་ཉམས་སུ་ལེན་པའི་རྟེན་གྱི་གང་ཟག་ནི། ཐེག་པ་ཐུན་མོང་གི་ལམ་གྱིས་བློ་སྦྱངས་ཤིང་སྙིང་རྗེ་ཆེན་པོས་

སེམས་ཅན་གདོན་པ་ལ་རིངས་པར་ཆས་པ། འདིའི་དཀྱིལ་འཁོར་དུ་དབང་བསྐུར་བ་ཡོངས་སུ་རྫོགས་པར་ཐོབ་ནས་དམ་

ཚིག་དང་སྡོམ་པ་ལེགས་པར་བསྲུང་བ་ལ་སོགས་པའི་མཚན་ཉིད་དང་ལྡན་པའོ། །གང་དུ་སྒྲུབ་པའི་གནས་དང་གྲོགས་ནི། 

སྒྲུབ་ཐབས་ལས། བསམ་གཏན་དང་ནི་རྗེས་མཐུན་པ། །རི་ཡི་ཕུག་གམ་ཆུ་ཡི་འགྲམ། །རྫིང་ངམ་

རང་དགའི་གནས་དག་གམ། །ལྷ་ཁང་མཆོད་རྟེན་ལ་སོགས་པར། །བདེ་བའི་སྟན་ལ་འདུག་བྱས་

ཏེ། །གྲོགས་བཟང་བཙལ་ལ་བསྙེན་པ་བརྩམ།2།ཞེས་གསུངས་པ་ལྟར་རོ། །དེ་ཡང་དང་པོར་གནས་དེ་ཉིད་དུ་

གནས་ཁང་ཆག་ཆག་དང་ཕྱག་བསྟར་ལེགས་པར་བྱས། བྲིས་སྐུ་ལ་སོགས་པ་བཀྲམ། ས་གཞི་སྤོས་ཆུ་ལ་སོགས་པས་

ལེགས་པར་བྱུགས་ལ་མེ་ཏོག་བསིལ་མ་གཏོར་ཞིང་བདུག་སྤོས་དྲི་ཞིམ་པོས་བདུག་པ་དང༌། ཡོངས་སུ་འབྱོར་བའི་མཆོད་

པ་ལྔ་ལ་སོགས་པ་ལེགས་པར་བཤམ། རྡོ་རྗེ་དྲིལ་བུ་དང་བསང་ཆུ་ལ་སོགས་པའི་ཡོ་བྱད་རྣམས་ལེགས་པར་ཚོགས་ 

པར་བྱས་ནས་བསྙེན་པ་བརྩམ་པར་བྱའོ།།

1  ཞོལ། ཤོག ༧ ན ༢ དེ་དག་ཡེ་ཤེས་པ་

2  བསྟན་འགྱུར། དཔེ་བསྡུར་མ། དེབ། ༣༣ ཤོག ༢༢༡ ཕྲེང་། ༥

ཇི་ལྟར་བྱ་བའི་ཆོ་ག་ལ་གསུམ། སྔོན་འགྲོ་དང༌། དངོས་གཞི་དང༌། མཇུག་གི་བྱ་བ་ཐུན་མཚམས་ཀྱི་བྱ་བ་དང་

བཅས་པའོ། །དང་པོ་ལ་གསུམ། ཕྱི་ནང་གི་ཁྲུས་བྱས་ནས་བསྲུང་འཁོར་བསྒོམ་པ། ལྕེ་ལག་སོགས་བྱིན་གྱིས་བརླབས་

ནས་བསོད་ནམས་ཀྱི་ཚོགས་བསགས་པ། ཡེ་ཤེས་ལྔའི་མངོན་བྱང་བསྒོམ་པའོ། །དང་པོ་ནི། རང་ཉིད་གནས་ཁང་གི་ཕྱི་

རོལ་དུ་ཁྲུས་དང་ཉེ་རེག་བྱས་ནས་ནང་དུ་འོངས་ཏེ་སྟན་ནང་ཚངས་ཅན་ལ་ས་མ་ཡ་སྟྭཾ་ཞེས་བརྗོད་ནས་འདུག་ལ། ཨོཾ་པྲ་

ཀྲྀ་ཏི་པ་རི་ཤུདྡྷ་སརྦ་1པྲ་ཀྀྲ་ཏི་པ་རི་ཤུདྡྷོ྅ཧཾ། ཆོས་ཐམས་ཅད་གང་ཟག་དང་ཆོས་ཀྱི་བདག་གིས་

སྟོང་པ་རང་བཞིན་གྱིས་རྣམ་པར་དག་པའི་བདག་ཉིད་དོ། །ཞེས་བསམས་ནས་དག་པ་གསུམ་གྱི་ཁྲུས་

བྱའོ། །ཨོཾ་བཛྲ་མཧཱ་ཀྲོ་དྷ་ཧཱུཾ། རང་ཉིད་སྐད་ཅིག་གིས་བཅོམ་ལྡན་འདས་དཔལ་གཤིན་རྗེ་གཤེད་པོ་སྐུ་མདོག་མཐིང་ནག་

ཞལ་གཅིག་ཕྱག་གཉིས་པ། གཡས་རལ་གྲི་བསྣམས་ཤིང་གཡོན་པ་སྡིགས་མཛུབ་ཀྱིས་བགེགས་ཐམས་ཅད་འཇོམས་པ་

ཧཱུཾ་གི་སྒྲ་དྲག་པོ་སྒྲོགས་པའི་མིག་གཡས་པ་མ་ལས་ཉི་མ། གཡོན་པ་ཏྲ་ལས་ཟླ་བའི་དཀྱིལ་འཁོར་དུ་གྱུར་པའི་སྟེང་དུ་མིག་

འབྲས། ཧཱུཾ་ལས་དུས་མཐའི་མེ་ལྟར་རབ་ཏུ་འབར་བའི་འོད་ཟེར་གྱིས་བགེགས་ཐམས་ཅད་བསྐྲད་པར་གྱུར། ཨོཾ་ཡ་མཱནྟ་ཀ་

ཧཱུཾ་ཕཊ། སྙིང་ཁར་ཉི་མའི་དཀྱིལ་འཁོར་གྱི་སྟེང་དུ་སྤྲིན་སྒྲའི་ང་རོ་ཡེ་ཤེས་ལྔའི་བདག་ཉིད་ཅན་གྱི་ཧཱུཾ་ལས་འོད་ཟེར་འཕྲོས་

པས་འོག་ཐམས་ཅད་རྡོ་རྗེའི་ས་གཞི། ཕྱོགས་མཚམས་ཐམས་ཅད་རྡོ་རྗེའི་རྭ་བ། སྟེང་ཐམས་ཅད་རྡོ་རྗེའི་གུར་དང་བླ་རེའི་

རང་བཞིན་དུ་གྱུར་པའི་རྡོ་རྗེའི་རྭ་བའི་ཕྱི་རོལ་གྱི་ཕྱོགས་མཚམས་བཅུར་ཡི་གེ་རཾ་དམར་པོ་བཅུ་ཡོངས་སུ་གྱུར་པ་ལས་

བྱུང་བའི་ཡེ་ཤེས་ཀྱི་མེ་འོད་རབ་ཏུ་འབར་བ་འཕྲོ་བས་བསྐོར་བར་གྱུར། ཨོཾ་བཛྲ་རཀྵ་རཀྵ་ཧཱུཾ། ཞེས་བརྗོད་པས་བྱིན་

གྱིས་བརླབ་པར་བྱ་སྟེ། བསྲུང་བའི་འཁོར་ལོའ་ིརིམ་པའོ།།

གཉིས་པ་ནི། ཨོཾ་མཉྫུ་ཤྲཱི་ཛྙཱ་ན་ས་སཏྭ་ཧཱུཾ། རང་ཉིད་གཤིན་རྗེ་གཤེད་ཡོངས་སུ་གྱུར་ནས། 

དང་པོའ་ིསངས་རྒྱས་ཀྱི་ངོ་བོ་འཕགས་པ་འཇམ་དཔལ་རབ་ཏུ་ཞི་བ་སྐུ་མདོག་སེར་པོ་ཞལ་གཅིག་

ཕྱག་གཉིས་པ་གཞོན་ནུའི་རྒྱན་གྱིས་བརྒྱན་པ། ཕྱག་གཡས་རལ་གྲི་འཕྱར་ཞིང་གཡོན་རིན་པོ་ཆེ་

འཛིན་པར་གྱུར་པའི་ལྐོག་མར་ཧྲཱིཿལས་པདྨ་དམར་པོ་འདབ་མ་བརྒྱད་པ། ལྕེའི་ཕྱོགས་ཀྱི་འདབ་མ་

གཅིག་ལྕེར་གྱུར་པའི་སྟེང་དུ་ཨ་ལས་ཟླ་བའི་དཀྱིལ་འཁོར་གྱི་སྟེང་དུ། ཧཱུཾ་ཡོངས་སུ་གྱུར་པ་ལས་

རྡོ་རྗེ་དཀར་པོ་རྩེ་ལྔ་པ་དེ་ཉིད་ལྕེ་ལ་ཐིམ་པས་ལྕེ་རྡོ་རྗེར་གྱུར། ཨོཾ་མཉྫུ་ཤྲཱི་བི་མ་ལ་ཛི་ཧྭ་གྲྭ་སཾ་ཤོདྷ་

ནི་སྭཱཧཱ། ཅེས་པས་བྱིན་གྱིས་བརླབ་བོ། །དེ་ནས་ལག་པ་བྱིན་གྱིས་བརླབ་པ་ནི། ལག་པ་གཉིས་སུ་ཨ་ཨཱ་ལས་

1  ཞོལ། ཤོག ༧ བ ༦ སརྦ་རྷརྨ་པྲྀ་ཐ་ཏི་

ཟླ་བའི་དཀྱིལ་འཁོར་རེ་རེ། དེའི་སྟེང་དུ་ཧཱུཾ་ཧཱུཾ་ལས་རྡོ་རྗེ་དཀར་པོ་རྩེ་ལྔ་པ་རེ་རེ། དེ་ཞུ་བ་ལག་པ་

ལ་ཐིམ་པས་རྡོ་རྗེའི་ལག་པ། སོར་མོ་རྣམས་ཀྱང་རྡོ་རྗེ་རྩེ་གཅིག་པར་གྱུར། ཨོཾ་མཉྫུ་ཤྲཱི་པདྨ་ཧསྟ་

པུརྞ་ཀ་རེ་བི་མ་ལེ་བཛྲ་ཧསྟ་ཧཱུཾ། ཡིད་བྱིན་གྱིས་བརླབ་པ་ནི། རང་གི་སྙིང་ཁར་པཾ་ལས་པདྨ་འདབ་མ་

བརྒྱད་པའི་སྟེང་དུ་ཨ་ལས་ཟླ་བའི་དཀྱིལ་འཁོར་གྱི་དབུས་སུ་དྷཱིཿདཀར་སེར་འོད་འཕྲོ་བ། ཨོཾ་མཉྫུ་

ཤྲཱི་བི་མ་ལེ་བཛྲ་ཙིཏྟ་ཧཱུཾ། དེ་ནས་མཆོད་པ་བྱིན་གྱིས་བརླབ་པར་བྱ་སྟེ། ཨོཾ་བཛྲ་ཡཀྵ་ཧཱུཾ། ཅེས་སྦྱངས། ཨོཾ་བཛྲ་

ཤི་ཥ་རེ་ཏུ་ཊ་མ་ཊ་ཧཱུཾ། ཅེས་བསངས། 

ཨོཾ་སྭ་བྷཱ་ཝ་ཤུདྡྷཿསརྦ་དྷརྨཱཿསྭ་བྷཱ་ཝ་ཤུདྡྷོ྅ཧཾ། སྟོང་པ་ཉིད་དུ་གྱུར། སྟོང་པའི་ངང་ལས་ཨོཾ་

ལས་རིན་པོ་ཆེའི་སྣོད་ཡངས་ཤིང་རྒྱ་ཆེ་བ་རྣམས་ཀྱི་ནང་དུ། ཨོཾ་ཨོཾ་འོད་དུ་ཞུ་བ་ལས་བྱུང་བའི་

མཆོད་ཡོན། ཞབས་བསིལ། མེ་ཏོག །བདུག་སྤོས། མར་མེ། དྲི་ཆབ། ཞལ་ཟས་རོལ་མོ་ལ་སོགས་

པ་དྭངས་ཤིང་ཐོགས་པ་མེད་པ་ཟག་པ་མེད་པའི་བདེ་བ་ཁྱད་པར་ཅན་བསྐྱེད་པར་གྱུར། ཨོཾ་ཨཱཿཧཱུཾ། 

ཨོཾ་ཨཱཿཧཱུཾ། ཨོཾ་བཛྲ་པུཥྤེ་ཧཱུཾ། ཨོཾ་བཛྲ་དྷུ་པེ་ཧཱུཾ། ཨོཾ་བཛྲ་ཨཱ་ལོ་ཀེ་ཧཱུཾ། ཨོཾ་བཛྲ་གནྡྷེ་ཧཱུཾ། ཨོཾ་བཛྲ་ནཻ་

བིདྱ་ཧཱུཾ། ཨོཾ་བཛྲ་ཤཔྟ་ཧཱུཾ། ཞེས་རང་རང་གི་ཕྱག་རྒྱ་དང་བཅས་པས་བྱིན་གྱིས་བརླབས་པར་བྱ་སྟེ། ཕྱག་རྒྱ་ནི་ཡོ་ག་

སྤྱི་འགྲོ་དང་འདྲ་ལ། ཆུ་གཉིས་བྱིན་གྱིས་རློབ་པ་སོགས་ཀྱི་སྔགས་ནི་སློབ་དཔོན་རང་ཉིད་ཀྱིས་ཡོན་ཏན་ཀུན་འབྱུང་ལས། 

མཆོད་ཡོན་དང་ཞབས་བསིལ་ལ་ནི། ཨོཾ་ཨཱཿཧཱུཾ། ཞེས་བྱ་བ་ཡིས་བྱིན་གྱིས་བརླབས་པའོ། །མཆོད་པ་ལྔ་ནི་རང་རང་

གིས་བྱིན་གྱིས་བརླབས་པའོ། །ཞེས་གསུངས་སོ།།

དེ་ནས་དཀྱིལ་འཁོར་སྤྲུལ་པར་བྱ་སྟེ། རང་གི་ལག་པའི་མཐིལ་གཉིས་སུ་ཟླ་བའི་དཀྱིལ་འཁོར་

རེ་རེ། ལག་པ་གཡས་པའི་སོར་མོ་ལྔའི་མཐེ་བོང་ལ་ཨཱཿམཛུབ་མོ་ལ་ཧཱུཾ། གུང་མོ་ལ་ཏྲཱཾ། སྲིན་ལག་

ལ་ཧྲཱིཿ མཐེའུ་ཆུང་ལ་ཨ་རྣམས་དེ་བཞིན་གཤེགས་པ་ལྔའི་ངོ་བོ། ལག་པ་གཡོན་པའི་སོར་མོ་ལྔའི་

མཐེ་བོང་ལ་ཨཱཿནས། མཐེའུ་ཆུང་ལ་ཨཿརྣམས་རྡོ་རྗེ་དབྱིངས་ཕྱུག་མ། རྡོ་རྗེ་སེམས་མ། རིན་ཆེན་

སེམས་མ། ཆོས་ཀྱི་སེམས་མ། ལས་ཀྱི་སེམས་མ་ལྔའི་ངོ་བོ། དེ་ལྟར་གཡས་ཀྱི་ལྔ་ནི་ཐབས་སྙིང་

རྗེ་ཆེན་པོ་དང༌། གཡོན་གྱི་ལྔ་ནི་ཤེས་རབ་སྟོང་པ་ཉིད་དང༌། ལག་པ་གཉིས་ཁ་སྦྱར་བ་ཐབས་ཤེས་

གཉིས་སུ་མེད་པའི་ངོ་བོར་གྱུར། དེ་ནས་ལག་པ་གཉིས་རྡོ་རྗེ་ཁུ་ཚུར་གྱི་མཛུབ་མོ་གཉིས་འདུད་ཅིང་མཐེའུ་ཆུང་

གཉིས་ཀྱང་འདུད་དེ། གྱེན་དུ་བཀན་ནས་སྙིང་ཁར་བཞག་པ་རྡོ་རྗེ་འཁོར་ལོའ་ིཕྱག་རྒྱ་བཅས་ལ། ཨོཾ་མཉྫུ་ཤྲཱི་བཛྲ་ཙཀྲ་



མཁས་གྲུབ་རྗེའི་གསུང་འབུམ་ཕ།450

ཧཱུཾ། མདུན་གྱི་ནམ་མཁར་རྗེ་བཙུན་རིགས་བསྡུས་ཀྱི་དཀྱིལ་འཁོར་མངོན་སུམ་དུ་གསལ་བར་གྱུར། 

ཨེ་མའོ་ཡན་ལག་ཀུན་འདུས་པའི། །སྦྱོར་བ་འདི་ནི་གསུམ་ལས་བྱུང༌། །ཞེས་བརྗོད་ནས་དཀྱིལ་འཁོར་

མངོན་སུམ་པ་ལྟ་བུར་གསལ་གདབ། སྔགས་དེ་ཉིད་དཀྱིལ་ཆོག་ལས་བརྒྱ་རྩ་བརྒྱད་བརྗོད་པར་བཤད་དོ།།

དེ་ནས་ཡན་ལག་བཅུ་རིམ་གྱིས་བྱ་བ་ནི། གང་འདི་སྐུ་གསུང་ཐུགས་ལྡན་པ། །འཇམ་དཔལ་དེ་

ལ་སྤྱི་བོ་ཡིས། །ཀུན་ནས་ལུས་ངག་ཡིད་དྭངས་པས། །དེ་ལ་བདག་ནི་ཕྱག་འཚལ་ལོ། །ཞེས་ཕྱག་

བྱས་ནས། མཆོད་པ་ནི། མེ་ཏོག་དམ་པ་འདི་དག་དང༌། །ཆུ་སྐྱེས་དེ་ནི་ཐང་ལས་སྐྱེས། །མཆོག་ཏུ་དང་

བས་བདག་འབུལ་ན། །ཅི་བདེ་བར་ནི་བཞེས་སུ་གསོལ། །ཨོཾ་སརྦ་ཏ་ཐཱ་ག་ཏ་པུཥྤེ་པཱུ་ཛ་མེ་གྷ་ས་

མུ་དྲ་སྥ་ར་ཎ་ཡེ་ཧཱུཾ། སྔགས་ཀྱི་ཐོག་མཐའ་རྣམས་འོག་མ་རྣམས་ལའང་འདྲ་བར་སྦྱར་རོ། །ལྷན་ཅིག་སྐྱེས་དང་

སྦྱར་བ་ཡི། །བདུག་སྤོས་དམ་པ་འདི་དག་ནི། །མཆོག་ཏུ་དད་པས་འབུལ་ལགས་ཀྱི། །ཅི་བདེ་བར་

ནི་བཞེས་སུ་གསོལ། །དྷཱུ་པེ། མུན་པའི་ཚོགས་རྣམས་འཇོམས་བྱེད་ཅིང༌། །ཕྱོགས་ཀུན་གསལ་

བའི་མར་མེ་འདི། །ཀུན་མཁྱེན་ཡེ་ཤེས་ཐོབ་བྱའི་ཕྱིར། །ཅི་བདེར་བ་ནི་བཞེས་སུ་གསོལ། །ཨཱ་

ལོ་ཀེ། ཡང་དག་པ་ནི་སྦྱར་བའི་མཆོག །དྲི་ཡི་དམ་པ་འདི་དག་ནི། །མཆོག་ཏུ་དང་བས་འབུལ་

ལགས་ཀྱི། །ཅི་བདེ་བར་ནི་བཞེས་སུ་གསོལ། །གནྡྷེ། ཁ་དོག་དྲི་དང་རོར་ལྡན་པའི། །བཟའ་བ་

མཆོག་དང་ཡང་དག་ལྡན། །ཐམས་ཅད་སྦྱར་བའི་བཤོས་འདི་དག །ཆོས་དབྱིངས་ཡེ་ཤེས་མཉེས་

ལ་འབུལ། །ནཻ་བི་དྱ། དེ་ལས་གཞན་ཡང་མཆོད་པའི་ཚོགས། །རོལ་མོ་དབྱངས་སྙན་ཡིད་འོང་

ལྡན། །སེམས་ཅན་སྡུག་བསྔལ་སིམ་བྱེད་པའི། །སྤྲིན་རྣམས་སོ་སོར་གནས་གྱུར་ཅིག །ཤཔྟ། ཞེས་

རང་རང་གི་ཕྱག་རྒྱ་དང་བཅས་པས་དབུལ། 

དེ་ནས་ཡན་ལག་ལྷག་མ་རྣམས་ནི། ཚེ་རབས་ཐོག་མ་མེད་པ་ནས། །ཉོན་མོངས་དབང་གིས་

སྡིག་བསགས་ཤིང༌། །ལུས་ངག་ཡིད་ཀྱིས་སྤྱད་པ་གང༌། །མགོན་ལ་ལན་གསུམ་བཤགས་པར་

བགྱི། །སེམས་བསྐྱེད་མངོན་པར་སངས་རྒྱས་དང༌། །རྒྱལ་སྲས་འགྲོ་བའི་དོན་བཞུགས་དང༌། །ཉན་

ཐོས་རང་རྒྱལ་དགེ་བ་ཡི། །བསོད་ནམས་བྱེད་ལ་རྗེས་ཡི་རང༌། །འགྲོ་ཀུན་ལྡོངས་པར་མི་འགྱུར་

ཞིང༌། །བདུད་བཞིའི་ཟིལ་གྱིས་གནོན་པ་དང༌། །བྱང་ཆུབ་རྣམ་གསུམ་ཐོབ་བྱའི་ཕྱིར། །འཁོར་

ལོ་བླ་མེད་བསྐོར་བར་བསྐུལ། །འཇིག་རྟེན་བདེ་ལ་འགོད་པ་དང༌། །སྲོག་ཆགས་བྱང་ཆུབ་རྒྱུ་ཡི་



འཇམ་དཔལ་གསང་ལྡན་གྱི་སྒྲུབ་ཐབས་ཆོ་ག 451

ཕྱིར། །རྒྱལ་བ་མྱ་ངན་འདའ་བཞེད་ལ། །མྱ་ངན་མི་འདའ་བཞུགས་སུ་གསོལ། །དུས་གསུམ་སངས་

རྒྱས་ཐམས་ཅད་དང༌། །རྒྱལ་སྲས་རྣམས་ལ་བདག་འབུལ་གྱི། །བདག་ནི་དུས་གསུམ་ཐམས་ཅད་

དུ། །སོ་སོར་ཁྱེད་ཀྱིས་བཞེས་སུ་གསོལ། །ཐུགས་རྗེ་ཆེ་དང་ལྡན་པ་ཡིས། །བླ་ན་མེད་པའི་དཀོན་

མཆོག་གསུམ། །འགྲོ་བའི་དོན་ཀུན་མཛད་པ་ལ། །བདག་ནི་གུས་པས་སྐྱབས་སུ་མཆི། །སངས་

རྒྱས་བྱང་ཆུབ་སེམས་དཔའ་རྣམས། །མ་ལུས་བདག་ལ་དགོངས་སུ་གསོལ། །ཇི་ཙམ་དུས་ནས་

བཟུང་ནས་སུ། །ནམ་ཞིག་བྱང་ཆུབ་སྙིང་པོ་ལ། །ཡོངས་སུ་གནས་པར་གྱུར་གྱི་བར། །བདག་

གིས་བྱང་ཆུབ་མཆོག་གི་སེམས། །མ་ལུས་པར་ནི་བསྐྱེད་པར་བགྱི། །ཇི་ལྟར་དུས་གསུམ་མགོན་

པོ་རྣམས། །བྱང་ཆུབ་ཏུ་ནི་ངེས་མཛད་པའི། །བྱང་ཆུབ་སེམས་ནི་བླ་ན་མེད། །དམ་པ་བདག་གིས་

བསྐྱེད་པར་བགྱི། །ཚུལ་ཁྲིམས་ཀྱི་ནི་བསླབ་པ་དང༌། །དགེ་བའི་ཆོས་ནི་སྡུད་པ་དང༌། །སེམས་

ཅན་དོན་བྱེད་ཚུལ་ཁྲིམས་གསུམ། །སོ་སོར་བརྟན་པོར་བཟུང་བར་བགྱི། །སངས་རྒྱས་ཆོས་

དང་དགེ་འདུན་ཏེ། །བླ་ན་མེད་པའི་དཀོན་མཆོག་གསུམ། །སངས་རྒྱས་རྣལ་འབྱོར་ལས་སྐྱེས་

པའི། །སྡོམ་པ་དེང་ནས་བརྟན་པོར་བཟུང༌། །རྡོ་རྗེ་རིགས་མཆོག་ཆེན་པོ་ལ། །རྡོ་རྗེ་དྲིལ་བུ་

ཕྱག་རྒྱ་ཡང༌། །ཡང་དག་ཉིད་དུ་བཟུང་བར་བགྱི། །སློབ་དཔོན་དག་ཀྱང་བཟུང་བར་བགྱི། །རིན་

ཆེན་རིགས་མཆོག་ཆེན་པོ་ཡི། །དམ་ཚིག་ཡིད་དུ་འོང་བ་ལ། །ཉིན་རེ་བཞིན་ཡང་དུས་དྲུག་

ཏུ། །སྦྱིན་པ་རྣམ་བཞི་རྟག་ཏུ་སྦྱིན། །བྱང་ཆུབ་ཆེན་པོ་ལས་བྱུང་བའི། །པདྨའི་རིགས་ཆེན་དག་

པ་ལ། །ཕྱི་དང་གསང་བ་ཐེག་པ་གསུམ། །དམ་ཆོས་སོ་སོར་བཟུང་བར་བགྱི། །ལས་ཀྱི་རིགས་

མཆོག་ཆེན་པོ་ལ། །སྡོམ་པ་ཐམས་ཅད་ལྡན་པར་ནི། །ཡང་དག་ཉིད་དུ་སོ་སོར་བཟུང༌། །མཆོད་

པའི་ལས་ཀྱང་ཅི་ནུས་བགྱི། །བྱང་ཆུབ་སེམས་ནི་བླ་མེད་པ། །དམ་པ་བདག་གིས་བསྐྱེད་བགྱིས་

ནས། །སེམས་ཅན་ཀུན་གྱི་དོན་གྱི་ཕྱིར། །བདག་གིས་སྡོམ་པ་མ་ལུས་བཟུང༌། །མ་སྒྲལ་བ་

རྣམས་བདག་གིས་བསྒྲལ། །མ་གྲོལ་བ་རྣམས་བདག་གིས་དགྲོལ། །དབུགས་མ་ཕྱིན་པ་དབུགས་

དབྱུང་ཞིང༌། །སེམས་ཅན་མྱ་ངན་འདས་ལ་དགོད། །ཅེས་དོན་དྲན་བཞིན་པས་བརྗོད་དེ། དེ་ལྟར་ཕྱག་འཚལ། 

མཆོད་པ། སྡིག་བཤགས། ཡི་རང༌། བསྐུལ་བ། གསོལ་བ། བདག་ཉིད་འབུལ་བ། སྐྱབས་སུ་འགྲོ་བ། སེམས་བསྐྱེད།  

སྡོམ་པ་བཟུང་བ་སྟེ་ཡན་ལག་བཅུའོ།།

དེ་ནས། བདེ་བ་ལས་འཁྲུངས་རྡོ་རྗེ་འཆང་བ་ཡི། །དངོས་དང་དངོས་མེད་འབྱུང་གནས་

ཆེན་པོར་མཁྱེན། །དང་པོ་གང་དུ་རྣམ་པར་སྣང་མཛད་ཆེ། །དག་ཅིང་དྲི་མེད་བློས་ནི་ཨོཾ་དུ་

སྤྲུལ། །གཟུགས་མང་ཕྲེང་བའི་ཚུལ་དུ་སྐོར་བ་ཡི། །སྒྱུ་འཕྲུལ་དྲ་བའི་ཚོགས་ལ་ཕྱག་འཚལ་

བསྟོད། །ཅེས་བསྟོད་པར་བྱའོ། །དེ་ནས། ལྷ་རྣམས་དགྱེས་ཏེ་རིགས་ཀྱི་བུ་ལེགས་སོ་ཞེས་བདག་ཉིད་

ལ་བསྟོད་ཅིང་དབུགས་ཕྱུང་བར་གྱུར། དེ་ཉིད་ལ་བཀའ་དྲིན་དྲན་པའི་སྒོ་ནས་མཚན་བརྒྱ་རྩ་བརྒྱད་པས་བསྟོད་

པ་ནི། རྡོ་རྗེ་དྲིལ་བུ་འཛིན་པས། བྱང་ཆུབ་སེམས་ནི་རང་བྱུང་བ། །འདི་ལྟར་སངས་རྒྱས་བཅོམ་ལྡན་

འདས། །དོན་ཆེན་ཡི་གེ་དམ་པ་ཡིན། །མཆོག་སྦྱིན་རྡོ་རྗེ་མཆོག་ཁྱོད་འདུད། །སངས་རྒྱས་རྣམ་

པར་སྣང་མཛད་ཆེ། །གཏི་མུག་བློ་སྟེ་གཏི་མུག་སེལ། །མགོན་པོ་ས་བཅུའི་དབང་ཕྱུག་སྟེ། །རྡོ་

རྗེ་ཆགས་པ་ཁྱོད་ལ་འདུད། །རྡོ་རྗེ་འཇིགས་བྱེད་འཇིགས་པར་བྱེད། །གདོང་དྲུག་མིག་དྲུག་ལག་

དྲུག་པོ། །མཆེ་གཙིགས་གདོང་བརྒྱ་ཀུན་འདུལ་བ། །སངས་རྒྱས་འཛུམ་པ་ཁྱོད་ལ་འདུད། །ཡང་

དག་བདག་མེད་དེ་བཞིན་ཉིད། །སྟོང་ཉིད་སྨྲ་བའི་ཁྱུ་མཆོག་སྟེ། །སུམ་ཅུ་རྩ་གཉིས་མཚན་འཆང་

བ། །མེད་པ་ལས་བྱུང་ཁྱོད་ལ་འདུད། །འདོད་པའི་དོན་གྲུབ་ངན་སོང་སྦྱོང༌། །མགོན་པོ་ཉོན་མོངས་

དྲ་བ་འཇོམས། །ས་གཞི་ཚངས་གནས་རྐང་པས་གནོན། །སྒྱུ་འཕྲུལ་དྲ་བ་ཁྱོད་ལ་འདུད། །སངས་

རྒྱས་ཀུན་གྱིས་རྟོགས་བྱ་བ། །ཐིག་ལེ་ཆེན་པོ་ཡི་གེ་མེད། །ལོངས་སྤྱོད་རྫོགས་སྐུ་ཀུན་གྱི་

རྒྱལ། །སངས་རྒྱས་རོལ་སྟོན་ཁྱོད་ལ་འདུད། །མེ་ལོང་ཡེ་ཤེས་ངོ་བོ་ཉིད། །ཨ་ནི་འབྱུང་བ་འགོག་

པ་སྟེ། །ཚིག་ཏུ་བརྗོད་པ་རྣམས་སྤངས་པ། །རིན་ཆེན་འབྱུང་བ་ཁྱོད་ལ་འདུད། །སོ་སོར་ཀུན་རྟོག་

ངོ་བོ་ཉིད། །ཨ་ནི་བརྗོད་པའི་རྒྱུ་ཡིན་ཏེ། །བརྗོད་པ་ཀུན་གྱི་རྒྱུ་ཡི་མཆོག །ཆོས་ཀྱི་རྡོ་རྗེ་འཛུམ་

ཁྱོད་འདུད། །བྱ་བ་ནན་ཏན་ངོ་བོ་ཉིད། །ཨ་ནི་ཚིག་འབྲུ་གསལ་བར་བྱེད། །ཚིག་ཀུན་གསལ་བར་

བྱེད་པ་ཡི། །རྡོ་རྗེ་དྲ་བ་ལས་ཁྱོད་འདུད། །སྟོང་པའི་རང་བཞིན་འདོད་པ་ཆེ། །སངས་རྒྱས་འདོད་

ལ་ཕྱག་འཚལ་འདུད། །ཕྱི་ཉིད་མ་གྲུབ་བདེ་བ་ཆེ། །སངས་རྒྱ་རོལ་སྟོན་ཁྱོད་ལ་འདུད། །གཉིས་

ཀ་མེད་པས་དགའ་བ་ཆེ། །སངས་རྒྱས་ཆགས་པ་ཁྱོད་ལ་འདུད། །སྟོང་པའི་དོན་ལྡན་མགུ་བ་

ཆེ། །སངས་རྒྱས་དགྱེས་པ་ཁྱོད་ལ་འདུད། །གཟུགས་ཆེ་ལུས་ཀྱང་ཆེ་བ་སྟེ། །སངས་རྒྱས་འཛུམ་པ་

ཁྱོད་ལ་འདུད། །ཁ་དོག་ཆེ་ལ་གཟི་བརྗིད་ལྡན། །མེད་པ་ལས་བྱུང་ཁྱོད་ལ་འདུད། །མིང་ཆེ་མཚན་



འཇམ་དཔལ་གསང་ལྡན་གྱི་སྒྲུབ་ཐབས་ཆོ་ག 453

བཟང་རྒྱ་ཆེ་བ། །སངས་རྒྱས་ཐུགས་ལ་ཕྱག་འཚལ་འདུད། །བཞད་ཅིང་དཀྱིལ་འཁོར་ཡང་ཁྱབ་

པ། །སངས་རྒྱས་བཞད་ལ་ཕྱག་འཚལ་འདུད། །ཆོས་ཀྱི་ཤེས་རབ་མཚོན་འཆང་བ། །སངས་རྒྱས་

གསུང་ལ་ཕྱག་འཚལ་འདུད། །ཉོན་མོངས་དྲ་བ་གཅོད་པའི་མཆོག །སངས་རྒྱས་འབྱུང་བ་ཁྱོད་ལ་

འདུད། །གྲགས་པ་རྡོ་རྗེ་རྒྱུ་ཡི་བདག །ནམ་མཁའ་ལས་བྱུང་ཁྱོད་ལ་འདུད། །སྒྱུ་འཕྲུལ་བདག་ཉིད་

གནོད་སྦྱིན་གཙོ། །ཐམས་ཅད་ཐམས་ཅད་ཁྱོད་ལ་འདུད། །སྒྱུ་འཕྲུལ་ཁུ་ཚུར་བརྟན་ཞིང་སྡུད། །ཡེ་

ཤེས་སྐུ་ཉིད་ཁྱོད་ལ་འདུད། །སྦྱིན་བདག་ཆེན་པོ་གཙོ་བོ་སྟེ། །རྡོ་རྗེ་སྒེག་མོ་ཁྱོད་ལ་འདུད། །ཚུལ་

ཁྲིམས་ཆེན་པོ་འཆང་བའི་མཆོག །རྡོ་རྗེ་དཔལ་ཕྲེང་ཁྱོད་ལ་འདུད། །བཟོད་ཆེན་འཆང་བ་བརྟན་པ་

པོ། །རྡོ་རྗེ་དབྱངས་མཁན་ཁྱོད་ལ་འདུད། །བརྩོན་འགྲུས་ཆེན་པོ་བརྟུལ་བ་ཡིན། །རྡོ་རྗེ་གར་མཁན་

ཁྱོད་ལ་འདུད། །བསམ་གཏན་ཆེན་པོ་ཏིང་འཛིན་གནས། །རྡོ་རྗེ་མེ་ཏོག་ཁྱོད་ལ་འདུད། །ཤེས་རབ་

ཆེན་པོའ་ིལུས་འཆང་བ། །རྡོ་རྗེ་བདུག་པ་ཁྱོད་ལ་འདུད། །སྨོན་ལམ་ཡེ་ཤེས་རྒྱ་མཚོ་སྟེ། །རྡོ་རྗེ་

མར་མེ་གསལ་ལ་འདུད། །སྟོབས་པོ་ཆེ་ལ་ཐབས་ཆེ་བ། །རྡོ་རྗེ་དག་བྱེད་ཁྱོད་ལ་འདུད། །རྡོ་རྗེ་

ལྕགས་ཀྱུ་བརྟན་པ་ཆེ། །རྡོ་རྗེ་འགུགས་བྱེད་ཁྱོད་ལ་འདུད། །རྡོ་རྗེ་ཞགས་པ་རྣམ་པར་རྒྱལ། །རྡོ་རྗེ་

འདྲེན་བྱེད་ཁྱོད་ལ་འདུད། །རྡོ་རྗེ་ལྕགས་སྒྲོག་འཛིན་པ་ཆེ། །རྡོ་རྗེ་སྡོམ་བྱེད་ཁྱོད་ལ་འདུད། །རྡོ་རྗེ་

འབེབས་པ་རྣམ་དཔལ་ཞགས། །རྡོ་རྗེ་འབེབས་པ་ཁྱོད་ལ་འདུད། །བྱམས་ཆེན་རང་བཞིན་དཔག་

ཏུ་མེད། །སྙིང་རྗེ་ཆེན་པོ་བློ་ཡི་མཆོག །ཤེས་རབ་ཆེན་པོ་བློ་ཆེན་ལྡན། །མཁས་པ་ཆེན་པོ་ཐབས་

ཆེ་བ། །ཡེ་ཤེས་ཆ་གྲུབ་སེམས་དཔའི་ཚོགས། །སྟོང་པ་ཉིད་ཀྱི་སྒོ་གནས་པ། །བག་ལ་ཉལ་བ་

བྱམས་ཆེན་ལྡན། །ཤེས་རབ་སྙིང་རྗེར་ལྡན་ལ་འདུད། །རྫུ་འཕྲུལ་ཆེན་པོ་སྟོབས་དང་ལྡན། །ཤུགས་

ཆེན་མགྱོགས་པ་ཆེན་པོ་སྟེ། །རྫུ་འཕྲུལ་ཆེན་པོ་ཆེར་གྲགས་པ། །སྟོབས་ཆེན་ཕ་རོལ་གནོན་པ་

པོ། །སྟོབས་བཅུ་རྫུ་འཕྲུལ་བཞིར་ལྡན་པ། །གོམས་ཤུགས་ཡེ་ཤེས་བཞིར་གྲགས་པ། །སྟོབས་

ཆེན་བདུད་ཀྱི་དཔུང་འཇོམས་པ། །ཚོགས་ཆེན་རྫོགས་པ་ཁྱོད་ལ་འདུད། །སྲིད་པའི་རི་བོ་ཆེན་

པོ་འཇོམས། །མཁྲེགས་ཤིང་རྡོ་རྗེ་ཆེན་པོ་འཆང༌། །དྲག་པོ་ཆེན་པོ་མུན་པ་འཇོམས། །འཇིགས་

བྱེད་འཇིགས་པར་བྱེད་པ་པོ། །ཕུང་པོ་ལྔ་དག་ལྷ་ཆེན་འདུལ། །མི་ཤེས་རི་འཇོམས་སྲ་བ་པོ། །མྱ་

ངན་ཀུན་སེལ་དྲག་པོ་སྟེ། །ཆེ་བས་ཆེ་བ་ཉིད་ལ་འདུད། །མགོན་པོ་རིགས་མཆོག་ཆེན་པོ་སྟེ། །བླ་

མ་གསང་སྔགས་ཆེ་བའི་མཆོག །ཐེག་པ་ཆེན་པོའ་ིཚུལ་ལ་གནས། །ཐེག་པ་ཆེན་པོའ་ིཚུལ་གྱི་

མཆོག །འཁོར་བའི་མྱ་ངན་སྐྱོབ་པའི་མགོན། །ཐེག་པའི་ཚུལ་མཆོག་ལ་གནས་པའི། །ཕྱག་རྒྱ་

མཆོག་ཏུ་གྲུབ་བྱེད་པ། །ཕ་རོལ་ས་བཅུའི་གཙོ་ལ་འདུད། །ཅེས་བསྟོད་ལ། 

དེ་ནས་ཡན་ལག་ལྔས་གཙོ་བོ་ལྔ་ལ་ཕྱག་བྱས་ཏེ། ཨོཾ་སརྦ་ཏ་ཐཱ་ག་ཏ་ཀཱ་ཡ་ཝཱཀ་ཙིཏྟ་པྲ་ཎཱ་མེ་ཤ་

བཛྲ་བནྡྷ་ནཱཾ་ཀ་རོ་མི། ཞེས་པས་རྣམ་སྣང་དང༌། ཨོཾ་སརྦ་ཏ་ཐཱ་ག་ཏ་པཱུ་ཛ་ཨུ་པ་སྠ་ནཱ་ཡ་ཨཱ་ཏ་མཱ་ནཾ་ནི་རྱཱ་

ཏ་ཡཱ་མི་སརྦ་ཏ་ཐཱ་ག་ཏ་བཛྲ་སཏྭ་ཨ་དྷི་ཏི་ཥྛ་སྭ་མཱཾ། ཞེས་པས་མི་སྐྱོད་པ་ལ་ཤར་སྒོ་ནས་ཕྱག་བྱས་པར་མོས། 

ཨོཾ་སརྦ་ཏ་ཐཱ་ག་ཏ་པཱུ་ཛ་ཨ་བྷི་ཥེ་ཀཱ་ཡ་ཨཱ་ཏ་མཱ་ནཾ་བིརྱཱ་ཏ་མཱ་མི་བཛྲ་རཏྣ་ཨ་བྷི་ཥིཉྩ་མཾ། ཞེས་རིན་

འབྱུང་ལ་ལྷོ་སྒོ་ནས། ཨོཾ་སརྦ་ཏ་ཐཱ་ག་ཏ་པཱུ་ཛ་པྲ་ཝརྟྟ་ནཱ་མ་ཨཱཏྨ་ནི་ནིརྱཱ་ཏ་ཡཱ་མི། སརྦ་ཏ་ཐཱ་ག་ཏ་བཛྲ་

དྷརྨ་པྲ་ཝརྟྟ་ཡ་མཱཾ། ཞེས་པས་འོད་དཔག་མེད་ལ་ནུབ་སྒོ་ནས། ཨོཾ་སརྦ་ཏ་ཐཱ་ག་ཏ་པཱུ་ཛཱ་ཀརྨྨ་ཎེ་ཨཱཏྨ་ནཾ་རིརྱཱ་

ཏ་ཡཱ་མི། སརྦ་ཏ་ཐཱ་ག་ཏ་བཛྲ་ཀརྨྨ་ཀུ་རུ་མཾ། ཞེས་པས་དོན་གྲུབ་ལ་བྱང་སྒོ་ནས་ཕྱག་བྱ་ཞིང༌། དེ་ལྟར་ཕྱག་

བྱས་པས་དེ་བཞིན་གཤེགས་པ་ལྔས་བདག་ལ་བྱིན་གྱིས་བརླབ་པར་གྱུར། ཁ་ཅིག་འདི་དག་རྡོ་རྗེ་འབྱུང་

བ་ལྟར་བྱེད་ཀྱང་སློབ་དཔོན་གྱི་གཞུང་ལས་འདི་ཙམ་ཞིག་ལས་མི་འབྱུང་ཞིང་འདིའི་བླ་མ་སྔ་མ་བྱེ་མ་ལུང་པ་དང་རྔོག་པ་

སོགས་ཀྱང་འདི་ཙམ་ཞིག་མཛད་པ་ལྟར་བཀོད་དོ།།

གསུམ་པ་ནི། འདིར་ཡེ་ཤེས་ལྔའི་མངོན་བྱང་ནི། རྒྱུད་གཞན་དུ་ཡེ་ཤེས་ཀྱི་ཚོགས་བསག་པ་དང༌། ཤུ་ནྱ་ཏཱའི་

སྔགས་དོན་བསྒོམ་ནས་ཆོས་ཀྱི་སྐུ་ལ་ང་རྒྱལ་བཞག་སྟེ། སྔོན་གྱི་སྨོན་ལམ་དྲན་པའི་སྒོ་ནས་ཡེ་ཤེས་ཀྱི་ཆོས་སྐུའི་གཟུང་

རྣམ་རྟེན་དང་བརྟེན་པའི་གཟུགས་སྐུའི་རྣམ་པར་ཤར་བ་བསྒོམ་པ་དེ་ཡི་དོད་ཡིན་ལ། དེ་ཡང་འདིར་ནི་བྱང་སེམས་སྲིད་པ་

ཐ་མ་པ་འོག་མིན་དུ་མཉམ་གཞག་ཏུ་ཡེ་ཤེས་སྔ་མ་དང་དེ་དང་དེ་ལ་མཉམ་པར་བཞག་ཅིང༌། རྗེས་ཐོབ་ཏུ་སྙིང་རྗེ་ཆེན་པོས་

བྱང་ཆུབ་ཀྱི་སེམས་མངོན་དུ་བྱ་སྟེ། མཐར་དག་པ་གཉིས་ལྡན་གྱི་ཆོས་སྐུ་མངོན་དུ་བྱས་པ་ལ་མཉམ་པར་བཞག་བཞིན་དུ་

སྔོན་གྱི་སྨོན་ལམ་དྲན་པའི་དབང་གིས་ལོངས་སྐུ་རྣམ་སྣང་ཆེན་པོར་བཞེངས་པའི་གཟུགས་ཀྱི་སྐུས། སྤྲུལ་སྐུ་དཀྱིལ་འཁོར་

རྒྱལ་མཆོག་སྤྲུལ་ནས། ལས་རྒྱལ་མཆོག་གི་སྒོ་ནས་འགྲོ་བའི་དོན་མཛད་པའི་འབྲས་བུའི་གནས་སྐབས་དང་རྣམ་པ་མཐུན་

པར་བསྒོམ་པ་འབྲས་བུ་ལམ་བྱེད་ཡིན་པས་དེ་ལྟ་བུའི་ང་རྒྱལ་བཞག་ནས་བསྒོམ་པར་བྱ་དགོས་པའི་ཕྱིར། སྐབས་འདིར་

ལྟ་བ་དྲན་པར་བྱས་ནས་སྟོང་ཉིད་དང་1ཡུལ་ཅན་ཡེ་ཤེས་གཉིས་སྣང་གིས་བར་མ་ཆོད་པ་ལ་མཉམ་པར་བཞག་པའི་ང་

1  ཞོལ། ཤོག ༡༢ བ ༦ སྟོང་ཉིད་ཡུལ་ཅན་ཡེ་ཤེས་གཉིས་

རྒྱལ་1དེ་ལས་ལངས་པའི་རྗེས་ཐོབ་ཏུ་དེ་མ་རྟོགས་པའི་སེམས་ཅན་ལ་སྙིང་རྗེ་ཆེན་པོ་བསྐྱེད་ནས་སེམས་ཅན་རྣམས་

བདག་འཛིན་གྱི་འཆིང་བ་སོགས་ལས་བསྒྲལ་བར་བྱའོ་སྙམ་པ་སོགས་ཀྱི་སྙིང་རྗེ་དང་སེམས་བསྐྱེད་གསལ་འདེབས་པ་

དང༌། མཐར་ཆོས་སྐུ་མངོན་དུ་བྱས་པའི་ང་རྒྱལ་དང༌། དེ་ལ་མཉམ་པར་བཞག་བཞིན་དུ་སྔོན་གྱི་སྨོན་ལམ་དྲན་པའི་དབང་

གིས་ཡེ་ཤེས་དེ་ཉིད་ཀྱི་གཟུང་རྣམ་རྟེན་གཞལ་ཡས་ཁང་དང་བརྟེན་པ་ལོངས་སྐུ་རྣམ་སྣང་ཆེན་པོའ་ིརྣམ་པར་ཤར་བའི་

གཟུགས་སྐུར་ལངས་ནས་དཀྱིལ་འཁོར་རྒྱལ་མཆོག་སྤྲུལ་པ་སོགས་ཀྱི་སྒོ་ནས་སེམས་ཅན་གྱི་དོན་བྱའོ་སྙམ་པའི་འཕེན་པ་

དང་ང་རྒྱལ་བྱེད་པ་དང༌། ཚུལ་དེའི་སྒོ་ནས་འོག་གི་རྟེན་དང་བརྟེན་པར་བཅས་པའི་རྣམ་པ་གང་ཤར་ཐམས་ཅད་ཟབ་གསལ་

གཉིས་སུ་མེད་པར་འཆར་བ་ལ་སློབ་པ་ནི་དོན་གྱི་གཙོ་བོ་ཡིན་ནོ།།

ད་ནི་ཆོ་གའི་དཀྱུས་བཤད་པར་བྱ་སྟེ། རང་གི་སྙིང་ཁའི་འོད་ཟེར་གྱིས་ཚོགས་རྟེན་གྱི་དཀྱིལ་

འཁོར་ལྷ་དང་བཅས་པ་རང་གི་སྙིང་ཁར་བསྡུས་ནས་ཐིམ་པས། རང་གི་རྣམ་སྨིན་གྱི་ཕུང་པོ་ཡེ་

ཤེས་ཀྱི་མེས་བསྲེགས། སྟོང་པའི་ངང་ལས་སྐད་ཅིག་གིས་རང་ཉིད་འཇམ་དཔལ་ཡེ་ཤེས་སེམས་

དཔའ་ཞལ་ལྔ་ཕྱག་གཉིས་པའི་རྣམ་པར་གྱུར། ཇི་ལྟར་ཡོངས་སུ་དག་པའི་མེ་ལོང་གི་དཀྱིལ་

འཁོར་ལ་དེའི་དྲུང་གི་ཡུལ་དངོས་པོའ་ིརིགས་རྣམས་སོ་སོར་སྣང་ཡང་སྣང་བ་ཉིད་དུ་མ་དམིགས་

པ་དེ་ལྟར་ཤིན་ཏུ་རྣམ་པར་དག་པའི་ཆོས་ཀྱི་དབྱིངས་ཀྱི་རྒྱུ་མཐུན་པའི་འབྲས་བུ་བྱང་ཆུབ་ཀྱི་

སེམས་ཆེན་པོ་ལ་ཁམས་དང་འགྲོ་བ་དང་འབྱུང་གནས་ཀྱི་ཁྱད་པར་གྱིས་ཕྱེ་བའི་སེམས་ཅན་གྱི་

ཁམས་མཐོང་ནས་དེ་རྣམས་ཤིན་ཏུ་དྲི་མ་མེད་པའི་མེ་ལོང་ལྟ་བུའི་ཡེ་ཤེས་དེ་ལ་ཡང་བལྟ་སྟེ། ཀྱཻ་

མ་སེམས་ཅན་འདི་རྣམས་ནི་མགོན་མེད་པ་སྐྱབས་མེད་པ་དཔུང་གཉེན་མེད་པས་ཉོན་མོངས་པ་

རྣམས་འཁོར་བའི་རྒྱ་མཚོར་བྱིང་བ་རྣམས་ཀྱི་དོན་དུ་ཇི་ལྟར་བདག་ཉིད་ཀྱིས་ཐམས་ཅད་ཀྱིས་

ཐམས་ཅད་དུ་སྡུག་བསྔལ་ལས་བསྒྲལ་བར་བྱའོ་སྙམ་པའི་སེམས་ཅན་ལ་དམིགས་པའི་སྙིང་རྗེ་

ཆེན་པོ་དང་ཟུང་དུ་འཇུག་པའི་མེ་ལོང་ལྟ་བུའི་ཡེ་ཤེས་མངོན་དུ་བྱས་ཤིང་ཆོས་ཐམས་ཅད་བདག་

མེད་པའི་མཉམ་པ་ཉིད་དུ་སྦྱོར་བས་ཆོས་ཐམས་ཅད་ཇི་ལྟར་སྟོང་པ་དང་བདག་མེད་པ་དེ་ལྟར་

བདག་ཀྱང་སྟོང་པ་དང་བདག་མེད་པ་ཞེས་མངོན་སུམ་དུ་རྟོགས་ནས། དེ་མ་རྟོགས་པའི་སེམས་

ཅན་རྣམས་བདག་ཏུ་འཛིན་པའི་འཆིང་བ་མ་ལུས་པར་བཅད་པར་བྱའོ་སྙམ་པའི་ཆོས་ལ་དམིགས་

1  ཞོལ། ཤོག ༡༢ བ ༦། གཙང་། ཤོག ༡༡ ན ༤ ང་རྒྱལ་དང་དེ་ལས་

པའི་སྙིང་རྗེ་ཆེན་པོས་བརྒྱན་པའི་མཉམ་པ་ཉིད་ཀྱི་ཡེ་ཤེས་མངོན་དུ་བྱས་པར་གྱུར། ཨོཾ་ཨ་ཀཱ་རོ་

མུ་ཁཾ་སརྦ་དྷརྨཱ་ཎཱཾ། ཨདྱ་ནུཏྤནྣཏྟྭ་ཏ་མ་ལུས་པར་ནི་མདོར་བསྡུས་ཏེ། སྔགས་པས་སྔགས་དོན་

བསྒོམས་ནས་སུ། །དམིགས་པ་མེད་དང་ལྷན་ཅིག་ཏུ། །ཆོས་བདག་མེད་པ་རྣམ་པར་སྒོམ། །དེ་

ལྟར་སོ་སོར་ཀུན་ཏུ་རྟོག་པའི་ཡེ་ཤེས་དེ་མ་ཐག་པ་ཁོ་ན་ལས་དམིགས་པ་མེད་པའི་སྙིང་རྗེ་ཆེན་

པོ་རྗེས་སུ་སོང་བ། གཟུང་བ་དང་འཛིན་པ་ཀུན་ལས་རྣམ་པར་གྲོལ་བ། རང་བཞིན་གྱིས་འོད་

གསལ་བ། ཡན་ལག་སོ་སོར་ནུབ་པའི་རང་བཞིན་ནི། ཤིན་ཏུ་རྣམ་པར་དག་པའི་ཆོས་ཀྱི་དབྱིངས་

སྟོང་པ་ཉིད་ཀྱི་ཡེ་ཤེས་མངོན་དུ་བྱས་ཏེ། དེ་ཉིད་ལ་གནས་གཞན་དུ་ཡང་རྣལ་འབྱོར་པས་སྔོན་གྱི་

སྨོན་ལམ་གྱིས་ཐོབ་པའི་སེམས་ཀྱི་རྒྱུན་གྱི་དབང་ལས་འཕངས་པར་གྱུར་པ་མི་དམིགས་པའི་སྙིང་

རྗེ་ཆེན་པོས་བྱ་བ་ནན་ཏན་གྱི་ཡེ་ཤེས་མངོན་དུ་བྱས་པར་གྱུར། 

གཉིས་པ་དངོས་གཞི་ལ་གཉིས། གཞིའི་ཏིང་ངེ་འཛིན་དང་རྣལ་འབྱོར་དངོས་སོ། །དང་པོ་ནི། སྟོང་པའི་ངང་

ལས་ནམ་མཁར་མིག་འཕྲུལ་གྱི་ཚུལ་དུ་རང་གི་སེམས་རང་བཞིན་གྱིས་འོད་གསལ་བ་ཨ་སྐར་

མ་དང་འདྲ་བ་ལས་བྱུང་བའི་ཁྲོ་བོ་འབར་བའི་ཕྲེང་བ་འཁྲིགས་པ། མདོག་སྔོན་པོ། འོད་བརྒྱ་སྟོང་

གིས་ཡོངས་སུ་སྐོར་བ་ཀུན་ཏུ་བཟང་པོའ་ིདགའ་བ་མཆོག་གི་བདག་ཉིད་ཡི་གེ་ཧཱུཾ་དུ་གྱུར། ཧཱུཾ་དེ་

ལས་དུ་མའི་གཟུགས་ཀྱི་འོད་རྣམས་བྱུང་སྟེ། འོད་ཀྱི་རྩེ་མོ་ལས་དེ་བཞིན་གཤེགས་པ་ཐམས་ཅད་

སྤྲུལ་ནས་དེ་བཞིན་གཤེགས་པ་དེ་དག་ཐམས་ཅད་སངས་རྒྱས་ཀྱི་ཞིང་ཐམས་ཅད་དུ་གཤེགས་

ཏེ། མ་ལུས་ཤིང་ལུས་པ་མེད་པའི་འཇིག་རྟེན་གྱི་ཁམས་ཐམས་ཅད་དུ་སེམས་ཅན་གྱི་ཁམས་

ཐམས་ཅད་དག་པར་བྱས་ཏེ། བྱང་ཆུབ་ཀྱི་སེམས་བསྐྱེད་པ་ལ་སོགས་པ་ཡང་བྱས་ནས་ཇི་ཙམ་

སངས་རྒྱས་ཐམས་ཅད་ཀྱི་རྣམ་པར་འཕྲུལ་པ་ཡང་ཡང་དག་པར་བརྟེན། ཡང་ཕྱིར་ལོག་ནས་ཡི་

གེ་ཧཱུཾ་དེ་ལ་ཞུགས་པར་གྱུར། ཧཱུཾ་དེ་ཉིད་ཡོངས་སུ་གྱུར་པའི་རྡོ་རྗེ་ཆེན་པོ་རྩེ་ལྔ་པ། ཞལ་དྲུག་པ། 

ཁ་དོག་དྲུག་དང་ལྡན་པ། མངོན་པར་དགའ་བ་ལ་སོགས་པའི་སངས་རྒྱས་ཀྱི་ཞིང་དྲུག་ཁྱབ་པ། 

འབར་བའི་གཟི་བརྗིད་ཀྱིས་བདུད་ཐམས་ཅད་ཀྱི་དགྲས་ལྟ་བའི་ཟུགས་མི་ཐུབ་པ། དེའི་ལྟེ་བའི་

ནང་དུ་བྷྲུཾ་དཀར་པོ་ལས་བྱུང་བའི་རིན་པོ་ཆེ་སྣ་བཞིའི་རང་བཞིན་གྱི་མཆོད་རྟེན་བང་རིམ་བཞི་པ་

སྟོང་གསུམ་གྱི་སྟོང་ཆེན་པོའ་ིའཇིག་རྟེན་གྱི་ཁམས་ཀྱི་ཚད་མཚུངས་པ། དེའི་བུམ་པའི་ནང་དུ་ཡི་

གེ་ཧྲཱིཿདཀར་པོ་ཡོངས་སུ་གྱུར་པ་ལས་བྱུང་བའི་ཆོས་ཀྱི་འབྱུང་གནས་སྟོང་གཉིས་པ་བར་མའི་

འཇིག་རྟེན་གྱི་ཁམས་དང་ཚད་མཚུངས་པ། དེའི་ནང་དུ་ཨ་ལས་རྡོ་རྗེ་རྒྱ་གྲམ་མདོག་སྣ་ཚོགས་

པ་སྟོང་སྤྱི་ཕུད་ཀྱི་འཇིག་རྟེན་གྱི་ཁམས་དང་ཚད་མཚུངས་པ། དེ་ལས་འོད་འཕྲོས་འོག་གཞི་རྡོ་

རྗེའི་ས་གཞི་ཁ་དོག་དཀར་པོར་གྱུར། དེའི་ལྟེ་བའི་སྟེང་དུ་བྷྲུཾ་དཀར་པོ་ཡོངས་སུ་གྱུར་པ་ལས་བྱུང་

བའི་རིན་པོ་ཆེ་སྣ་ཚོགས་ལས་གྲུབ་པའི་ཕྱིའི་གཞལ་ཡས་ཁང༌། དེའི་ནང་དུ་དེའི་ཕྱེད་ཀྱི་ཚད་ཀྱི་

གཞལ་ཡས་ཁང་པ་སྟེ། གཉིས་ཀའང་གྲུ་བཞི་སྒོ་བཞི་པ་རྟ་བབས་བཞི་བཞིས་བརྒྱན་པ། ཕྱི་རོལ་

ནས་རིམ་པ་བཞིན་སྔོ་སེར་དམར་ལྗང་དཀར་བའི་རྩིག་པ་རིམ་པ་ལྔ་ལྔ་དང་ལྡན་པ། རྩིག་པའི་

སྟེང་དུ་རིན་པོ་ཆེ་སྣ་ཚོགས་པས་མཛེས་པར་བྱས་པའི་རིན་པོ་ཆེའི་ཕ་གུ་གཞི་དམར་པོ་ལ་རིན་

པོ་ཆེ་ཟུར་གསུམ་པ་དང་གྲུ་བཞི་པ་ལ་སོགས་པས་སྤྲས་པ། དེའི་སྟེང་ན་གནས་པའི་གསེར་གྱི་

སྐ་རགས་བཞིའི་ཕྱི་ངོས་སུ་ཆུ་སྲིན་གྱི་ཁ་ནས་མུ་ཏིག་གི་དོ་ཤལ་དང་དོ་ཤལ་ཕྱེད་པ་འཕྱང་བ། 

དེའི་ཕྱི་ངོས་སུ་བྱ་འདབ་ལ་འཕྱང་བའི་རིན་པོ་ཆེའི་ཤར་བུ། དེའི་སྟེང་ན་པདྨ་འདབ་མ་ཕྱེད་པའི་

དབྱིབས་ཅན་གྱི་མདའ་ཡབ་ལ་གནས་པའི་གསེར་གྱི་བུམ་པ་ནས་འཐོན་པའི་རྒྱལ་མཚན་དང་བ་

དན་བརྒྱད་བརྒྱད་ཀྱིས་མཛེས་པར་བྱས་པ། ཕྱིའི་སྟེང་གི་ཟུར་བཞི་ལ་གདུགས་བཞིས་བརྒྱན་པ། 

རྩིག་པའི་འགྲམ་ནས་འདོད་ཡོན་གྱི་སྣམ་བུ་དམར་པོས་འགྲམ་སྟེགས་ཀྱི་རྣམ་པར་བསྐོར་བ་ལ་

ཞུགས་སྟབས་དང་ཁ་དོག་སྣ་ཚོགས་པའི་ལྷ་མོ་རྣམས་ཀྱིས་མཆོད་པ་བྱེད་བཞིན་པ། སྒོ་དང་སྒོ་

ཁྱུད་ཀྱི་ཕྱིའི་མཚམས་དང་རྩིག་པའི་ཕྱི་ནང་གི་ཟུར་བཞིར་ཟླ་བ་ཕྱེད་པ་ལ་གནས་པའི་རིན་པོ་ཆེ་

དམར་པོའ་ིསྟེང་དུ་རྡོ་རྗེས་བརྒྱན་པ། ཕྱི་ནང་གི་སྒོ་བཞི་སོ་སོའ་ིམདུན་དུ་སྟེགས་བུ་གྲུ་བཞི་པའི་

སྟེང་དུ་བུམ་པ་ལ་གནས་པའི་ཀ་བ་བཞི་བཞིས་བཏེག་པའི་རྟ་བབས། ཤར་བུ། རིན་ཆེན། རྟ་

རྨིག །གསེར། ཆུ་སྲིན། གསེར། རྨིག་པ། རིན་པོ་ཆེ། རྨིག་པ། གསེར། མདའ་ཡབ་སྟེ། སྣམ་

བུ་བཅུ་གཅིག་དང་ལྡན་པའི་རྩེ་མོར་ཆོས་ཀྱི་འཁོར་ལོའ་ིགཡས་གཡོན་དུ་རི་དྭགས་ཕོ་མོ་དང་

བཅས་པ། རྟ་བབས་ཀྱི་གཡས་གཡོན་དུ་བུམ་པ་བཟང་པོ་ལས་སྐྱེས་པའི་དཔག་བསམ་གྱི་ཤིང་

ལ་རྒྱལ་སྲིད་རིན་པོ་ཆེ་སྣ་བདུན་དང༌། སྤྲིན་གྱི་གསེབ་ནས་བྱུང་བའི་ལྷ་མེ་ཏོག་གི་ཕྲེང་བ་བཟུང་

བ་རྣམས་ཀྱིས་ཀུན་ནས་མཛེས་པར་བྱས་པའི་གཞལ་ཡས་ཁང་ཕྱི་ནང་གཉིས་ཀའི་ནང་གི་སྟེང་

དང་འོག་གི་ས་གཞི་ཐམས་ཅད་ཤར་སྔོ་ལྷོ་སེར་ནུབ་དམར་བྱང་ལྗང་ནང་གི་དབུས་དཀར་བའི་

ཕྱིའི་དཀྱིལ་འཁོར་གྱི་སྒོ་བཞིའི་ནང་དུ་ལྷ་སྣམ་དང་བཅས་པ། དཀྱིལ་འཁོར་ནང་མ་རྡོ་རྗེའི་ཕྲེང་

བས་ཟླུམ་པོར་སྐོར་བ་ལ་བརྟེན་པའི་ཀ་བ་བརྒྱད་དང་ལྡན་པའི་རྡོ་རྗེའི་གདུགས་བཞིས་མཛེས་

པར་ཕུབ་པའི་རྩེ་མོ་རྡོ་རྗེ་རིན་པོ་ཆེའི་ཏོག་གིས་མཛེས་པར་བྱས་པའི་ནང་དུ་འཁོར་ལོ་རྩིབས་

བཅུ་དྲུག་པ། ཕྱོགས་རེར་རྩིབས་བཞི་བཞི་ཕྱོགས་ཀྱི་མདོག་ཅན། དེའི་ནང་དུ་དེའི་ལྟེ་བ་དཀར་

པོ་མུ་ཁྱུད་ལྟ་བུ། དེའི་ནང་དུ་འཁོར་ལོ་རྩིབས་བརྒྱད་ཀྱི་རྩིབས་བཞི་ཕྱོགས་མདོག །མཚམས་ཀྱི་

རྩིབས་བཞི་ཕྱེད་རྩིབས་ཀྱི་མདོག་ཅན་མུ་ཁྱུད་དཀར་པོ་དེའི་ནང་དུ་འཁོར་ལོའ་ིལྟེ་བ་དཀར་པོ་མུ་

ཁྱུད་དཀར་པོ་དང་བཅས་པའི་དབུས་སུ་པཾ་ལས་སེངྒེ། ཤར་དུ་ཧཱུཾ་ལས་གླང་པོ་ཆེ། ལྷོ་རུ་ཨཾ་ལས་

རྟ། ནུབ་ཏུ་མཾ་ལས་རྨ་བྱ། བྱང་དུ་ཁཾ་ལས་མཁའ་ལྡིང་བསྣོལ་བས་བཏེག་པའི་ཁྲི་ལ་པདྨ་ཉི་མ་དར་

གྱི་གློ་སྟན་དྲུག་དྲུག་བརྩེགས་པའི་གདན། ལྷ་གཞན་ཐམས་ཅད་ཀྱི་གནས་སུ་ཧྲཱིཿལས་པདྨ་དང་ 

ཨ་ལས་ཟླ་བའི་དཀྱིལ་འཁོར་རེ་རེ། 

གཉིས་པ་ལ་གསུམ། དང་པོ་སྦྱོར་བ། དཀྱིལ་འཁོར་རྒྱལ་མཆོག །ལས་རྒྱལ་མཆོག །དང་པོ་ནི། དབུས་ཀྱི་

གདན་གྱི་སྟེང་དུ་ཨ་དཀར་པོ་ལས་འཁོར་ལོ་དཀར་པོ་ཨས་མཚན་པ་ཡོངས་སུ་གྱུར་པ་ལས་བྱུང་

བའི་རང་ཉིད་བཅོམ་ལྡན་འདས་རྣམ་པར་སྣང་མཛད་ཆེན་པོ། གཟུང་བ་ལ་སོགས་པ་དང་བྲལ་

བའི་ཆོས་ཀྱི་དབྱིངས་ལ་དམིགས་པ་སྐུ་མདོག་དཀར་པོ། སྟོང་པ་ཉིད་ལ་སོགས་པ་རྣམ་པར་ཐར་

པའི་སྒོ་བཞི་ཉིད་ཀྱིས་ཀུན་ནས་ཞལ་བཞི་ཡང་ཤར་སྔོ་ལྷོ་སེར་ནུབ་དམར་བྱང་ལྗང་བའི་ཞལ་

ཅན། རལ་པའི་ཅོད་པན་དང་ལྡན་པ། ཞི་བའི་སེམས་ཉིད་ཀྱི་སྐུ་ལ་རྒྱན་མི་མངའ་བ། ཕྱག་གཉིས་

བྱང་ཆུབ་མཆོག་གི་ཕྱག་རྒྱས་འཁོར་ལོ་འཛིན་པ་སངས་རྒྱས་བཞིའི་གདན་གྱི་སྦྱོར་བས་བཞུགས་

པའི་ཐུགས་ཀར་ཟླ་བའི་དཀྱིལ་འཁོར་གྱི་སྟེང་དུ་ཡི་གེ་དྷཱིཿལས་བྱུང་བའི་དང་པོའ་ིསངས་རྒྱས་སྐུ་

མདོག་དཀར་པོ། ཞལ་ལྔ་པ། གཙུག་ཕུད་ལྔ་དང་ལྡན་པ། ཤར་གྱི་ཞལ་སྔོན་པོ། ལྷོའ་ིཞལ་སེར་

པོ། ནུབ་ཀྱི་ཞལ་དམར་པོ། བྱང་གི་ཞལ་ལྗང་ཁུ། དབུའི་སྟེང་ན་རྟ་མཆོག་གི་མགོ་བཞིན་དུ་མགྲིན་

པ་དང་བཅས་པར་གནས་པའི་ཞལ་དཀར་པོ་གཞོན་ནུའི་རྒྱན་གྱིས་བརྒྱན་པ། འཇོ་སྒེག་དང་ལྡན་

པ། སྣ་ཚོགས་ཀྱི་ན་བཟའ་བསྣམས་པ། ཕྱག་བརྒྱད་ཀྱི་གཡོན་བཞིས་ཤེས་རབ་ཀྱི་ཕ་རོལ་ཏུ་

ཕྱིན་པ་སྟོང་ཕྲག་བརྒྱ་པ་དུམ་བུ་བཞིར་བསྒོས་པའི་གླེགས་བམ་ཐུགས་ཁར་ཡང་དག་པར་འཛིན་

པ། གཡས་བཞིས་ཤེས་རབ་ཀྱི་རལ་གྲི་འདེབས་པའི་ཚུལ་གྱིས་འཛིན་པའི་ཕྱག་རྒྱ་དང་ལྡན་པ། 

སངས་རྒྱས་བཞིའི་གདན་གྱི་སྦྱོར་བས་བཞུགས་པའོ།།

དེའི་ཐུགས་ཁར་ཤེས་རབ་ཀྱི་འཁོར་ལོ་མུ་ཁྱུད་བཞི་དཀར་པོ། རྩིབས་དྲུག་དང་ལྡན་

པ། ལྟེ་བ་དཀར་པོའ་ིཕྱིའི་མུ་ཁྱུད་དང་པོ་ལ་ཨོཾ་སརྦ་དྷརྨཱ་ཨ་བྷཱ་ཝ་སྭ་བྷ་ཝ་བི་ཤུདྡྷ་བཛྲ་ཨ་ཨ་ཨཾ་

ཨཿདེའི་མུ་ཁྱུད་གཉིས་པ་ལས་བཅུ་གཉིས་ཀྱི་རང་བཞིན་གྱི་དབྱངས་ཀྱི་ཡི་གེ་ཨ་ཨཱ། ཨི་ཨཱི། ཨུ་

ཨཱུ། ཨེ་ཨཻ། ཨོ་ཨཽ། ཨཾ་ཨཿ ཞེས་པ་བཅུ་གཉིས། དེ་ནས་རྩིབས་དྲུག་ལ་ཤར་ནས་བརྩམས་ཏེ། 

རྩིབས་དང་པོ་དམར་པོ་ལ་ཨོཾ་བཛྲ་ཏཱིཀྵྞ་ཡ་ཏེ་ན་མཿདམར་པོ། རྩིབས་གཉིས་པ་སྔོན་པོ་ལ། ཨོཾ་

དུཿཁ་ཙྪེ་ད་ཡ་ཏེ་ན་མཿསྔོན་པོ། རྩིབས་གསུམ་པ་དཀར་པོ་ལ་ཨོཾ་པྲ་ཛྙཱ་ཛྙཱ་ན་མུརྟ་ཡ་ཏེ་ན་མཿདཀར་

པོ། རྩིབས་བཞི་པ་ལྗང་ཁུ་ལ་ཨོཾཛྙཱ་ན་ཀ་ཡ་ཏེ་ན་མཿལྗང་ཁུ། རྩིབས་ལྔ་པ་སེར་པོ་ལ་ཨོཾ་ཝཱ་གཱི་ཤྭ་

ར་ཡ་ཏེ་ན་མཿསེར་པོ། རྩིབས་དྲུག་པ་དཀར་པོ་ལ་ཨོཾ་ཨ་ར་པ་ཙ་ན་ཡ་ཏེ་ན་མཿདཀར་པོ་རྩིབས་

ཀྱི་ཕྱི་རོལ་མུ་ཁྱུད་གསུམ་པ་ལ་ཨ་ཨཿསརྦ་ཏ་ཐཱ་ག་ཏ་ཧྲི་ད་ཡ་ཧ་ར་ཧ་ར་ཨོཾ་ཧཱུཾ་ཧྲཱིཿབྷ་ག་ཝཱན་ཛྙཱ་ན་

མུརྟི་ཝཱ་གཱི་ཤྭ་ར་མ་ཧཱ་པཱ་ཙ་སརྦ་དྷརྨ་ག་ག་ན་ཨ་མ་ལ་སུ་བ་རི་ཤུདྡྷ་དྷརྨ་དྷ་ཏུ་ཛྙཱ་ན་གརྦྷ་ཨཱཿམུ་ཁྱུད་

བཞི་པ་ལ། ཀ་ཁ་ག་གྷ་ང༌། ཙ་ཚ་ཛ་ཛྷ་ཉ། ཊ་ཋ་ཌ་ཌྷ་ཎ། ཏ་ཐ་ད་དྷ་ན། པ་ཕ་བ་བྷ་མ། ཡ་ར་ལ་ཝ། 

ཤ་ཥ་ས་ཧ་ཀྵཿཞེས་པ་སྟེ་མུ་ཁྱུད་བཞིའི་སྔགས་ཕྲེང་ཐམས་ཅད་ཁ་དོག་དཀར་པོ། 

འཁོར་ལོའ་ིལྟེ་བར་ཨ་ལས་བྱུང་བའི་རང་ཉིད་བཅོམ་ལྡན་འདས་འཇམ་དཔལ་ཡེ་ཤེས་

སེམས་དཔའ་ཞལ་དྲུག་པ། ཞལ་བཞི་དང་པོའ་ིསངས་རྒྱས་དང་མཚུངས་ཤིང༌། སྟེང་ཞལ་དཀར་པོ་

གཉིས་བརྩེགས་པ། སྟོན་ཀའི་ཟླ་བའི་མདོག་ཅན། ཨིནྡྲ་ནཱི་ལའི་མཆོག་གི་གཙུག་ཕུད་དང་ལྡན་པ། 

ཉི་མ་འཆར་ཁའི་དཀྱིལ་ལྟར་འོད་ཀྱི་དཀྱིལ་འཁོར་གྱིས་བསྐོར་བ། དེ་བཞིན་གཤེགས་པ་ཐམས་

ཅད་ཀྱི་རྒྱན་གྱི་དང་པོའ་ིཏིང་ངེ་འཛིན་དང་ལྡན་པ། སྣ་ཚོགས་པདྨ་དང་ཟླ་བའི་གདན་ལ་བཞུགས་

པ། ཕྱག་གཡས་པས་ཨུཏྤལ་དམར་པོ་དང༌། གཡོན་པས་སྔོན་པོའ་ིརྩ་བ་བཟུང་ནས་མཉམ་གཞག་

མཛད་པའི་ཨུཏྤ་ལ་སྙན་གྱི་སྟེང་དུ་ཁ་བྱེ་བའི་སྟེང་ན་ཤེས་རབ་ཀྱི་ཕ་རོལ་ཏུ་ཕྱིན་པའི་པོ་ཏི་རེ་རེ་

གནས་པ། མཆོག་ཏུ་ཞི་བའི་ངང་ཚུལ་དང་ལྡན་པར་གྱུར། དེའི་ཐུགས་ཁར་ཟླ་བའི་སྟེང་དུ་ཤེས་



མཁས་གྲུབ་རྗེའི་གསུང་འབུམ་ཕ།460

རབ་ཀྱི་ཕ་རོལ་ཏུ་ཕྱིན་པའི་རང་བཞིན། ཐམས་ཅད་མཁྱེན་པའི་ཡེ་ཤེས་འབྱུང་བའི་རྐྱེན། ཉན་ཐོས་

དང་རང་སངས་རྒྱས་ཐམས་ཅད་བསྐྱེད་པར་བྱེད་པ་བྱང་ཆུབ་སེམས་དཔའ་ཐམས་ཅད་ཀྱི་བསོད་

ནམས་དང་ཡེ་ཤེས་ཀྱི་ཚོགས་ཀྱི་དངོས་པོ་དོན་དམ་པའི་ཡིག་འབྲུ་ཐམས་ཅད་ཀྱི་རྐྱེན་གྱི་རང་

བཞིན་ཨ་དཀར་པོ་འོད་ཟེར་རབ་ཏུ་འཕྲོ་བ་གནས་པར་གྱུར། ཡི་གེ་ཨ་དེ་དང་འཁོར་ལོ་ལ་གནས་

པའི་སྔགས་ཀྱི་ཡི་གེ་གང་ཡིན་པ་དེ་དག་ཐམས་ཅད་མི་ཤེས་པའི་རི་བོ་འཇོམས་པར་ནུས་པའི་

འོད་དང་ལྡན་པའི་འོད་དེ་རྣམས་ཀྱིས་རང་གི་ལུས་རབ་ཏུ་སྣང་བར་བྱས་ཤིང་འོད་ཀྱིས་སྣང་བར་

བྱས་མ་ཐག་ཏུ་ཞལ་བཞི་ལས་བྱུང་ཏེ་མི་མཇེད་ཀྱི་འཇིག་རྟེན་གྱི་ཁམས་སྣང་བར་བྱས་ནས། དེ་

ནས་རྡོ་རྗེའི་སྒོ་དྲུག་ནས་འོད་ཟེར་ཁ་དོག་དྲུག་བྱུང་སྟེ། ནམ་མཁའི་ཁམས་ཐམས་ཅད་དུ་ཁྱབ་པའི་

སངས་རྒྱས་ཀྱི་ཞིང་སྣ་ཚོགས་པ་རྣམས་སུ་སོང་ནས། སྣ་ཚོགས་པ་མ་ལུས་པའི་སེམས་ཅན་གྱི་

ཁམས་ཀྱི་དོན་བྱས། དེ་བཞིན་གཤེགས་པ་ཐམས་ཅད་དང༌། བྱང་ཆུབ་སེམས་དཔའ་དང༌། ཉན་

ཐོས་དང་རང་སངས་རྒྱས་ཀྱི་འཁོར་ཡང་སྣང་བར་བྱས་ཏེ། སླར་ཡེ་ཤེས་རྡོ་རྗེ་དེ་ལ་ལན་གསུམ་

བསྐོར་ནས་ཞལ་དུ་ཞུགས་ཏེ། ཤེས་རབ་གྱི་ཡེ་ཤེས་དེས་དྲངས་ནས་ཆོས་བདག་མེད་པ་ཉིད་ཀྱི་

སྒོ་ལ་བཙུད་དེ། རང་གི་སྙིང་ཁར་ཟླ་བ་ལ་གནས་པའི་སྔགས་ཀྱི་ཡི་གེ་དང་གཅིག་ཏུ་གྱུར་ནས་

གནས་པར་གྱུར། ཞེས་པའི་དོན་ཡིད་ལ་བྱས་ནས་དེ་ཁོ་ན་ཉིད་ལ་གཞག་པར་བྱ་སྟེ་དང་པོ་སྦྱོར་བའོ།། །།

གཉིས་པ་དཀྱིལ་འཁོར་རྒྱལ་མཆོག་ནི། སྔ་མ་ཁ་ཅིག་ཐུགས་ཀའི་ཨ་ལས་ལྷ་མི་སྤྲོ་བར་འོད་ཟེར་རྐྱང་པ་སྤྲོས་

ཏེ་མཛད་པ་མཛད་ནས་སླར་ཐུགས་ཁར་ཐིམ་པའི་རྗེས་སུ་ཐུགས་ཀ་ནས་ས་བོན་གདན་གྱི་སྟེང་དུ་སྤྲོ་བ་དང༌། ཁ་ཅིག་ས་

བོན་སྤྲོས་མཛད་པ་མཛད་ནས་འདུས་པ་གདན་ལ་འཁོད་པ་དང༌། ཁ་ཅིག་ཐུགས་ཀ་ནས་ལྷ་སྤྲོས་མཛད་པ་མཛད་པ་དེ་

ཉིད་འདུས་ནས་གདན་ལ་འཁོད་པ་བྱེད་པར་སྨྲ་བ་དང༌། ཁ་ཅིག་ཐུགས་ཀ་ནས་འོད་ཟེར་སྤྲོས་མཛད་པ་མཛད་འདུས་ནས་

ཐུགས་ཁར་ཐིམ། སླར་འབྱིན་སྔགས་བརྗོད་པས་ས་བོན་སོ་སོའ་ིགདན་ལ་སྤྲོས། དེ་ལས་ཕྱག་མཚན་ཉིད་དང། དེ་ལས་

སྐུ་རྫོགས་པར་གྱུར། དེ་དག་ཕྱོགས་བཅུར་དཔག་མེད་འཕྲོས་ནས་མཛད་པ་མཛད་དེ་འདུས་ནས་རང་རང་གི་གདན་ལ་

འཁོད་པར་འདོད་པ་རྣམས། སློབ་དཔོན་གྱི་གཞུང་ལས་དང་པོར་འབྱིན་སྔགས་ཀྱིས་རང་རང་གི་སྐུའི་

རྣམ་པར་སྤྲོས་པ་དེ་ཉིད་ཀྱིས་མཛད་པ་རྣམས་མཛད་ནས་སླར་འདུས་པ་རྣམས་ཀྱང་སྦྱོར་བ་རང་

རང་གི་གདན་གྱི་སྟེང་དུ་ས་བོན་གྱི་རྣམ་པར་གྱུར། དེ་དག་ཕྱག་མཚན་གྱི་རྣམ་པར་གྱུར། དེ་དག་

སྐུ་རྫོགས་པའི་རྣམ་པར་གྱུར་པ་གསལ་བར་གསུངས་པ་དང་འགལ་བའི་ཕྱིར་མི་འཐད་དོ། །དེས་ན་འགྲེལ་པ་

སྔགས་དོན་རྣམ་གཟིགས་ལས། དཀྱིལ་འཁོར་གྱི་ལྷ་རྡོ་རྗེ་སེམས་མ་ལ་སོགས་པ་དེ་རྣམས་རང་

རང་གི་གདན་གྱི་སྟེང་དུ་རང་རང་གི་སྐུ་མདོག་དང་ཕྱག་མཚན་དུ་ལྡན་པ་ཕྱུང་ངོ་། །ཕྱུང་ནས་

འཇིག་རྟེན་གྱི་ཁམས་ཀུན་གྱི་སེམས་ཅན་ཐམས་ཅད་ལ་སངས་རྒྱས་ཀྱི་མཛད་པ་བྱས་ཏེ་ཡང་

ཕྱིར་ལོག་ནས་མཚན་གྱི་ཡི་གེ་རྣམས་རང་རང་གི་རིགས་ཀྱི་མདོག་དང་ལྡན་པར་གྱུར་ཏེ། ཇི་ལྟ་

བའི་དོན་གྱི་རིམ་པས་རྡོ་རྗེ་དབྱིངས་ཀྱི་དཀྱིལ་འཁོར་ཆེན་པོའ་ིསྔགས་བཀོད་པའི་ཟླ་བའི་དཀྱིལ་

འཁོར་ལ་སོགས་པར་རྣམ་པར་བཞུགས་པར་བསྒོམ་ནས། ཞེས་དང༌། སྒྲུབ་ཐབས་ལས། གཙོ་བོའ་ི

རྩ་སྔགས་གསུངས་མ་ཐག་ཏུ། ཞེས་པའི་གསང་སྔགས་བརྗོད་བྱས་པས། །སོ་སོའ་ིསྐུ་རྣམས་

གསལ་བར་བསྒོམ། །གསང་སྔགས་དེ་ཡི་གོང་ཉིད་དུ། །ཨའི་འཕྲོ་འདུའི་གནས་སྐབས་སུ། །བཅུ་

གཉིས་མཛད་པར་རྫོགས་བྱས་ཏེ། །སངས་རྒྱས་མཛད་པ་ཀུན་བྱས་པ། །སླར་ལོག་ཡི་གེའི་

མཚན་མ་ཀུན། །རང་གི་མདོག་ལྟར་གསལ་གྱུར་ཏེ། །སོ་སོའ་ིགནས་སུ་བཀོད་པ་ལས། །ཟླ་

བ་ལ་གནས་ཆོ་ག་གསུམ། །སྐུ་རྫོགས་ཤར་ལ་སོགས་པ་རུ། །གོ་རིམ་བཞིན་དུ་བཞུགས་པར་ 

བསྒོམ།1།ཞེས་གསལ་བར་གསུངས་པ་ལྟར་བྱའོ།།

དེ་ཡང་འདི་ལྟར། རང་གི་སེམས་སྟོང་པ་ཉིད་དང་དབྱེར་མེད་པའི་ཡེ་ཤེས་ཤེས་རབ་ཀྱི་ཕ་

རོལ་ཏུ་ཕྱིན་པ་ཡི་གེ་ཨའི་རྣམ་པར་གསལ་བ་དེ་ཉིད་ལས་སྙིང་རྗེ་ཆེན་པོས་སེམས་ཅན་གྱི་ཁམས་

རྣམས་ལ་རྣམ་པར་བལྟས་ཏེ། ཨ་ཨཱཿསརྦ་ཏ་ཐཱ་ག་ཏ་ཧྲི་ད་ཡ་ཧ་ར་ཧ་ར་ཨོཾ་ཧཱུཾ་ཧྲཱིཿབྷ་ག་ཝཱན་ཛྙཱ་ན་

མཱུརྟི་ཝཱ་གཱི་ཤྭ་ར་མ་ཧཱ་པཱ་ཙ་སརྦ་དྷརྨ་ག་ག་ན་ཨ་མ་ལ་སུ་པ་རི་ཤུདྡྷ་དྷརྨ་དྷཱ་ཏུ་ཛྙཱ་ན་གརྦྷ་ཨཱཿཞེས་

པའི་གསང་སྔགས་ཀྱིས་བསྐུལ་བས། མི་བསྐྱོད་པ་སྐུ་ཕྱག་རྒྱ་ཆེན་པོའ་ིརྣམ་པས་དཔག་ཏུ་མེད་པ་

ཕྱོགས་བཅུར་སྤྲོས། སེམས་ཅན་གྱི་དོན་མཛད་པ་བཅུ་གཉིས་ཀྱི་ཚུལ་དུ་མཛད། ཁྱད་པར་དུ་ཡང་

གང་དག་སེམས་ཆོས་ཀྱི་དབྱིངས་ཀྱི་རང་བཞིན་གྱིས་གཟུང་བ་ལ་སོགས་པའི་རྣམ་པ་དང་བྲལ་

བ་དེ་དག་ཁོ་ན་གློ་བུར་གྱི་དྲི་མ་མེད་པ་ལ་གསལ་བ་ཉིད་ཀྱི་ཕྱིར་དང༌། ཡེ་ཤེས་གཞན་འབྱུང་བའི་

མཚན་ཉིད་ཀྱི་ཕྱིར་མེ་ལོང་ལྟ་བུའི་ཡེ་ཤེས་ལ་བཀོད། སླར་གཅིག་ཏུ་འདུས། མི་བསྐྱོད་པའི་དོད་

1  བསྟན་འགྱུར། དཔེ་བསྡུར་མ། དེབ། ༣༣ ཤོག ༢༣༦ ཕྲེང་། ༢

ལ་ལྷ་སོ་སོའ་ིམཚན་གྱིས་བརྗེ་བ་མ་གཏོགས་ཨ་ཨཱཿཞེས་པ་ནས་ཚུལ་དུ་མཛད་ཅེས་པའི་བར་ཐམས་

ཅད་ལ་འདྲ་བར་སྦྱར་ཏེ། རིན་ཆེན་འབྱུང་ལྡན་ཞེས་དང༌། ཁྱད་པར་དུ་ཡང་ཆོས་ལ་དམིགས་པའི་སྙིང་རྗེ་

ལ་སོགས་པའི་བདག་ཉིད་ཀྱིས་གཞན་གྱི་རྒྱུད་འབྱེད་པ་ལ་མཆོག་ཏུ་མི་འཛིན་པའི་ཕྱིར་མཉམ་པ་

ཉིད་ཀྱི་ཡེ་ཤེས་ལ་བཀོད། སླར་གཅིག་ཏུ་འདུས། སྣང་བ་མཐའ་ཡས་ཅེས་དང༌། ཁྱད་པར་དུ་ཡང་

སེམས་ཅན་ཐམས་ཅད་ཤེས་བྱ་ཐམས་ཅད་ལ་ཕྱིན་ཅི་མ་ལོག་པར་སོ་སོར་ཀུན་ཏུ་རྟོག་པའི་ཡེ་

ཤེས་ལ་བཀོད། སླར་གཅིག་ཏུ་འདུས། དོན་ཡོད་གྲུབ་པ་ཞེས་དང༌། ཁྱད་པར་དུ་ཡང་སེམས་ཅན་

ཐམས་ཅད་ཀུན་ལ་ཕན་པའི་རྒྱུ་ཉིད་ཀྱི་ཕྱིར། བྱ་བ་ནན་ཏན་གྱི་ཡེ་ཤེས་ལ་བཀོད་སླར་གཅིག་ཏུ་

འདུས། སེམས་མ་རྡོ་རྗེ་མ་ཞེས་དང༌། ཁྱད་པར་དུ་ཡང་སེམས་ཅན་ཐམས་ཅད་སྟོང་པ་ཉིད་ཀྱི་རྣམ་

པར་ཐར་པའི་སྒོ་ལ་བཀོད། སླར་ཡང་གཅིག་ཏུ་འདུས། རིན་ཆེན་སེམས་མ་ཞེས་དང༌། ཁྱད་པར་དུ་

ཡང་སེམས་ཅན་ཐམས་ཅད་མཚན་མ་མེད་པའི་རྣམ་པར་ཐར་པའི་སྒོ་ལ་བཀོད། སླར་གཅིག་ཏུ་

འདུས། ཆོས་ཀྱི་སེམས་མ་ཞེས་དང༌། ཁྱད་པར་དུ་ཡང་སེམས་ཅན་ཐམས་ཅད་སྨོན་པ་མེད་པའི་

རྣམ་པར་ཐར་པའི་སྒོ་ལ་བཀོད། སླར་གཅིག་ཏུ་འདུས། ལས་ཀྱི་སེམས་མ་ཞེས་དང༌། ཁྱད་པར་དུ་

ཡང་སེམས་ཅན་ཐམས་ཅད་མངོན་པར་འདུ་བྱེད་པ་མེད་པའི་རྣམ་པར་ཐར་པའི་སྒོ་ལ་བཀོད། སླར་

གཅིག་ཏུ་འདུས། རྡོ་རྗེ་སེམས་དཔའ་ཞེས་དང༌། ཁྱད་པར་དུ་ཡང་སེམས་ཅན་ཐམས་ཅད་ནང་སྟོང་

པ་ཉིད་ཀྱི་ཏིང་ངེ་འཛིན་ལ་བྱང་ཆུབ་ཏུ་སེམས་བསྐྱེད་པ་ལ་བཀོད། སླར་གཅིག་ཏུ་འདུས། ཁྱད་

པར་དུ་ཡང་སེམས་ཅན་ཐམས་ཅད་ཞེས་པ་དང༌། བཀོད་སླར་གཅིག་ཏུ་འདུས། ཞེས་པ་འོག་མ་ཐམས་

ཅད་ལ་ཡང་ཐོག་སྔར་ལྟར་སྦྱར་ནས་མི་འདྲ་བའི་ཁྱད་པར་ནི། རྡོ་རྗེ་རྒྱལ་པོའ་ིཕྱི་སྟོང་པ་ཉིད་ཀྱི་ཏིང་ངེ་འཛིན་

དང་། རངས་པ་ལ། རྡོ་རྗེ་ཆགས་པའི་ཕྱི་ནང་སྟོང་པ་ཉིད་ཀྱི་ཏིང་ངེ་འཛིན་དང་། རྗེས་སུ་ཆགས་པ་

ལ། རྡོ་རྗེ་ལེགས་པའི་ཆེན་པོ་སྟོང་པ་ཉིད་ཀྱི་ཏིང་ངེ་འཛིན་དང་། ལེགས་པའི་དངོས་པོའ་ིརྒྱུ་ཉིད་ལ། 

རྡོ་རྗེ་རིན་ཆེན་སྟོང་པ་ཉིད་སྟོང་པ་ཉིད་ཀྱི་ཏིང་ངེ་འཛིན་དང་། དེ་བཞིན་གཤེགས་པ་ཐམས་ཅད་ཀྱི་

ཁམས་གསུམ་གྱི་ཆོས་ཀྱི་རྒྱལ་པོར་དབང་བསྐུར་བའི་བདག་ཉིད་ལ། རྡོ་རྗེ་ཉི་མའི་དོན་དམ་པ་

སྟོང་པ་ཉིད་ཀྱི་ཏིང་ངེ་འཛིན་དང་། འོད་འཕེལ་བ་ལ། རྡོ་རྗེ་ཏོག་གི་འདུས་བྱས་སྟོང་པ་ཉིད་ཀྱི་ཏིང་

ངེ་འཛིན་དང་། སྦྱིན་པའི་ཕ་རོལ་ཏུ་ཕྱིན་པ་ལ། རྡོ་རྗེ་བཞད་པའི་འདུས་མ་བྱས་སྟོང་པ་ཉིད་ཀྱི་ཏིང་

ངེ་འཛིན་དང་། རབ་ཏུ་དགའ་བ་བསྐྱེད་པའི་རྐྱེན་ཉིད་ལ། རྡོ་རྗེ་ཆོས་ཀྱི་མཐའ་ལས་འདས་པ་སྟོང་

པ་ཉིད་ཀྱི་ཏིང་ངེ་འཛིན་དང༌། རང་བཞིན་དག་པའི་ཆོས་ཉིད་ལ། རྡོ་རྗེ་རྣོན་པོའ་ིཐོག་མ་དང་ཐ་མ་

མེད་པ་སྟོང་པ་ཉིད་ཀྱི་ཏིང་ངེ་འཛིན་དང་། ཤེས་རབ་ཀྱི་ཡེ་ཤེས་ལ། རྡོ་རྗེ་རྒྱུའི་དོར་བ་མེད་པ་སྟོང་

པ་ཉིད་ཀྱི་ཏིང་ངེ་འཛིན་དང་། ཕྱིར་མི་ལྡོག་པ་ཀུན་ཏུ་མངོན་པར་མཚམས་སྦྱོར་བ་ལ། རྡོ་རྗེ་སྨྲ་བའི་

རང་བཞིན་སྟོང་པ་ཉིད་ཀྱི་ཏིང་ངེ་འཛིན་དང་། དོན་ཡོངས་སུ་ཤེས་པ་ཉིད་ཀྱི་རྒྱུ་ལ། རྡོ་རྗེ་ལས་ཀྱི་

རང་གི་མཚན་ཉིད་སྟོང་པ་ཉིད་ཀྱི་ཏིང་ངེ་འཛིན་དང༌། ཇི་སྐད་གསུང་བའི་ཕྱིན་ཅི་ལོག་སྤངས་པའི་

སྒོ་ནས་བདེ་བར་གཤེགས་པ་ཀུན་མཆོད་པ་ལ། རྡོ་རྗེ་བསྲུང་བའི་ཆོས་ཐམས་ཅད་སྟོང་པ་ཉིད་ཀྱི་

ཏིང་ངེ་འཛིན་དང་། མངོན་པར་འདུ་བྱེད་པ་ལ། རྡོ་རྗེ་གནོད་སྦྱིན་གྱི་གཞན་དབང་དངོས་པོ་མེད་པ་

སྟོང་པ་ཉིད་ཀྱི་ཏིང་ངེ་འཛིན་དང་། བགེགས་ཉེ་བར་ཞི་བ་ལ། རྡོ་རྗེ་ཁུ་ཚུར་གྱི་དངོས་པོ་མེད་པའི་

ངོ་བོ་ཉིད་སྟོང་པ་ཉིད་ཀྱི་ཏིང་ངེ་འཛིན་དང༌། སྐུ་ལ་སོགས་པ་སྟོང་པ་ཉིད་ཀྱིས་ཡེ་ཤེས་རྣམས་ཀྱི་

རྐྱེན་ལ། རྡོ་རྗེ་སྒེག་མོའ་ིསྦྱིན་པའི་ཕ་རོལ་ཏུ་ཕྱིན་པ་ལ། ཕྲེང་བ་མོའ་ིཚུལ་ཁྲིམས་ཀྱི་ཕ་རོལ་ཏུ་

ཕྱིན་པ་ལ། གླུ་མའི་བཟོད་པའི་ཕ་རོལ་ཏུ་ཕྱིན་པ་ལ། གར་མའི་བརྩོན་འགྲུས་ཀྱི་ཕ་རོལ་ཏུ་ཕྱིན་

པ་ལ། བདུག་པ་མའི་ཤེས་རབ་ཀྱི་ཕ་རོལ་ཏུ་ཕྱིན་པ་ལ། མེ་ཏོག་མའི་བསམ་གཏན་གྱི་ཕ་རོལ་ཏུ་

ཕྱིན་པ་ལ། མར་མེ་མའི་སྨོན་ལམ་གྱི་ཕ་རོལ་ཏུ་ཕྱིན་པ་ལ། དྲི་ཆབ་མའི་སྟོབས་ཀྱི་ཕ་རོལ་ཏུ་ཕྱིན་

པ་ལ། རྡོ་རྗེ་ལྕགས་ཀྱུ་གཉིས་ཀྱིས་དད་པའི་སྟོབས་ལ། རྡོ་རྗེ་ཞགས་པ་གཉིས་ཀྱིས་བརྩོན་འགྲུས་

ཀྱི་སྟོབས་ལ། རྡོ་རྗེ་ལྕགས་སྒྲོག་གཉིས་ཀྱིས་དྲན་པའི་སྟོབས་ལ། རྡོ་རྗེ་འབེབས་པ་གཉིས་ཀྱིས་

ཏིང་ངེ་འཛིན་གྱི་སྟོབས་ལ། བྱམས་པ་ལ་སོགས་པ་བསྐལ་བཟང་གི་སེམས་དཔའ་བཅུ་དྲུག་རང་

རང་གི་སྐུ་ཕྱག་རྒྱ་ཆེན་པོའ་ིརྣམ་པས་སྤྲོས། ཐབས་མཁས་པས་དམ་པའི་ཆོས་ཀྱི་གྲོང་ཁྱེར་བསྐྱང་

བ་ལ་སོགས་པའི་མཛད་པ་རྣམས་མཛད་དེ་སླར་འདུས་ལྷ་དེ་དག་ཐམས་ཅད་རང་རང་གི་ས་བོན་

གྱི་ཡི་གེའི་རྣམ་པར་གྱུར་ཏེ། རྡོ་རྗེ་དབྱིངས་ཀྱི་དཀྱིལ་འཁོར་ཆེན་པོའ་ིནང་དུ་རྣམ་པར་བཀོད་པའི་

རང་རང་གི་གདན་ལ་གནས་པར་གྱུར་པ་ནི། ནང་གི་འཁོར་ལོའ་ིརྩིབས་བརྒྱད་ཀྱི་གདན་ལ་ཤར་

དུ་ཧཱུཾ་སྔོན་པོ། ལྷོར་ཨི་སེར་པོ། ནུབ་ཏུ་ཧྲཱིཿདམར་པོ། བྱང་དུ་ཨཿལྗང་ཁུ། ཤར་ལྷོར་ཨ་དཀར་པོ། 

ལྷོ་ནུབ་ཏུ་ཨཱ་སྔོན་པོ། ནུབ་བྱང་དུ་ཨི་དམར་པོ། བྱང་ཤར་དུ་ཨཱི་ལྗང་ཁུ། འཁོར་ལོ་གཉིས་པའི་

ཤར་གྱི་རྩིབས་ལ། གཡས་ནས་རིམ་པ་བཞིན། ཨ་ཨཱ་ཨི་ཨཱི་སྔོན་པོ། ལྷོའ་ིརྩིབས་བཞི་ལ་རིམ་པ་

བཞིན་ཨུ་ཨཱུ་ཨེ་ཨཻ་སེར་པོ། ནུབ་ཀྱི་རྩིབས་བཞི་ལ་རིམ་པ་བཞིན། ཨོ་ཨཽ་ཨཾ་ཨཿདམར་པོ། བྱང་

གི་རྩིབས་བཞི་ལ་རིམ་པ་བཞིན་ཨ་ཨཱ་ཨེ་ཨཻ་ལྗང་ཁུ། ནང་གི་གྲྭ་བཞིར་ཤར་ལྷོ་ནས་རིམ་པ་བཞིན་

དུ་མཱ་མཱ་གཱི་ནཱི་བཞི་དམར་སེར་སྔོ་ལྗང༌། དཀྱིལ་འཁོར་ཕྱི་མའི་གྲྭ་བཞིར་དྷཱུ་བཱུ་དཱི་གཱ་བཞི་སྔོ་སེར་

དམར་ལྗང༌། དཀྱིལ་འཁོར་ཕྱི་མའི་ལྷ་སྣམ་ལ་ཨ་བཅུ་དྲུག་ཤར་གྱི་བཞི་སྔོན་པོ། ལྷོའ་ིབཞི་སེར་

པོ། ནུབ་ཀྱི་བཞི་དམར་པོ། བྱང་གི་བཞི་ལྗང་ཁུ། 

ཕྱི་ནང་གི་སྒོ་བརྒྱད་དུ་ཕྱོགས་ཀྱི་མདོག་ཅན་གྱི་ཨ་བརྒྱད། དེ་རྣམས་རང་རང་གི་གནས་

སུ་ཡོངས་སུ་གྱུར་པ་ལས་ནང་གི་འཁོར་ལོའ་ིརྩིབས་ཀྱི་གདན་ལ་ཤར་དུ་རྡོ་རྗེ་སྔོན་པོ། ལྷོ་རུ་རིན་

པོ་ཆེ་སེར་པོ། ནུབ་ཏུ་པདྨ་དམར་པོ། བྱང་དུ་སྣ་ཚོགས་རྡོ་རྗེ། ཤར་ལྷོར་རྡོ་རྗེ་དཀར་པོ། ལྷོ་ནུབ་

ཏུ་རིན་པོ་ཆེ་སྔོན་པོ། ནུབ་བྱང་དུ་པདྨ་དམར་པོ། བྱང་ཤར་དུ་རྡོ་རྗེ་རྒྱ་གྲམ་ལྗང་ཁུ། འཁོར་ལོ་

གཉིས་པའི་ཤར་གྱི་རྩིབས་བཞི་ལ་གཡས་ནས་རིམ་པ་བཞིན་རྡོ་རྗེ། ལྕགས་ཀྱུ། མདའ་གཞུ། སེ་

གོལ་གྱི་ཕྱག་རྒྱ་རྣམས་སྔོན་པོ། ལྷོའ་ིརྩིབས་བཞི་ལ་རིམ་པ་བཞིན། རྡོ་རྗེ་རིན་ཆེན། ཉི་མ། རིན་

པོ་ཆེའི་རྒྱལ་མཚན། སོའ་ིཕྲེང་བ་རྣམས་སེར་པོ། ནུབ་ཀྱི་རྩིབས་བཞི་ལ་རིམ་པ་བཞིན་རྡོ་རྗེ་པདྨ། 

རལ་གྲི། འཁོར་ལོ། ལྗགས་རྣམས་དམར་པོ། བྱང་གི་རྩིབས་བཞི་ལ་རིམ་པ་བཞིན། སྣ་ཚོགས་རྡོ་

རྗེའི་ཁྲབ། མཆེ་བ་གཉིས། རྡོ་རྗེ་ཁུ་ཚུར་རྣམས་ལྗང་ཁུ། ནང་གི་གྲྭ་བཞིར་ཤར་ལྷོར་རྡོ་རྗེ་གཉིས་

དམར་པོ། །ལྷོ་ནུབ་ཏུ་རིན་པོ་ཆེའི་ཕྲེང་བ་སེར་པོ། ནུབ་བྱང་དུ་པི་ཝཾ་སྔོན་པོ། བྱང་ཤར་དུ་རྡོ་རྗེ་རྩེ་

གསུམ་པ་ལྗང་ཁུ། དཀྱིལ་འཁོར་ཕྱི་མའི་གྲྭ་བཞིར་ཤར་ལྷོར་སྤོས་ཕོར་སྔོན་པོ། ལྷོ་ནུབ་ཏུ་མེ་ཏོག་

གཞོང་པ་སེར་པོ། ནུབ་བྱང་དུ་མར་མེའི་སྡོང་བུ་དམར་པོ། བྱང་ཤར་དུ་རྡོ་རྗེའི་དུང་ཆོས་ལྗང་ཁུ། 

དཀྱིལ་འཁོར་ཕྱི་མའི་ལྷ་སྣམ་ལ། ཤར་དུ་རྡོ་རྗེ་སྔོན་པོ་བཞི། ལྷོར་རིན་པོ་ཆེ་སེར་པོ་བཞི། ནུབ་

ཏུ་པདྨ་དམར་པོ་བཞི། བྱང་དུ་སྣ་ཚོགས་རྡོ་རྗེ་བཞི། ཤར་སྒོ་གཉིས་སུ་ལྕགས་ཀྱུ་སྔོན་པོ། ལྷོ་སྒོ་

གཉིས་སུ་ཞགས་པ་སེར་པོ། ནུབ་སྒོ་གཉིས་སུ་ལྕགས་སྒྲོག་དམར་པོ། བྱང་སྒོ་གཉིས་སུ་དྲིལ་བུ་

ལྗང་ཁུ་སྟེ་ཕྱག་མཚན་དེ་རྣམས་ཐམས་ཅད་ཀྱང་རང་རང་གི་ས་བོན་གྱི་ཡི་གེས་མཚན་པ་རྣམས་

རང་རང་གི་གནས་སུ་ཡོངས་སུ་གྱུར་པ་ལས་ལྷ་སོ་སོའ་ིསྐུར་རྫོགས་པ་ནི། འཁོར་ལོ་ནང་མའི་

ཤར་གྱི་རྩིབས་ཀྱི་གདན་ལ་མི་བསྐྱོད་པ་སྐུ་མདོག་སྔོན་པོ། གཡས་ས་གནོན་གྱི་ཕྱག་རྒྱས་རྡོ་རྗེ་

རྩེ་ལྔ་པ་བསྣམས་ཤིང༌། གཡོན་མཉམ་གཞག་གི་ཕྱག་རྒྱ་མཛད་པ། ལྷོའ་ིརྩིབས་ཀྱི་གདན་ལ་རིན་

ཆེན་འབྱུང་ལྡན་སེར་པོ་གཡས་མཆོག་སྦྱིན་གྱི་ཕྱག་རྒྱས་རིན་པོ་ཆེ་ཆ་དགུ་པ་བསྣམས་ཤིང༌། 

གཡོན་མཉམ་གཞག་གི་ཕྱག་རྒྱ་མཛད་པ། ནུབ་ཀྱི་རྩིབས་ཀྱི་གདན་ལ་སྣང་བ་མཐའ་ཡས་དམར་

པོ། ཕྱག་གཉིས་མཉམ་གཞག་གི་སྟེང་ན་རྡོ་རྗེས་མཚན་པའི་པདྨ་དམར་པོ་བསྣམས་པ། བྱང་གི་

རྩིབས་ཀྱི་གདན་ལ་དོན་ཡོད་གྲུབ་པ་ལྗང་ཁུ་གཡས་སྐྱབས་སྦྱིན་གྱི་ཕྱག་རྒྱས་སྣ་ཚོགས་རྡོ་རྗེ་

བསྣམས་ཤིང༌། གཡོན་མཉམ་གཞག་གི་ཕྱག་རྒྱ་མཛད་པ། དེ་བཞིན་གཤེགས་པ་བཞི་ཀའང་དབུ་

རྒྱན་རྡོ་རྗེ་རིན་པོ་ཆེས་སྤྲས་ཤིང༌། སྐུ་ལ་རྒྱན་གཞན་མི་མངའ་བ། དར་ལའི་སྟོད་གཡོགས་དང་

སྨད་གཡོགས་ཅན། ཞི་བའི་གཟིགས་སྟངས་མཛད་ཅིང་རྡོ་རྗེ་དཀྱིལ་ཀྲུང་གིས་བཞུགས་པའོ།།

ཤར་ལྷོའ་ིརྩིབས་ཀྱི་གདན་ལ་སེམས་མ་རྡོ་རྗེ་མ་དཀར་མོ་གཡས་རྡོ་རྗེ་ཐུགས་ཁར་

བསྣམས་པ། ལྷོ་ནུབ་ཀྱི་རྩིབས་ཀྱི་གདན་ལ་རིན་པོ་ཆེ་སེམས་མ་སྔོན་པོ་གཡས་རིན་པོ་ཆེ་

བསྣམས་པ། ནུབ་བྱང་གི་རྩིབས་ཀྱི་གདན་ལ་ཆོས་ཀྱི་སེམས་མ་དམར་པོ་གཡས་པདྨ་བསྣམས་

པ། བྱང་ཤར་གྱི་རྩིབས་ཀྱི་གདན་ལ་ལས་ཀྱི་སེམས་མ་ལྗང་ཁུ་གཡས་སྣ་ཚོགས་རྡོ་རྗེ་བསྣམས་

པ། བཞི་ཀའང་གཡོན་པ་དཀུར་བརྟེན་པའོ། །འཁོར་ལོ་ཕྱི་མའི་ཤར་གྱི་རྩིབས་བཞིའི་གདན་ལ་

རིམ་པ་བཞིན་དུ་རྡོ་རྗེ་སེམས་དཔའ་སྔོན་པོ། གཡས་རྡོ་རྗེ་ཐུགས་ཁར་གཏོད་དེ་འཛིན་ཞིང༌། 

གཡོན་རྡོ་རྗེས་ཡུ་བ་བྱས་པའི་དྲིལ་བུ་སྙེམས་པ་དང་བཅས་པས་དཀུར་བརྟེན་པ། རྡོ་རྗེ་རྒྱལ་པོ་

སྔོན་པོ་ཕྱག་གཉིས་ཀྱིས་རྡོ་རྗེ་ལྕགས་ཀྱུ་འཛིན་པ། རྡོ་རྗེ་ཆགས་པ་སྔོན་པོ་ཕྱག་གཉིས་ཀྱིས་མེ་

ཏོག་གི་མདའ་དང་བཅས་པའི་གཞུ་རྣ་བ་གཡས་པའི་བར་དུ་བཀང་ནས་འཛིན་པ། རྡོ་རྗེ་ལེགས་

པ་སྔོན་པོ་ཕྱག་གཉིས་རྡོ་རྗེ་ཐུགས་ཁར་བཞག་ནས་མཐེབ་མཛུབ་ཀྱིས་སེ་གོལ་བརྡབས་པས་

ལེགས་སོ་སྟེར་བའི་ཕྱག་རྒྱ་མཛད་པ། ལྷོའ་ིརྩིབས་བཞིའི་གདན་ལ་རིམ་པ་བཞིན་དུ་རྡོ་རྗེ་རིན་

ཆེན་སེར་པོ་གཡས་རྡོ་རྗེ་རིན་པོ་ཆེ་དཔྲལ་བར་འཇོག་ཅིང་གཡོན་དེས་ཡུ་བ་བྱས་པའི་དྲིལ་བུ་

སྙེམས་པའི་ཚུལ་གྱིས་འཛིན་པ། རྡོ་རྗེ་ཉི་མ་སེར་པོ་གཡས་ཉི་མའི་དཀྱིལ་འཁོར་འཛིན་ཞིང༌། 

གཡོན་པ་གདན་ལ་བརྟེན་པ། རྡོ་རྗེ་ཏོག་སེར་པོ་གཡས་ཡིད་བཞིན་གྱི་རྒྱལ་མཚན་འཛིན་ཞིང་

གཡོན་པ་གདན་ལ་བརྟེན་པ། རྡོ་རྗེ་བཞད་པ་སེར་པོ་གཡས་པས། སོའ་ིཕྲེང་བ་ཁ་འགྲམ་གཡས་

སུ་འཛིན་ཅིང་གཡོན་པ་གདན་ལ་བརྟེན་པ། ནུབ་ཀྱི་རྩིབས་བཞིའི་གདན་ལ་རིམ་པ་བཞིན་དུ། རྡོ་

རྗེ་ཆོས་དམར་པོ་གཡོན་པདྨའི་འདབ་མ་བཅུ་དྲུག་པའི་རྩ་བ་དཀུར་བཟུང་ནས་གཡས་པའི་མཐེབ་

མཛུབ་ཀྱིས་དེའི་འདབ་མ་རང་གི་ཐུགས་ཁར་ཁ་འབྱེད་པ་ལ་གཟིགས་པར་མཛད་པ། རྡོ་རྗེ་རྣོན་

པོ་དམར་པོ་གཡས་རལ་གྲི་འདེབས་པར་མཛད་ཅིང༌། གཡོན་པོ་ཏི་ཐུགས་ཁར་བསྣམས་པ། རྡོ་

རྗེ་རྒྱུ་དམར་པོ་གཡས་ཀྱིས་འཁོར་ལོ་རྩིབས་བརྒྱད་པ་གུང་མོ་ལ་བསྐོར་ཞིང་གཡོན་པ་གདན་ལ་

བརྟེན་པ། རྡོ་རྗེ་སྨྲ་བ་དམར་པོ་གཡས་རྡོ་རྗེའི་ལྗགས་འཛིན་ཅིང་གཡོན་པ་གདན་ལ་བརྟེན་པ། 

བྱང་གི་རྩིབས་བཞིའི་གདན་ལ་རིམ་པ་བཞིན་དུ། རྡོ་རྗེ་ལས་ལྗང་ཁུ་གཡས་སྣ་ཚོགས་རྡོ་རྗེ་གཏོད་

པའི་ཚུལ་གྱིས་ཐུགས་ཁར་བསྣམས་ཤིང༌། གཡོན་དེས་ཡུ་བ་བྱས་པའི་དྲིལ་བུ་སྙེམས་པ་དང་

བཅས་པས་དཀུར་བརྟེན་པ། རྡོ་རྗེ་བསྲུང་བ་ལྗང་ཁུ་ཕྱག་གཉིས་རྡོ་རྗེའི་ཞགས་པ་འཛིན་པས་གོ་

བཀོན་པའི་ཚུལ་མཛད་པ། རྡོ་རྗེ་གནོད་སྦྱིན་ལྗང་ཁུ་ཕྱག་གཉིས་རྡོ་རྗེའི་མཆེ་བ་ཁ་འགྲམ་གཉིས་

སུ་འཛིན་པ། རྡོ་རྗེ་ཁུ་ཚུར་ལྗང་ཁུ་ཕྱག་གཉིས་དམ་ཚིག་གི་ཁུ་ཚུར་གཉིས་ཀྱི་ནང་དུ་རྡོ་རྗེ་རྩེ་ 

ལྔ་པ་འཚིར་ཞིང་བཞུགས་པའོ།།

དཀྱིལ་འཁོར་ནང་མའི་གྲྭ་བཞིའི་གདན་གྱི་སྟེང་དུ་ཤར་ལྷོར་རྡོ་རྗེ་སྒེག་མོ་དམར་པོ་རྡོ་

རྗེ་རྩེ་ལྔ་པ་དཀུ་གཉིས་སུ་བཟུང་ནས་སྒེག་པ་དང་བཅས་ཏེ་འགྱིང་བའི་ཚུལ་གྱིས་གཡོན་དུ་ཅུང་

ཟད་འདུད་པ། ལྷོ་ནུབ་ཏུ་ཕྲེང་བ་སེར་པོ་ཕྱག་གཉིས་རྡོ་རྗེ་རིན་པོ་ཆེའི་ཕྲེང་བ་འཆིང་བའི་ཚུལ་

དུ་མཛད་པ། ནུབ་བྱང་དུ་གླུ་མ་དམར་པོ་ཕྱག་གཉིས་རྡོ་རྗེའི་པི་ཝཾ་བཟུང་བ། བྱང་ཤར་དུ་གར་མ་

ལྗང་ཁུ་ཕྱག་གཉིས་རྡོ་རྗེ་རྩེ་གསུམ་པ་གཉིས་བསྣམས་ནས་གར་མཛད་པ། དཀྱིལ་འཁོར་ཕྱི་མའི་

གྲྭ་བཞིའི་གདན་གྱི་སྟེང་དུ། ཤར་ལྷོར་བདུག་པ་མ་སྔོན་མོ་ཕྱག་གཉིས་སྤོས་ཁང་འཛིན་པ། ལྷོ་

ནུབ་ཏུ་མེ་ཏོག་མ་སེར་མོ་གཡོན་པ་མེ་ཏོག་གི་ཟ་མ་ཏོག་ཐོགས་ནས་གཡས་པས་འཐོར་བའི་

ཚུལ་མཛད་པ། ནུབ་བྱང་དུ་མར་མེ་མ་དམར་མོ་མར་མེའི་སྡོང་བུ་འཛིན་པ། བྱང་ཤར་དུ་དྲི་ཆབ་

མ་ལྗང་ཁུ་གཡོན་ན་དྲིའི་དུང་ཆོས་བཟུང་ནས་གཡས་པས་དྲི་བྱུག་པའི་ཚུལ་དུ་མཛད་པ། དཀྱིལ་

འཁོར་ཕྱི་མའི་ལྷ་སྣམ་གྱི་གདན་ལ་ཤར་དུ་རིམ་པ་བཞིན་བྱམས་པ། འཇམ་དཔལ། སྤོས་ཀྱི་གླང་

པོ། ཡེ་ཤེས་ཏོག་བཞི་སྔོན་པོ་གཡས་རྡོ་རྗེ་ཐུགས་ཁར་འཛིན་ཅིང༌། གཡོན་སྙེམས་པ་དང་བཅས་

པས་དྲིལ་བུ་དཀུར་བརྟེན་པ། ལྷོར་རིམ་པ་བཞིན། བཟང་སྐྱོང༌། བློ་གྲོས་རྒྱ་མཚོ། བློ་གྲོས་མི་ཟད་

པ། སྤོབས་པ་བརྩེགས་པ་བཞི་སེར་པོ་གཡས་རྡོ་རྗེ་རིན་པོ་ཆེ་དཔྲལ་བར་འཇོག་ཅིང༌། གཡོན་

དེས་ཡུ་བ་བྱས་པའི་དྲིལ་བུ་སྙེམས་པའི་ཚུལ་གྱིས་འཛིན་པ། ནུབ་ཏུ་རིམ་པ་བཞིན་མཐུ་ཆེན་

ཐོབ། ངན་སོང་ཀུན་འདྲེན། མྱ་ངན་དང་མུན་པ་ཐམས་ཅད་ངེས་པར་འཇོམས་པ། དྲ་བ་ཅན་གྱི་

འོད་བཞི་དམར་པོ། གཡོན་པདྨ་འདབ་མ་བཅུ་དྲུག་པའི་རྩ་བ་དཀུར་བཟུང་ནས་མཐེབ་མཛུབ་ཀྱིས་

དེའི་འདབ་མ་རང་གི་ཐུགས་ཁར་ཁ་འབྱེད་པ་ལ་གཟིགས་པར་མཛད་པ། བྱང་དུ་རིམ་པ་བཞིན། 

ཟླ་འོད་གཞོན་ནུ། འོད་དཔག་མེད། ནམ་མཁའ་མཛོད། སྒྲིབ་པ་རྣམ་པར་སེལ་བ་བཞི་ལྗང་ཁུ། 

གཡས་སྣ་ཚོགས་རྡོ་རྗེ་གཏོད་པའི་ཚུལ་གྱིས་ཐུགས་ཁར་བསྣམས་ཤིང༌། གཡོན་དེས་ཡུ་བ་བྱས་

པའི་དྲིལ་བུ་སྙེམས་པ་དང་བཅས་པས་དཀུར་བརྟེན་པ། ཤར་སྒོ་གཉིས་སུ་རྡོ་རྗེ་ལྕགས་ཀྱུ་སྔོན་

པོ་ཕྱག་གཉིས་རྡོ་རྗེ་ལྕགས་ཀྱུ་བསྣམས་པ། ལྷོ་སྒོ་གཉིས་སུ་རྡོ་རྗེ་ཞགས་པ་སེར་པོ་ཕྱག་གཉིས་

ཀྱིས་ཞགས་པ་འཛིན་པ། ནུབ་སྒོ་གཉིས་སུ་རྡོ་རྗེ་ལྕགས་སྒྲོག་དམར་པོ་ཕྱག་གཉིས་ཀྱིས་ལྕགས་

སྒྲོག་འཛིན་པ། བྱང་སྒོ་གཉིས་སུ་རྡོ་རྗེ་འབེབས་པ་ལྗང་ཁུ། གཡས་དྲིལ་བུ། གཡོན་པ་གདན་

ལ་བརྟེན་པ། སེམས་མ་རྡོ་རྗེ་མ་ནས་འབེབས་པའི་བར་གྱི་ལྷ་ཐམས་ཅད་ཀྱང་རིན་པོ་ཆེའི་རྒྱན་

ཐམས་ཅད་ཀྱིས་བརྒྱན་པ། དར་གྱིས་སྟོད་གཡོགས་ཅན་རང་རང་གི་གདན་གྱི་སྟེང་ན་སེམས་ 

དཔའི་དཀྱིལ་ཀྲུང་གིས་བཞུགས་པའོ།།

སེམས་དཔའ་བཅུ་དྲུག་ཕྱོགས་མདོག་ཏུ་སློབ་དཔོན་གྱིས་གསུངས་ཀྱང༌། ལྷ་གཡོན་གྱི་ཕྱག་མཚན་གྱི་གསལ་

ཁ་མེད་པ་མང་བར་བྱུང་བ་ལ། འདིའི་བླ་མ་སྔ་མ་ཁ་ཅིག་སེམས་མ་བཞིའི་གཡོན་པ་དཀུར་བརྟེན་པ་ཡིན། གཞན་གཡོན་

གྱི་ཕྱག་མཚན་མ་བཤད་པ་རྣམས་ཨུཏྤ་ལ་འཛིན་པ་བྱའོ་ཞེས་འཆད་པ་ནི། འཇམ་དཔལ་གྱི་དཀྱིལ་འཁོར་ཡིན་པས་སོ་

སྙམ་པ་ལས་རྒྱུ་མཚན་གང་ཡང་མི་འདུག་པས་ཡིད་བརྟན་པར་དཀའ་ལ། ཕྱིས་ཀྱི་མཁས་པ་ཁ་ཅིག་འདི་ལ་རྡོ་རྗེ་དབྱིངས་

ཀྱི་དཀྱིལ་འཁོར་ཞེས་གསུངས་པའི་ཕྱིར་རྡོར་དབྱིངས་ནས་བཤད་པ་བཞིན་བྱའོ་ཞེས་གསུངས་པ་ནི་མིང་མཚུངས་པས་

དོན་མཚུངས་པར་སྒྲུབ་པ་ལ་འབྲེལ་བ་མི་སྣང་ཡང་ཡོ་གའི་རྩ་རྒྱུད་དུ་གསུངས་པས་ཁ་འགེངས་པ་ལ་དགོངས་པར་བཤད་

དུ་རུང་བ་སྣང་ཞིང༌། དེ་ལས་གཞན་དུ་བྱེད་པ་ལ་དེ་དང་མཚུངས་པའི་རྒྱུ་མཚན་ཙམ་ཡང་མི་སྣང་བས་འདིར་སེམས་དཔའ་

བཅུ་དྲུག་སོགས་ལྷག་མ་རྣམས་ཀྱི་སྐབས་སུ་དེ་ལྟར་བྱས་སོ། །དེ་ནི་དཀྱིལ་འཁོར་རྒྱལ་མཆོག་གི་ཏིང་ངེ་འཛིན་ནོ།།

གསུམ་པ་ལས་རྒྱལ་མཆོག་ནི། དེ་ནས་ཡོན་ཏན་ཀུན་འབྱུང་ལས། འདིར་མཆོད་པ་བྱིན་གྱིས་རློབ་པར་བཤད་

དེ། རང་ཉིད་བཅོམ་ལྡན་འདས་ཀྱི་ཐུགས་ཁ་ནས་དང་པོའ་ིསངས་རྒྱས་ཀྱི་ངོ་བོ་འཕྲིན་ལས་ཀྱི་

འཇམ་དཔལ་སྐུ་མདོག་སེར་པོ་ཞལ་གཅིག་ཕྱག་གཉིས་པའི་རྣམ་པས་བྱུང་སྟེ་དཀྱིལ་འཁོར་གྱི་

ཤར་སྒོར་གནས་པར་གྱུར། ཨོཾ་བཛྲ་ཡཀྵ་ཧཱུཾ་ཞེས་སོགས་མཆོད་པ་བསང་སྦྱངས་བྱིན་རླབས་སྔར་ལྟར་བྱས། དེ་

ནས་ཡོན་ཏན་ཀུན་འབྱུང་ལས། རང་གི་ལྷ་ཡི་སྦྱོར་བ་ཡིས། །ཞེས་སོགས་ཀྱིས་རང་གཙོ་བོའ་ིང་རྒྱལ་གྱིས་

ཡེ་ཤེས་པ་སྤྱན་འདྲེན་པ་ནས་དམ་ཚིག་པ་དང་བསྲེ་བའི་བར་གསལ་བར་གསུངས་པའི་ཆོ་ག་ཇི་ལྟ་བ་བཞིན་དུ་བརྗོད་པར་

བྱ་སྟེ། གཞན་དག་གིས་ནི་འདི་མན་ཆད་ལ་སློབ་དཔོན་རང་གི་གཞུང་ན་ཤིན་ཏུ་གསལ་བ་རྣམས་དང་རྣམ་པ་ཐམས་ཅད་དུ་

མི་མཐུན་པ་ཤ་སྟག་བྱས་པ་མང་པོར་སྣང་ངོ༌། །རང་གཙོ་བོའ་ིང་རྒྱལ་གྱིས་རྡོ་རྗེ་བསྡུ་བའི་ཕྱག་རྒྱ་བྱས་ནས། ཨོཾ་བཛྲ་ས་

མཱ་ཛཿ སྤོས་དང་བཅས་པའི་རྡོར་དྲིལ་འཛིན་པས། མ་ལུས་ཕྱོགས་ན་བཞུགས་པ་ཡི། །འཕགས་པ་འཇམ་

དཔལ་བཅོམ་ལྡན་འདས། །སངས་རྒྱས་ཐམས་ཅད་བཞུགས་སུ་གསོལ། །བདག་མིང་འདི་ཞེས་

བགྱི་བ་ནི། །སངས་རྒྱས་ཐམས་ཅད་སྤྱན་འདྲེན་པས། །དེང་འདིར་སངས་རྒྱས་ཀུན་གཤེགས་

ཏེ། །དངོས་གྲུབ་འདིར་ནི་སྩལ་དུ་གསོལ། །ཨོཾ་ཨེ་ཧྱ་ཧི་བྷ་ག་ཝན་བཛྲ་ཨཾ་ཀུ་ཤ་ཛཿཛཿཧཱུཾ་བཾ་ཧོཿས་

མ་ཡ་སྟྭཾ། ཅེས་པས་ཡེ་ཤེས་པ་ཐམས་ཅད་མདུན་གྱི་ནམ་མཁར་སྤྱན་དྲངས། བཅོམ་ལྡན་ཐུགས་

རྗེས་བྱོན་པ་ལེགས། །བདག་ཅག་བསོད་ནམས་སྐལ་བར་ལྡན། །བདག་གི་མཆོད་ཡོན་བཞེས་

ནས་ཀྱང༌། །འདི་ཉིད་དུ་ནི་བཞུགས་སུ་གསོལ། །ཨོཾ་ཨརྒྷཾ་པཱུ་ཛ་མེ་གྷ་ས་མུ་དྲ་སྥ་ར་ཎ་ས་མ་ཡེ་ཧཱུཾ། 

ཅེས་རྡོ་རྗེ་ཐལ་མོ་ཁ་ཕྱེ་ནས་དུང་ཆོས་འཛིན་པའི་ཚུལ་དུ་བྱས་པ་མཆོད་ཡོན་གྱི་ཕྱག་རྒྱས་མཆོད་ཡོན་དབུལ།

ཇི་ལྟར་བཅོམ་ལྡན་འཇམ་དབྱངས་ཀྱི། །རང་བཞིན་དག་པའི་ཡེ་ཤེས་ལ། །གཟུགས་

འཛིན་དྲི་མ་མི་མངའ་ཡང༌། །འགྲོ་བའི་དོན་དུ་སྐུ་ཁྲུས་གསོལ། །ཨོཾ་སརྦ་ཏ་ཐཱ་ག་ཏ་པྲ་ཝ་ར་སད་

ཀཱ་རཾ་པྲ་ཏི་ཙྪ་ཧོཿ ཞེས་སྐུ་ཁྲུས་གསོལ། བདག་དང་འགྲོ་ལ་ཐུགས་བརྩེའི་ཕྱིར། །ཉིད་ཀྱི་རྫུ་འཕྲུལ་

མཐུ་ཡིས་ནི། །ཇི་སྲིད་མཆོད་པ་བདག་བགྱིད་ན། །དེ་སྲིད་བཅོམ་ལྡན་བཞུགས་སུ་གསོལ། །ཨོཾ་

བཛྲ་ཏིཥྛ་ཧཱུཾ། ཞེས་མེ་ཏོག་གི་གདན་དབུལ་ལོ། །གདན་དབུལ་བ་སོགས་ཀྱི་སྔགས་འདི་དག་ལ་དཀྱིལ་ཆོག་གི་དཔེ་

མ་དག་གམ་སྙམ་པ་འགའ་རེ་སྣང་སྟེ། དཔེ་དག་པ་ལ་ད་དུང་གཏུགས་ནས་དཔྱད་པར་བྱའོ། །དེ་ནས་རྡོར་དྲིལ་འཛིན་

པས། མཉམ་མེད་མི་གཡོ་མཉམ་མེད་མཆོག་གི་ཆོས་ཉིད་ཅན། །ཐུགས་རྗེའི་བདག་ཉིད་འགྲོ་བའི་

སྡུག་བསྔལ་སེལ་བར་མཛད། །ཡོན་ཏན་མཐའ་ཡས་དངོས་གྲུབ་ཐམས་ཅད་སྦྱིན་མཛད་པ། །དྲི་

མེད་མི་གཡོ་མཉམ་མེད་དམ་པའི་མཆོག་ཆོས་ཅན། །ཡོན་ཏན་ཤིན་ཏུ་ཕྲ་བའི་ཆ་ལའང་ཚད་མེད་

དེ། །དཔེ་ནི་ནམ་མཁའ་དང་ཡང་བསྒྲུན་དུ་ཡོད་མ་ཡིན། །དངོས་གྲུབ་མཐའ་ཡས་མཉམ་མེད་དཔེ་

དང་བྲལ་བ་རྣམས། །སེམས་ཅན་ཁམས་ལ་དངོས་གྲུབ་མཆོག་རྣམས་ངེས་པར་སྩོལ། །རྟག་

ཏུ་དྲི་མ་མེད་པ་ཐུགས་རྗེའི་ཤུགས་ལས་བྱུང༌། །སྨོན་ལམ་གྲུབ་པ་འགག་པ་མེད་པའི་ཆོས་ཉིད་

ཅན། །འགྲོ་བའི་དོན་སྒྲུབ་རབ་ཏུ་བརྩོན་པ་མཐའ་ཡས་པ། །ཐུགས་རྗེ་ཆེན་པོའ་ིབདག་ཉིད་རྟག་

ཏུ་རྣམ་པར་སྣང༌། །ཚད་མེད་ཚད་དང་བྲལ་བ་ཤིན་ཏུ་རྫོགས་པ་ཡིན། །བདེ་བར་གཤེགས་པའི་

གོ་འཕང་དམ་པ་བརྙེས་གྱུར་ཀྱང་། །ཁམས་གསུམ་རྣམས་ལ་དངོས་གྲུབ་མཆོག་སྩོལ་མཛད་པ་

ཡི། །ཐུགས་རྗེའི་སྤྱོད་པ་མི་གཡོ་འགག་པར་ཡོད་མི་འགྱུར། །ཨེ་མའོ་ཤིན་ཏུ་བཟང་པོའ་ིཆོས་ཉིད་

མཆོག་དང་ལྡན། །མཆོག་སྦྱིན་རྣམས་ཀྱི་ནང་ནས་གོ་འཕང་མཆོག་བརྙེས་པ། །ཁམས་གསུམ་

ཀུན་ལ་རྟག་ཏུ་དངོས་གྲུབ་མཆོག་སྩོལ་མཛད། །མགོན་པོ་དུས་གསུམ་སྒྲིབ་པ་མེད་པ་རབ་མཁྱེན་

པས། །དམ་ཚིག་མཆོག་གསུམ་དངོས་གྲུབ་དམ་པ་བདག་ལ་སྩོལ། །འདི་དེ་སངས་རྒྱས་ཐམས་

ཅད་ཀྱི། །ཡང་དག་ཡོན་ཏན་རྒྱས་པ་སྟེ། །ལན་ཅིག་ཙམ་ཞིག་བརྗོད་པས་ཀྱང༌། །དངོས་གྲུབ་

ཐམས་ཅད་འགྲུབ་པར་འགྱུར། །ཞེས་པས་བསྟོད། 

ཨོཾ་བཛྲ་ཨཾ་ཀུ་ཤ་ཛཿཞེས་པས་ཡེ་ཤེས་པ་རྣམས་དཀྱིལ་འཁོར་གྱི་ནང་དུ་གཞུག །ཨོཾ་

ཡ་མཱན་ཏ་ཀ་ཧཱུཾ་ཕཊ། ཞེས་ཕྱི་འབྲང་གི་བགེགས་བསྐྲད། བཛྲ་བནྡྷ་ཧཱུཾ། ཞེས་པས་སྒོ་བཅད། འདིར་འདི་ལྟར་

གསུངས་པས་སྔོན་དུ་སྒོ་དབྱེ་བ་ཞིག་དགོས་པར་མངོན་ཡང་ཁ་ཅིག་མི་བྱེད་ཅིང༌། སྔ་མ་དག་ཡེ་ཤེས་པ་སྤྱན་འདྲེན་གྱི་

སྔོན་དུ་ཡང་སྙིང་པོ་ལན་ཅིག་བརྗོད་པས་སྒོ་ཕྱེ་བར་བསམ་ཞེས་ཟེར། ཡོ་ག་གཞན་གྱི་རིགས་འགྲེས་སྦྱར་ནས། ཨོཾ་

བཛྲ་ཨུད་གྷ་ཊ་ས་མ་ཡ་པྲ་བེ་ཤ་ཡ་ཧཱུཾ་གི་སྔགས་རྒྱས་བྱ་དགོས་པར་མངོན་ཏེ། དེ་ལྟར་ན་ཡེ་ཤེས་པ་སྤྱན་

འདྲེན་པའི་སྔོན་དུ་བྱའོ། །ཡོན་ཏན་ཀུན་འབྱུང་གི་དངོས་བསྟན་ལ་འདིར་ཡེ་ཤེས་པ་འཇུག་པ་དང་ཕྱག་རྒྱ་བཞིའི་རྒྱས་

གདབ་ཚིག་ཆོད་དུ་བྱེད་པ་འདྲ་བ་ཞིག་བཤད་ཀྱང༌། བླ་མ་སྔ་མ་དག་སྒོ་བ་བཞིའི་སྔགས་རྒྱས་ཡེ་ཤེས་པ་དམ་ཚིག་པ་

ལ་དགུག་ཅིང་མཉེས་པར་བྱས་པའི་རྗེས་སུ་རྒྱས་གདབ་བྱེད་པ་བདེ་བར་སྣང་བས། དཀྱིལ་ཆོག་གི་དགོངས་པ་ཡང་ 



མཁས་གྲུབ་རྗེའི་གསུང་འབུམ་ཕ།470

དེ་ལྟར་བླངས་ན་ལེགས་པར་མངོན་ནོ།།

རྒྱས་གདབ་ལ་ཡོན་ཏན་ཀུན་འབྱུང་དུ། ཨ་ཨཱ་ཞེས་པ་ནས་གརྦ་ཨཱཿཏྲྀ་ཤྱ་ས་མ་ཡ་སྟྭཾ་ཞེས་བལྟ་བར་

བྱའོ། །ཡང་དེ་བཞིན་དུ་ཏྲྀ་ཤྱ་ཛཿཧཱུཾ་བཾ་ཧོཿས་མ་ཡ་སྟྭཾ་ཨ་ཧཾ། ཞེས་གཉིས་སུ་མེད་པར་བསམ་མོ། ཞེས་པས་

དམ་རྒྱ་བསྟན། ཡང་རྩ་བའི་སྔགས་དེ་ཉིད་ཀྱི་རྗེས་སུ་ཨོཾ་བཛྲ་ཀ་ར་ཞེས་པས་ལྷ་ཐམས་ཅད་ཀྱི་ཐུགས་ཁར་ཨ་

ལས་འོད་འཕྲོས་ནས་ཡོན་ཏན་དང་འཕྲིན་ལས་ཀྱི་ངོ་བོར་འོད་བསྡུས་པས་སྣ་ཚོགས་རྡོ་རྗེར་གྱུར་

པ་ལས་ཨས་མཚན་པའོ། །ཞེས་པས་ལས་རྒྱ་1བསྟན། ཡང་དེ་བཞིན་དུ་ཨོཾ་བཛྲ་དྷརྨཱ་ཧྲཱིཿ ཨོཾ་བཛྲ་ཙཀྲ་ཨོཾ། 

ཨོཾ་བཛྲ་སཏྭ་ཧཱུཾ། ཞེས་པས་པདྨ་དང་འཁོར་ལོ་དང་རྡོ་རྗེ་དང་ལྡན་པ་མགྲིན་པ་དང་སྤྱི་གཙུག་དང་

ཐུགས་ཁར་མཚན་པའོ། །ཞེས་པས་དང་པོ་གསུང་ཆོས་ཀྱི་ཕྱག་རྒྱ། གཉིས་པ་སྐུ་ཕྱག་ཆེན། གསུམ་པ་ཐུགས་

དམ་ཚིག་གི་ཕྱག་རྒྱ་དང་སྦྱར་དགོས་སོ། །དེའི་མཇུག་ཐོགས་སུ། སངས་རྒྱས་ཀུན་གྱི་ཐུགས་ཆེ་བ། །སངས་

རྒྱས་ཀུན་གྱི་གསུང་ཡང་ཡིན། །སངས་རྒྱས་ཀུན་གྱི་སྐུ་ཆེ་བ། །སངས་རྒྱས་ཀུན་གྱི་ཐུགས་ལ་

གནས། །གཙོ་བོ་ཆོས་ཀྱི་སྦྱིན་བདག་སྟེ། །ཕྱག་རྒྱ་བཞི་པོའ་ིདོན་སྟོན་པ། །ཞེས་པ་ནི་སྐུ་གསུང་ཐུགས་

ཀྱི་ཡོན་ཏན་དང་འཕྲིན་ལས་ཀྱི་ངོ་བོ་ཡང་མཚོན་པ་ཡིན་ནོ། །ཞེས་གསུངས་པས་ནི། ཕྱག་རྒྱ་བཞིས་རྒྱས་བཏབ་རང་གི་

ལུས་ངག་ཡིད་གསུམ་བྱ་བ་དང་བཅས་པ་ལྷའི་སྐུ་གསུང་ཐུགས་འཕྲིན་ལས་དང་བཞིའི་ངོ་བོ་བསྒྲུབ་པ་ལས་མི་འདའ་བས་

རྒྱས་བཏབ་པ་མཚོན་པར་སྟོན་པ་ཡིན་ཞིང༌། ཕྱག་རྒྱའི་རྒྱས་བཏབ་ལ་དེ་ཙམ་ལས་མ་གསུངས་སོ། །དེ་ལ་ཆོས་རྒྱའི་

སྐབས་སུ་བླ་མ་སྔ་མ་དག་གིས་ལྕེ་རྡོ་རྗེར་བསྐྱེད་པ་ལ་རང་རང་གི་ས་བོན་གྱིས་མཚན་པ་བྱེད་པ་དང༌། ཨས་མཚན་པར་

བྱེད་པ་གཉིས་ནི་ཕྱི་མ་ཅུང་ལུགས་འདི་ལ་འགྲིག་པར་མངོན་ནོ།།

དེ་ལྟར་ལྷ་ཡེ་ཤེས་པ་རྣམས་ལ་ལྟ་བ་ལན་ཅིག་དང་གཉིས་སུ་མེད་པར་བྱེད་པའང་ལན་ཅིག་ལས་སྒྲུབ་དཀྱིལ་

གཉིས་ཀ་རུ་མ་གསུངས་པའི་ཕྱིར་བླ་མ་སྔ་མ་དག་ཐམས་ཅད་ལུས་ཀྱི་ཕྱག་རྒྱ་མི་བྱེད་པ་ལྟར་ལེགས་ཏེ། ལྷ་ཐམས་ཅད་

ཕྱག་མཚན་དང་སྐུའི་ཕྱག་རྒྱ་རིགས་གཅིག་ཁོ་ནར་མེད་ཅིང༌། ཐམས་ཅད་ལ་དང་པོའ་ིསངས་རྒྱས་ལྟ་བུ་ནང་གི་དམ་རྒྱ་

དང་ཕྱག་ཆེན་ལུས་ཀྱིས་བཅས་ནས་རྒྱས་འདེབས་པའང་མི་འགྲུབ་ལ། སྔགས་བརྗོད་ཐེབས་གཅིག་ལ་ལྷ་སོ་སོའ་ིཕྱག་རྒྱ་

སོ་སོ་མི་འདྲ་བ་རྫོགས་པར་འཆའ་བའང་མི་འཐད་པའི་ཕྱིར་རོ། །ཁ་ཅིག་དབང་བསྐུར་བའི་རྗེས་སུ་ཕྱག་རྒྱའི་རྒྱས་འདེབས་

བྱེད་པ་ནི་ཡོན་ཏན་ཀུན་འབྱུང་ལས་ཕྱག་རྒྱའི་རྒྱས་འདེབས་བཤད་ཟིན་པའི་རྗེས་སུ་དེ་ནས་དབང་བསྐུར་བ་བྱས་ཏེ། ཞེས་

1  ཞོལ། ཤོག ༢༤ བ ༡ ལས་བརྒྱ་རྟེན། གཙང་། ཤོག ༢༠ བ ༡ ལས་རྒྱ་རྟེན།

གསུངས་པ་དང་དངོས་སུ་འགལ་ལ། དབང་བསྐུར་བའི་སྔགས་ཀྱང་སློབ་དཔོན་གྱིས་དངོས་སུ་གསུངས་པ་བཞག་ནས་

གཞན་བྱེད་པ་མི་འཐད་དོ། །དེ་ལ་ཨཾ་ཀུ་ཤ་ཛཿསོགས་བཞིས་དགུག་གཞུག་བཅིང་བའི་ཕྱག་རྒྱ་ནི་ཡོ་ག་སྤྱི་འགྲོ་ལྟར་ཡིན་

ལ། དེ་ལྟར་དགུག་གཞུག་བཅིང༌། ཕྱག་རྒྱ་བཞིས་རྒྱས་གདབ། དབང་བསྐུར་ནས་དེའི་རྗེས་སུ་ལས་ལ་སྦྱོར་བར་དཀྱིལ་

ཆོག་དང་འགྲེལ་པ་ལས་མ་གསུངས་ཀྱང༌། སྒྲུབ་ཐབས་སུ། དེ་ནས་ལས་ཀྱི་ཁྱད་པར་ཡང༌། །བསྐྱེད་

པའི་ཞར་ལས་བྱུང་བ་སྟེ། །སྒྲ་ལས་འཕེལ་ཏེ་རྒྱས་བཤད་པས། །འདིར་ནི་བདག་གིས་མ་བཤད་

དོ། །ཞེས་གསུངས་པས་བསྟན་ཏེ། ལས་ལ་སྦྱོར་བ་ནི་སྔར་གྱི་དཀྱིལ་འཁོར་རྒྱལ་མཆོག་བསྐྱེད་པའི་ཞར་ལ་སྙིང་རྗེའི་སྒྲ་

དེ་ཨ་ལས་འཕེལ་བ་སྟེ་སྤྲོས་ནས་མཛད་པ་མཛད་པར། རྒྱས་པར་བཤད་པ་དེ་དང་འདྲ་བའི་ལན་ལ་བསྐུལ་བ་ཡིན་པས་

འདིར་རྒྱས་པར་མ་བཤད་དོ། །ཞེས་པའི་དོན་ནོ།།1

དེ་ལྟར་ན་ཇི་ལྟར་བཤད་པ་དེ་ལྟ་བུའི་ཆོ་གའི་དཀྱུས་ལ་འཇུག་པར་བྱ་སྟེ། སྒོ་བཅད་ནས་ཡེ་ཤེས་པ་དང་བསྲེ་བ་

ནི། ཨོཾ་བཛྲ་ཨཾ་ཀུ་ཤ་ཛཿ ཨོཾ་བཛྲ་པཱ་ཤ་ཧཱུཾ། ཨོཾ་བཛྲ་སྥོ་ཊ་བཾ། ཨོཾ་བཛྲ་ཨ་བེ་ཤ་ཨཿཡེ་ཤེས་པ་རྣམས་

རང་རང་གི་དམ་ཚིག་པ་རྣམས་དང་གཉིས་སུ་མེད་པར་གྱུར། སྔོན་དུ་གོང་ལྟར་སྔགས་ཙམ་གྱིས་མཆོད་

ཡོན་ཕུལ་ནས། དེ་ནས་ཕྱག་རྒྱ་བཞིས་དུས་གཅིག་ཏུ་རྒྱས་བཏབ་པ་ནི། ཨོཾ་བཛྲ་སཏྭ་ཧཱུཾ་ལྷ་ཐམས་ཅད་ཀྱི་ཐུགས་

ཁར་ཟླ་བའི་སྟེང་དུ་རྡོ་རྗེ་རྩེ་ལྔ་པ་དམར་པོ་ལྟེ་བ་ལ་ཧཱུཾ་གིས་མཚན་པ་རེ་རེ་གནས་པར་གྱུར། ཨ་

ཨཱ་ཞེས་པ་ནས་གརྦ་ཨཱཿཏྲྀ་ཤྱ་ས་མ་ཡ་སྟྭཾ། ཞེས་བརྗོད་པས་ལྷ་ཐམས་ཅད་ཀྱི་ཡེ་ཤེས་པ་རྣམས་ལ་ལྟ། ཡང་རྩ་

སྔགས་ཀྱི་མཇུག་ཏུ་ཏྲྀ་ཤྱ་ཛཿཧཱུཾ་བཾ་ཧོཿས་མ་ཡ་སྟྭཾ་ཨ་ཧཾ། ཞེས་བརྗོད་པས་ལྷ་ཐམས་ཅད་ཡེ་ཤེས་པ་དང་

གཉིས་སུ་མེད་པར་བསམ་ཏེ་དམ་རྒྱའོ། །ཨོཾ་བཛྲ་དྷརྨ་ཧྲཱིཿལྷ་ཐམས་ཅད་ཀྱི་མགྲིན་པར་པདྨ་དམར་པོ་

ཧྲཱིཿས་མཚན་པ་རེ་རེ་2གནས་པའི་ལྷ་སོ་སོའ་ིལྗགས་ལ་རྡོ་རྗེ་དཀར་པོ་རྩེ་ལྔ་པའི་ལྟེ་བར་ཆོས་ཀྱི་

ཡི་གེ་ཨ་དཀར་པོ་རེ་རེས་མཚན་པར་གྱུར། ཆོས་རྒྱའོ། །རྩ་སྔགས་བརྗོད། 

ཨོཾ་བཛྲ་ཀ་ར། ལྷ་ཐམས་ཅད་ཀྱི་ཐུགས་གའི་ཨ་ལས་འོད་འཕྲོས་སངས་རྒྱས་དང་བྱང་

ཆུབ་སེམས་དཔའ་ཐམས་ཅད་ཀྱི་ཡོན་ཏན་འཕྲིན་ལས་ཐམས་ཅད་འོད་ཟེར་གྱི་རྣམ་པར་བསྡུས་ཏེ་

ཨ་སོ་སོ་ལ་ཐིམ་པ་ཡོངས་སུ་གྱུར་པ་ལས་ལྷ་ཐམས་ཅད་ཀྱི་ཐུགས་ཀར་སྣ་ཚོགས་རྡོ་རྗེ་ལྟེ་བ་ལ་

1  ཞོལ། ཤོག ༢༥ ན ༥། གཙང་། ཤོག ༢༡ ན ༤ དོན་ཏོ།།

2  ཞོལ། ཤོག ༢༥ བ ༣ མཚན་པ་བདེ་བར་གནས་

ཨས་མཚན་པ་རེ་རེ་གནས་པར་གྱུར། ལས་རྒྱའོ། །ཨོཾ་བཛྲ་ཙཀྲ་ཨོཾ། ལྷ་སོ་སོའ་ིསྤྱི་བོར་འཁོར་ལོ་

དཀར་པོ་ཨོཾ་གྱིས་མཚན་པ་རེ་རེ་གནས་པའི་སྐུ་ཕྱག་རྒྱ་ཆེན་པོ་ཟབ་གསལ་གཉིས་སུ་མེད་པའི་

རང་བཞིན་རྣམས་སུ་གསལ་བར་གྱུར། ཕྱག་རྒྱ་ཆེན་པོའ།ོ །བླ་མ་དག་ལས་རྒྱ་དང་ཕྱག་ཆེན་གྱི་མཇུག་ཏུའང་རྩ་

སྔགས་རེ་བརྗོད་པར་འདོད་དེ་མི་རུང་བ་མེད་དོ།།

དེ་ནས་དབང་བསྐུར་བར་བྱ་སྟེ། རང་གི་ཐུགས་ཁའི་ཨའི་འོད་ཟེར་གྱིས་སྤྱན་དྲངས་པའི་དེ་

བཞིན་གཤེགས་པ་ནམ་མཁའི་ཁམས་གང་བར་བཞུགས་པ་རྣམས་ཀྱིས་ཨོཾ་པྲ་ཀྲྀ་ཏི་པ་རི་ཤུད་

དྷ་སརྦ་ཏ་ཐཱ་ག་ཏ། སརྦ་དྷརྨ་ཡ་དུ་ཏ་སརྦ་ཏ་ཐཱ་ག་ཏ་ཛྙཱ་ན་ཀ་ཡ་མཉྫུ་ཤྲཱི་པ་རི་ཤུདྷི་ཏ་མུ་པཱ་ད་ཡེ་

ཏི་ཨ་ཨཱ་ཨོཾ་སརྦ་ཏ་ཐཱ་ག་ཏ་མུ་ཀུ་ཊ་ཨ་བྷི་ཥིཉྩ་མཾ། ཞེས་དབང་བསྐུར་བས་དཀྱིལ་འཁོར་གྱི་ལྷ་

ཐམས་ཅད་ལ་རིགས་ལྔས་དབུ་བརྒྱན་པའི་དེ་བཞིན་གཤེགས་པ་ལྔ་དང་བྱང་ཆུབ་སེམས་དཔའ་

བཅུ་དྲུག་རིན་པོ་ཆེའི་ཅོད་པན་ཅན་དུ་གྱུར། དེ་ནས་ལས་ལ་སྦྱར་བ་ནི། ཡིད་ལ་ཕྱག་ཆེན་བསྒོམས་ནས། རྩ་

སྔགས་རེ་རེ་ཐམས་ཅད་ཀྱི་མགོ་བོར་སྦྱར་ཏེ། བཅོམ་ལྡན་འདས་རྣམ་པར་སྣང་མཛད་ཆེན་པོས་སེམས་

ཅན་ཐམས་ཅད་ཤིན་ཏུ་རྣམ་པར་དག་པའི་ཆོས་ཀྱི་དབྱིངས་དང་གཉིས་སུ་མེད་པའི་མཚན་ཉིད་

ཅན་གྱིས་ཡེ་ཤེས་དྲི་མ་མེད་པ་ལ་འགོད་པའི་འཕྲིན་ལས་མཛད་དུ་གསོལ། ཞེས་པ་ནས། མེ་ལོང་ལྟ་

བུའི་ཡེ་ཤེས་ལ་འགོད་པའི་འཕྲིན་ལས་མཛད་དུ་གསོལ། ཞེས་སོགས་དགོས་མཛད་རྣམས་དང༌། མགོར་

གཤེགས་པ་བཞི་ལ། བཅོམ་ལྡན་འདས་ཞེས་དང༌། གཞན་རྣམས་ལ་སེམས་མ་རྡོ་རྗེ་མས་སེམས་ཅན་

ཐམས་ཅད་ཅེས་སོགས་ལྷ་སོ་སོའ་ིམཚན་སྦྱར། མཇུག་ཏུ་འཕྲིན་ལས་མཛད་དུ་གསོལ། ཞེས་སྦྱར་ནས། ལྷག་

མ་སྔར་ལྟར་བརྗོད་དེ་ལས་ལ་སྦྱར་བའོ། །དེ་ནས་སྔར་བྱིན་གྱིས་བརླབས་པའི་མཆོད་པ་དེ་དག་གིས་མཆོད་པར་བྱ་སྟེ། 

དེ་ཡང་གར་སྐོར་བ་སྔོན་དུ་འགྲོ་བའི་མཆོད་པ་སོ་སོའ་ིཕྱག་རྒྱ་དང་བཅས་ཏེ་འབུལ་བ་ལ་ཨོཾ་ཞེས་བརྗོད་ཅིང་གར་ཐོག་

མར་སྐོར་བ་དང་དུས་མཉམ་དུ་རང་གི་ཐུགས་ཁའི་ས་བོན་ལས་མཆོད་པ་དེ་དང་དེའི་ལྷ་མོ་དཔག་ཏུ་མེད་པ་སྤྲོས། པད་

སྐོར་གཉིས་པ་ལ་རང་ཡང་ལྷ་མོ་དེ་དང་དེའི་ང་རྒྱལ་བྱེད། པུཥྤེ་སོགས་སོ་སོའ་ིམིང་སྔགས་བརྗོད་པའི་ཚེ་ལྷ་མོ་དེ་དག་

གིས་ལྷ་སོ་སོ་ལ་མཆོད་པར་བསམ་ཞིང་གར་དཀུ་གཡོན་པར་བསྡུས་ཏེ་སེ་གོལ་བྱས་ནས་ལྷ་མོ་སྤྲོས་པ་དེ་དག་སྙིང་ཁར་ 

བསྡུ་བ་ནི་ཀུན་ལ་ཤེས་པར་བྱའོ།།

དེ་ལ་སྒེག་སོགས་བརྒྱད་ཀྱི་ཕྱག་རྒྱ་ནི་རྡོ་རྗེ་ཁུ་ཚུར་གཉིས་ཁ་གྱེན་དུ་བསྟན་དཀུ་གཉིས་སུ་བཞག་ལ་བསམ་

པ་གཡོས་པས་མགོ་གཡོན་དུ་འདུད་པ་ནི་སྒེག་མོའ་ིདང༌། རྡོ་རྗེ་ཁུ་ཚུར་གཉིས་ཀྱིས་ཕྲེང་བ་འཆིང་བའི་ཚུལ་དུ་བྱེད་པ་

ནི་ཕྲེང་བ་མའི་དང༌། རྡོ་རྗེ་ཁུ་ཚུར་གཉིས་ཀྱིས་ཁ་ནས་ཚིག་འབྱིན་པའི་ཚུལ་དུ་གྱེན་དུ་འདྲེན་པ་ནི་གླུ་མའི་དང༌། རྡོ་རྗེ་ཁུ་

ཚུར་གཉིས་ཀྱིས་གར་སྐོར་བ་ནི་གར་མའི་དང༌། རྡོ་རྗེ་ཁུ་ཚུར་གཉིས་ཀྱིས་བདུག་པ་འབུལ་བའི་ཚུལ་དུ་ཐུར་དུ་ལུགས་

པ་ནི་བདུག་པ་མའི་དང༌། རྡོ་རྗེ་ཁུ་ཚུར་གཉིས་ཀྱིས་མེ་ཏོག་འཐོར་བའི་ཚུལ་དུ་བྱེད་པ་ནི་མེ་ཏོག་མའི་དང༌། རྡོ་རྗེ་ཁུ་ཚུར་

གཉིས་ཀྱིས་མཐེ་བོང་གཤིབས་ཏེ་བསྒྲེང་བ་ནི་མར་མེ་མའི་དང༌། རྡོ་རྗེ་ཁུ་ཚུར་གཉིས་རབ་ཏུ་བརྐྱང་སྟེ་གཡས་པའི་ཐལ་

མོས་དྲི་བྱུག་པའི་ཚུལ་དུ་བྱེད་པ་དྲི་ཆབ་མའི་སྟེ་དེ་ཡང་བདག་བསྐྱེད་ལ་མཆོད་པའི་ཚེ་རང་གི་སྙིང་ཁར་བྱུག་པའི་ཚུལ་

དང༌། བདུན་བསྐྱེད་ལ་མཆོད་པའི་ཚེ་ཐལ་མོ་ཁ་ཕར་བསྟན་ནས་བྱུག་པའི་ཚུལ་ལོ། །ཉེར་སྤྱོད་ལྔའི་དང་པོ་བཞི་ཡང་

བཤད་མ་ཐག་པ་ཕྱི་མ་བཞི་དང་འདྲ་ལ། ཞལ་ཟས་ལ་རྡོ་རྗེ་བསྡམ་པ་རལ་གྲི་འདེབས་པའི་ཚུལ་དུ་བྱ་བ་དང༌། འདོད་ཡོན་

ལྔའི་ཕྱག་རྒྱ་ནི་སྤྱི་འགྲོ་ལྟར་ཏེ། དེ་ལ་ཐོག་མར་ཆུ་གཉིས་དང་ཉེར་སྤྱོད་ནས་བརྩམས་ཏེ་རིམ་པ་བཞིན་འབུལ་བ་ནི། རབ་

འབྱམས་རྒྱ་མཚོ་དཔག་མེད་ན། །ཞེས་སོགས་དང་གོང་གི་ཕྱག་རྒྱ་དང་སྔགས་ཀྱིས་ཆུ་གཉིས་ཕུལ་ནས། ཐང་དང་ཆུ་

ལ་སྐྱེས་པ་ཡི། །ལྷ་རྫས་དམ་པའི་མེ་ཏོག་འདི། །ཐུབ་དབང་སྲས་དང་བཅས་ལ་འབུལ། །བདག་

དང་འགྲོ་ལ་ཐུགས་བརྩེའི་ཕྱིར། །ཅི་བདེ་བར་ནི་བཞེས་སུ་གསོལ། །ཨོཾ་ན་མཿསརྦ་ཏ་ཐཱ་ག་ཏ་

བཛྲ་པུཥྤེེ་པཱུ་ཛ་མེ་གྷ་ས་མུ་ཏྲ་སྥ་ར་ཎ་ས་མ་ཡེ་ཧཱུཾ། ཚིག་རྐང་ཐ་མ་གསུམ་དང་སྔགས་ཀྱི་ཐོག་མཐའ་ཉེར་

སྤྱོད་ལྷག་མ་ལ་ཡང་འདྲ་བར་སྦྱར་ལ། ནགས་ཚལ་བཅུད་ནི་ཡིད་འོང་བ། །ལྷ་རྫས་དམ་པའི་བདུག་སྤོས་

འདི། །ཞེས་དང༌། བཛྲ་དྷཱུ་པེ། སྣང་བའི་ཁྱད་པར་གང་ཡོད་དང༌། །ལྷ་རྫས་དམ་པའི་སྣང་གསལ་

འདི། །ཞེས་དང༌། བཛྲ་ཨཱ་ལོ་ཀེ །ཨ་ཀར་ལ་སོགས་ཙན་དན་ཆུ། །ལྷ་རྫས་དམ་པའི་དྲི་ཆབ་

འདི། །ཞེས་དང༌། བཛྲ་གནྡྷེ། རོ་མཆོག་བརྒྱ་དང་ལྡན་པ་ཡི། །ལྷ་རྫས་དམ་པའི་ཞལ་ཟས་འདི། །ཞེས་

དང༌། བཛྲ་ནཻ་ཝི་ཏེ། ཚངས་པའི་གསུང་ནི་སྙན་པ་ཡི། །ལྷ་རྫས་དམ་པའི་སིལ་སྙན་འདི། །ཞེས་དང༌། 

བཛྲ་གི་ཏི་ར་ག་ཤ །ཞེས་སྦྱར་རོ།།

སྒེག་སོགས་བརྒྱད་ནི། དེང་ནས་བརྩམས་ཏེ་རྫོགས་སངས་རྒྱས། །སྲས་དང་བཅས་པ་རྣམ་

རོལ་ཕྱིར། །རྡོ་རྗེ་སྙེམས་མའི་རྣལ་འབྱོར་གྱིས། །དགའ་སྟོན་བདེ་བས་མཆོད་པར་བྱ། །ཨོཾ་བཛྲ་

ལཱ་སྱ་ཧཱུཾ། སྒེག་དང་བཅས་པས་ཕྲེང་བ་འཕང༌། །སངས་རྒྱས་ཐམས་ཅད་མཆོད་པར་བྱ། །དེས་

ནི་བཅོམ་ལྡན་འབྲལ་མི་འགྱུར། །ཕྲེང་བ་དེ་ཡི་རྒྱན་ཡིན་ནོ། །ཨོཾ་བཛྲ་མཱ་ལྱ་ཏྲཾ། ལུས་ཅན་ཀུན་

ལ་དམ་ཆོས་ཀྱི། །གླུ་ནི་ཁྱོད་ཀྱིས་བླང་བར་བྱ། །དེ་ཡིས་བདེ་གཤེགས་དངོས་གྲུབ་ནི། །མྱུར་

དུ་བདེ་བས་འཐོབ་པར་འགྱུར། །ཨོཾ་བཛྲ་གཱི་ཏི་ཧྲཱིཿ དེ་ཉིད་ཐལ་མོའ་ིགར་གྱིས་ནི། །སངས་རྒྱས་

ཐམས་ཅད་མཆོད་པར་བྱ། །སངས་རྒྱས་འདུལ་བའི་འཕྲིན་ལས་ཀྱིས། །གར་མཁན་ཚུལ་དུ་

བསྒྱུར་བར་གྱིས། །ཨོཾ་བཛྲ་ནི་རྟྀ་ཨཿ རྫོགས་སངས་རྒྱས་ལ་སྤོས་ཕུལ་བས། །བརྟུལ་ཞུགས་

བཟང་པོས་ལེགས་བསྒོས་པས། །ལུས་ཅན་བདེ་གཤེགས་ཆ་ལུགས་སུ། །ཡེ་ཤེས་ཀྱིས་ནི་

ཚིམ་པར་གྱིས། །ཨོཾ་བཛྲ་དྷུ་པེ་ཧཱུཾ། སངས་རྒྱས་རྣམས་ལ་མེ་ཏོག་གཏོར། །བྱང་ཆུབ་ཡན་ལག་

ཡོངས་རྫོགས་པའི། །མཚན་དང་དཔེ་བྱད་ལྡན་པ་ཡི། །བདེ་གཤེགས་སྐུ་ནི་ཐོབ་པར་གྱིས། །ཨོཾ་

བཛྲ་པཱུཥྤེ་ཧཱུཾ། ཆོས་ཀྱི་མེ་ནི་ལེགས་སྦར་ནས། །རྡོ་རྗེ་ཆོས་དང་འདྲ་བ་རུ། །སེམས་ཅན་མ་རིག་

ལྡོངས་པ་ལ། །ཡེ་ཤེས་སྒྲོན་མེ་སྦར་དུ་གསོལ། །ཨོཾ་བཛྲ་ཨཱ་ལོ་ཀེ་ཧཱུཾ། རྒྱལ་བ་རྣམས་ལ་དྲི་ཕུལ་

བས། །ཚུལ་ཁྲིམས་ཏིང་འཛིན་ཤེས་རབ་དང༌། །རྣམ་གྲོལ་ཡེ་ཤེས་མཐོང་བ་ཡི། །བྱང་ཆུབ་ལུས་

ཅན་རྣམས་ལ་བསྒོས། །ཨོཾ་བཛྲ་གནྡྷེ་ཨཿ དེ་ནས་འདོད་ཡོན་ལྔ་ནི། ཁ་དོག་དབྱིབས་ལེགས་ཡིད་འོང་

རྒྱན་ཕྲེང་ལྡན། །ཕྱོགས་དུས་ཀུན་ཏུ་གཟུགས་མཆོག་ཅི་མཆིས་པ། །མོས་བློས་དཀྱིལ་འཁོར་ལྷ་

ལ་བདག་འབུལ་ན། །བཞེས་ཤིང་བླ་མེད་གྲུབ་མཆོག་སྩལ་དུ་གསོལ། །ཨོཾ་སརྦ་ཏ་ཐཱ་ག་ཏ་རཱུ་པ་པཱུ་

ཛ་མེ་གྷ་ས་མུ་ཏྲ་སྥ་ར་ཎ་ས་མ་ཡེ་ཧཱུཾ། རྐང་པ་ཐ་མ་གཉིས་དང༌། སྔགས་ཀྱི་ཐོག་མཐའ་འདྲ་བར་སྦྱར། ཕྱོགས་

དུས་ཀུན་ན་ཟིན་དང་མ་ཟིན་པའི། །ཡོན་ཏན་ཚིག་བརྗོད་ཡིད་འོང་ཅི་མཆིས་པ། །ཞེས་དང༌། ཤཔྟ། 

ཕྱོགས་དུས་ཀུན་ན་ཙན་དན་སྦྲུལ་སྙིང་དང༌། །ཨ་ཀར་ལ་སོགས་དབང་པོ་ཚིམ་བྱེད་རྣམས། །ཞེས་

དང༌། གནྡྷེ། ཕྱོགས་དུས་ཀུན་ན་རོ་དང་བཅུད་ལྡན་པའི། །ལུས་སེམས་བརྟས་བྱེད་རོ་མཆོག་ཅི་

མཆིས་པ། །ཞེས་དང༌། ར་ས། ཕྱོགས་དུས་ཀུན་ན་འཇམ་གཉེན་འཁྲིལ་ཆགས་པའི། །རེག་བྱའི་ཁྱད་

པར་དབང་པོ་ཚིམ་བྱེད་རྣམས། །ཞེས་དང༌། པརྴ་ཞེས་སྦྱར་རོ། །མཆོད་འབུལ་གྱི་ཚིག་འདི་དག་ལ་ཡོན་ཏན་

ཀུན་འབྱུང་ན་འགྱུར་སྐྱོན་དང་དཔེ་མ་དག་པ་རིམ་པར་བརྒྱུད་པ་འགའ་རེ་སྣང་བས་ཉེར་སྤྱོད་རྣམས་ལ། ཚིག་རྐང་ལྔ་ལྔ་

འབྱུང་བའང་དེ་འདྲ་ཞིག་ཨེ་ཡིན་སྙམ་མོ།།

དེ་ནས་རྡོ་རྗེ་དྲིལ་བུ་འཛིན་པས་བསྟོད་པར་བྱ་སྟེ། མཆོག་སྦྱིན་རྡོ་རྗེ་མཆོག་ཁྱོད་འདུད། །ཡང་

དག་མཐར་གྱུར་ཁྱོད་ལ་འདུད། །སྟོང་ཉིད་ལས་བྱུང་ཁྱོད་ལ་འདུད། །སངས་རྒྱས་བྱང་ཆུབ་ཁྱོད་ལ་

འདུད། །སངས་རྒྱས་ཆགས་པ་ཁྱོད་ལ་འདུད། །སངས་རྒྱས་འདོད་ལ་ཕྱག་འཚལ་འདུད། །སངས་

རྒྱས་དགྱེས་པ་ཁྱོད་ལ་འདུད། །སངས་རྒྱས་རོལ་ལ་ཕྱག་འཚལ་འདུད། །སངས་རྒྱས་འཛུམ་

པ་ཁྱོད་ལ་འདུད། །སངས་རྒྱས་བཞད་ལ་ཕྱག་འཚལ་འདུད། །སངས་རྒྱས་གསུང་ཉིད་ཁྱོད་ལ་

འདུད། །སངས་རྒྱས་ཐུགས་ལ་ཕྱག་འཚལ་འདུད། །མེད་པ་ལས་བྱུང་ཁྱོད་ལ་འདུད། །སངས་

རྒྱས་འབྱུང་བ་ཁྱོད་ལ་འདུད། །ནམ་མཁའ་ལས་བྱུང་ཁྱོད་ལ་འདུད། །ཡེ་ཤེས་ལས་བྱུང་ཁྱོད་

ལ་འདུད། །སྒྱུ་འཕྲུལ་དྲ་བ་ཁྱོད་ལ་འདུད། །སངས་རྒྱས་རོལ་སྟོན་ཁྱོད་ལ་འདུད། །ཐམས་ཅད་ 

རོལ་1སྟོན་ཁྱོད་ལ་འདུད། །ཡེ་ཤེས་སྐུ་ཉིད་ཁྱོད་ལ་འདུད། །ཅེས་པས་སོ།།

དེ་ནས་ཕྱག་བྱ་སྟེ། ཡང་སྙིང་པོ་ལན་ཅིག་བརྗོད་ནས་བདག་དང་ལྷ་ཐམས་ཅད་ཆོས་ཀྱི་དབྱིངས་སུ་དབྱེར་མེད་

པར་བསྒོམ་པར་བྱ་བ་ནི། ཡོ་གའི་ཕྱོགས་གཞན་དུ་མཉམ་2རྣམ་གསུམ་བསྒོམས་པའི་དོད་ཡིན་ནོ་ཞེས་སྨྲ་བ་ནི་སློབ་དཔོན་

གྱི་གཞུང་ལ་མ་བལྟས་པར་སྣང་བས། ཡོན་ཏན་འབྱུང་བའི་དགོངས་པ་ལྟར་བྱ་སྟེ། དེ་ནས་རང་ཉིད་འཕྲིན་ལས་ཀྱི་འཇམ་

དཔལ་གྱི་རྣམ་པས་དཀྱིལ་འཁོར་གྱི་གཙོ་བོའ་ིམདུན་དུ་འཁོད་དེ། ཨོཾ་སྠི་ཏོ་ཧྲཱྀ། དི་ཛྙཱ་ན་མཱུརྟི་ར་ཧཾ་བུདྡྷཱོ་ནཱཾ། ཞེས་

བཅོམ་ལྡན་འདས་རྣམ་པར་སྣང་མཛད་ཆེན་པོ་ལ་ཕྱག་བྱས་ནས་དེའི་ཐུགས་ཁར་ཞུགས། ཡང་སྔགས་དེ་ལན་ཅིག་བརྗོད། 

ཞེས་དང་པོའ་ིསངས་རྒྱས་ལ་ཕྱག་བྱས་དེའི་ཐུགས་ཁར་ཞུགས། ཡང་སྔགས་དེ་ལན་ཅིག་བརྗོད། ཞེས་ཤེས་རབ་ཀྱི་འཁོར་

ལོ་ལ་ཕྱག་བྱས་ནས་དེའི་དབུས་སུ་ཞུགས། ཡང་སྔགས་དེ་ལན་ཅིག་བརྗོད། ཡེ་ཤེས་སེམས་དཔའ་ལ་ཕྱག་བྱས་ཏེ་དེའི་

ཐུགས་ཁར་ཞུགས་ནས་ཤེས་རབ་ཡེ་ཤེས་ཀྱི་རང་བཞིན་ནི་ཡི་གེ་ཨ་དང་གཉིས་སུ་མེད་པར་གྱུར། ཞེས་བསམས་ནས་

ཆོས་ཐམས་ཅད་སྐྱེ་བ་མེད་པའི་དེ་ཁོ་ན་ཉིད་དྲན་པར་བྱས་ནས་སྟོང་པ་ཉིད་ལ་མཉམ་པར་བཞག་པ་སྣང་བ་མེད་པའི་སྒོ་ལ་

འཇུག་པར་བྱ་སྟེ། དེ་ནི་ཕྱག་བཞི་བྱས་ནས་ཐུགས་ཁར་ཐིམ་པའི་རིམ་པར་གསུངས་པ་དེ་ཉིད་ཡིན་ལ། དེ་ལྟར་མཚན་མ་

མེད་པའི་ཏིང་ངེ་འཛིན་ལ་མཉམ་པར་བཞག་པའི་ཡེ་ཤེས་དེ་ཉིད་ལྷའི་རྣམ་པར་ཤར་བ་ལྟ་བའི་ཟབ་གསལ་གཉིས་སུ་མེད་

པའི་ངང་ནས་ལྷ་ཐམས་ཅད་ཀྱི་སྐུ་མདོག་དང་ཞལ་ཕྱག་སོགས་ཀྱི་རྣམ་པ་གསལ་བ་ལ་བསླབ་པ་དང༌། ལྷ་དངོས་ཀྱི་ང་རྒྱལ་

འཇོག་པ་ལ་བསླབ་པ་སྐབས་གཞན་དུ་གསུངས་པ་ལྟར་བྱས་ནས་བསྐྱང་ཞིང༌། 

དེའི་རྗེས་སུ་སྐྱོ་ན་བཟླས་པ་བྱ་བ་ནི། ལྷ་ཐམས་ཅད་ཀྱི་ཐུགས་ཁར་ཟླ་བའི་སྟེང་དུ་ཨ་དཀར་

1  ཞོལ། ཤོག ༢༦ ན ༤ ཐམས་ཅད་ཐམས་ཅད་ཁྱོད་ལ་འདུད།།

2  ཞོལ། ཤོག ༢༨ ན ༥ མཉམ་པ་རྣམ་གསུམ་

པོའ་ིམཐའ་ལ་རྩ་སྔགས་ཀྱི་ཕྲེང་བས་གཡས་སུ་བསྐོར་བའི་སྔགས་ཐམས་ཅད་ལས་འོད་ཟེར་

འཕྲོས། མི་ཤེས་པའི་རི་བོ་འཇོམས་པའི་འོད་དེས་རང་གི་ལུས་སྣང་བར་བྱས། ཞལ་བཞི་ནས་

བྱུང་སྟེ་འཇིག་རྟེན་གྱི་ཁམས་ཐམས་ཅད་སྣང་བར་བྱས་ཏེ། རྡོ་རྗེ་ཆེན་པོའ་ིསྒོ་དྲུག་ནས་ཁ་དོག་

དྲུག་ལྡན་གྱི་འོད་བྱུང་བས་ནམ་མཁའི་ཁམས་ཁྱབ་པར་བྱས་ཏེ་སངས་རྒྱས་ཀྱི་ཞིང་ཐམས་ཅད་

གསལ་བར་བྱས། སངས་རྒྱས་སྲས་བཅས་རྣམས་མཆོད། སེམས་ཅན་ཐམས་ཅད་བདེ་ཞིང་སྐྱིད་

ཅིང་སྨིན་པ་ལ་བཀོད། སླར་འདུས་ཡེ་ཤེས་རྡོ་རྗེ་ལ་ལན་གསུམ་བསྐོར་ནམ་མཁར་བཞུགས་ཏེ་

ཤེས་རབ་ཡེ་ཤེས་དེས་བདག་མེད་པའི་སྒོ་ལ་བཅུག་ནས་སྙིང་ཁར་ཟླ་བ་ལ་གནས་པའི་སྔགས་

ཀྱི་ཡི་གེ་རྣམས་དང་གཅིག་ཏུ་འདྲེས་ནས་གནས་པར་གྱུར། ཞེས་བསམས་ནས། ལག་པ་གཡས་པའི་

མཛུབ་མོ་ལ་གནས་པའི་བོ་དྷེ་ཙི་ལ་སོགས་པའི་ཕྲེང་བའི་རྡོག་པོ་མཐེ་བོང་གིས་འགུགས་པས། ཨ་ཨཱ་སརྦ་ཏ་ཐཱ་ག་ཏ་

ཞེས་པ་ནས། ཛྙཱ་ན་གརྦྷ་ཨཱཿཞེས་པའི་བར་རྩ་བའི་སྔགས་སྒྲ་དྲག་པོ་མིན་པར་ཧ་ཅང་མྱུར་ཆེས་པ་དང་བུལ་བ་ལ་སོགས་

པའི་སྐྱོན་དང་བྲལ་བས་ཡིད་གཞན་དུ་མ་ཡེངས་པར་བཟླས་པར་བྱའོ། །དེའི་ཚེ་བདག་དང་ལྷ་ཐམས་ཅད་རྒྱུད་གཅིག་པར་

མོས་པ་དང༌། རྣམ་སྣང་དང་པོའ་ིསངས་རྒྱས་ཡེ་ཤེས་སེམས་དཔའ་གསུམ་གྱི་ཞལ་ཐམས་ཅད་དང་འཁོར་ཐམས་ཅད་ཀྱིས་

ཅིག་ཅར་དུ་ཟློས་པར་བསྒོམ་པར་བྱའོ།།

དེ་ལ་བསྙེན་པའི་ཚད་ནི་སློབ་དཔོན་གྱིས་དེ་ལྟར་ཐུན་བཞིའི་རྣལ་འབྱོར་གྱིས་སྔོན་དུ་བསྙེན་པ་བྱ་སྟེ། དབང་

བསྐུར་བ་ལ་མཚན་མའི་བསྙེན་པ་བྱའོ། །རབ་ཏུ་གནས་པ་ལ་གྲངས་ཀྱི་བསྙེན་པ་བྱའོ། །ཤི་བ་ལ་ཕན་གདགས་པ་ལ་ནི་

དུས་ཀྱི་བསྙེན་པ་བྱའོ། །ཡང་གང་ཟག་དབང་པོ་རབ་ཀྱིས་མཚན་མའི་བསྙེན་པ་བྱའོ། །འབྲིང་གིས་གྲངས་ཀྱི་བསྙེན་པ་

བྱའོ། །ཐ་མས་ནི་དུས་ཀྱི་བསྙེན་པ་བྱའོ།1།ཞེས་གསུངས་ཀྱང་མཚན་མ་དང༌། གྲངས་དང༌། དུས་ཀྱི་ཚད་མ་གསུངས་ལ། 

མཚན་མ་ནི་ལྷས་གནང་བ་ཐོབ་པ་སོགས་གཞན་ནས་བཤད་པ་དང་འདྲའོ། །ཞེས་གསུངས་ཤིང༌། གྲངས་ལ་ཁ་ཅིག་ཡང་

ན་སྟོང༌། ཡང་ན་ཁྲི། ཡང་ན་འབུམ་ཞེས་ཟེར་བས་ཡིད་བརྟན་མི་སྣང་ཞིང༌། འདིར་གཙོ་འཁོར་གྱི་བསྙེན་པ་སོ་སོར་དབྱེ་བ་

མེད་ཀྱང། ཐུན་མོང་དུ་རྩ་སྔགས་འབུམ་བཟླས་པ་བྱས་ན་ལེགས་ཤིང༌། དཀྱིལ་འཁོར་གྱི་ཆོ་ག་བདག་འཇུག་དབང་བསྐུར་

རབ་གནས་སོགས་ལ་འཇུག་པ་ལ་ཡེ་ཤེས་འབེབས་པའི་སྔགས་ཁྲི་ཕྲག་བཟླས་པ་སོགས་ཁ་བསྐོང་གི་སྦྱིན་སྲེག་དང་

བཅས་པའང་གཞན་ནས་འབྱུང་བ་དང་མཐུན་པར་བྱས་ན་ལེགས་སོ།།

1  བསྟན་འགྱུར། དཔེ་བསྡུར་མ། དེབ། ༣༣ ཤོག ༣༠༣ ཕྲེང་། ༧

གསུམ་པ་མཇུག་གི་ཆོ་ག་ཐུན་མཚམས་ཀྱི་བྱ་བ་དང་བཅས་པ་ནི། དེ་ནས་བཟླས་པའི་མཐར་ཐུན་མཚམས་བྱ་

བར་འདོད་ན། འདུད་ཉི་ཤུས་བསྟོད། ཉེར་སྤྱོད་ལྔ་སྔགས་དང་ཕྱག་རྒྱ་ཙམ་གྱིས་ཕུལ། རྗེ་བཙུན་གྱི་ཡི་གེ་བརྒྱ་པ་བཟླས་

པས་བརྟན་པར་བྱས་ཏེ། རང་ཉིད་གཙོ་བོའ་ིཐུགས་ཀ་ལས་དང་པོའ་ིསངས་རྒྱས་ཀྱི་རྣམ་པར་ཕྱེ་ནས། ས་ཙྪ་དང་གསུང་

རབ་ཀློག་པ་དང་ཁ་ཏོན་དང་ཟས་ཀྱི་བྱ་བ་ལ་སོགས་པ་ཐུན་མཚམས་ཀྱི་བྱ་བ་ཚུལ་དང་མཐུན་པར་བྱས་ནས། ཐུན་གཉིས་

པ་ལ་བབ་པ་ན་ཁྲུས་དང་ཉེ་རེག་བྱས་ཏེ་ཛཿཧཱུཾ་བཾ་ཧོཿ ཞེས་པས་རང་གཙོ་བོ་དང་གཉིས་སུ་མེད་པར་གྱུར་པར་མོས་ལ་

མཆོད་བསྟོད་རྒྱས་བསྡུས་གང་རུང་བྱས་ཏེ། ལྷ་རྣམས་གསལ་བཏབ་ནས་བཟླས་པ་སྔར་ལྟར་བྱའོ། །ཐུན་གསུམ་པ་དང་

བཞི་པ་ལ་ཡང་དེ་ལྟར་བྱས་ནས། བཞི་པའི་མཐར་གཤེགས་གསོལ་བྱ་དགོས་ཤིང༌། ཐུན་དང་པོ་ཙམ་ལས་མི་བྱེད་ནའང་

དེའི་མཐར་གཤེགས་གསོལ་དགོས་ཏེ། དེའི་ཚུལ་ནི་བཟླས་པའི་མཐར་མཆོད་བསྟོད་བྱས་པའི་རྗེས་སུ། རྩ་སྔགས་ཀྱི་

མཇུག་ཏུ་བཛྲ་མུཿཞེས་བརྗོད་པས་དམ་རྒྱ་བཀྲོལ་བར་མོས་ཏེ། ཨོཾ་མཉྫུ་ཤྲཱི་ས་མ་ཡ། མ་ནུ་པཱ་ལ་ཡ། མཉྫུ་ཤྲཱི་

ཏྭེ་ནོ་པ་ཏི་ཥྛ་དྲྀ་ཌྷོ་མེ་བྷ་ཝ། སུ་ཏོ་ཥྱོ་མེ་བྷ་ཝ། ཨཱ་ནུ་རཀྟོ་མེ་བྷ་ཝ། སུ་པོ་ཥྱོ་མེ་བྷ་ཝ། སརྦ་སིདྡྷི་

མྨེ་པྲ་ཡཙྪ། སརྦ་ཀརྨཿསུ་ཙ་མེ། ཙིཏྟཾ་ཤྲཱི་ཡཾཿཀུ་རུ་ཧཱུཾ། ཧ་ཧ་ཧ་ཧ་ཧོཿབྷ་ག་ཝཱན་སརྦ་ཏ་ཐཱ་ག་ཏ་

མཉྫུ་ཤྲི་མ་མེ་མུཉྩ། བཛྲི་བྷ་ཝ་མཧཱ་ས་མ་ཡ་ས་ཏྭ་ཨཿ ཞེས་པ་རྗེ་བཙུན་གྱི་ཡི་གེ་བརྒྱ་པ་བཟླས་པས་བརྟན་

པར་བྱས་ལ། དགེ་བའི་རྩ་བ་བསྔོས་ཏེ། བདག་གིས་ཆོ་ག་མ་ཚང་བ་གང་དག་བགྱིས་པ་དེ་དག་བཟོད་

པར་མཛོད་ཅིག །ཅེས་གསོལ་བ་བཏབ་ལ། ཨོཾ་ཨཱཿཧྲཱིཿཔྲ་ཝཱ་ར་སད་ཀ་རཾ་ཨརྒྷཾ་པྲ་ཏཱི་ཙྪ་སྭཱཧཱ། ཞེས་པས་

མཆོད་ཡོན་ཕུལ་ཏེ། ཨོཾ་ཁྱེད་ཀྱིས་སེམས་ཅན་དོན་ཀུན་མཛད། །ཅེས་སོགས་ཚིགས་སུ་བཅད་པས་བསྐུལ་ལ། 

སེམས་མ་རྡོ་རྗེ་མའི་ཕྱག་རྒྱ་སྤྱི་བོ་ནས་གྱེན་དུ་འཁྲོལ་ཏེ། བཛྲ་མུཿ ཞེས་བརྗོད་པས་ཡེ་ཤེས་པ་རྣམས་རང་གནས་

སུ་གཤེགས་པར་གྱུར་པར་མོས་ལ། རྡོ་རྗེ་བསྡུ་བའི་སྔགས་རྒྱས་དམ་ཚིག་པའི་དཀྱིལ་འཁོར་རྟེན་དང་

བརྟེན་པར་བཅས་པ་རང་ཉིད་ཀྱི་སྙིང་ཁར་ཐིམ་པར་གྱུར་པའི་མོས་པ་བྱ་ཞིང༌། རང་དང་པོའ་ིསངས་རྒྱས་ཀྱི་

ང་རྒྱལ་གྱིས་ཐུན་མཚམས་ཀྱི་བྱ་བ་རྣམས་བྱས་ཏེ་བསྙེན་པ་རྒྱས་པའོ།།

ཡང་ན་བསྲུང་བའི་འཁོར་ལོ་དང་ཚོགས་ཞིང་ལ་སོགས་པ་རྒྱས་བསྡུས་གང་ཡང་རུང་བ་སྔོན་དུ་འགྲོ་བའི་སྒོ་

ནས། རྡོ་རྗེ་ཆེན་པོ་སྒོམ་ནས་སེམས་དཔའ་སུམ་བརྩེགས་ཀྱི་བར་དང་པོའ་ིསྦྱོར་བ་བྱས་ནས། དཀྱིལ་འཁོར་རྒྱལ་མཆོག་

དང་ལས་རྒྱལ་མཆོག་གཞན་མེད་པར་མཆོད་པ་བྱིན་རླབས་ནས་བཟུང་ཏེ། གཙོ་བོ་འབའ་ཞིག་གི་ཡེ་ཤེས་པ་དང་བསྲེ་བ། 

ཕྱག་རྒྱའི་རྒྱས་བཏབ། དབང་བསྐུར་ལས་ལ་སྦྱོར་བ། མཆོད་བསྟོད་བཟླས་པ་ཐུན་མཚམས་ཀྱི་གཤེགས་གསོལ་གྱི་བར་

དུ་བྱེད་པ་ནི་བསྙེན་པ་བསྡུས་པ་སྟེ། དེ་ལྟར་བསྙེན་པ་རྒྱས་བསྡུས་གང་ཡང་རུང་བས་སློབ་མ་རྗེས་སུ་འཛིན་པ་སོགས་

ལ་ལྷས་གནང་བ་ཐོབ་པའམ། བཟླས་པ་སོགས་ཀྱི་གྲངས་རྫོགས་པས་བསྙེན་པ་ལས་སུ་རུང་བར་གྱུར་གྱི་བར་དུ་བྱ་ཞིང༌། 

དངོས་གྲུབ་སྒྲུབ་པ་ལ་ནི་མཚན་མ་དང་བཅས་པ་དང་མཚན་མ་མེད་པའི་རྣལ་འབྱོར་ཅི་ཙམ་མཐར་དབྱུང་དགོས་པ་རྣམས་

རྣལ་འབྱོར་རྒྱུད་ཀྱི་གཞུང་ཆེན་པོ་དག་དང་ཚད་ལྡན་གྱི་མཁས་པ་དག་གིས་གསུངས་པ་དེ་ཙམ་གྱི་ཚད་དུ་ཕྱིན་གྱི་བར་དུ་

འབད་ནས་རྗེ་བཙུན་གྱིས་བྱིན་གྱིས་བརླབས་པས་དངོས་གྲུབ་རབ་འབྲིང་ཐ་མ་དག་སྔོན་དུ་བྱའོ། །སྔ་མ་མང་པོས་ལུགས་

འདི་རྣལ་འབྱོར་རྒྱུད་དུ་ཁས་བླངས་ནས། སླར་ཡང་བསྐྱེད་རིམ་དང་རྫོགས་རིམ་དང༌། ལུས་ལ་གནད་དུ་བསྣུན་པའི་རྩ་

རླུང་ཐིག་ལེའི་རྣལ་འབྱོར་གྱི་རྣམ་གཞག་མང་དུ་བྱས་ནས་སློབ་བཤད་ཀྱི་མན་ངག་ཏུ་འདོད་པས་ནི་རང་གི་དེ་ཉིད་ཤིན་

ཏུ་གསལ་བར་བྱས་ལ། ཤེས་རབ་འཁོར་ལོ་སྒོམ་པའི་མན་ངག་སློབ་དཔོན་རང་ཉིད་ཀྱི་གཞུང་ལས་འབྱུང་བ་ནི། ཚུལ་

དེ་ལྟ་བུ་ལ་དྲན་པར་ནུས་པ་མིན་ཏེ། འོན་ཀྱང་འདིར་ཡི་གེ་མང་བར་འགྱུར་བས་དེ་དག་གི་རྣམ་པར་བཞག་པ་མ་སྨྲས་ 

སོ། །བསྙེན་པའི་ཆོ་ག་བརྗོད་ཟིན་ཏོ།། །།

གཉིས་པ་བསྙེན་པ་ལས་སུ་རུང་ནས་དཀྱིལ་འཁོར་གྱི་ཆོ་ག་ལ་འཇུག་པའི་ཚུལ་ལ་གསུམ། སའི་ཆོ་ག །སྟ་

གོན་གྱི་ཆོ་ག །དངོས་གཞིའི་ཆོ་གའོ། །དང་པོ་ནི། ས་ཆོག་ལ་སོགས་པ་འདི་དག་ལ་སློབ་དཔོན་གྱི་གཞུང་ན་ཤིན་ཏུ་

མདོར་བསྡུས་ཤིང་ཅུང་ཟད་ཙམ་ལས་མ་གསུངས་པས་ཆོ་གའི་ཡན་ལག་གཞན་ནས་ཁ་འགེངས་དགོས་པ་ཤིན་ཏུ་མང་

བར་ཡོད་པ་ལ་སྔ་མ་དག་མང་པོ་ཁ་ཆེན་པོ་མ་འགེངས་པ་དང༌། འགེངས་པ་དག་ཀྱང་མཁས་པའི་གཞུང་གང་དང་ཡང་

མི་བསྟུན་པར་འགེངས་པའང་མང་པོ་སྣང་ལ། ཁ་ཅིག་ཆོ་གའི་ཡན་ལག་མེད་མི་རུང་འགའ་ཞིག་ཀྱང་ཁ་འགེངས་ཞིང༌། 

གང་ཁ་མི་འགེངས་པ་རྣམས། རྡོར་དབྱིངས་ཇི་ལྟ་བ་བྱེད་པར་སྣང་མོད་ཀྱི། འདི་ནི་ཡོ་གའི་དཀྱིལ་འཁོར་ཆེན་པོ། རྡོར་

དབྱིངས་དཔལ་རྩེ་སོགས་གཞན་དང་ཡོ་གའི་རིགས་ཤིན་ཏུ་མི་འདྲ་ཞིང༌། མཚན་བརྗོད་རང་ལ་བརྟེན་པའི་ཆོས་དབྱིངས་

གསུང་དབང་དང་ཡང་ཡོ་གའི་འགྲོས་ཡེ་མི་འདྲ་ལ། ནམ་མཁའ་དྲི་མེད་ཆུང་བ་དང་ཅུང་ཟད་འདྲ་ཤས་ཆེ་ཙམ་མ་གཏོགས་

དེ་དང་ཡང་མི་འདྲ་བ་མང་བ་ཞིག་སྣང་བས་དེ་དག་གི་རིགས་འགྲོས་ཇི་བཞིན་སྦྱོར་བ་དཀའ་བར་སྣང་ངོ༌། །ཐོབ་ཀྱང་ཆོ་ག་

ཐུན་མོང་བ་ཁ་བཀང་བར་འོས་པ་འདི་དང་མི་འགྲིག་པའི་སྐྱོན་མེད་པ་དག་ཁ་བཀང་ཞིང༌། ཐུན་མོང་མིན་པ་དག་གཞུང་གི་

དགོངས་པ་གོང་འོག་ལེགས་པར་བསྒྲིགས་ནས་ཆོ་གའི་ཡན་ལག་ཆ་ཚང་བར་བརྗོད་པར་བྱའོ།།

དེ་ལས་1ལྷ་ལས་ས་བསླང་བ་ནི་དཀྱིལ་ཆོག་ལས་དངོས་སུ་བཤད་ལ། གཞན་སའི་བདག་པོ་མི་མངོན་པ་ལ་

1  ཞོལ། ཤོག ༣༡ ན ༥། གཙང་། ཤོག ༢༦ ན ༢ དེ་ལ་ས་ལྷ་ལས་ས་བསླང་

བསླང་བ་སོགས་ཀྱི་ཡན་ལག་རྣམས་ཁ་བཀང་དགོས་ཤིང་ས་སྦྱང་བ་ལ་ཡུངས་ཀར་ཆུ་ཐལ་བའི་སྦྱང་བ་སོགས་མ་བཤད་

ཅིང་མི་བྱེད་པར་སྣང་ཡང་དེ་དག་ཀྱང་ཁ་འགེངས་དགོས་ལ། སའི་དབུས་སུ་སྒྲུབ་ཐབས་སྒོམ་པའི་སྔ་རོལ་སོགས་སྐབས་

གང་དུའང་རྡོར་དྲིལ་བྱིན་གྱིས་བརླབས་ནས་འཛིན་པ་མི་བྱེད་པ་ནི་མི་ལེགས་པས་ངེས་པར་ཁ་འགེངས་དགོས་ལ། གཞིའི་

དཀྱིལ་འཁོར་བསྐྱེད་ནས་ལྷ་མ་བསྐྱེད་པའི་བར་སྐབས་དེར་སྤྲོ་བ་བསྐྱེད་པ་དང༌། སངས་རྒྱས་སྲས་བཅས་ལ་གསོལ་བ་

གདབ་པ་སོགས་རྡོར་དབྱིངས་ལྟར་བྱེད་པ་ནི་ཤིན་ཏུ་མི་འཐད་དེ། རྡོར་དབྱིངས་སོགས་ལ་རང་རྣལ་འབྱོར་ནམ་མཁའི་

ཕྱོགས་སུ་གནས་ནས་གཞལ་ཡས་ཁང་གདན་བཅས་བསྐྱེད་ཟིན་པ་ན། རང་ཕྱག་རྒྱ་ཆེན་པོ་ནམ་མཁའ་ནས་བབས་འོག་

ཏུ་བསྐྱེད་པའི་གཞལ་ཡས་ཁང་གི་དབུས་ཀྱི་གདན་ལ་གནས་པར་མོས་ཏེ་སྤྲོ་བ་བསྐྱེད་པ་སོགས་བྱེད་པའི་ལུགས་ཡིན་གྱི། 

འདིར་ནམ་མཁར་བཞག་པ་དང༌། དེ་ལས་བབས་པ་སོགས་གང་ཡང་མེད་པས་ཆོ་ག་གཏན་ནས་མི་མཚུངས་པའི་ཕྱིར། དེ་

གཉིས་མི་མཐུན་པ་རང་གི་ཐད་དེར་བསྲེ་བར་མི་བྱ་སྟེ། འདི་འདྲ་མང་བར་སྣང་ངོ༌།།

སྒོའ་ིསློབ་མས་གསོལ་བ་འདེབས་པ་ལ་རྡོར་དབྱིངས་སོགས་གཞན་རྣམས་ལ་ཚིགས་བཅད་གཅིག་གིས་བྱེད་

པ་བཞིན་དུ་འདིར་ཡང་གཅིག་གིས་བྱེད་པར་སྣང་མོད་ཀྱང༌། སློབ་དཔོན་གྱི་དཀྱིལ་ཆོག་ཏུ་ཚིགས་བཅད་བཞི་བཤད་པ་

དང་འགལ་ལོ། །འོན་ཀྱང་དེ་ལ་བླ་མེད་ཀྱི་གཞུང་རྣམས་ནས་འབྱུང་བ་ལྟ་བུའི་ཕྱོགས་སོ་སོས་འདི་བྱེད་ཀྱི་ངེས་པ་མེད་

དོ། །དེའི་ཚེ་སློབ་མ་ལྷའི་ང་རྒྱལ་འཛིན་པས་ཞེས་པ་ཙམ་ལས་ལྷ་གང་གི་ང་རྒྱལ་བྱེད་མ་གསུངས་པ་ལ། སྒྲུབ་ཐབས་ཀྱི་

མཇུག་ན་ཤི་བ་ལ་ཕན་གདགས་པའི་དཀྱིལ་འཁོར་གྱི་ཆོ་ག་ཅུང་ཟད་ཙམ་གསུངས་པའི་སྐབས་དེར། དང་པོའ་ིསངས་

རྒྱས་ང་རྒྱལ་དང༌། །ལྡན་པའི་དཀྱིལ་འཁོར་བྲི་བའི་ཕྱིར། །ཚིགས་བཅད་འདི་ཡིས་བསྟོད་པར་

བྱ། །ཞེས་གསུངས་པ་ལ་བསམས་ནས་ཁ་ཅིག་སློབ་མ་དང་པོའ་ིསངས་རྒྱས་ཀྱི་ང་རྒྱལ་འཛིན་པར་འདོད་ནའང༌། གསོལ་

བ་འདེབས་པ་པོ་གཙོ་བོའ་ིང་རྒྱལ་བྱེད་པ་ཅུང་མི་ལེགས་པ་འདྲ་ཞིང༌། དང་པོའ་ིསངས་རྒྱས་ང་རྒྱལ་དང་ལྡན་པས་ཞེས་པ་

དཀྱིལ་འཁོར་འབྲི་བ་པོའ་ིཁྱད་པར་དུ་སྦྱོར་བ་འདྲའོ།།

ཁ་ཅིག་མཚན་བརྗོད་ཀྱི་མགོ་བོར་རྒྱུད་ཆེན་སྒྱུ་འཕྲུལ་དྲ་བ་ལས། ཞེས་སོགས་ཀྱི་ཚིག་གིས་གསོལ་བ་འདེབས་

པ་པོ་ཕྱག་རྡོར་དུ་བཤད་པ་དང༌། འདིར་ཡང་དཀྱིལ་ཆོག་ཏུ་གསོལ་བ་འདེབས་པ་ལ་ཚིག་དེ་གསུངས་པ་ལ་བསམས་

ནས་ཕྱག་རྡོར་གྱི་ང་རྒྱལ་འཛིན་པར་འདོད་དེ། སྔོན་བྱུང་དང་མཚུངས་པར་རྗེས་སུ་འཇུག་པའི་དབང་དུ་བྱས་ན་དེ་ལེགས་

པ་འདྲ་སྟེ། དེ་ལྟར་ན་ཕྱག་རྡོར་ནི་འདིར་སེམས་དཔའ་བཅུ་དྲུག་གི་དང་པོ་རྡོར་སེམས་ལ་བྱེད་དགོས་པས་རྡོར་དབྱིངས་

ཀྱི་སྐབས་སུ་སློབ་དཔོན་འཁོར་ལོ་བསྒྱུར་བའི་ང་རྒྱལ་འཛིན་པ་ལ་སློབ་མ་དེ་བཞིན་གཤེགས་པ་ཐམས་ཅད་ཀྱི་ང་རྒྱལ་ 



མཁས་གྲུབ་རྗེའི་གསུང་འབུམ་ཕ།480

འཛིན་པས་གསོལ་བ་འདེབས་པ་དང་མི་འདྲའོ།།

དེ་ནས་ནམ་མཁའ་དྲི་མེད་ཆུང་བའི་སྐབས་སུ་དཀྱིལ་འཁོར་རང་གི་སྙིང་ཁར་སྡུད་པ་དང་མི་འདྲ་བར། འདིར་ནི་

ལེགས་པར་གཞུང་ལས་གསལ་ལ། བཀའ་བསྒོ་བ་སོགས་ལ་སློབ་དཔོན་གྱིས་ང་རྒྱལ་བྱ་བའི་ཁྲོ་བོའང་གཤིན་རྗེ་གཤེད་དུ་

གཞུང་ན་དངོས་སུ་སྤྲུལ་པས་ཧཱུཾ་མཛད་དུ་བསྐྱེད་པ་ནི་དེ་དང་འགལ་ལོ། །ཕུར་གདབ་ཀྱི་ཕུར་བུ་ལྔ་ཧཱུཾ་ལས་སྟོད་ཁྲོ་བོ་སྨད་

ཕུར་དུ་བསྐྱེད་ཅེས་པ་ཙམ་ལས་མ་གསུངས་པ་ལ། ཁ་ཅིག་ཁྲོ་བོ་ཞེས་པ་ཙམ་ལས་ཁྲོ་བོ་འདི་ཡིན་གྱི་དམིགས་བསལ་མི་

བྱེད་ཀྱང༌། དེ་ལྟར་ན་སྔོན་དུ་ཁྲོ་བོར་བསྐྱེད་དེ་ཞུ་བ་ལས་བྱུང་བའི་ཕུར་བུར་བསྐྱེད་དགོས་པ་ལ་སྔོན་དུ་ཁྲོ་བོ་གང་དུ་བསྐྱེད་

པའི་ལུང་བསྟན་རྒྱུ་མ་བྱུང་ན་ཡ་མཚན་ནོ། །རྡོར་དབྱིངས་སོགས་དང་ཕུར་བུ་ལྔའི་གྲངས་མཐུན་ཀྱང་དེར་ཁྲོ་བོ་མཐའ་ཡས་

རྣམ་པ་སོགས་ལྔར་བསྐྱེད་པ་བཞིན་འདིར་སྦྱར་དུ་མི་རུང་བར་སྣང་བས། ནམ་མཁའ་དྲི་མེད་ཆུང་བ་དང་འདིར་ཕུར་བུ་

བཅུ་དང་ལྔའི་གྲངས་མི་མཐུན་པ་ཡོད་ཀྱང༌། དེ་གཤིན་རྗེ་གཤེད་དུ་ཐམས་ཅད་བསྐྱེད་པར་གསུངས་པ་ལྟར་འདིར་སྦྱར་ན་

ལེགས་པར་སྣང་ཞིང༌། གཤིན་རྗེ་གཤེད་ཀྱི་ས་བོན་ཧཱུཾ་དང༌། ཕུར་བུ་ལྔ་ཀ་ཧཱུཾ་ལས་བསྐྱེད་པར་བཤད་པ་དང་ཡང་འགྲིག་

པར་སྣང་ངོ༌། །དེ་ལྟར་རགས་པ་ཙམ་ཞིག་བཤད་པ་འདིས་ས་ཆོག་གི་ཡན་ལག་ལྷག་མ་དག་ཀྱང་དངོས་སུ་མ་གསུངས་

པ་རྣམས་ཀྱིས་ཁ་འགེངས་ལུགས་སོགས་ཤེས་པར་བྱའོ།། །།

ད་ནི་ཆོ་གའི་དཀྱུས་བཤད་པར་བྱ་སྟེ། འདི་ལ་བཞི། ས་བསླང་བ། ས་སྦྱངས་བ། ས་བཟུང་བ། བསྲུང་ཞིང་བྱིན་

གྱིས་བརླབ་པའོ། །དང་པོ་ནི། དཀྱིལ་འཁོར་གྱི་ཁང་པ་གྲོང་ལ་སོགས་པའི་ཕྱི་རོལ་ཏུ་བྱེད་ན་ཕྱོགས་གཞན་བདུན་སྤང་

པའི་དབང་ལྡན་དང༌། ནང་དུ་བྱེད་ན་རང་གི་ཡིད་དང་མཐུན་པའི་གནས་སུ་སྒྲུབ་ཐབས་ཀྱི་སྐབས་སུ་བཤད་ཟིན་པ་ལྟར་

ཁྲུས་དང་ཉེ་རེག་བྱས་ནས་དཀྱིལ་འཁོར་གང་དུ་བྱེད་པའི་སའི་དབུས་སུ་རང་ཉིད་སྟན་ལ་འདུག་སྟེ་སྐྱབས་སུ་འགྲོ་བ་དང་

སེམས་བསྐྱེད་པ་བྱས་ནས་དག་པ་གསུམ་གྱི་སྔགས་བརྗོད། སྟོང་པའི་ངང་ལས་པདྨ་དང་ཟླ་བའི་དཀྱིལ་འཁོར་

གྱི་སྟེང་དུ་དྷཱིཿལས་རལ་གྲི་དྷཱིཿས་མཚན་པ་ཡོངས་སུ་གྱུར་པ་ལས་རང་ཉིད་དང་པོའ་ིསངས་རྒྱས་

སྐུ་མདོག་དཀར་པོ་ཞལ་ལྔ་པ། ཞེས་པ་ནས། སངས་རྒྱས་བཞིའི་གདན་གྱི་སྦྱོར་བས་བཞུགས་པའི་

ཐུགས་ཁར་ཟླ་བའི་དཀྱིལ་འཁོར་གྱི་སྟེང་དུ་དྷཱིཿདཀར་པོ་དེ་ལས་འོད་འཕྲོས་སྒོམ་པ་དང་འདྲ་བའི་

ཡེ་ཤེས་པ་སྤྱན་དྲངས། ཛཿཧཱུཾ་བཾ་ཧོཿགཉིས་སུ་མེད་པར་གྱུར། ཨོཾ་པྲ་ཀྲི་ཏེ་ཞེས་པ་ནས་ཨ་བྷི་ཥིཉྩ་

མཾ། ཞེས་དབང་བསྐུར་བས་རིགས་ལྔ་དང་རིན་པོ་ཆེའི་ཅོད་པན་གྱིས་དབུ་བརྒྱན་པར་གྱུར། མཆོད་

པ་བསང་སྦྱངས་བྱིན་རླབས་སྔར་ལྟར་བྱས་ནས། ཆུ་གཉིས་ཉེར་སྤྱོད་རོལ་མོ་དང་བཅས་པ་སྔར་བཤད་པའི་སྔགས་དང་



འཇམ་དཔལ་གསང་ལྡན་གྱི་སྒྲུབ་ཐབས་ཆོ་ག 481

ཕྱག་རྒྱ་ཙམ་གྱིས་མཆོད། གང་འདི་སྐུ་གསུང་ཐུགས་ལྡན་པ། །ཞེས་སོགས་ཀྱིས་བསྟོད། 

དེ་ནས་མི་མངོན་པ་ལ་བསླང་བ་ནི། གཏོར་མ་ཆུ་གཙང་གིས་སྦྱངས་ཏེ་མདུན་དུ་བཤམས་པ་དེ་ཉིད། ཨོཾ་

ཡ་མཱནྟ་ཀ་ཧཱུཾ་ཕཊ། ཨོཾ་བཛྲ་ཤ་ཁ་རེ་རུ་ཊ་མ་ཊ་ཧཱུཾ། ཨོཾ་སྭ་བྷཱ་ཝ་ཤུདྷཿསརྦ་དྷརྨཱཿསྭ་བྷཱ་ཝ་ཤུདྷོ྅ཧཾ། 

སྟོང་པར་གྱུར། སྟོང་པའི་ངང་ལས་རིན་པོ་ཆེའི་སྣོད་ཡངས་ཤིང་རྒྱ་ཆེ་བའི་ནང་དུ་ཨོཾ་འོད་དུ་ཞུ་བ་

ལས་བྱུང་བའི་ལྷ་རྫས་ལས་གྲུབ་པའི་གཏོར་མ་ཟག་པ་མེད་པའི་བདེ་བ་ཁྱད་པར་ཅན་བསྐྱེད་པར་

གྱུར། ཞེས་བསང་སྦྱངས་བྱིན་གྱིས་བརླབས། ཨོཾ་བྷུ་མི་པ་ཏི་ས་པ་རི་ཝཱ་ར་ན་མཿསརྦ་ཏ་ཐཱ་ག་ཏ་བྷྱོ། ཞེས་

སོགས་ལན་གསུམ་གྱིས་གཏོར་མ་ཕུལ་ལ། ཨོཾ་བྷུ་མ་པ་ཏི་ས་པ་རི་ཝཱ་ར་པྲ་ཝཱ་ར་སད་སྐཱ་རཾ་ཨརྒྷཾ་པྲ་ཏཱི་ཙྪ་

སྭཱཧཱ། ཞེས་སྦྱར་བའི་ཆུ་གཉིས་ཉེར་སྤྱོད་རོལ་མོ་དང་བཅས་པས་མཆོད། དྲིལ་བུ་འཛིན་པས། ས་ལ་རྒྱུ་བའི་ལྷ་ཀུན་

དང༌། །གང་ཡང་ས་ལ་བརྟེན་པ་རྣམས། །སེམས་ཅན་ཀུན་ལ་དགེ་དོན་དུ། །བྱམས་པའི་སེམས་

ཀྱིས་གནས་པར་མཛོད། །ཅེས་གསོལ་བ་བཏབ་པས་གནང་བ་བྱིན་པར་གྱུར། 

དེ་ནས་སའི་ལྷ་མོ་ལ་ས་བསླང་བ་ནི། དཀྱིལ་འཁོར་གྱི་སའི་དབུས་སུ་དྲིའི་ཐིག་ལེ་དང་མེ་ཏོག་ཚོམ་བུའི་གདན་

བཀོད་པའི་མདུན་དུ་གཡས་ནས་བརྩམས་ཏེ་ཆུ་གཉིས་སྔོན་དུ་འགྲོ་བའི་ཉེར་སྤྱོད་བཤམས་པ་རྣམས་སྔར་ལྟར་བསང་

སྦྱངས་བྱིན་གྱིས་བརླབས་ཏེ། དཀྱིལ་འཁོར་གྱི་དབུས་སུ་པདྨ་དང་ཟླ་བའི་སྟེང་དུ་བཾ་དང་རིན་པོ་ཆེའི་

བུམ་པ་ལས་སྐྱེས་པའི་སའི་ལྷ་མོ་སེར་མོ་དགའ་བ་དང་ལྡན་པའི་ཐུགས་ཅན་ཞི་བ། ཕྱག་གཉིས་

ཀྱིས་གསེར་གྱི་བུམ་པ་བསྣམས་པ། རིན་པོ་ཆེའི་རྒྱན་སྣ་ཚོགས་ཀྱིས་བརྒྱན་པ། རང་གི་ཐུགས་

ཁའི་དྷཱིཿའི་འོད་ཟེར་གྱིས་སའི་འོག་ནས་ལྷ་མོ་ཡེ་ཤེས་པ་སྤྱན་དྲངས། སོ་སོའ་ིཕྱག་རྒྱ་དང་བཅས་ནས། 

བཛྲ་ཨཾ་ཀུ་ཤ་ཛཿ ཞེས་པ་ནས་བཛྲ་ཨ་བེ་ཤ་ཨཿགཉིས་སུ་མེད་པར་གྱུར་པ་ལ་རྡོ་རྗེ་རིན་པོ་ཆེའི་ཅོད་

པན་དང་དར་དབྱངས་ཀྱིས་དབང་བསྐུར་བར་གྱུར། ཨོཾ་པྲི་ཋི་ཝི་དི་ཝི་པྲ་ཝ་ར་སད་སྐཱ་རཾ་ཨརྒྷཾ་པྲ་ཏི་

ཙྪ་སྭཱཧཱ། ཞེས་སྦྱར་བའི་ཆུ་གཉིས་ཉེར་སྤྱོད་རོལ་མོ་དང་བཅས་པས་མཆོད། སྤོས་དང་རྡོར་དྲིལ་འཛིན་པས། སྐྱོབས་པ་

སངས་རྒྱས་ཐམས་ཅད་ཀྱི། །སྤྱོད་པའི་ཚུལ་གྱི་ཁྱད་པར་དང༌། །ས་དང་ཕ་རོལ་ཕྱིན་པ་ལ། །ལྷ་མོ་

ཁྱོད་ནི་དཔང་དུ་གྱུར། །སྐྱོབས་པ་ཤཱཀྱ་སེངྒེ་ཡིས། །ཇི་ལྟར་བདུད་ཀྱི་དཔུང་བཅོམ་པ། །དེ་བཞིན་

བདག་གིས་བདུད་ཀྱི་དཔུང༌། །ཕམ་པར་བྱས་ཏེ་དཀྱིལ་འཁོར་བྲི། །ཞེས་ལན་གསུམ་གསོལ་བ་བཏབ་

པས། ཁྱོད་ཀྱིས་དཀྱིལ་འཁོར་གྱི་ལས་ཅི་བདེར་བྱོས་ཤིག །ཅེས་གནང་བ་བྱིན་ནས་སའི་ལྷ་མོ་སྟེང་

གི་ནམ་མཁའ་ལ་བཞུགས་པར་གྱུར། 

གཉིས་པ་ས་སྦྱངས་པ་ནི། ཨོཾ་ཡ་མཱནྟ་ཀཱ་ཧཱུཾ་ཕཊ། ཅེས་ལན་བདུན་བཟླས་པའི་ཡུངས་ཀར་ཆུ་ཐལ་བ་

རྣམས་ཀྱིས་རིམ་པ་བཞིན་དཀྱིལ་འཁོར་གྱི་སའི་དབང་ལྡན་ནས་བརྩམས་ཏེ། སྔགས་དེ་ཉིད་བརྗོད་ཅིང་གཡས་སྐོར་དུ་

ས་གཞི་ལ་གཏོར་ནས་བ་བྱུང་གིས་བྱུགས་ཏེ་དྲིའི་ཆུས་གཏོར་བར་བྱའོ།། །གསུམ་པ་བཟུང་བ་ནི། དེ་ནས་སྟེང་དུ་བླ་རེ་

བྲེ་ཞིང་མཐའ་མར་རྒྱལ་མཚན་དང་འཕན་ལ་སོགས་པ་དུ་མ་དང༌། གོས་ཟུང་སྣ་ཚོགས་ཀྱིས་བརྒྱན། གྲྭ་བཞིར་ཨ་ཀ་རུ་

ལ་སོགས་པའི་སྤོས་སྣོད་བཞི་བཞག །དེ་ནས་དཀྱིལ་འཁོར་གྱི་ས་ལ་སྔར་ལྟར་གཡས་བསྐོར་དུ་དྲིས་བྱུགས་ཏེ། གཤིན་

རྗེ་གཤེད་བཟླས་པའི་སྤོས་ཆུས་བསངས་ལ། རང་ཉིད་དང་པོའ་ིསངས་རྒྱས་ཀྱི་ང་རྒྱལ་གྱིས་ས་གཞི་ལ་ས་གནོན་གྱི་ཕྱག་

རྒྱས་རེག་ལ། རྩ་སྔགས་ལན་གཅིག་བཟླས་ཏེ། ས་གཞི་གཉིས་སུ་མེད་པའི་བྱང་ཆུབ་ཀྱི་སེམས་ཀྱི་རང་བཞིན་དུ་གྱུར་པར་

མོས་ལ། རྗེ་བཙུན་གྱི་ཡི་གེ་བརྒྱ་པ་ལན་བདུན་བཟླས་པས་བརྟན་པར་བྱས་ནས། ས་གཞི་འདི་ཉིད་དུ་རྗེ་བཙུན་གྱི་རིགས་

བསྡུས་ཀྱི་དཀྱིལ་འཁོར་བྲི་བར་བྱའོ་སྙམ་དུ་བློས་གཟུང་བར་བྱའོ།།

བཞི་པ་བསྲུང་ཞིང་བྱིན་གྱིས་བརླབ་པ་ནི། སློབ་དཔོན་རང་ཉིད་གྲོགས་དང་བཅས་པ་རྣམས་གཙུག་ཏོར་གྱོན་

པ་དང༌། རིན་པོ་ཆེའི་རྒྱན་གྱིས་བརྒྱན་པ་སོགས་ཀྱིས་ཆས་སུ་ཞུགས་ཏེ། ས་མ་ཡ་སྟྭཾ་ཞེས་པས་སློབ་དཔོན་དཀྱིལ་འཁོར་

གྱི་དབུས་ཀྱི་ས་དང༌། སྒོའ་ིསློབ་དཔོན་བཞི་ཕྱི་སྒོ་བཞི་སོ་སོའ་ིཐད་ཀྱི་ས་གཞིར་སྟན་ལ་འདུག་སྟེ། གཡས་རྡོ་རྗེ་སྙེམས་

པ་དང་བཅས་པ་བླངས་ཏེ་གསོར་ཞིང་གཡོན་དྲིལ་བུ་དཀུར་བརྟེན་ལ། ཊཀྐི་ཧཱུཾ་ཛཿཧོཿ ཞེས་ལན་གསུམ་བརྗོད་དེ། རྡོ་

རྗེ་རང་གི་སྙིང་ཁར་གཏོད་པའི་ཚུལ་གྱིས་འཛིན་ཞིང༌། དྲིལ་བུ་ལག་པ་གཡོན་པའི་མཐིལ་དུ་བཞག་ལ། ཧཱུཾ་ལས་སྐྱེས་

པའི་རྡོ་རྗེ་དེ་ཡོངས་སུ་གྱུར་པ་ལས་རྡོ་རྗེ་སེམས་དཔའ་དཀར་པོ་རྡོ་རྗེ་དང་དྲིལ་བུ་འཛིན་པ། དེ་ཞུ་

བ་ལས་བྱུང་བའི་རྡོ་རྗེར་གྱུར། དོན་དྲན་བཞིན་པས་དེ་ཁོ་ན་ཉིད་བརྗོད་པར་བྱ་སྟེ། ཐོག་མཐའ་མེད་

པའི་སེམས་དཔའ་ནི། །རྡོ་རྗེ་སེམས་དཔའ་དགའ་བ་ཆེ། །ཀུན་ཏུ་བཟང་པོ་ཀུན་བདག་ཉིད། །རྡོ་

རྗེ་སྙེམས་མའི་བདག་པོའ་ིབདག །བཅོམ་ལྡན་འདས་དཔལ་མཆོག་དང་པོའ་ིསྐྱེས་བུའོ། །ཨ་ལས་

སྐྱེས་པའི་དྲིལ་བུ་དེ་ཡོངས་སུ་གྱུར་པ་ལས། རྡོ་རྗེ་སྙེམས་མ་དཀར་མོ་རྡོ་རྗེ་རྩེ་ལྔ་པ་གཉིས་དཀུར་

བཟུང་ནས་སྙེམས་པ་དང་བཅས་པ་དེ་ཞུ་བ་ལས་བྱུང་བའི་དྲིལ་བུ། བཅོམ་ལྡན་འདས་དེ་སྲིད་པའི་

བདག་པོ་དམ་པ་ཀུན་གྱི་མཆོག །དབང་ཕྱུག་གི་དམ་པ་དེ་ཉིད་ཆོས་ཀྱི་མཆོག་གི་བཀའ་ཡང་དག་

པར་རྩོལ་བར་མཛད་པ་ནི། སྲིད་པ་ངོ་བོ་ཉིད་ཀྱིས་དག །ངོ་བོ་ཉིད་ཀྱིས་སྲིད་བྲལ་བྱས། །རང་

བཞིན་དག་པའི་སེམས་དཔའ་མཆོག །སྲིད་པའི་མཆོག་ནི་མཛད་པ་ཡིན། །དྷརྨཱཿཨཿ ཞེས་བརྗོད་

དེ་ཆོས་ཀྱི་དྲིལ་བུ་དཀྲོལ། རང་རྡོ་རྗེ་སེམས་དཔའི་སྐུ་ཕྱག་རྒྱ་ཆེན་པོར་གསལ་བར་བསྒོམ་ཏེ། དེའི་ཕྱག་མཚན་བཅས་

ནས། སྲིད་པའི་བདེ་བ་ཤིན་ཏུ་མྱུར། །སྡུག་བསྔལ་ཆེན་པོ་དག་བྱའི་ཕྱིར། །ཤིན་ཏུ་བདེ་བ་དམ་

པའི་ཐབས། །དམ་ཚིག་འདི་ནི་རྟག་ཏུ་བསྐྱེད། །འདོད་པའི་ལོངས་སྤྱོད་ཐམས་ཅད་ནི། །ཅི་འདོད་

པར་ནི་བསྟེན་བཞིན་དུ། །རང་གི་ལྷ་ཡི་སྦྱོར་བ་ཡིས། །བདག་དང་གཞན་ལ་མཆོད་པར་བྱ། །དེ་

བཞིན་གཤེགས་པ་ཐམས་ཅད་ཀྱི་བླ་ན་མེད་པའི་མཆོག་ཏུ་གསང་བ་ཐེག་པ་ཆེན་པོའ་ིཆེན་པོ་དམ་

ཚིག་ཆེན་པོའ་ིསྦྱོར་བ་ནི། བཅོམ་ལྡན་འདས་ཀྱི་དམ་ཚིག །དེ་ཅི་ཕྱིར་ཞེ་ན་འདི་ལྟར། དེ་བཞིན་

གཤེགས་པ་ཀུན་གྱིས་ཀྱང༌། །འདའ་བ་རུ་ནི་མི་མཛད་པས། །ཕྱག་རྒྱའི་དམ་ཚིག་ཞེས་སུ་

བསྒྲགས། །ཡིད་ཀྱི་གཟུགས་ཀྱིས་བསྟན་ཕྱིར་རོ། །ཞེས་བརྗོད་ནས་དམ་ཚིག་གསུམ་གཟུང་བར་བྱའོ།།

དེ་ནས་དག་པ་གསུམ་གྱི་སྔགས་བརྗོད་པ་ནས་བཟུང་སྟེ། བཟླས་པ་རྫོགས་པའི་བར་བསྙེན་པའི་སྐབས་ཇི་ལྟ་

བ་བཞིན་དུ་ཏིང་ངེ་འཛིན་གསུམ་དང་བཅས་པ་རྒྱས་པར་བྱ་སྟེ། སྤྲོ་བ་བསྐྱེད་པ་ནི། བསྙེམས་པ་དང་བཅས་པས་གཡས་

རྡོ་རྗེ་གསོར། གཡོན་དྲིལ་བུ་བསིལ་ཞིང༌། དེང་དུས་བདག་ཚེ་འབྲས་བུ་ཡོད། །བདག་གིས་གསོན་པའང་

འབྲས་བུར་བཅས། །བདག་ནི་དམ་ཚིག་ལྷ་རྣམས་དང༌། །མཉམ་པར་གྱུར་པ་ཐེ་ཚོམ་མེད། །བྱང་

ཆུབ་སེམས་དང་སེམས་གཅིག་པས། །བདག་ནི་ཕྱིར་མི་ལྡོག་པར་གྱུར། །བདག་དེང་དེ་བཞིན་

གཤེགས་པ་ཡི། །རིགས་སུ་སྐྱེ་བར་གདོན་མི་ཟ། །དེང་བདག་ཉི་མ་དམ་པ་སྟེ། །བདག་གི་མཆོད་

སྦྱིན་བླ་ན་མེད། །སངས་རྒྱས་ཐམས་ཅད་སྤྱན་དྲངས་པས། །དེང་བདག་འདུས་པ་མཆོག་ཡིན་

ནོ། །ཞེས་བརྗོད། ཨོཾ་སརྦ་ཏ་ཐཱ་ག་ཏ་པཱ་ད་བནྡྷ་ནཾ་ཀཱ་རོ་མི། ཞེས་པས་སངས་རྒྱས་ཐམས་ཅད་ལ་ཡན་ལག་

ལྔས་ཕྱག་བྱ་བར་མོས། སྤོས་དང་བཅས་པའི་རྡོར་དྲིལ་འཛིན་པས། བདག་ཉིད་ཀྱི་ལྕེ་ཧཱུཾ་ལས་སྐྱེས་པའི་རྡོ་རྗེར་

མོས། མ་ལུས་ཕྱོགས་ན་བཞུགས་པ་ཡི། །སངས་རྒྱས་བདག་ལ་དགོངས་སུ་གསོལ། །བདག་

མིང་འདི་ཞེས་བགྱི་བ་ཡིས། །རྡོ་རྗེ་ཅན་གྱི་དཀྱིལ་འཁོར་བྲི། །སངས་རྒྱས་ཀུན་དེང་གཤེགས་སུ་

གསོལ། །དངོས་གྲུབ་འདིར་ནི་རྩལ་དུ་གསོལ། །དཀྱིལ་འཁོར་ཆེན་པོའ་ིལས་རྣམས་ནི། །ཅི་ནུས་

བཞིན་དུ་བདག་གིས་བགྱིད། །ཅེས་པས་ལན་གསུམ་གསོལ་བ་གདབ་ཅིང་སྙན་མནན་ལ། 

དེ་ནས་སྒྲུབ་པའི་གྲོགས་ཕྱོགས་བཞི་ན་གནས་པ། ལག་ན་རྡོ་རྗེའི་ང་རྒྱལ་དང་ལྡན་པ་རྣམས་ཀྱིས་དངོས་སུ་

བཤམས་པའི་ཆུ་གཉིས་ཉེར་སྤྱོད་རོལ་མོ་དང་བཅས་པ་བདག་བསྐྱེད་ཀྱི་སྐབས་ལྟར་བསང་སྦྱངས་བསྐྱེད་ཅིང་བྱིན་གྱིས་

བརླབས། སྔར་ལས་རྒྱལ་མཆོག་ཏུ་བཤད་པ་ལྟར་ཆུ་གཉིས་དང་ཉེར་སྤྱོད་རོལ་མོ་དང་བཅས་པ་དང་སྒེག་སོགས་བརྒྱད་

ཀྱིས་མཆོད། བདུད་ཉི་ཤུས་བསྟོད། མཎྜལ་གཅིག་ཐུན་མོང་དུ་བཤམས་པ་ཕུལ་ནས། འགྲེང་ཏེ་རྡོར་དྲིལ་འཛིན་པས་

དབྱངས་དང་བཅས་པའམ་མེད་ཀྱང་རུང་ཏེ་མགྲིན་གཅིག་ཏུ། སངས་རྒྱས་ཀུན་གྱི་དཀྱིལ་འཁོར་ཆེ། །སྤྲུལ་པའི་

འཁོར་ལོ་སྣ་ཚོགས་འཆང༌། །སེམས་ཅན་ཀུན་ལ་ཕན་པའི་ཕྱིར། །དཀྱིལ་འཁོར་ཆེན་པོ་བཤད་དུ་

གསོལ། །དེ་བཞིན་གཤེགས་པ་ཀུན་ཞི་བ། །དེ་བཞིན་གཤེགས་པ་ཀུན་གྱིས་གནས། །སྒྱུ་འཕྲུལ་

དྲ་བ་ལས་བྱུང་བའི། །དཀྱིལ་འཁོར་དམ་པ་བཤད་དུ་གསོལ། །ཞི་བའི་ཆོས་མཆོག་ལས་བྱུང་

བ། །ཡེ་ཤེས་སྤྱོད་པ་རྣམས་སྦྱོངས་མཛད། །འཇམ་པའི་རྡོ་རྗེ་གསུང་གི་མཆོག །དཀྱིལ་འཁོར་སྙིང་

པོ་བཤད་དུ་གསོལ། །ཞེས་གསོལ། རྒྱུད་ཆེན་སྒྱུ་འཕྲུལ་དྲ་བ་ལས། །རྡོ་རྗེ་འཆང་ཆེན་གསང་སྔགས་

འཆང༌། །དཔག་མེད་རྣམས་ཀྱི་དགའ་བཞིན་དུ། །གླུར་བླངས་གང་ལགས་བཤད་དུ་གསོལ། །ཞེས་

གསོལ་བ་གདབ་པར་བྱའོ། །དེ་ནས་སློབ་དཔོན་གྱིས་རྡོ་རྗེ་ཁུ་ཚུར་གྱི་མཛུབ་མོ་གཉིས་རྩེ་སྤྲད་པའི་ཁ་གྱེན་དུ་བསྟེན་འོག་

ནས་གྱེན་སོར་བཟུང་ཞིང༌། ཨོཾ་བཛྲ་ཨུཏྟིཥྛ་ཞེས་བརྗོད་ནས། སྒོམ་པའི་དཀྱིལ་འཁོར་སྟེང་གི་ནམ་མཁའ་

ལ་བཞུགས་པར་གྱུར། ཞེས་བརྗོད་ཅིང་བསམ་མོ། །དེ་ནས་ལངས་ཏེ་མཉམ་པའི་སྟབས་ཀྱིས་རྡོ་རྗེ་ཐལ་མོ་སྤྱི་བོར་

བཞག་ལ་བཤད་མ་ཐག་པའི་ཕྱག་འཚལ་བའི་སྔགས་ཀྱིས་ཕྱོགས་བཅུའི་དེ་བཞིན་གཤེགས་པ་ཐམས་ཅད་ལ་ཕྱག་བྱའོ།།

དེ་ནས་རང་ཉིད་དཀྱིལ་འཁོར་གྱི་གཙོ་བོ་ལས་ཕྱེ་བའི་ཁྲོ་བོ་གཤིན་རྗེ་གཤེད་དུ་གྱུར་པའི་

མིག་གཡས་པ་མ་ལས་ཉི་མ། གཡོན་པ་ཊ་ལས་ཟླ་བ་མིག་འབྲས་གཉིས་ཧཱུཾ་སྔོན་པོ་འོད་ཟེར་རབ་

ཏུ་འབར་བ། རྐང་མཐིལ་གཉིས་སུ་ཡང་ཧཱུཾ་ལས་སྣ་ཚོགས་རྡོ་རྗེ་འོད་ཟེར་རབ་ཏུ་འབར་བ་དང་

བཅས་པར་གྱུར། ཞེས་བརྗོད་ཅིང་བསམས་ནས་ཁྲོ་བོའ་ིལྟ་བས་དཀྱིལ་འཁོར་གྱི་ས་ཐམས་ཅད་དུ་བལྟས་ལ། དབང་

ལྡན་གྱི་མཚམས་ནས་བརྩམས་ཏེ། གཡས་བརྐྱངས་དང་གཡོན་བརྐྱངས་ལ་སོགས་པའི་རྡོ་རྗེའི་འགྲོས་ཀྱིས་གར་གྱི་ཚུལ་

དུ་ས་ཀུན་ཏུ་བཅགས་ལ་རྡོ་རྗེ་གསོར་ཞིང་དྲིལ་བུ་བསིལ་སྟེ། ད་ནི་རང་ཉིད་རྡོ་རྗེ་ཅན། །འཇམ་པའི་རྡོ་རྗེ་རང་

ཉིད་དང༌། །ང་ནི་སངས་རྒྱས་རྒྱལ་པོ་ཆེ། །སྟོབས་ཆེན་སངས་རྒྱས་ཀུན་བདག་ཉིད། །བདག་པོ་

ཆེན་པོ་རྡོ་རྗེ་བདག །བྱིན་གྱིས་བརླབས་པ་མི་འདོར་རེ། །ཧཱུཾ་དཀྱིལ་འཁོར་ཆེན་པོའ་ིས་གཞི་ལ་

གནས་པའི། །ལྷ་ལ་སོགས་པའི་བགེགས་ཚོགས་ཀུན་ཉོན་ཅིག །གནས་འདིར་འཇམ་དཔལ་ཕོ་

བྲང་དཀྱིལ་འཁོར་བྲི། །བགེགས་ཀྱི་རིགས་ཚོགས་གང་ཡིན་བྱེར་བར་གྱིས། །དེང་སའི་ཕྱོགས་

འདིར་ནམ་མཁའ་ལྟར་དྲི་མ་མེད་པ་འདིར་རྣལ་འབྱོར་གྱི་དབང་ཕྱུག་དཔལ་ཆེ་གེ་མོ་ཞེས་བྱ་བས། 

སེམས་ཅན་ཐམས་ཅད་རྫོགས་པའི་བྱང་ཆུབ་ལ་དགོད་པར་བྱ་བའི་ཕྱིར། དཔལ་འཇམ་པའི་རྡོ་རྗེའི་

དཀྱིལ་འཁོར་གྱི་རྒྱལ་པོ་འབྲི་བར་བྱེད་ཀྱིས། ལྷ་དང་ཀླུ་དང་དྲི་ཟ་དང་གནོད་སྦྱིན་དང་འབྱུང་པོ་དང་

ཤ་ཟ་ལ་སོགས་པ་གང་དག་འཁོད་པ་དེ་དག་ཐམས་ཅད་སོང་ཤིག །རྡོ་རྗེ་འཆང་གི་བཀའ་ཐོས་

ནས་མྱུར་བ་ཉིད་དུ་སོང་ཤིག །གང་དག་མི་འགྲོ་བ་དེ་གཤིན་རྗེ་གཤེད་པོ་རབ་ཏུ་ཁྲོས་པའི་བཞིན་

འབར་བ་ཅན་གྱི་ཡེ་ཤེས་ཀྱི་རྡོ་རྗེ་འབར་བ་ཀུན་ཏུ་འབར་བས་མགོ་བོ་ཚལ་བ་བརྒྱར་འགས་པར་

འགྱུར་རོ། །ཞེས་ལན་གསུམ་བརྗོད་པས་བཀའ་བསྒོས་ཏེ། གཤིན་རྗེ་གཤེད་ཀྱི་སྔགས་དང་ཧཱུཾ་བཞི་པའི་སྔགས་ཀྱིས་

ཚམ་རྔམ་དང་བཅས་ཏེ་བགེགས་བསྐྲད་ལ། ཁྲོ་བོའ་ིཚོགས་ཀྱི་སྐུ་ལས་འཕྲོས་པའི་མེའི་འོད་ཟེར་གྱི་ཕྲེང་

བས་གདུག་པ་ཅན་ཐམས་ཅད་བསྲེགས་ཤིང་ཚར་བཅད་པར་གྱུར། ཞེས་བསམས་ལ། 

དེ་ནས་ཤར་དུ་གཡས་བརྐྱངས། ལྷོར་གཡོན་བརྐྱངས། ནུབ་ཏུ་ཟླུམ་པོ། བྱང་དུ་ས་གའི་སྟབས་ཀྱིས་བགེགས་

བསྐྲད་ཅིང༌། ཤེས་ཤིང་ནུས་ལ་སྤྲོ་ན། སྒྱུ་འཕྲུལ་དྲ་བ་རྩ་འགྲེལ་ལས་འབྱུང་བའི་གར་གྱི་ཚུལ་ལ་སོགས་པ་རྒྱས་པར་

བྱའོ། །དེ་ནས་སེང་ལྡེང་དམ་ལྕགས་ལས་བྱས་པའི་ཕུར་བུ་སོར་བརྒྱད་པ་བསང་སྦྱངས་ཏེ། ཕུར་བུ་རྣམས་སྟོང་

པའི་ངང་ལས་ཧཱུཾ་ལས་སྐྱེས་པའི་ཁྲོ་བོ་རྡོ་རྗེ་ཕུར་བུ་སྟོད་ཁྲོ་བོ་གཤིན་རྗེ་གཤེད་ཀྱི་རྣམ་པ་ལ་ལྟེ་

བ་མན་ཆད་མདུང་རྩེ་གཅིག་པའི་རྣམ་པ་མེ་རབ་ཏུ་འབར་བར་གྱུར། དེ་ནས་ཨོཾ་བཛྲ་ཀཱི་ལི་ཀཱི་

ལ་ཡ་སརྦྦ་བིགྷྣན་བན་དྷཱ་ཧཱུཾ་ཕཊ། ཅེས་བརྒྱ་རྩ་བརྒྱད་བཟླས་ཏེ། གཡོན་པའི་རྡོ་རྗེ་ཁུ་ཚུར་གྱིས་ཕུར་བུ་བཟུང་

ལ། གཡས་རྡོ་རྗེ་ཐོ་བ་བླངས་ཏེ་ཧཱུཾ་ཞེས་ཟློས་ཤིང་དབུས་དང་ཕྱོགས་ཀྱིས་བསྡུས་པའི་བགེགས་ཐམས་ཅད་ཀྱི་སྤྱི་བོར་

ཕུར་བུས་བཏབ་པའི་དམིགས་པ་བྱས་ཏེ། རིམ་པ་བཞིན་དབུས་དང་ཤར་ལ་སོགས་པའི་ཕྱོགས་བཞིར་ཕུར་བུ་བཙུགས་

ནས། གཡས་པས་འབར་བའི་ཐོ་བའམ། དངོས་སུ་ཐོ་བ་དང་ཕུར་བུ་མེད་ན་བསམ་གཏན་གྱིས་དེར་བསྒོམས་པའི་ཕུར་

བུའི་མགོར་ཐོ་བ་འབར་བར་བསྒོམས་པའི་གཡས་ཀྱིས་རྡོ་རྗེ་རྩེ་གསུམ་པའི་ཕྱག་རྒྱས་བཟུང་བས་བརྡུང་ཞིང༌། ཨོཾ་གྷ་

གྷ་གྷཱ་ཏ་ཡ་གྷཱ་ཏ་ཡ་སརྦྦ་དུཥྟཾ་ཕཊ།1 ཀཱི་ལ་ཡཱ་ཀཱི་ལ་ཡ་སརྦྦ་པཱ་པཾ་ཕཊ། ཧཱུཾ་ཧཱུཾ་ཧཱུཾ་བཛྲ་ཀཱི་ལ་ཡ་བཛྲ་

1  ཞོལ། ཤོག ༣༧ ན ༣ དུཥྚཾ་ཕཊ་ཕཊ། ཀཱི་ལ་ཡཱ་ཀཱི་ལ་ཡ་སརྦྦ་པཱ་པཾ་ཕཊ་ཕཊ། གཙང་། ཤོག ༣༠ བ ༣ དུཥྚཾ་ཕཊ། ཀཱི་ལ་ཡཱ་ཀི་

ལ་ཡ་སརྦྦ་པཱ་པཾ་ཕཊ།

དྷ་ར་ཨཱཛྙཱ་པཱ་ཡ་ཏི་ཀཱ་ཡ་ཝཱ་ཀ་ཙིཏྟ་བཛྲ་ཀཱི་ལ་ཡ་ཧཱུཾ། ཞེས་རེ་རེ་ནས་བརྗོད་དེ། བགེགས་རྣམས་ཀྱི་སྤྱི་

བོ་ནས་རྐང་མཐིལ་གྱི་བར་དུ་ཕུར་བུས་བཏབ་སྟེ་གསེར་གྱི་ས་གཞི་ལ་ཐུག་གི་བར་དུ་བཏབ་པས་

ལུས་ངག་ཡིད་གསུམ་གཡོ་འགུལ་མེད་ཅིང་སྟེང་འོག་དང་ཐད་ཀར་ཁོར་ཡུག་ཆེན་པོའ་ིབར་དུ་

འགྲོ་བ་ཐམས་ཅད་བགེགས་དང་བྲལ་བར་གྱུར། ཕུར་བུ་རྣམས་ཀྱི་ཕྱི་རོལ་དུ་ཡང་རྡོ་རྗེའི་ར་བ་

དྲ་བ་གུར་བླ་རེ་ཡེ་ཤེས་ཀྱི་མེ་རབ་ཏུ་འབར་བ་འཕྲོ་བ་དང་བཅས་པར་གྱུར། ཨོཾ་བཛྲ་ཡཀྵ་ཧཱུཾ་ཞེས་

བྱ་བའི་སྔགས་ཀྱིས་བསྲུང་བར་བྱའོ།།

དེ་ནས་དཀྱིལ་འཁོར་གྱི་སའི་དབུས་སུ་དྲི་བཟང་གི་ཐིག་ལེ་དང་མེ་ཏོག་གི་གདན་སྔར་ལྟར་བྱས། མཆོད་པ་

སྔར་ལྟར་བཤམས་པའི་མཐར་གཏོར་མའང་བཤམས་ཏེ། རང་གི་ཐུགས་ཁའི་འོད་ཟེར་གྱིས་སའི་ལྷ་མོ་ནམ་

མཁར་བཏེག་པ་དཀྱིལ་འཁོར་གྱི་སའི་དབུས་སུ་ཕབ་ནས་གནས་པར་གྱུར། མཆོད་པ་སྔར་ལྟར་བསང་

སྦྱངས་བྱིན་གྱིས་བརླབས་ལ་སྔར་ལྟར་ཕུལ། གཏོར་མ་སྔར་ལྟར་མི་མངོན་པ་ལ་བླང་བའི་སྐབས་ལྟར་བྱིན་གྱིས་བརླབས་

ལ། ཨོཾ་པྲི་ཐི་ཝི་དེ་ས་པ་རི་ཝ་ར་ན་མཿསརྦ་ཏ་ཐཱ་ག་ཏ་བྷྱ་སོགས་ལན་གསུམ་གྱིས་ཕུལ་ཏེ། ཨོཾ་པྲི་ཐི་ཝི་དེ་

བ་བཛྲ་མུཿསའི་ལྷ་མོ་དེ་ཉིད་དུ་ཐིམ་ནས་སའི་ངོ་བོར་གནས་པར་གྱུར། འདི་དཀྱིལ་ཆོག་ཏུ་ས་ཆོག་ནང་

དུ་བསྡུས་ནས་གསུངས་སོ། །དེ་ལྟར་སའི་ཆོ་ག་བརྗོད་ཟིན་ཏོ།། །།

གཉིས་པ་སྟ་གོན་གྱི་ཆོ་ག་ལ་ལྔ། དཀྱིལ་འཁོར་གྱི་ལྷ་ལྷག་གནས། བུམ་པ་ལྷག་གནས། སྦྱིན་སྲེག་ལྷག་གནས། 

གཏོར་མ་ལྷག་གནས། སློབ་མ་ལྷག་གནས་སོ། །དང་པོ་ནི། དཀྱིལ་ཆོག་ལས་ཐིག་འདེབས་པ་འོག་ཏུ་གསུངས་པ་ནི་

ལས་ཐིག་འདེབས་པ་དང༌། ཡེ་ཐིག་འདེབས་པའི་ཆོ་ག་ཐུན་མོང་བ་རྣམས་ཕྱོགས་གཅིག་ཏུ་བསྟན་པའི་ཆེད་དུ་མཛད་པ་

ཡིན་གྱི། ལག་ལེན་འདིར་ལས་ཐིག་གདབ་དགོས་ཏེ། འདིར་ལྷ་སོ་སོའ་ིགནས་སུ་དྲིའི་ཐིག་ལེ་བྱེད་པ་ནི་རྡུལ་ཚོན་གྱི་ལྷ་

གནས་གང་དུ་འོང་བ་དེ་དང་དེར་བྱ་དགོས་ལ། ཐིག་མ་བཏབ་ན་དེ་འདྲའི་ལྷ་གནས་ངེས་པ་མི་རྟོགས་པའི་ཕྱིར་རོ། །སྔོན་

དུ་ཡེ་ཐིག་བཏབ་ནས་དེའི་རྗེས་སུ་ལས་ཐིག་འདེབས་པ་ནི། ཡེ་ཐིག་བཏབ་པའི་དགོས་པ་གང་ཡིན་མ་ཤེས་པའི་གཏམ་

ཡིན་ཏེ། ཕྱོགས་གཞན་དུ་དགག་པ་རྒྱ་ཆེར་རྗེ་ཉིད་ཀྱིས་གསུངས་ཟིན་ཏོ། །སྟ་གོན་གྱི་ལྷ་ནི་རྩ་སྔགས་བརྗོད་པས་བསྐྱེད་

པར་འདོད་པ་སོགས་དོན་མིན་གྱི། ཡོན་ཏན་ཀུན་འབྱུང་ལས། སྐད་ཅིག་མས་དཀྱིལ་འཁོར་གྱི་འཁོར་ལོ་བསྐྱེད་པ་དེ་ལ། 

ཞེས་གསུངས་པ་དེ་ལྟར་སྐད་ཅིག་ཙམ་གྱིས་བསྐྱེད་ནས་རིམ་གྱིས་གསལ་བཏབ་སྟེ། སྔར་བཏེག་པའི་དཀྱིལ་འཁོར་ཕབ་

ནས་བསྲེ་བ་དངོས་སུ་མ་གསུངས་ཀྱང་དོན་གྱིས་འཐོབ་བོ། །ལས་ཐིག་གི་རྒྱུ་ནི་དཔའ་བོའ་ིརིན་གྱིས་ཉོས་པའི་རས་བལ་

ལ་སོགས་པ་སྐྲ་ལ་སོགས་པ་མ་འདྲེས་པའི་གཙང་མ། གཞོན་ནུ་མ་མ་ཉམས་པའི་དམ་ཚིག་ཅན་གྱིས་བཀལ་བའི་སྐུད་པ་

དཀར་པོ་སུམ་སྒྲིལ་འཇུར་མདུད་མེད་ཅིང་བཀལ་ལེགས་པ་རང་དང་གྲོགས་ཀྱི་ལག་པའི་སོར་མོ་བཞི་ལ་སྐོར་བའི་ཆ་མ་

གཏོགས་པ་དཀྱིལ་འཁོར་ཕྱི་མའི་དཀྱིལ་འཁོར་དངོས་གཞིའི་ཉིས་འགྱུར་སྦོམ་སུ་སྒོའ་ིཉི་ཤུ་ཆའོ།།

འདིར་སློབ་དཔོན་གྱི་དཀྱིལ་ཆོག་ཏུ་རིགས་བསྡུས་ཀྱི་ཐིག་གསུངས་པ་ནི། སྒོ་སུམ་སྦྲག་གི་ཡིན་པས་འདིར་སྒོ་

ཉིས་སྦྲག་གི་ཚུལ་དང་ཐིག་གི་ཆ་བགོ་བ་མི་འདྲ་ཡང༌། དེར་དཀྱིལ་འཁོར་གསུམ་ག་ལ་རྟ་བབས་དང༌། དེར་ཡང་སྒོ་ཚད་

གཅིག་མར་མཛད་པ་ནི། འདི་ལའང་འདྲ་དགོས་ལ། དཀྱིལ་འཁོར་བསྒོམ་པའི་ཚེ་སྣ་ཚོགས་རྡོ་རྗེའི་ལྟེ་བའི་སྟེང་དུ་གཞལ་

ཡས་ཁང་བསྐྱེད་པར་གསུངས་པ་ལྟར་བྲི་བྱ་ལའང་འདོད་དགོས་ཤིང༌། སློབ་དཔོན་ཨ་བྷྱཱས་སྣ་ཚོགས་པདྨ་མེད་པར་སྣ་

ཚོགས་རྡོ་རྗེ་བྱེད་པ་མི་རིགས་པས་སྣ་ཚོགས་རྡོ་རྗེ་བྱེད་ན་པདྨའང་བྱེད་དགོས་པར་བཞེད་ཀྱང༌། འདིར་ནི་སྒོམ་དོན་ལའང་

གཞལ་ཡས་ཁང་གི་གདན་གྱི་པདྨ་མེད་པ་མཛད་ཅིང༌། དཀྱིལ་ཆོག་ཏུ་རིགས་བསྡུས་དང་རིགས་སོ་སོ་བའི་དཀྱིལ་འཁོར་

གྱི་ཐིག་ཐམས་ཅད་ལ་ཕྱིའི་པདྨ་མེད་པར་མཛད་པས་འདིར་ཡང་དེའི་ལུགས་བྱའོ། །སློབ་དཔོན་གྱི་སྒོ་ཉིས་སྦྲག་གི་ཐིག་མ་

གསུངས་ཤིང༌། སྨྲི་ཏིའི་ཐིག་རྩ་ལ་ནི་ཐིག་སྤྱིའི་རྣམ་གཞག་དང་མི་མཐུན་པ་མང་བར་འདུག་གོ་ཞེས་ཆོས་རྗེ་བུ་གསུང་བ་

ལྟར། ཤྲ་དྷཱ་དང་ཕྲེང་བ་གཉིས་ཀའི་ལུགས་དང་ཡང་མི་འདྲ་བ་ཞིག་སྣང་བས། འདིར་ནི་དཀྱིལ་ཆོག་གི་ཕྱི་ཐིག་དང༌། རྟ་

བབས་ཀྱི་ཐིག་ཕལ་ཆེར་ཕྲེང་བའི་ལུགས་སོར་བཞག་སྟེ། ནང་གི་ཁྱད་པར་སྒྲུབ་ཐབས་སོགས་སློབ་དཔོན་གྱི་གཞུང་གི་

དགོངས་པ་སྔ་མ་དག་གི་བཞེད་པ་བསྒྲིགས་ནས་བྱའོ།།

དེ་ལ་ལས་ཐིག་ནི་དཀྱིལ་འཁོར་དེའི་ལས་ཐམས་ཅད་པ་བསྐྱེད་ནས་བསྒྲུབས་པའི་ཐིག་སྐུད་ཡིན་པས་དེ་སྐད་

ཅེས་བྱ་སྟེ་དཔེར་ན་ལས་བུམ་བཞིན་ནོ། །དེས་ན་འདིར་དེའི་སྒྲུབ་ལུགས་ནི། ཐིག་སྐུད་དྲི་བཟང་པོའ་ིཆུ་དང་བ་བྱུང་དང༌། 

ཕྱིའི་བདུད་རྩི་ལྔས་བྱུགས་ཏེ་གསེར་ལ་སོགས་པའི་སྣོད་བཟང་པོར་བཞག །བསང་སྦྱངས། ཐིག་སྐུད་སྟོང་པའི་ངང་

ལས་ཧཱུཾ་ལས་གཤིན་རྗེ་གཤེད་དུ་ལས་བུམ་གྱི་སྐབས་སུ་འཆད་པ་ལྟར་བསྐྱེད། རང་གི་ཐུགས་གའི་འོད་

ཟེར་གྱིས་སྒོམ་པ་དང་འདྲ་བའི་ཡེ་ཤེས་པ་སྤྱན་དྲངས། ཨོཾ་བཛྲ་ཨཾ་ཀུ་ཤ་ཛཿ ལ་སོགས་པས་གཉིས་

སུ་མེད་པར་གྱུར། རྡོ་རྗེ་དང་བཅས་པའི་ལག་པ་གཡས་པས་རེག་ཅིང་ལས་ཐམས་ཅད་པ་བཟླས་པས་བསྲུང༌། མིག་

གཉིས་མ་དང་ཊ་ལས་ཉི་མ་དང་ཟླ་བ་འོད་ཟེར་སེར་པོ་ཅན་དུ་གྱུར། བཛྲ་ཏཱྀ་ཥྚི་ཕཊ། ཅེས་བརྗོད་དེ། 

རྡོ་རྗེའི་ལྟ་བས་ཐིག་སྐུད་ལ་བལྟས་ནས་བརྟན་པར་བྱས། དེ་ནས་ལས་ཐམས་ཅད་པ་བཟླས་པའི་བདུད་རྩི་ལྔ་དང་ཡུངས་

ཀར་དང༌། དྲིའི་ཆུས་གཏོར་ལ། རྡོ་རྗེ་བསྡམས་པའི་ཕྱག་རྒྱས་ཐིག་སྐུད་ཀྱི་སྣེ་མོ་བཟུང་སྟེ། ཨོཾ་བཛྲ་ས་མ་ཡ་སྤུ་ཏྲཾ་



མཁས་གྲུབ་རྗེའི་གསུང་འབུམ་ཕ།488

མ་ཏི་ཀྲ་མ་ཧཱུཾ། ཞེས་བརྒྱ་རྩ་བརྒྱད་བཟླས་ལ་བྱིན་གྱིས་བརླབས་ཏེ། གཤིན་རྗེ་གཤེད་ཞུ་བ་ལས་བྱུང་བའི་

ཐིག་སྐུད་ཀྱི་རྣམ་པར་གྱུར་པར་བལྟའོ། །དེ་ནས་ལས་ཐམས་ཅད་པ་དང༌། རྡོ་རྗེ་རྩེ་མོ་བཟླས་པའི་དྲིའི་ཆུས་དཀྱིལ་

འཁོར་གྱི་ས་གཞི་ལ་ཤར་ནས་བརྩམས་ཏེ་གཡས་སྐོར་དུ་བྱུགས་ལ། ཕྱི་རོལ་ཏུ་མེ་ཏོག་བསིལ་མ་དཀྲམ་ཞིང༌། ནམ་

མཁར་བཞུགས་པའི་དཀྱིལ་འཁོར་མངོན་སུམ་པ་ལྟར་གསལ་བར་གྱུར་པར་བསྒོམས་ནས་རྡོར་དྲིལ་འཛིན་པའི་སློབ་མ་

དང་ལྷན་ཅིག་དཀྱིལ་འཁོར་གྱི་སའི་ཤར་ནུབ་ཏུ་འགྲེང་སྟེ། ཉེར་སྤྱོད་ལྔ་དང་ལྷ་མོ་བརྒྱད་ཀྱི་སྔགས་དང་ཕྱག་རྒྱ་ཙམ་གྱིས་

ནམ་མཁའ་ན་བཞུགས་པའི་ལྷ་ལ་མཆོད། སྲད་བུ་གཡོན་པའི་ཁུ་ཚུར་གྱིས་ལྟེ་བའི་ཐད་དུ་བཟུང་ལ། རང་ཉིད་དང་པོའ་ི

སངས་རྒྱས་དང་སློབ་མ་ལས་ཐམས་ཅད་པར་གསལ་བའི་མིག་གཉིས་ཛཿཛཿལས་ཉི་མ་དང་ཟླ་བ་

འོད་ཟེར་སེར་པོ་ཅན་དུ་གྱུར། ཛྫཿ ཞེས་བརྗོད་དེ་ཐིག་སྣེ་གྲོགས་ཀྱི་ལག་ཏུ་བཏད། དེས་ཀྱང་ཛྫཿཛྫཿཛྫཿ ཞེས་

བརྗོད་དེ་དྲངས་ནས་གཉིས་ཀའི་ལག་པས་དུས་གཅིག་ཏུ་ས་ལ་ཕབ་ནས་འདེབས་པའི་གོ་རིམས་འདུག་སྟངས་བསྐོར་

ཕྱོགས་སོགས་ཡེ་ཐིག་གི་སྐབས་ཇི་ལྟ་བར་བྱས་ནས་རྫོགས་པར་གདབ་པར་བྱའོ།།

དེ་ལ་ཐིག་ཇི་ལྟར་འདེབས་པའི་རིམ་པ་ནི་འདི་ཡིན་ཏེ། རྩ་ཐིག་ཇི་ཙམ་བྱེད་པ་ཡི། །དབུས་སུ་ཟླུམ་

པོ་བསྐོར་བ་དེའི། །ཤར་སོགས་ཕྱོགས་ཀྱི་ཐིག་ལེའི་སྟེང༌། །སྲད་བུ་བཟུང་ནས་མཎྜལ་བཞིའི། །ཉ་

ཡི་མགོ་དང་མཇུག་མའི་མཐར། །ཚངས་ཐིག་དང་ནི་ཟུར་ཐིག་གདབ། །ཟུར་དེ་སྒོ་ཚད་བདུན་དང་

ཕྱོགས། །དཀྱིལ་འཁོར་ཕྱི་མའི་རྩ་ཐིག་ནས། །དབུས་ཀྱི་བར་གྱི་ཕྱེད་ཚད་དུ། །དཀྱིལ་འཁོར་ནང་

མའི་རྩ་ཐིག་གདབ། །ཁྲུ་ལ་སོགས་པའི་རྩ་ཐིག་གི །དབུས་སུ་བརྒྱད་ཆ་ཕྱིས་པ་དེ། །སྒོ་དེའི་བཞི་

ཆ་ཆ་ཆུང་སྟེ། །དཀྱིལ་འཁོར་ཕྱི་ནང་རང་རང་གི །རྩ་བའི་ཕྱི་རོལ་གཅིག་དང་གཉིས། །གཅིག་

གཉིས་གཅིག་དང་གཅིག་གི་མཐར། །ཐིག་དྲུག་ཟུར་ནས་དངོས་སུ་སྟེ། །ཚངས་ལས་རིམ་གྱིས་

རིང་བར་ནི། །ཆ་ཆུང་གསུམ་དུ་དང་པོའ་ིཐིག །གཉིས་ཐིག་ཆ་ཆུང་གཅིག་རྩེ་རེག །མུན་པའི་

སྣམ་བུ་མེད་པའི་ཕྱིར། །ཆ་ཆུང་བདུན་དུ་གསུམ་སྟེགས་པའི། །ཐིག་ལས་དྲང་པོའ་ིཐིག་གསུམ་

ཏེ། །གསུམ་གའང་དཔངས་སུ་ཆ་ཆུང་ལྔ། །དང་པོ་ངོས་ཐིག་རྩེ་མོ་རེག །གཉིས་ནི་ཆ་ཆུང་རེ་རེའི་

བར། །གསུམ་པའི་རྩེ་ནས་ངོས་སུ་ཐིག །ཆ་ཆུང་བཅུ་དང་ལྡན་པའོ། །རྩ་བའི་རྩེ་ནས་བྱུང་བའི་

ཐིག །ཆ་ཆུང་བཞི་པ་ངོས་སུ་གཉིས། །སྟེང་དུ་གསུམ་ཏེ་ཐད་ཀར་ནི། །ཆ་ཆུང་བརྒྱད་དེ་གསུམ་

འཁྱོག་པ། །ཅེས་དཀྱིལ་འཁོར་ཕྱི་ནང་གཉིས་ཀའི་མདའ་ཡབ་ཀྱི་བར་གྱི་ཐིག་ཡིན་ལ། 

རྟ་བབས་ནི། ཕྱོགས་ནི་དེ་མ་ཐག་པ་ཡི། །རྟ་བབས་སྣམ་བུ་དྲག་པོའ་ིལས། །ནོར་ལྷ་ནོར་

ལྷ་ཉི་མ་དང༌། །རྒྱལ་བ་ནོར་ལྷ་རྒྱལ་བ་དང༌། །ཉི་མ་ནོར་ལྷ་ཉི་མ་དང༌། །རྒྱལ་བ་ནོར་ལྷ་གོ་རིམས་

བཞིན། །འདི་རྣམས་ངོས་ཀྱི་བརྗོད་པར་བྱ། །ཚངས་པའི་གཡས་དང་གཡོན་དུ་ནི། །ཆ་ཆུང་ཕྱེད་

དང་ལྔ་དོར་ནས། །སྣམ་བུ་ཆ་ཆུང་ཕྱེད་དང་གསུམ། །ཐིག་ནི་ཆ་ཆུང་ཕྱེད་དང་བཞི། །གཉིས་

པ་དང་ནི་གསུམ་པ་ནི། །ཆ་ཆུང་ལྔ་ནས་ཆ་ཆུང་གསུམ། །བཞི་པ་ཆ་ཆུང་བཞི་དོར་ནས། །ཆ་

ཆུང་གསུམ་མདའ་ཆ་ཆུང་ནི། །ཕྱེད་དང་བཞི་ནས་ཕྱེད་དང་བཞི། །གསུམ་ནས་དྲུག་པ་ཆ་ཆུང་

ལྔ། །དེ་ནས་གསུམ་ནི་བརྒྱད་གཅིག་ནི། །ཆ་ཆུང་བདུན་ཏེ་ཐ་མ་དྲུག །དཀྱིལ་འཁོར་ཕྱི་མའི་ཁྱད་

པར་ནི། །དེ་ཕྱིར་ཆ་ཆུང་རིགས་བྱེད་མཐར། །ཟླུམ་པོའ་ིདེ་ནས་ཆ་ཆུང་གཉིས། །དོར་བར་ཟླུམ་

པོའ་ིཆ་ཆུང་ནི། །བཞི་དོར་ནས་ཀྱང་ཟླུམ་པོ་གཞན། །ནང་མ་ལ་མེད་ཕྱི་མ་ཡི། །སྣ་ཚོགས་རྡོ་

རྗེ་རྭ་ཐིག་ནི། །ཚངས་དང་མདའ་ཡབ་ཕྲད་པ་ནས། །ཆ་ཆུང་གཉིས་དོར་ཐད་ཀར་གཡས། །ཆ་

ཆུང་གསུམ་ནས་ཐིག་སྐུད་ནི། །ཆ་ཆུང་བཞི་དང་བཞི་གསུམ་གྱིས། །གཡས་ཀྱི་ཕྱི་རྭ་བསྐོར་བ་

སྟེ། །གཡོན་ནས་གཡོན་རྭའས་དེ་ལྟར་བསྐོར། །མདའ་ཡབ་ཚད་ལས་ཆ་ཆུང་གཅིག །དོར་ནས་

ཆ་ཆུང་ལྔ་པ་ཡི། །སྐུད་པ་གཡས་གཡོན་ནང་རྭ་བསྐོར། །འདི་ལ་དབུས་རྭའི་སྦོམས་ལ་ཞེང་ཆ་ཆུང་བཞི་པ་

དང་གཡས་གཡོན་གྱི་རྭའི་སྦོམས་ལ་ཆ་ཕྲན་གསུམ་དང༌། ཆ་ཕྲན་གཉིས་གུག་པའི་ཆས་རྩེར་མ་སླེབ་པ་རྣམས་དཔངས་སུ་

སྒོ་ཚད་གསུམ་མའི་རྭ་དང་མཚུངས་ལ། རྒྱུ་མཚན་གཞན་ནི་ཕྱོགས་གཞན་དུ་གསུངས་པ་ལས་ཤེས་པར་བྱའོ།།

དཀྱིལ་འཁོར་ཕྱི་མའི་རྩ་བའི་ནང། །སྒོ་ཚད་གཅིག་ནི་ལྷ་སྣམ་ཡིན། །ནང་མའི་ནང་ཐིག་

ཁྱད་པར་ནི། །རྩ་བའི་ཐིག་ལས་རིམ་བཞིན་ནང༌། །ཆ་ཆུང་གཅིག་དང་གཅིག་དང་གཅིག །བཞི་

དང་གཅིག་དང་གཅིག་དང་བཞི། །གཅིག་དོར་བར་ནི་ཟླུམ་པོ་བརྒྱད། །ཆ་ཆུང་བཞི་པ་ནང་མ་

ཡི། །ཕྱོགས་མཚམས་བརྒྱད་ལ་རྩིབས་བརྒྱད་དང༌། །ཆ་ཆུང་བཞི་པ་ཕྱི་མ་ཡི། །ཕྱོགས་བཞི་རེ་

རེར་འཁོར་ལོའ་ིརྩིབས། །བཞི་བཞི་བཅུ་དྲུག་དབྱེ་བར་བྱ། །དེ་ལ་སྐོར་ཐིག་ཕྱི་ནང་རྣམས་ནི་དཀྱིལ་འཁོར་

གྱི་དབུས་སུ་སྟེང་རྡོ་རྗེ་རྩེ་ལྔ་པ། འོག་རྡོ་རྗེ་རྩེ་གཅིག་པའི་རྣམ་པ་ཅན་གྱི་ཕུར་བུ་དངོས་སུ་བཏབ་པའམ། མེད་ན་བསམ་

གཏན་གྱིས་བཏབ་པར་མོས་ཏེ། དངོས་སུ་རྡོ་རྗེ་ལ་ཐིག་སྐུད་དཀྲིས་པ་སློབ་དཔོན་གྱིས་དབུས་སུ་བཟུང་ནས། གྲོགས་

ཀྱིས་ཐིག་སྐུད་ཀྱི་སྣེ་མོ་ནས་བཟུང་ཏེ་དབང་ལྡན་ནས་བརྩམས་ཏེ་བསྐོར་བར་བྱ་ཞིང༌། བསྐོར་ཟིན་པ་ན་འོག་ནས་འཆད་

པའི་ཕུར་བུ་དབྱུང་བའི་སྔགས་དང་ཕྱག་རྒྱས་དངོས་སུ་ཕྱུང་བའམ་ཕྱུང་བར་མོས་ཏེ། བསམ་གཏན་གྱིས་བཏབ་པ་ཡིན་ན། 

ཕུར་བུ་རང་གི་ལག་གི་རྡོ་རྗེ་ལ་ཐིམ་པར་བསམ་མོ།།

དེ་ནས་རང་ཉིད་གཤིན་རྗེ་གཤེད་དུ་གྱུར་པའི་མིག་གཡས་གཡོན་ཧཱིཿཧཱིཿལས་ཉི་མ་དང་ཟླ་

བ་མིག་འབྲས་ཧཱུཾ་ལས་ཁྲོ་བོའ་ིརྡོ་རྗེར་གྱུར། ཞེས་བསམས། ཁྲོ་བོའ་ིཉམས་དང་ལྡན་པས་ཁྲོ་གཉེར་བསྡུས། ཁྲོ་

བོའ་ིལྟ་བས་བལྟ་ཞིང་། རང་གི་མིག་འབྲས་ལས་བྱུང་བའི་ཁྲོ་བོའ་ིརྡོ་རྗེ་རྣམས་ཀྱིས་ཐར་པའི་སྒོའ་ིབར་

ཆད་ཐམས་ཅད་བཅོམ་པར་གྱུར། ཞེས་བསམ་སྟེ་ཀྲོ་དྷཱ་ཏྲི་ཥྚི་ཧཱིཿ ཞེས་བརྗོད་ཅིང་དཀྱིལ་འཁོར་ནང་མའི་ཤར་

སྒོ་ནས་བརྩམས་ཏེ་རིམ་བཞིན་སྒོ་ཕྱི་ནང་རྣམས་ཀྱི་ནང་གི་ཚངས་ཐིག་དང་ཕྲད་པའི་རྩ་ཐིག་གཡས་གཡོན་དུ་ཆ་ཕྲན་

གཉིས་གཉིས་དྲི་བཟང་གི་ཆུས་དབྱི་བར་བྱའོ། །དེ་ནས་ཐིག་སྐུད་རིན་པོ་ཆེ་ལ་སོགས་པའི་སྣོད་དུ་སྔར་ལྟར་བཀོད་པ་ལ་

ཆུ་གཉིས་ཉེར་སྤྱོད་དང་བཅས་པས་མཆོད། ཨོཾ་ཨཱཿཧཱུཾ་བཛྲ་མུཿཐིག་སྐུད་ཀྱི་ཡེ་ཤེས་པ་རང་བཞིན་གྱི་གནས་

སུ་གཤེགས་པར་གྱུར། ཞེས་གཤེགས་སུ་གསོལ་ནས་ཐིག་སྐུད་མི་འགོམ་པའི་སར་བཞག་པར་བྱའོ། །དེ་ནས་

དཀྱིལ་འཁོར་གྱི་ཕྱི་རོལ་དྲིའི་ཆུས་བྱུགས་ཤིང༌། ལྷའི་གནས་ཐམས་ཅད་དུ་དྲིའི་ཐིག་ལེ་བྱེད་པ་ལ། གཙོ་བོ་ལྔའི་གནས་སུ་

གྲུ་བཞི། གཞན་རྣམས་སུ་ཟླུམ་པོ་བྱས་པའི་སྟེང་དུ་དྲི་བཟང་པོས་སྦགས་པའི་མེ་ཏོག་ཚོམ་བུ་རྩ་སྔགས་བརྗོད་ཅིང་དགོད་

པར་བྱ་སྟེ། དབུས་ཀྱི་ཚོམ་བུ་གཞན་ལས་ཅུང་ཟད་ཆེ་བའོ། །དེའི་ཕྱི་རོལ་ཁོར་ཡུག་གི་མཐའ་སྐོར་དུ་ཉེར་སྤྱོད་ལྔ་ལྷ་གྲངས་

དང་མཉམ་པ་ལ་སོགས་པའི་མཆོད་པའི་ཚོགས་བཤམས་པར་བྱའོ།།

དེ་ནས་དཀྱིལ་འཁོར་བསངས་སྦྱངས་ནས་དག་པ་གསུམ་གྱི་སྔགས་བརྗོད་དེ། སྟོང་པའི་ངང་ལས་སྐད་

ཅིག་གིས་འཇམ་པའི་རྡོ་རྗེ་རིགས་བསྡུས་ཀྱི་དཀྱིལ་འཁོར་རྟེན་དང་བརྟེན་པར་བཅས་པ་དུས་

གཅིག་ཏུ་ཡོངས་སུ་རྫོགས་པར་གྱུར་པ་ནི། སྣ་ཚོགས་རྡོ་རྗེའི་ལྟེ་བའི་སྟེང་དུ་བྷྲུཾ་དཀར་པོ་ཡོངས་

སུ་གྱུར་པ་ལས་བྱུང་བའི་ཞེས་པ་ནས། དེའི་ནང་དུ་འཁོར་ལོའ་ིལྟེ་བ་དཀར་པོ་མུ་ཁྱུད་དང་བཅས་

པའི་དབུས་སུ་སེང་གེ །ཤར་དུ་གླང་པོ་ཆེ། ཞེས་པ་ནས། ལྷ་གཞན་ཐམས་ཅད་ཀྱི་གནས་སུ་པདྨ་

དང་ཟླ་བའི་དཀྱིལ་འཁོར་རེ་རེ། དབུས་ཀྱི་གདན་གྱི་སྟེང་དུ་བཅོམ་ལྡན་འདས་རྣམ་པར་སྣང་

མཛད་ཆེན་པོ། ཞེས་པ་ནས། དང་པོའ་ིསངས་རྒྱས་དང་ཡེ་ཤེས་སེམས་དཔའ་འང་ས་བོན་མེད་

པར་ཡི་གེ་ཨ་དཀར་པོ་འོད་ཟེར་རབ་ཏུ་འཕྲོ་བ་གནས་པར་གྱུར། ཞེས་པའི་བར་དང༌། དེ་ནས་འཁོར་

ལོ་ནང་མའི་ཤར་གྱི་རྩིབས་ཀྱི་གདན་ལ་མི་བསྐྱོད་པ་སྐུ་མདོག་སྔོན་པོ། ཞེས་པ་ནས། རང་རང་གི་

གདན་གྱི་སྟེང་ན་སེམས་དཔའི་སྐྱིལ་ཀྲུང་གིས་བཞུགས་པའོ། །ཞེས་པའི་བར་སྔར་བདག་བསྐྱེད་ཀྱི་སྐབས་

ཇི་ལྟ་བར་གསལ་གདབ། རང་གི་ཐུགས་ཁའི་འོད་ཟེར་གྱིས་ནམ་མཁར་བཏེག་པའི་དཀྱིལའཁོར་སྤྱན་

དྲངས། ཆུ་གཉིས་དང་ཉེར་སྤྱོད་ལྔ་སྔགས་དང་ཕྱག་རྒྱས་མཆོད། ཨོཾ་བཛྲ་ཨཾ་ཀུ་ཤ་ཛཿ སོགས་བཞི་སྔགས་རྒྱས་

དགུག་གཞུག་ཅིང་དབང་དུ་བྱས་ནས། རྟེན་དང་བརྟེན་པའི་དཀྱིལ་འཁོར་དམ་ཚིག་པ་དང་གཉིས་སུ་

མེད་པར་གྱུར། དེ་ནས་མཆོད་པ་བྱིན་རླབས་སྔར་ལྟར་བྱས་ཏེ། ཆུ་གཉིས་ཉེར་སྤྱོད་ལྔ། སྒེག་སོགས་བརྒྱད། འདོད་

ཡོན་ལྔ་དང་བཅས་པས་སྔར་བདག་བསྐྱེད་ཀྱི་སྐབས་སུ་བཤད་པ་ལྟར་རྒྱས་པར་མཆོད། འདུད་ཉི་ཤུས་བསྟོད་དེ། སྤོས་

དང་རྡོར་དྲིལ་འཛིན་པས་པུས་མོ་བཙུགས་ནས། བདག་ཉིད་ཀྱི་ལྕེ་ཧཱུཾ་ལས་སྐྱེས་པའི་རྡོ་རྗེར་གྱུར། མ་

ལུས་ཕྱོགས་ན་བཞུགས་པ་ཡི། །སངས་རྒྱས་ཐམས་ཅད་དགོངས་སུ་གསོལ། །བདག་མིང་འདི་

ཞེས་བྱ་བ་ཡིས། །འཇམ་པའི་དབྱངས་ཀྱི་དཀྱིལ་འཁོར་བྲི། །སངས་རྒྱས་ཐམས་ཅད་སྤྱན་འདྲེན་

པས། །འདིར་ནི་སངས་རྒྱས་ཀུན་གཤེགས་ལ། །དངོས་གྲུབ་མཆོག་ནི་སྩལ་དུ་གསོལ། །འཇམ་

པའི་རྡོ་རྗེ་དཔའ་བོ་ཆེ། །རིགས་པའི་རྒྱལ་པོ་ཁྱོད་ལ་འདུད། །དཀྱིལ་འཁོར་ཐུགས་རྗེའི་བདག་ཉིད་

ཅན། །མགོན་པོ་བདག་ཉིད་འབྲི་བར་འཚལ། །སློབ་མ་རྣམས་ལ་བརྩེ་བ་དང༌། །ཁྱོད་ལ་མཆོད་

པར་བྱ་བའི་ཕྱིར། །བཅོམ་ལྡན་བདག་ནི་གུས་པ་ལ། །དེ་བས་བཀའ་དྲིན་མཛད་པར་འོས། །འགྲོ་

བ་འཁོར་བའི་དོན་མཛད་པ། །སངས་རྒྱས་བདག་ལ་དགོངས་སུ་གསོལ། །འབྲས་གནས་བྱང་

ཆུབ་སེམས་དཔའ་དང༌། །སྔགས་ཀྱི་ལྷ་གཞན་གང་ལགས་དང༌། །འཇིག་རྟེན་སྐྱོང་བའི་ལྷ་གཞན་

དང༌། །གང་ཡང་འབྱུང་པོ་མཐུ་ཆེན་དང༌། །སངས་རྒྱས་བསྟན་ལ་དགའ་བ་རྣམས། །འཇམ་པའི་

རྡོ་རྗེའི་དཀྱིལ་འཁོར་ནི། །འགྲོ་བ་དག་ཕྱིར་བདག་འབྲི་བས། །བདག་དང་སློབ་མར་བཅས་པ་

ལ། །དཀྱིལ་འཁོར་བྱིན་རླབས་དངོས་གྲུབ་སྩོལ། །ཞེས་ལན་གསུམ་གསོལ་བ་བཏབ་པས། རིག་པ་འཛིན་

པ་ཅི་དགའ་བར་བྱོས་ཤིག་ཅེས་གནད་འབྱིན་པར་གྱུར། ཞེས་བརྗོད་ཅིང་བསམ་པ་ནི་སྟ་གོན་གྱི་ལྷ་ལ་

གསོལ་བ་གཏབ་ཅིང༌། སྙན་མནན་པའོ།། །།

གཉིས་པ་བུམ་པ་སྟ་གོན་ནི། རིན་པོ་ཆེ་ལ་སོགས་པ་ལས་བྱས་པའི་བུམ་པ་མཚན་ཉིད་དང་ལྡན་པ། ཙན་དན་

དཀར་པོ་དང་བསྲེས་པའི་རྡོ་རྒྱུས་ལ་སོགས་པས་དཀར་པོར་བསྒྱུར་ཞིང༌། ཁ་ཚར་མ་ཉམས་པའི་རས་དཀར་པོ་ཟུང་ལ་

སོགས་པས་མགུལ་ཆིངས་སྲོག་གསུམ་པའི་ཚུལ་དུ་བཅིངས་པ་ལ་རྡོ་རྗེ་རྩེ་མོ་བཟླས་པའི་སྲད་བུ་དཀར་པོ་བདུན་གྱིས་

བཀྲི། ཡུངས་ཀར་གྱིས་བརྡེག །གུ་གུལ་གྱིས་བདུག །ལས་ཐམས་ཅད་པ་བཟླས་པས་བགེགས་བསྐྲད། ནང་ཆུ་གཙང་

མ་སྲོག་ཆགས་མེད་པས་རན་པར་བཀང་བའི་ནང་དུ་སྨན་ལྔ་འབྲུ་ལྔ་རིན་ཆེན་ལྔ་དྲི་ལྔ་སྙིང་པོ་ལྔ་རྣམས་བཅུག་ཅིང་འོ་མ་

དང་འབྲས་བུ་དང་ལྡན་པའི་ཤིང་བཟང་པོའ་ིཡལ་གས་ཁ་བརྒྱན་པ། ལྷ་གྲངས་དང་མཉམ་པའམ་མེད་ན་རྣམ་རྒྱལ་གཅིག་

དང་ལས་བུམ་གཅིག་སྟེ། དེ་ལ་གྲངས་དང་མཉམ་པ་ལ་ལྷ་རང་རང་གི་ཕྱག་མཚན་ས་བོན་སྔར་བདག་བསྐྱེད་ཀྱི་སྐབས་

ལྷ་བསྐྱེད་པའི་དུས་སུ་བཤད་པ་དང་མཚུངས་པ་བྲི་བའམ་གདགས། གཉིས་ལས་མེད་ན་རྣམ་རྒྱལ་གྱི་ཕྱོགས་བཞི་དང༌། 

ཤར་གྱི་མཚན་མའི་སྟེང་དང་ལྔར་རིམ་པ་བཞིན་གཙོ་བོ་ལྔའི་མཚན་མ་དང༌། ལས་བུམ་གྱི་གདོང་ལ་ལས་ཐམས་ཅད་པའི་

མཚན་མ་བྲི་བའམ་གདགས་པར་བྱ་སྟེ། དེའང་དཀྱིལ་ཆོག་ལས། ལས་ཐམས་ཅད་པའི་བུམ་པར་གཤིན་

རྗེ་གཤེད་བསྐྱེད་ལ།1 ཞེས་གསུངས་པས་དེའི་གཡས་ཀྱི་ཕྱག་མཚན་འགོད་རིགས་པར་སྣང་བ་ལ། དེ་ནས་ལས་

ཐམས་ཅད་པ་ལ་སྣ་ཚོགས་རྡོ་རྗེ་བྲི་ཞེས་གསུངས་པ་ནི་ལྷ་དང་མཚན་མ་མི་མཐུན་པ་གཅིག་བྱུང་བའི་དཔེ་མ་དག་པ་

བརྒྱུད་པའམ། ཡང་ན་གཤིན་རྗེ་གཤེད་དེ་ཡང་སྐབས་འདིར་ལས་ཀྱི་རིགས་སུ་མཚོན་པར་བྱ་བ་ལ་དགོངས་པ་སོགས་ 

གང་ཡིན་དཔྱད་པར་བྱ་བ་ཞིག་གོ།

དེ་ནས་བུམ་པ་རྣམས་ཀུ་ཤ་ལ་སོགས་པའི་གདན་ལ་དགོད། གདུགས་དཀར་པོས་གཡོགས། ཆུ་གཉིས་ཉེར་

སྤྱོད་ལྔ་ལ་སོགས་པའི་མཆོད་པ་བཤམས་ཏེ་རྣམ་རྒྱལ་གྱི་ཁར་མཆོད་ཡོན་གྱི་སྣོད་དུང་ཆོས་ལ་སོགས་པ་དྲི་ཞིམ་པོའ་ིཆུ་

མེ་ཏོག་དཀར་པོ་སོགས་དང་བཅས་པས་བཀང་བ་བཞག་པའི་སྟེང་དུ་རྡོ་རྗེ་རྩེ་ལྔ་པའི་ལྟེ་བ་ལ་མེ་ཏོག་གི་ཕྲེང་བ་དཀྲིས་

པ་ཡང་བཞག་པར་བྱའོ། །དེ་ནས་བུམ་པ་རྣམས་གཤིན་རྗེ་གཤེད་ཀྱིས་བསངས། སྭ་བྷཱ་ཝ་བུམ་པ་རྣམས་སྟོང་པ་

ཉིད་དུ་གྱུར། སྟོང་པའི་ངང་ལས་བཾ་ཞུ་བ་ལས་བྱུང་བའི་རིན་པོ་ཆེའི་བུམ་པ་དཀར་པོ་ལྟོ་བ་ཆེ་བ་

མགྲིན་པ་རིང་བ་མཆུ་འཕྱང་བ་ལ་སོགས་པའི་མཚན་ཉིད་ཐམས་ཅད་དང་ལྡན་པར་གྱུར། ཨོཾ་ཏཱཔྟེ་

ཏཱཔྟེ་མཧཱ་ཏཱཔྟེ་སྭཱཧཱ། ལྷའི་ཆུ་བོ་གངྒཱ་དང་བུམ་པའི་ཆུ་དབྱེར་མེད་པར་གྱུར། རྣམ་རྒྱལ་བུམ་པའི་

ནང་དུ་དབུས་སུ་སེངྒེ། ཤར་དུ་གླང་པོ་ཆེ། ཞེས་པ་ནས། རང་གི་གདན་གྱི་སྟེང་ན་སེམས་དཔའི་

སྐྱིལ་ཀྲུང་གིས་བཞུགས་པའོ། །ཞེས་པའི་བར་ལྷ་སྟ་གོན་ཇི་ལྟ་བ་དང༌། བུམ་པའི་མཚན་མ་ལྔའི་

གནས་སུ་སེངྒེ། ཤར་དུ་གླང་པོ། ལྷོར་རྟ། ནུབ་ཏུ་རྨ་བྱ། བྱང་དུ་མཁའ་ལྡིང་བསྣོལ་བས་བཏེག་པའི་

རིན་པོ་ཆེའི་ཁྲི་ལ་པདྨ་དང་ཉི་མ་ཟླ་བ་དར་གྱི་གློ་གདན་ཏེ་དྲུག་དྲུག་བརྩེགས་པའི་གདན་གྱི་སྟེང་དུ་

1  བསྟན་འགྱུར། དཔེ་བསྡུར་མ། དེབ། ༣༣ ཤོག ༣༠༨ ཕྲེང་། ༩



འཇམ་དཔལ་གསང་ལྡན་གྱི་སྒྲུབ་ཐབས་ཆོ་ག 493

དབུས་སུ་རྣམ་སྣང་དཀར་པོ་ཕྱག་གཉིས་བྱང་ཆུབ་མཆོག་གི་ཕྱག་རྒྱས་འཁོར་ལོ་འཛིན་པ། ཤར་

གྱི་གདན་ལ་མི་བསྐྱོད་པ་སྐུ་མདོག་སྔོན་པོ། ཞེས་པ་ནས། རྡོ་རྗེ་སྐྱིལ་ཀྲུང་གིས་བཞུགས་པའོ་ཞེས་

པའི་བར་རྩིབས་ཀྱི་ཞེས་པ་རྣམས་དོར་བའི་ལྷག་མ་སྔར་ཇི་ལྟ་བར་བྱས་ནས་ལྷར་བསྐྱེད། ལས་

བུམ་གྱི་ནང་དང་མཚན་མའི་གནས་སུ་སྣ་ཚོགས་པདྨ་དང་ཉི་མའི་སྟེང་དུ་སྐད་ཅིག་གིས་བཅོམ་

ལྡན་འདས་གཤིན་རྗེ་གཤེད་པོ། ཞེས་པ་ནས། ཧཱུཾ་གི་སྒྲ་དྲག་པོ་སྒྲོགས་པ་ཞེས་པའི་བར་སྔར་ལྟར་བྱ་སྟེ། 

སློབ་དཔོན་གྱིས་གཙོ་བོའ་ིབུམ་པར་སྐད་ཅིག་གིས་ལྷ་རྣམས་ཚང་བར་བསྐྱེད་པར། དགུག་གཞུག་དང་མཆོད་བསྟོད་

བཟླས་པ་བྱའོ། །ཞེས་སྐད་ཅིག་ཙམ་གྱིས་བསྐྱེད་པར་གསུངས་སོ།།

ལྷ་ཐམས་ཅད་ཀྱི་སྤྱི་བོར་ཨོཾ། མགྲིན་པར་ཨཱཿ ཐུགས་ཁར་ཧཱུཾ། བདག་ཉིད་ཀྱི་ཐུགས་

ཁའི་འོད་ཟེར་གྱིས་བུམ་པའི་ནང་དང་མཚན་མའི་ལྷའི་ཡེ་ཤེས་པ་རྣམས་སྤྱན་དྲངས། ཆུ་གཉིས་ཉེར་

སྤྱོད་རོལ་མོ་དང་བཅས་པའི་སྔགས་རྒྱས་མཆོད། ཨོཾ་བཛྲ་ཨཾ་ཀུ་ཤ་ཛཿ སོགས་ཀྱིས་རང་རང་གི་དམ་ཚིག་

པ་རྣམས་དང་གཉིས་སུ་མེད་པར་གྱུར། རང་གི་ཐུགས་ཁའི་འོད་ཟེར་གྱིས་སྤྱན་དྲངས་པའི། ཞེས་

པ་ནས། བུམ་པ་དང་མཚན་མའི་ལྷ་ཐམས་ཅད་ལ་རིགས་ལྔས་དབུ་བརྒྱན་པའི་དེ་བཞིན་གཤེགས་

པ་ལྔ་དང་བྱང་ཆུབ་སེམས་དཔའ་བཅུ་དྲུག་རིན་པོ་ཆེའི་ཅོད་པན་ཅན་དུ་གྱུར། དེ་ནས་མཆོད་པ་བསང་

སྦྱངས་བྱིན་རླབས་སྔར་ལྟར་བྱས། ཆུ་གཉིས་སྔོན་དུ་འགྲོ་བའི་ཉེར་སྤྱོད་ལྔ་དང་ལྷ་མོ་བརྒྱད་ཀྱི་མཆོད་པ་ཚིགས་བཅད་

དང་བཅས་པ་སྔར་ལྟར་ཕུལ། འདུད་ཉི་ཤུས་བསྟོད། རྡོ་རྗེ་ལ་བཏགས་པའི་མེ་ཏོག་གི་ཕྲེང་བའི་སྣེ་མོ་ནས་ལག་པ་གཡོན་

པའི་རྡོ་རྗེ་ཁུ་ཚུར་གྱིས་བཟུང་སྟེ། དུང་ཆོས་ཀྱི་ཆུ་ལ། ཨོཾ་བཛྲ་ཨ་མྲྀ་ཏ་ཨུ་ད་ཀ་ཧཱུཾ། ཞེས་བཟླས་ནས། དུང་ཆོས་

ཀྱི་ཆུ་ཡེ་ཤེས་ཀྱི་བདུད་རྩིར་བྱས་པའི་རྡོ་རྗེའི་རྡུལ་ཕྲ་རབ་ཀྱི་རང་བཞིན་དུ་གྱུར་པར་བསམས་ཤིང༌། 

སྔགས་འདི་སྟོང་རྩ་བརྒྱད་བཟླ་བར་རྡོ་རྗེ་རྩེ་མོ་ལས་གསུངས་པ་ནི་བུམ་པའི་ཆུ་བྱིན་གྱིས་བརླབས་པ་ལ་གསུངས་ཀྱི། དུང་

ཆོས་ཀྱི་ཆུ་ལ་གསུངས་པ་མེད་དོ།།

དེ་ནས་རྣམ་རྒྱལ་བུམ་པའི་ལྷ་ཐམས་ཅད་ཀྱི་ཐུགས་ཁར་ཟླ་བའི་སྟེང་དུ་ཨ་དཀར་པོ་ལ་རྩ་

སྔགས་ཀྱི་ཕྲེང་བས་བསྐོར་བ་ལས་འོད་ཟེར་འཕྲོས། ཕྱོགས་བཅུའི་སངས་རྒྱས་སྲས་དང་བཅས་

པ་ཐམས་ཅད་ཀྱི་ཐུགས་ཁ་ནས་ཡེ་ཤེས་ཀྱི་བདུད་རྩི་བཀུག་སྟེ་བུམ་པའི་ཆུ་དང་དབྱེར་མེད་པར་

གྱུར། ཞེས་བསམས་ནས་ལྷ་ཐམས་ཅད་ལ་ཐུན་མོང་དུ་རྩ་སྔགས་བརྒྱ་རྩ་བརྒྱད་དང༌། གྲུབ་ན་ཆུ་ལ་ཨུ་ད་ཀ་སྟོང་རྩ་

བརྒྱད་དམ། ཐ་ནའང་བརྒྱ་རྩ་བརྒྱད་བཟླས་པས་བྱིན་གྱིས་བརླབ། ལས་བུམ་ལ་གཤིན་རྗེ་གཤེད་ཀྱི་སྔགས་བརྒྱ་རྩ་བརྒྱད་

བཟླས། རྩ་སྔགས་དང་ཧཱུཾ་ལན་བདུན་བརྗོད་པས་བུམ་པ་རྣམས་སུ་དུང་ཆོས་ཀྱི་མཆོད་ཡོན་ཕུལ། ལས་ཐམས་ཅད་པ་

བཟླས་པས་མེ་ཏོག་དཀར་པོ་གསུམ་གསུམ་གཞུག །བདུག་པས་བདུགས་ནས། དེ་ནས་ཁ་བརྒྱན་གྱི་ཡལ་འདབ་ཀྱིས་

ལས་བུམ་གྱི་ཆུ་བླངས་ཏེ་གཡས་བསྐོར་དུ་གཏོར་ནས། ཇི་སྲིད་དཀྱིལ་འཁོར་གྱི་བྱ་བ་མ་རྫོགས་པ་དེ་སྲིད་

དུ་བགེགས་རྣམ་པར་བཟློག་པའི་འཕྲིན་ལས་མཛོད་ཅིག་ཅེས་གསོལ་བ་བཏབ་ལ། རྣམ་རྒྱལ་བུམ་པའི་

ལྷ་རྣམས་ཡེ་ཤེས་ཀྱི་བདུད་རྩིའི་ངོ་བོར་ཞུ་ནས་བུམ་པའི་ཆུ་དང་དབྱེར་མེད་པར་གྱུར། བུམ་པ་

ཐམས་ཅད་ཀྱི་མཚན་མའི་ལྷ་རྣམས་ཞུ་ནས་ལྷ་རང་རང་གི་ཕྱག་མཚན་གྱི་རྣམ་པར་གནས་པར་

གྱུར། ས་བོན་བཀོད་ན་ས་བོན་གྱི་རྣམ་པར་གནས་པར་གྱུར། ཞེས་བསམ། འདིར་སློབ་དཔོན་གྱིས་རྣམ་པར་

རྒྱལ་བའི་བུམ་པར་ལྷ་རྣམས་ཞུ་བར་བྱའོ། །ལས་ཐམས་ཅད་པའི་བུམ་པ་ནི་མི་བཞུ་བར་བར་ཆད་བསྲུང་བར་གསོལ་བ་

བཏབ་ཏེ། དེ་ནས་བུམ་པ་རྣམས་རས་གཙང་མའི་སྟེང་དུ་བཞག་གོ །ཞེས་གསུངས་སོ། །དེ་ཡང་འདིར་ཆུ་དབང་བསྐུར་བ་

ཡོ་ག་སྤྱི་འགྲོ་དང་མི་འདྲ་བ་ཞིག་མཛད་པར་འདུག་པས་རྣམ་རྒྱལ་གྱི་ལྷ་ཞུ་བར་མངོན་ལ། གང་བུམ་དང་འཇུག་སྒོའ་ིབུམ་

པ་སོགས་ཀྱི་རྣམ་གཞག་ཀྱང་མ་མཛད་པར་སྣང་ངོ༌།།

གསུམ་པ་སྦྱིན་སྲེག་སྟ་གོན་ནི། སྐབས་འདིར་གྲུབ་ན་སློབ་མའི་བར་ཆད་ཞི་བའི་ཕྱིར། ཞི་བའི་སྦྱིན་སྲེག་དང༌། 

དངོས་གྲུབ་འབྱུང་བའི་ཕྱིར། རྒྱས་པའི་སྦྱིན་སྲེག་བྱེད་ན་ཐབ་ཏུ་འདས་པའི་མེ་ལྷའི་ཚེ་སྟ་གོན་གྱི་དཀྱིལ་འཁོར་སྤྱན་དྲངས་

ལ་བྱའོ། །བཞི་པ་གཏོར་མ་ལྷག་གནས་ནི། དཀྱིལ་འཁོར་གྱི་ཁང་པའི་ཕྱི་རོལ་ཏུ་སོང་སྟེ་གཏོར་མ་ཆ་གསུམ་བྱས་ནས། ཉེ་

རེག་བྱས་ལག་པ་བཀྲུས་ཏེ་ནང་དུ་འོངས་ནས། སྟ་གོན་གྱི་དཀྱིལ་འཁོར་ལ་མཚན་བརྒྱ་རྩས་བསྟོད། ཉེར་སྤྱོད་དང་ལྷ་མོ་

བརྒྱད་ཀྱིས་མཆོད། མཆོད་ཡོན་ཕུལ་ཏེ། དེ་ནས་སློབ་མ་ལྷག་གནས་ལ་འཇུག་པར་བྱའོ།།

ལྔ་པ་སློབ་མ་ལྷག་གནས་ནི། སྟ་གོན་གྱི་དཀྱིལ་འཁོར་ཡོལ་བ་སོགས་ཀྱིས་བསྒྲིབས་ཏེ་སློབ་མ་རྣམས་ཀྱིས་

མི་མཐོང་བར་བྱས་ནས། སློབ་མ་ཐེག་པ་ཐུན་མོང་བའི་ལམ་གྱིས་རྒྱུད་སྦྱངས་པ་ལ་སོགས་པའི་མཚན་ཉིད་དང་ལྡན་

པ། ནང་བཤིན་པ་ཟུང་དུ་མ་གྱུར་ཞིང་ཉི་ཤུ་རྩ་ལྔ་མན་ཆད་དུ་གནས་པ་དག་གསང་ཆུའི་བུམ་པས་ཁྲུས་བྱས་ཏེ། ཤར་

སྒོའ་ིཕྱོགས་སུ་འཁོད་ནས་བླ་མ་ལ་མཎྜལ་ཕུལ་ཏེ་ཕྱག་བྱས། པུས་མོ་བཙུགས་ཏེ་ཐལ་མོ་སྦྱར་ནས་གནས་པ་ལ། དེང་

བདག་ཁྱེད་རྣམས་འབྲས་བུ་ཡོད། །ཁྱོད་ཀྱི་གསོན་པའང་འབྲས་བུར་བཅས། །ལྷ་དང་དམ་

ཚིག་མཉམ་པ་རུ། །འགྱུར་བར་ཁྱེད་ཉིད་སོམ་ཉི་མེད། །བྱང་ཆུབ་སེམས་དང་སེམས་གཅིག་

པར། །མི་ལྡོག་པར་ནི་ཁྱོད་འགྱུར་ཏེ། །དེ་བཞིན་གཤེགས་པའི་རིགས་སུ་ནི། །དེང་ཁྱོད་སྐྱེ་བར་

ཐེ་ཚོམ་མེད། །དེང་ཁྱེད་ཉི་མ་དམ་པ་སྟེ། །སངས་རྒྱས་ཐམས་ཅད་སྤྱན་དྲངས་པས། །བདག་ཉིད་

འདུས་པའི་མཆོག་ཡིན་ནོ། །ཞེས་བླ་མས་བཤད་ནས་སྤྲོ་བ་བསྐྱེད་པར་དཀྱིལ་ཆོག་ལས་གསུངས་ལ། བླ་མ་

དག་ནི་མི་མཛད་པར་སྣང་ངོ༌།།

དེ་ནས་སློབ་མས་བླ་མ་འཇམ་པའི་རྡོ་རྗེ་དང་ཐ་མི་དད་པར་བསམ་ལ་གསོལ་བ་གདབ་པར་བྱ་སྟེ། དགའ་

ཆེན་ཁྱོད་བདག་སྟོན་པ་སྟེ། །སློབ་དཔོན་ཁྱོད་ནི་དགོངས་སུ་གསོལ། །བྱང་ཆུབ་ཆེན་པོའ་ིཚུལ་

བརྟན་པ། །མགོན་པོ་ཆེན་པོར་བདག་འཚལ་ལོ། །དམ་ཚིག་དེ་ཉིད་བདག་ལ་སྩོལ། །བྱང་ཆུབ་

སེམས་ཀྱང་བདག་ལ་སྩོལ། །སངས་རྒྱས་ཆོས་དང་དགེ་འདུན་ཏེ། །སྐྱབས་གསུམ་དག་ཀྱང་

བདག་ལ་སྩོལ། །ཐར་པ་ཆེན་པོའ་ིགྲོང་མཆོག་ཏུ། །མགོན་པོས་བདག་ནི་འཇུག་པར་མཛོད། །ཅེས་

ལན་གསུམ་གྱིས་སོ། །དེ་ནས་སློབ་དཔོན་གྱིས་སློབ་མ་ལ་སྔགས་ལ་དད་པ་བརྟན་པོ་འཛིན་དུ་གཞུག་པའི་ཕྱིར་འདི་སྐད་

ཅེས། བུ་ཚུར་ཤོག་ཤིག་ཐེག་ཆེན་པོའ།ི །གསང་སྔགས་སྤྱོད་ཚུལ་ཆོ་ག་ནི། །ཁྱོད་ལ་ཡང་དག་

བཤད་པར་བྱ། །ཁྱོད་ནི་ཚུལ་ཆེན་སྣོད་ཡིན་གྱིས། །རྫོགས་པའི་སངས་རྒྱས་གང་འདས་དང༌། །དེ་

བཞིན་གང་དག་མ་བྱོན་དང༌། །ད་ལྟར་བྱུང་བ་རྫོགས་སངས་རྒྱས། །འགྲོ་ལ་ཕན་ཕྱིར་བཞུགས་པ་

དང༌། །དེ་དག་ཀུན་གྱིས་གསང་སྔགས་ཀྱི། །སྤྱོད་1པ་ཟབ་མོ་འདི་མཁྱེན་ནས། །དཔའ་བོ་བྱང་ཆུབ་

ཤིང་དྲུང་དུ། །ཐམས་ཅད་མཁྱེན་པ་མཚན་མེད་བརྙེས། །སྐྱོབ་པ་འཇམ་པའི་རྡོ་རྗེ་ཡིས། །བདུད་

སྡེ་ཤིན་ཏུ་མི་བཟད་པ། །དཔུང་ཆེན་དག་ཀྱང་དེ་ཡིས་བཅོམ། །དེ་ཕྱིར་ཀུན་མཁྱེན་ཐོབ་བྱའི་

ཕྱིར། །བུ་ཡིས་བློ་གྲོས་འདི་གྱིས་ཤིག །ཅེས་བརྗོད་ནས་དོན་བཤད་པར་བྱའོ།།

དེ་ནས་སློབ་མ་ལ་ཐེག་ཆེན་གྱི་ཐུན་མོང་གི་སྡོམ་པ་འཛིན་འདོད་ཀྱི་བློ་དྲག་པོ་བསྐྱེད་ཅིང༌། ཐུན་མོང་མིན་པའི་

སྐྱབས་འགྲོ་དང༌། སྡིག་བཤགས་སོགས་དང༌། སྨོན་འཇུག་གི་སེམས་ལ་སོགས་པ་དམིགས་ཕྱེད་པར་བརྡ་སྤྲད་ནས་སློབ་

མས་བླ་མའི་ཚིག་རྗེས་སུ་ལན་གསུམ་བཟླས་པས་བྱང་སེམས་ཀྱི་སྡོམ་པ་བཟུང་བར་བྱ་སྟེ། དཀོན་མཆོག་གསུམ་

ལ་བདག་སྐྱབས་མཆི། །ཞེས་པ་ནས། འགྲོ་ལ་ཕན་ཕྱིར་སངས་རྒྱས་འགྲུབ་པར་ཤོག །ཅེས་པའི་བར་

གྱི་ཚིག་གིས་སོ། །དེ་ནས་བྱིན་གྱིས་བརླབ་པར་བྱ་སྟེ། བླ་མས་སློབ་མའི་སྙིང་ཁར་རྡོ་རྗེ་བཟུང་ལ། ས་མ་ཡ་ཨ། ཞེས་

1  ཞོལ། ཤོག ༤༤ བ ༦ ཆོ་ག་ཟབ་མོ་

བརྗོད་པས་སློབ་མའི་སྙིང་ཁར་གཉིས་སུ་མེད་པའི་བྱང་ཆུབ་ཀྱི་སེམས་ཀྱི་ངོ་བོ་ཟླ་བའི་དཀྱིལ་འཁོར་བསམ། ཡང་སྙིང་

ཁར་རྡོ་རྗེ་བཟུང་ནས། སུ་ར་ཏ་སྟྭཾ་བཛྲ་སྭ་ཏྭས་མ་ཡ་ཧོ། བཛྲ་ས་ཏྭ་ཡ་ཐ་སུ་ཁཾ། ཞེས་བརྗོད་པས་སློབ་མ་ཡེ་

ཤེས་སེམས་དཔའ་ཞལ་དྲུག་པར་བསྐྱེད་དོ། །དེ་ནས་སློབ་དཔོན་གྱི་ལག་པ་གཡས་ཀྱི་རྡོ་རྗེ་འཛིན་པའི་དབང་བསྐུར་གྱིས་

སློབ་མའི་གནས་གསུམ་དུ་དྲིའི་ཐིག་ལེ་བྱེད་ཅིང་མས་རིམ་གྱིས་རེག་པས། ཧཱུཾ་ཨཱཿཨོཾ་ཞེས་བརྗོད་དེ་རིམ་པ་བཞིན་སྙིང་

ཁ་མགྲིན་པ་དཔྲལ་བར་རྡོ་རྗེ་སྔོན་པོ་པདྨ་དམར་པོ་འཁོར་ལོ་དཀར་པོས་མཚན་པར་དཔོན་སློབ་གཉིས་ཀས་བསམ་པར་

བྱའོ། །དེ་ནས་སྤྱི་བོར་མེ་ཏོག། །མདུན་དུ་བདུག་སྤོས། སྙིང་ཁར་བྱུག་པ། མིག་སྔར་མར་མེ་བྱིན་ནས་མཆོད་པར་བྱའོ།།

དེ་ནས་སོ་ཤིང་སྦྱིན་པ་ནི། ཨུ་དུམ་ཝ་རའམ། ཨ་ཤྭ་ཐ་ལ་སོགས་པ་འོ་མ་ཅན་གྱི་ཤིང་ལས་བྱས་པའོ། །སོ་ཤིང་

སོར་བཅུ་གཉིས་པ་མ་གས་ཤིང་རྨ་མེད་པ། དྲི་ཞིམ་པོས་བྱུག་ཏེ་རྩེ་མོར་མེ་ཏོག་བཅིངས་པ། ལས་ཐམས་ཅད་པ་བཟླས་

ནས་སློབ་མ་ཐལ་མོ་སྦྱར་བའི་བར་དུ་བྱིན་ཏེ། དེས་ཀྱང་ཧ་ས་ཧ་ཞེས་བརྗོད་ནས་རྩེ་མོ་ལ་སྤོས་ཅུང་ཟད་འཆོས་ནས། བ་

བྱུང་དང་དྲི་བཟང་པོས་བའི་ཀོ་བ་ཙམ་དུ་བྱུགས་པའི་སྟེང་དུ་ཁ་ཤར་དུ་བལྟས་ནས་ལྟོས་པ་མེད་པར་དོར་བར་བྱའོ། །དེའི་

ཚེ་རྩེ་མོ་རངས་པ་སྟེང་དུ་བསྟན་ན་དངོས་གྲུབ་མཆོག །ཤར་དུ་འབྲིང༌། འཚམས་སུ་དང་བྱང་དུ་འཇིག་རྟེན་པའི་དངོས་

གྲུབ་བོ། །ཞེས་ལུང་བསྟན་ནོ། །དེ་ནས་དྲིའི་ཆུ་ལ། ཨོཾ་པྲ་ཀྲྀ་ཏ་པ་རི་ཤུདྷེ་སརྦ་དྷརྨཿཔྲ་ཀྲྀ་ཏེ་པ་རི་ཤུ་དྷོ྅ཧཾ། 

ཞེས་མངོན་པར་སྔགས་ཏེ་ཧུབ་གསུམ་འཐུང་དུ་གཞུག་ཅིང༌། སྒོ་གསུམ་གྱི་དྲི་མ་དག་པར་བསམ་མོ། །དེ་ནས་ཀུ་ཤ་རྩེ་

མོ་མ་ཉམས་པ་ཚན་པ་ཆེ་ཆུང་གཉིས་ལ་ལས་ཐམས་ཅད་པ་བཟླས་ཏེ། ཆེ་བ་སྟན་དང་ཆུང་བ་སྔས་ཀྱི་དོན་དུ་སྦྱིན་པར་

བྱའོ། །བཛྲ་ཏཱིཀྵྞ་བཟླས་པར་འདོད་པ་ནི་གཞུང་དང་འགལ་ལོ།།

དེ་ནས་སྐུད་པ་དམར་པོ་སློབ་མའི་ལུས་ཚད་དང་མཉམ་པ་སུམ་བསྒྲིལ་བྱས་ཤིང་རྡོ་རྗེའི་མདུད་པ་གསུམ་དང་

ལྡན་པ་ལ། ཨོཾ་ཨཱཿཧཱུཾ་བཟླས་ནས་སློབ་མའི་དཔུང་པ་གཡོན་པར་བཅིངས་ཏེ། རྗེ་བཙུན་གྱི་ཡི་གེ་བརྒྱ་པ་བཟླས་པས་བརྟན་

པར་བྱའོ། །དེ་ནས་ཆོས་བཤད་པས་སྤྲོ་བ་བསྐྱེད་པ་ནི། འཇིག་རྟེན་དུ་ནི་ཀུན་མཁྱེན་རྣམས། །ཨུ་དུམ་བ་

རའི་མེ་ཏོག་བཞིན། །བརྒྱ་ལམ་ན་ནི་རེས་འགའ་ཞིག །འབྱུང་འགྱུར་ཡང་ནི་མི་འབྱུང་ངོ༌། །གསང་

སྔགས་སྤྱོད་པའི་ཚུལ་འབྱུང༌བ། །དེ་བས་ཀྱང་ནི་དཀོན་པ་སྟེ། །གང་གིས་སེམས་ཅན་མཉམ་

མེད་དོན། །མྱ་ངན་མི་འདའ་བྱེད་པར་ནུས། །བསྐལ་པ་བྱེ་བ་དུ་མ་རུ། །སྔོན་དུ་སྡིག་པ་བྱས་པ་

ཡང༌། །དཀྱིལ་འཁོར་འདི་འདྲ་མཐོང་མ་ཐག །དེ་དག་ཟད་པར་འགྱུར་ཡིན་ན། །གྲགས་པ་མཐའ་

ཡས་སྔགས་སྤྱོད་པའི། །ཚུལ་ལ་གནས་ན་སྨོས་ཅི་དགོས། །སྐྱོབ་པའི་གསང་སྔགས་བཟླས་

ན་ནི། །གོ་འཕང་བླ་ན་མེད་པ་འགྲུབ། །གང་དག་སྤྱོད་པ་མཆོག་འདི་ལ། །བློ་གྲོས་ཤིན་ཏུ་མི་

གཡོ་ན། །སྡུག་བསྔལ་ཐམས་ཅད་འབྱུང་བ་ཡིན། །ངན་འགྲོ་དེ་ཡིས་གཅོད་པར་འགྱུར། །བདག་

ཉིད་ཆེན་པོ་ཁྱེད་རྣམས་ཀྱིས། །རྙེད་པ་བླ་མེད་དེ་རིང་རྙེད། །གང་ཕྱིར་རྒྱལ་བ་སྲས་བཅས་

པས། །བསྟན་པ་འདི་ལ་ཁྱེད་རྣམས་ཀུན། །ཡོངས་སུ་བཟུང་ཏེ་སྐྱེ་བཞིན་པར། །བདག་ཉིད་ཆེན་

པོ་ཁྱེད་གནས་ཏེ། །དེ་ཕྱིར་ཁྱེད་རྣམས་ཐེག་ཆེན་དུ། །སད་ནི་རབ་ཏུ་སྐྱེ་བར་འགྱུར། །ཐེག་པ་ཆེན་

པོ་ཆེར་འབྱུང་བའི། །ལམ་མཆོག་འདི་ནི་དཔལ་དང་ལྡན། །ཁྱེད་རྣམས་དེར་ནི་དོང་བས་ན། །རང་

བྱུང་སྐལ་བ་ཆེན་པོ་པ། །འཇིག་རྟེན་ཐམས་ཅད་མཁྱེན་པ་ཡི། །དེ་བཞིན་གཤེགས་པ་རྣམས་སུ་

འགྱུར། །ཞེས་བརྗོད་ཅིང་དོན་བཤད་པར་བྱའོ།།

འདིར་དཀྱིལ་ཆོག་ཏུ། དེ་ནས་ཐལ་མོ་སྦྱར་ཏེ་ཚིག་འདི་སྐད་བརྗོད། ཁྱད་པར་སྡོམ་པ་འཛིན་དུ་གཞུག་གོ །ཞེས་

གསུངས་ནས། མི་ལྡོག་པ་ཡི་དབང་བསྐུར་བ། །ཞེས་སོགས་ཐུན་མོང་མིན་པའི་སྡོམ་པའི་གསོལ་གདབ་གསུངས་

ཤིང་སྡོམ་པ་འཛིན་པའི་ཚིག་མ་གསུངས་པ་ལ་བསམས་ནས་སྔ་མ་ཁ་ཅིག་འདིར་གསོལ་གདབ་རྐྱང་པ་བྱས་ཏེ་སྡོམ་པ་

འཛིན་པ་མི་བྱེད་པ་ནི་འབྲེལ་མེད་ཆེན་པོ་ཡིན་ལ། ཁྱད་པར་གྱི་སྡོམ་པ་འཛིན་དུ་མི་གཞུག་གོ །ཞེས་དངོས་སུ་གསུངས་

པའང་མ་བརྟགས་པར་ཟད་དོ། །དེས་ན་ཐུན་མོང་གི་སྡོམ་པ་འཛིན་པ་སྟ་གོན་དང་དངོས་གཞིའི་སྐབས་གཉིས་ཀར་དུ་

མཛད་པ་ལྟར་ཐུན་མོང་མིན་པའི་སྡོམ་པའང་སྐབས་གཉིས་ཀ་རུ་འཛིན་པའི་དོན་ཏེ། དེ་ལྟར་ན་གསོལ་གདབ། སྡོམ་པ་

བསྒྲགས། སྡོམ་བཟུང་རྣམས་འོག་ཏུ་འཆད་པ་ཇི་ལྟ་བར་འདིར་ཡང་བྱའོ། །དེ་ནས། ཀྱེ་བཞིན་བཟང་རྣམས་ལོངས་

ལ་ཕྱག་བྱོས་ཤིག །ནང་པར་འཇམ་པའི་རྡོ་རྗེའི་དཀྱིལ་འཁོར་མཐོང་བར་འགྱུར་རོ། །ཞེས་བསྒོ་ནས་

ཀུ་ཤ་ཆེ་བ་གདན་དང་ཆུང་བ་སྔས་བྱས་ཏེ་སེངྒེའི་ཉལ་སྟབས་ཀྱིས་ཉོལ་ལ་དོ་ནུབ་རྨི་ལམ་གང་

མཐོང་བ་དེ་ནང་པར་ང་ལ་སྨྲོས་ཤིག་ཅེས་བརྗོད་དེ་སློབ་མ་རྣམས་རང་གནས་སུ་བཏང་བར་བྱའོ།།

ནང་པར་སློབ་མ་རྣམས་ལ་འདངས་ནུབ་རྨི ་ལམ་གང་མཐོང་བ་འཛེམ་པ་མེད་པར་

སྨྲོས་ཤིག །ཅེས་དྲིས་ནས། རྨི་ལམ་སངས་རྒྱས་མཐོང་ན་ནི། །ཡོན་ཏན་རྒྱ་མཚོ་མངོན་སུམ་

བཞིན། །མཆོད་ཡོན་དང་ནི་སྐུ་གཟུགས་མཐོང༌། །ཞེས་བྱ་བ་ལ་སོགས་པ་བཟང་ན་སྤྲོ་བ་བསྐྱེད་ཅིང་རི་ལས་

ལྷུང་བ་སོགས་ངན་ན་སྦྱིན་སྲེག་སོགས་ཀྱིས་བཟློག་པར་བྱ་སྟེ་སློབ་མ་ལྷག་གནས་སོ། །དེ་ནས་ནང་པར་ཉི་མ་མ་ཤར་བའི་

སྔ་རོལ་ཏུ་རང་ཉིད་དང་པོའ་ིསངས་རྒྱས་སུ་བསྐྱེད་པ་སྔར་ས་ཆོག་གི་སྐབས་སུ་བཤད་པ་ལྟར་བྱས་ནས་སྔར་ས་ཆོག་གི་

སྐབས་སུ་བཤད་པའི་དཀྱིལ་འཁོར་འདེགས་པའི་སྔགས་རྒྱས་སྟ་གོན་གྱི་དཀྱིལ་འཁོར་ནམ་མཁའ་ལ་བཏེག་ལ་མེ་ཏོག་

ཚོམ་བུ་དང་མཆོད་པ་རྣམས་བསྡུས་ཏེ་མི་འགོམ་པའི་སར་བཞག་པར་བྱའོ།། །།

གསུམ་པ་དངོས་གཞིའི་ཆོ་ག་ལ་གསུམ་ཡེ་ཐིག་གདབ་ཅིང་ཚོན་དགྱེ་བ། དཀྱིལ་འཁོར་བརྒྱན་ཅིང་བུམ་པ་

དགོད་པ། སྒྲུབ་ཅིང་མཆོད་ནས་དབང་བསྐུར་བའོ། །དང་པོ་ལ་གཉིས། ཡེ་ཐིག་གདབ་པ་དང༌། ཚོན་དགྱེ་བའོ། །དང་པོ་

ནི། ཐིག་སྐུད་ཀྱི་རྒྱུ་དང་ཚད་ལས་ཐིག་དང་འདྲ་བའི་ལྔ་ཚན་ལྔ་ཚན་ལ་སོགས་པའི་དྲི་བཟང་པོས་བསྒོས་པའི་ཚོན་སྣ་ལྔས་

སོ་སོར་ཁ་བསྒྱུར་བའི་སྔོན་པོ་ལྔ་ཚན་ལ་སོགས་པ་དེ་དག་ལས་བུམ་གྱི་ཆུས་བསངས། སྭ་བྷཱ་ཝས་ཐིག་སྐུད་རྣམས་

སྟོང་པ་ཉིད་དུ་གྱུར། སྟོང་པའི་ངང་ལས་ཐིག་སྐུད་དཀར་པོ་ཨཱཿལས་རྣམ་སྣང༌སྔོན་པོ་ཧཱུཾ་ལས་མི་

བསྐྱོད་པ་སེར་པོ་ཨཾ་ལས་རིན་འབྱུང༌དམར་པོ་ཧྲཱིཿལས་འོད་དཔག་མེད་ལྗང་ཁུ་ཨཿལས་དོན་གྲུབ་

ཀྱི་ངོ་བོར་གྱུར་པའི་ཐིག་སྐུད་དུ་བསམས་ལ། སློབ་དཔོན་གྱིས་ལག་པ་གཡོན་པའི་མཛུབ་མོའ་ིརྩེ་ནས་མཐེ་བོང་

གི་རྩ་བའི་བར་དུ་དཀར་སྔོ་སེར་དམར་ལྗང་བའི་རིམ་པས་བཀོད་ལ། དཀྱིལ་འཁོར་གྱི་སྟེང་གི་ཐད་དུ་སློབ་མ་སོ་སོའ་ི

ལག་ཏུ་སྣེ་མོ་བྱིན་ནས་བརྐྱངས་ཏེ། ནམ་མཁའ་ན་བཞུགས་པའི་དེ་བཞིན་གཤེགས་པ་ལྔའི་ཐུགས་ཁར་

ཨཱཿཧཱུཾ་ཨོཾ་ཧྲཱིཿཨཿལས་གྲུབ་པའི་ཡེ་ཤེས་ཀྱི་ཐིག་སྐུད་འོད་ཟེར་ལྔའི་རང་བཞིན་ཅན་གནས་པར་

གྱུར། རང་གི་མིག་གཉིས་ཛཿཛཿལས་ཉི་མ་དང་ཟླ་བ་འོད་ཟེར་སེར་པོ་ཅན་དུ་གྱུར། མིག་གཉིས་ཀྱི་

རྫི་མ་མྱུར་དུ་འདེགས་ཤིང་བརྡེབས་པ་དང་དུས་མཉམ་དུ། ཨོཾ་དཱིཔྟ་ཏྲྀཥྚི་ཨཾ་ཀུ་ཤ་ཛཱཿ འབར་བའི་ལྟ་སྟངས་ལྕགས་

ཀྱུ་ལྟ་བུས་བཀུག་པའི་ཡེ་ཤེས་ཀྱི་ཐིག་རང་རང་གི་ས་བོན་གྱི་ཡི་གེའི་གཟུགས་དེ་བཞིན་གཤེགས་པ་ལྔའི་ཐུགས་ཁ་ནས་

བཏང་བ་ལག་པའི་ཐིག་སྐུད་སོ་སོ་ལ་ཐིམ་པར་གྱུར། ཨོཾ་1ནྱོ་ནྱ་ཨ་ནུ་ག་ཏཱཿསརྦ་དྷརྨྨཿཔ་ར་སྤ་ར་ཨ་ནུ་པྲ་

བིཥྚཱཿསརྦ་དྷརྨྨ་ཨ་ཏྱ་ན་ཏ་ཨ་ནུ་གྲ་བིཥྚཱཿསརྦ་དྷརྨཱཿཨོཾ་བཛྲ་སཏྭ་ཧཱུཾ། ཞེས་ཟློས་ཤིང་དང་པོ་ལྔ་ཚན་རེ་རེ་སོ་

སོར་བསྒྲིལ་དེ་ནས་གཅིག་ཏུ་བསྒྲིལ་ནས་མིག་གཉིས་མ་དང་ཊ་ལས་ཉི་མ་དང་ཟླ་བ་སེར་པོ་ཅན་དུ་གྱུར། 

བཛྲ་ཏྲིཥྚི་མ་ཊ། ཞེས་བརྗོད་དེ་རྡོ་རྗེའི་ལྟ་བས་ཐིག་སྐུད་ལ་བལྟས་ཏེ་བརྟན་པར་བྱས། དེ་ནས་དྲི་བཟང་པོས་བྱུགས་

པས་རིན་པོ་ཆེའི་སྣོད་དུ་བཞག་སྟེ་མེ་ཏོག་ལ་སོགས་པ་ཉེར་སྤྱོད་ལྔའི་སྔགས་རྒྱས་མཆོད་ལ་ཐིག་སྐུད་ཀྱི་སྣེ་མོ་ནས་ 

རྡོ་རྗེ་བསྡམས་པའི་ཕྱག་རྒྱས་བཟུང་ངོ༌།།

ཨོཾ་བཛྲ་ས་མ་ཡ་སཱུ་ཏྲཾ་མ་ཏི་ཀྲ་མ་ཧཱུཾ། ཞེས་བརྒྱ་རྩ་བརྒྱད་བཟླས་ཤིང་རྩ་སྔགས་ཀྱང་བཟླས་ནས་

1  ཞོལ། ཤོག ༤༧ ན ༦ ཨོཾ་ཨ་ནྱོ་ནྱ་



འཇམ་དཔལ་གསང་ལྡན་གྱི་སྒྲུབ་ཐབས་ཆོ་ག 499

བྱིན་གྱིས་བརླབ་པར་བྱའོ། །དེ་ནས་ལས་ཐམས་ཅད་པ་དང་རྡོ་རྗེ་རྩེ་མོ་བཟླས་པས་དྲིའི་ཆུས་དཀྱིལ་འཁོར་གྱི་མཐའ་ལ་

གཡས་སྐོར་དུ་བྱུགས། རང་དང་གྲོགས་གཉིས་ཀ་རྡོར་དྲིལ་འཛིན་པས་དཀྱིལ་འཁོར་གྱི་སའི་ནུབ་ཏུ་སློབ་དཔོན་དང་ཤར་

དུ་གྲོགས་འགྲེང་བས་གནས་ཏེ། ནམ་མཁའི་དཀྱིལ་འཁོར་ལ་ཉེར་སྤྱོད་ལྔ་རོལ་མོ་ལྷ་མོ་བརྒྱད་བཅས་པའི་སྔགས་རྒྱས་

མཆོད་ལ། སྲད་བུ་འཛིན་པ་ནས་གྲོགས་ཀྱི་ལག་ཏུ་གཏད་པ་དང་དེས་དྲངས་པའི་བར་སྔར་ལས་ཐིག་སྐབས་ལྟར་བྱས་

ནས་ཕྱོགས་ཐམས་ཅད་རང་བཞིན་མེད་པར་མཉམ་པ་ཉིད་དུ་མོས་ཏེ། ལག་པ་གཡས་རྡོ་རྗེ་དང་བཅས་པའི་མཐེབ་མཛུབ་

ཀྱིས་ཐིག་སྐུད་ཀྱི་སྟེང་ནས་བཟུང་ཞིང་འོག་ཏུ་བཅུས་ཏེ་ཚངས་ཐིག་དང་པོའ་ིསྟེང་གི་ནམ་མཁའ་ལ་གདབ་ཅིང༌། ཨོཾ་བཛྲ་

ས་མ་ཡ་སཱུ་ཏྲཾ་མཱ་ཏི་ཀྲ་མ་ཧཱུཾ། ཞེས་བརྗོད་དེ་མཐེབ་མཛུབ་གཉིས་ཀྱིས་སེ་གོལ་གྱི་སྒྲ་བྱས་ནས་དེའི་ཚེ། ཐིག་

གིས་སྒྲས། སེམས་ཅན་དོན་དུ་ཁྱེད་རྣམས་ཀྱིས། །དུས་ཡིན་དེ་ཕྱིར་འདིར་བྱོན་ཞིག །ཅེས་བསྐུལ་

བས་ནམ་མཁའ་ཁྱབ་པའི་རྒྱལ་བ་རྣམས་བྱོན་ཏེ་ཐིག་སྐུད་ལ་ཐིམ་པར་གྱུར་པར་བསམས་ནས། དཔོན་

སློབ་གཉིས་ཀའི་ལག་པ་ས་ལ་མཉམ་དུ་ཕབ་ཏེ། རང་རྐང་པ་གཡོན་སྐྱིལ་ཀྲུང་ཕྱེད་པ་དང༌། གཡས་ས་ལ་བཙུགས་ཏེ་སྡོད། 

གྲོགས་ཀྱིས་དེ་ལས་ལྡོག་སྟེ་སྡང་ནས། སྔགས་དེ་ཉིད་བརྗོད་ཅིང་ཚངས་ཐིག་དང་པོ་ལས་ཐིག་གི་སྟེང་ཇི་ལྟ་བར་བཏབ་སྟེ། 

ངོ་བོ་ཡེ་ཤེས་ལ་རྣམ་པ་སྲད་བུ་ཁ་དོག་ལྔར་སྣང་བའི་ཐིག་སྐུད་རེ་ཆད་ནས་ལས་ཐིག་ལ་ཐིམ་པར་

གྱུར། ཞེས་བརྗོད་ཅིང་བསམས། དེ་ནས་ལངས་ཏེ་བདག་དང་གྲོགས་ཀྱི་རྐང་མཐིལ་གཉིས་སུ་ཨཱ་

ཨཱ་ལས་སྣ་ཚོགས་རྡོ་རྗེ་འབར་བ་རེ་རེ། ཞེས་རྐང་པ་བྱིན་གྱིས་བརླབས་ནས། གཡས་སྐོར་གྱིས་

སློབ་མས་སློབ་དཔོན་ལ་རྒྱབ་མི་སྟོན་པར་ཕྱིན་ནས། སློབ་དཔོན་ལྷོ་དང་སློབ་མ་བྱང་དུ་གནས་

པས་ནམ་མཁའ་ལ་འདེབས་པ་དང་ས་ལ་འདེབས་པ་གཉིས་ཀ་སྔར་ཇི་ལྟ་བར་བྱས་ཏེ་ཚངས་ཐིག་

གཉིས་པ་གདབ་ཅིང༌། ཐིག་ལྷག་མ་རྣམས་ནམ་མཁའ་ལ་འདེབས་མི་དགོས་སོ།།

དེ་ནས་གཡས་སྐོར་གྱིས་སོང་སྟེ། སློབ་དཔོན་མེ་དང་སློབ་མ་དབང་ལྡན་དུ་གནས་ནས་

ཤར་གྱི་རྩ་ཐིག་དང༌། སློབ་དཔོན་རླུང་དང་སློབ་མ་བདེན་བྲལ་དུ་གནས་ནས་ནུབ་ཀྱི་རྩ་ཐིག་དང༌། 

སློབ་དཔོན་དེ་ཉིད་དང་སློབ་མ་དབང་ལྡན་དུ་གནས་ནས་བྱང་གི་རྩ་ཐིག་དང༌། ཡང་སློབ་དཔོན་

མེ་དང་སློབ་མ་བདེན་བྲལ་དུ་གནས་ནས་ལྷོའ་ིརྩ་ཐིག་དང༌། སློབ་དཔོན་དེ་ཉིད་དང་སློབ་མ་རླུང་

དུ་གནས་ནས། ཟུར་ཐིག་དང་པོ་དང༌། སློབ་དཔོན་བདེན་བྲལ་དང་སློབ་མ་དབང་ལྡན་དུ་གནས་

ནས་ཟུར་ཐིག་གཉིས་པ་གདབ་ཅིང༌། དེ་བཞིན་དུ་གཡས་སྐོར་གྱིས་ལས་ཐིག་གཞན་ཐམས་ཅད་



མཁས་གྲུབ་རྗེའི་གསུང་འབུམ་ཕ།500

ཀྱི་སྟེང་དུའང་ཡེ་ཐིག་གདབ་པར་བྱའོ། །དེ་ནས་ཡེ་ཐིག་ལ་སྔར་ལས་ཐིག་གི་སྐབས་ལྟར་མཆོད་དེ། ཨོཾ་ཨཱཿཧཱུཾ་

བཛྲ་མུཿཞེས་པས་ཐིག་སྐུད་ཀྱི་ཡེ་ཤེས་པ་སྟ་གོན་གྱི་ལྷའི་ཐུགས་ཁར་གཤེགས། དམ་ཚིག་པ་རང་

ལ་ཐིམ་པར་གྱུར། ཞེས་བསམས་ཏེ་ཐིག་སྐུད་གནས་ཇི་ལྟ་བར་བཞག་པར་བྱའོ།། །།

གཉིས་པ་ཚོན་དགྱེ་བ་ནི། རབ་རིན་ཆེན། འབྲིང་འབྲུ། ཐ་མ་ས་ལ་ཚོན་གྱིས་ཁ་བསྒྱུར་ཏེ་རང་གི་ཁ་དོག་དང་

མཐུན་པའི་རིན་པོ་ཆེ་དང་དྲི་བཟང་དང་ཡུངས་ཀར་ཡང་བསྲེས་ལ་སྣོད་སོ་སོར་བཀོད་དེ་དཀྱིལ་འཁོར་གྱི་ཕྱོགས་མདོག་

དང་མཐུན་པར་ཕྱོགས་བཞི་དབུས་དང་ལྔར་བཀོད་པ་ལ། 1ཨཱཿཧཱུཾ་ཨོཾ་ཧྲཱིཿཨཿ རྣམས་བྲིས་ཏེ། ཡེ་ཐིག་ལྟར་བསང་

སྦྱངས། སྟོང་པའི་ངང་ལས་རྡུལ་ཚོན་དཀར་པོ་ཨཱཿལས་རྣམ་སྣང་སྔོན་པོ་ཨོཾ་ལས་མི་བསྐྱོད་པ་སེར་

པོ་ཨོཾ་ལས་རིན་འབྱུང་དམར་པོ་ཧྲཱིཿལས་འོད་དཔག་མེད་ལྗང་ཁུ་ཨཿལས་དོན་ཡོད་གྲུབ་པའི་ངོ་

བོར་གྱུར། རང་གི་མིག་གཉིས་ཛཿཛཿལས་ཉི་མ་དང་ཟླ་བ་སེར་པོ་ཅན་དུ་གྱུར། མིག་གི་ལྟ་སྟངས་སྔར་

ལྟར་བྱས་ནས། ཨ་དཱིཔྟ་ཏྲྀཥྚི་ཨཾ་ཀུ་ཤ་ཛཿའབར་བའི་ལྟ་སྟངས་ལྕགས་ཀྱུ་ལྟ་བུས་བཀུག་པའི་ཡེ་ཤེས་

ཀྱི་ཚོན་རང་རང་གི་མདོག་ཅན་གྱི་ས་བོན་གྱི་ཡི་གེའི་གཟུགས་ནམ་མཁའི་དེ་བཞིན་གཤེགས་པ་

ལྔའི་ཐུགས་ཀ་ནས་བཏང་བ་ཚོན་སོ་སོ་ལ་ཐིམ་པར་གྱུར། ལག་པ་གཉིས་རྡོ་རྗེ་ཁུ་ཚུར་ཁ་གྱེན་དུ་བསྟན་པའི་

མཛུབ་མོ་གཉིས་བརྐྱང་བའི་རྩེ་མོ་ཕན་ཚུན་ལོགས་སྦྱར་ཏེ་རྡུལ་ཚོན་ལ་རེག་ནས། ཨོཾ་བཛྲ་ཙི་ཏྲ་ས་མ་ཡ་ཧཱུཾ། ཞེས་

རྡུལ་ཚོན་རེ་རེ་ལ་ལན་བདུན་བདུན་བཟླས་པར་བྱ་སྟེ། དེ་ལྟར་བྱས་ན་རྡུལ་ཚོན་རྣམས་དེ་བཞིན་གཤེགས་པ་ལྔར་འགྱུར་

བར་རྒྱུད་རྡོ་རྗེ་རྩེ་མོ་ལས་གསུངས་ལ། ཕྱག་རྒྱ་དེས་རེག་པར་དེ་ཉིད་བསྡུས་པའི་དུམ་བུ་གཉིས་པ་ནས་ཀྱང་གསུངས་

སོ། །སྔགས་དེའི་མཇུག་ཏུ་བདག་པོ་ལྔའི་སྔགས་ཀྱང་གདགས་པར་བཤད་དོ། །འདིར་ནི་ཨཱཿཧཱུཾ་ཨོཾ་ཧྲཱིཿཨཿ ཞེས་

འདོགས་པའོ། །དེ་ནས་ཚོན་རྣམས་ལ་ཧྲཱིཿ བཀོད་ལ། ངག་ཏུའང་ཧྲཱིཿཧྲཱིཿ ཞེས་བརྗོད་ནས་རྡུལ་ཚོན་སྦར་བར་བྱ་སྟེ། དེའི་

ཚེ་རྡོ་རྗེ་ཉི་མའི་ཁྲོ་བོའ་ིདམ་རྒྱ་བཅས་ནས་སྦར་བར་རྡོ་རྗེ་འབྱུང་བར་བཤད་ལ། དཔལ་མཆོག་བསྟོད་འགྲེལ་དུ་ཁྲོ་བོ་ཏོནྟི་

རིའི་ཕྱག་རྒྱས་སྦར་བར་བཤད་པ་གཉིས་དོན་འདྲ་སྟེ་རྡོ་རྗེ་རྩེ་མོའ་ིཕྱག་རྒྱ་བཅིང་བའི་དོན་ནོ།།

དེ་ལྟར་ཚོན་བྱིན་གྱིས་བརླབས་ནས་དེའི་འོག་ཏུ་ཇི་ལྟར་བྲི་བའི་ཚུལ་ནི། ཨོཾ་བཛྲ་བེ་གྲཱ་ཀྲ་མ་ཧཱུཾ། ཞེས་

བརྗོད་ནས་ཡིད་ཀྱིས་ཡེ་ཤེས་ཀྱི་ཐིག་འོག་ནས་འཛུལ་བར་མོས་ཏེ་ནང་དུ་སོང་ནས་སློབ་དཔོན་རང་ཉིད་ཀྱི་ལག་པ་གཡོན་

པ་རྡོ་རྗེ་ཁུ་ཚུར་གྱིས་རྡོ་རྗེ་འཛིན་བཞིན་པས་ཕྱིའི་དཀྱིལ་འཁོར་གྱི་དབང་ལྡན་ནས་བརྩམས་ཏེ་ཤར་ཕྱོགས་སུ་རྩིག་པ་

1  ཞོལ། ཤོག ༤༨ བ ༢། གཙང་། ཤོག ༣༩ བ ༣ ཨོཾ་ཨཱཿཧཱུཾ་



འཇམ་དཔལ་གསང་ལྡན་གྱི་སྒྲུབ་ཐབས་ཆོ་ག 501

སྒོ་ཚད་རེའི་སྲིད་ཙམ་དུ་བྲིས་ནས་དེའི་རྗེས་སུ་རི་མོ་མཁན་ལ་སོགས་པས་ཅི་བདེར་དགྱེ་བར་བྱའོ། །དེ་ཡང་རྒྱུན་དུ་

གཡོན་པའི་རྡོ་རྗེ་ཁུ་ཚུར་གྱིས་མ་ནུས་ན་ཐིག་སྐུད་འཛིན་པ་ལ་དམིགས་བསལ་གསུངས་1པའི་རིགས་པས་དང་པོ་དེ་ལྟར་

བྱས་ནས་དེ་ནས་ཅི་བདེར་བྱས་ཏེ་འགྱེད་དུ་རུང་བར་མངོན་ནོ། །ཞེས་རྗེ་ཉིད་གསུང་ངོ༌། །དེ་ལ་ཕྱི་ནང་གི་དཀྱིལ་འཁོར་

གཉིས་ཀའི་རྩིག་པ་ནི་ཕྱི་ནས་རིམ་པ་བཞིན་སྔོ་སེར་དམར་ལྗང་དཀར་བ་དབུས་ཀྱི་འཁོར་ལོའ་ིལྟེ་བ་དང་འཁོར་ལོའ་ིམུ་

ཁྱུད་བཞི་དཀར་པོ། དེ་དག་གི་རེ་ཁ་སེར་པོར་བྱེད་པ་ཕྱག་མཚན་དུ་འདོད་ལ། འཁོར་ལོ་ཕྱི་མའི་མུ་ཁྱུད་ཀྱི་ཕྱིའི་རྡོ་རྗེ་

ཕྲེང་བ་ནི་གཞི་ནག་པོ་ལ་རྡོ་རྗེ་སེར་པོའམ་དཀར་པོ། འཁོར་ལོ་ཕྱི་ནང་རྣམས་དེ་དག་གི་རྩིབས་ཚོན་རྣམས་དང༌། དཀྱིལ་

འཁོར་གྱི་ནང་གི་ལྷ་སྣམ་རྣམས་དང༌། ཕྱི་མའི་མདའ་ཡབ་ནས་ཟླུམ་ཐིག་ལ་ཐུག་གི་བར་གྱི་ས་གཞི་དང་བཅས་པ་ནི་

ཐམས་ཅད་ཀྱང་ཕྱོགས་མདོག་སྟེ། ཤར་སྔོ་ལྷོོ་སེར་ནུབ་དམར་བྱང་ལྗང་བའོ། །རྩིག་པ་ནས་མདའ་ཡབ་ཀྱི་བར་དང༌། རྟ་

བབས་དང་ཕྱིའི་རྡོ་རྭ་མེ་རི་ནི་སྤྱི་དང་འདྲ་བས་འདིར་མ་བྲིས་ལ། སློབ་དཔོན་གྱིས་ཐོག་མར་བྲིས་པའི་རྩིག་པ་དེ་གནོད་པ་

སྤང་བའི་ཕྱིར་དུ་རིན་པོ་ཆེའི་སྣོད་ལ་སོགས་པ་བཀབ་ནས་འཇོག་ན་རུང་གི །དེ་ལྟར་བྱས་ནས་ཚོན་ཕྲ་འཇོག་པ་ནི་ཚད་ 

ལྡན་སུས་ཀྱང་མ་བཤད་ཅིང་མི་འཐད་དོ།།

དེ་ལྟར་རྟེན་གྱི་དཀྱིལ་འཁོར་སྒྲུབ་ཐབས་སུ་བཤད་པ་ལྟ་བུའི་སོ་སོའ་ིགདན་དང་བཅས་པ་རྫོགས་པར་བྲིས་

ནས། ཕྱག་རྒྱ་འགོད་པ་ནི་ཡོ་གའི་གཞུང་ཆེ་བ་དག་དང་སྤྱི་རྒྱུད་སོགས་ལས་ལུགས་མ་ལ་སོགས་པའི་སྐུ་དངོས་ལྷ་

གནས་སོ་སོར་འཇོག་པའམ། དེ་མེད་ན་སྐུ་ཞལ་ཕྱག་རྫོགས་པར་བྲི་བར་བྱ་ཞིང༌། དེ་མི་ཤེས་ན་ཕྱག་མཚན་བྲི་བར་

གསུངས་པ་ནི་ཤིན་ཏུ་མང་ལ། སྤྱོད་རྒྱུད་ལས། མིང་ངམ་བརྡ་འམ་ཡང་ན་ནི། །ཐིག་ལེ་རྣམས་ཀྱང་བྲི་

བར་བྱ།2།ཞེས་གསུངས་པའི། མིང་ནི་ས་བོན། བརྡ་ནི་ཕྱག་མཚན་ཐིག་ལེ་ནི་ལྷ་རང་རང་གི་མདོག་དང་མཐུན་པའི་

རྡུལ་ཚོན་གྱི་ཐིག་ལེ་ཙམ་བྱེད་པ་སྟེ། དེ་དག་གང་ཡང་རུང་བ་བྲི་ལ། སྤྱི་རྒྱུད་ལས་ལྷའི་རྟེན་ཙམ་བྲི་བའང་བཤད་ཅིང༌། 

གཞུང་ཆེ་བ་དག་ནས་ཕྱག་མཚན་བྲི་བ་ལ་བསྔགས་སོ། །ས་བོན་དང་ཕྱག་མཚན་ནི་གཙོ་བོའ་ིགནས་སུ་འཁོར་ལོ་

དཀར་པོ་རལ་གྲི་ཨུཏྤ་ལ་པོ་ཏིས་མཚན་པ་སྟེ་སུམ་བརྩེགས་དང༌། ལྷག་མ་རྣམས་ནི་སྔར་དཀྱིལ་འཁོར་རྒྱལ་མཆོག་ཏུ་

ལྷ་རྣམས་ས་བོན་དང་ཕྱག་མཚན་གང་དང་གང་ལས་བསྐྱེད་པར་བཤད་པ་དེ་དག་གོ །དེ་ཡང་ལུགས་མ་སོགས་འགོད་ན་ 

རྩ་སྔགས་བརྗོད་ཅིང་དགོད་དོ།།

1  ཞོལ། ཤོག ༤༩ ན ༣ དམིགས་བསལ་གཟུངས་བའི་ གཙང་། ཤོག ༤༠ ན ༤ དམིགས་བསལ་གཟུངས་པའི་

2  བསྟན་འགྱུར། དཔེ་བསྡུར་མ། དེབ། ༣༤ ཤོག ༩༥ ཕྲེང་། ༡༩



མཁས་གྲུབ་རྗེའི་གསུང་འབུམ་ཕ།502

དེ་ལྟར་རྫོགས་པར་བྲིས་ཟིན་པ་ན། སྟ་གོན་གྱི་དཀྱིལ་འཁོར་གྱི་གཞལ་ཡས་ཁང་བློས་ཕབ་ལ་རྡུལ་ཚོན་གྱི་

གཞལ་ཡས་ཁང་བྲིས་པའི་རྣམ་པ་ཅན་ལ་ཐིམ་པར་གྱུར་པར་བསམ་ལ། དེ་ནས་སྐུ་དངོས་བཀོད་པ་ཡིན་ན། བསྐྱེད་ཆོག་

མི་དགོས་ལ་ཕྱག་མཚན་ནས་ས་བོན་བཀོད་པ་ཡིན་ན། བྲིས་པའི་ཕྱག་མཚན་རྣམས་ཡོངས་སུ་གྱུར་པ་ལས་

ལྷ་སོ་སོའ་ིསྐུའི་རྣམ་པར་གྱུར་པ་ནི། ཞེས་པ་དང༌། བྲིས་པའི་ས་བོན་རྣམས་ཡོངས་སུ་གྱུར་པ་ལས་

ལྷ་སོ་སོའ་ིས་བོན་ཕྱག་མཚན་གྱིས་མཚན་པའི་རྣམ་པར་གྱུར། དེ་རྣམས་ཡོངས་སུ་གྱུར་པ་ལས་

ལྷ་སོ་སོའ་ིསྐུའི་རྣམ་པར་གྱུར་པ་ནི། ཞེས་པ་དང་། ཐིག་ལེ་ཙམ་བཀོད་ན། བྲིས་པའི་དཀྱིལ་འཁོར་གྱི་

གདན་སོ་སོའ་ིསྟེང་གི་ཐིག་ལེའི་རྣམ་པ་རྣམས་ཡོངས་སུ་གྱུར་པ་ལས་ལྷ་སོ་སོའ་ིཕྱག་མཚན་ས་

བོན་གྱིས་མཚན་པའི་རྣམ་པར་གྱུར། དེ་རྣམས་ཡོངས་སུ་གྱུར་པ་ལས་ལྷ་སོ་སོའ་ིསྐུའི་རྣམ་པར་

གྱུར་པ་ནི། དབུས་ཀྱི་གདན་གྱི་སྟེང་དུ་བཅོམ་ལྡན་འདས་རྣམ་པར་སྣང་མཛད་ཆེན་པོ། ཞེས་སོགས་

ལྷ་རྫོགས་པ་སྟ་གོན་གྱི་སྐབས་ཇི་ལྟ་བར་གསལ་བཏབ་ནས། དེ་ནས་རྩ་སྔགས་ཀྱི་མཇུག་ཏུ་ཨོཾ་བཛྲ་ཨ་བེ་ཤ་ཨ། སྟ་

གོན་གྱི་ལྷ་ཐམས་ཅད་རྡུལ་ཚོན་གྱི་དཀྱིལ་འཁོར་གྱི་ནང་གི་ལྷ་སོ་སོ་ལ་ཕབ་ནས་རང་རང་གི་སྐུའི་

རྣམ་པར་གནས་པ་རྣམས་དང་དབྱེར་མི་ཕྱེད་པར་གྱུར། ཞེས་བརྗོད་ཅིང་བསམ། དེ་ནས་བྲིས་པའི་དཀྱིལ་

འཁོར་ལ་ལེགས་པར་བརྟག་ཆད་ན་བསབ། ལྷག་ན་དབྱི་བ་སོགས་བྱས་ནས་ཚོན་ལྷག་མ་རྣམས་བསྡུས་ནས་སྔར་ལྟར་

མཆོད་ནས་ཡེ་ཐིག་ལྟར་གཤེགས་གསོལ་བྱས་ཏེ་ཚོན་གནས་ཇི་ལྟ་བར་བཞག་གོ།

གཉིས་པ་དཀྱིལ་འཁོར་བརྒྱན་ཅིང་བུམ་པ་དགོད་པ་ནི། དེ་ནས་དཀྱིལ་འཁོར་མཐའི་ཕྱོགས་མཚམས་སུ་ཕུར་

བུ་དང་མདའ་དང་རལ་གྲི་དང་ཚོན་སྐུད་ཀྱི་དྲ་བ་དང་མེ་ལོང་ལ་སོགས་པས་དཀྱིལ་འཁོར་བརྒྱན་ཅིང༌། ཕྱོགས་མཚམས་

བརྒྱད་དུ་སྤོས་ཕོར་བརྒྱད་བཞག །མེ་ཏོག་ལ་སོགས་པའི་མཆོད་པའི་བྱེ་བྲག་བརྒྱ་སྟོང་ཕྲག་ནས་མ་མཐའ་རེ་རེའང་བཅུ་

བཅུའི་བར་དཀྱིལ་འཁོར་གྱི་མཐའ་ཐོག་ཐག་ཏུ་བཤམས། དེ་ནས་སློབ་དཔོན་གྱིས་ཁྲུས་བྱས་གོས་གསར་པ་བགོས། ཐོར་

ཅོག་དང་རིན་པོ་ཆེའི་རྒྱན་གྱིས་བརྒྱན་ཏེ། རྡོ་རྗེ་དྲིལ་བུ་འཛིན་པས་རྡོ་རྗེ་ཤུགས་ཀྱི་སྔགས་ཀྱིས་དཀྱིལ་འཁོར་གྱི་ནང་དུ་

ཞུགས་ཏེ་ལྷ་སྣམ་གྱི་སྟེང་ནས་སྐོར་བར་མོས་ལ། དངོས་སུ་དཀྱིལ་འཁོར་གྱི་དབང་ལྡན་ནས་བརྩམས་ཏེ་ལན་བདུན་བསྐོར་

ལ་དྲིལ་བུ་དཀྲོལ་ཞིང༌། རྗེ་བཙུན་གྱི་ཡི་གེ་བརྒྱ་པ་བཟླས་པས་མ་ཚང་བ་ལ་སོགས་པ་ཁ་བཀང་བར་བྱའོ། །དེ་ནས་སྔར་

ལྷ་གནས་བྱས་པའི་བུམ་པ་རྣམས་སླར་ཡང་སྔར་ཇི་ལྟ་བ་བཞིན་དུ་བསྒྲུབས་ཤིང་བུམ་བཟླས་བྱས་ཏེ་རྩ་སྔགས་བརྗོད་ཅིང་

དཀྱིལ་འཁོར་གྱི་གནས་སུ་དགོད་པར་བྱའོ། །དེ་ཡང་དཀྱིལ་ཆོག་ལས་རྣམ་རྒྱལ་དབུས་སུ་བཞག །ལས་བུམ་གཡས་སུ་



འཇམ་དཔལ་གསང་ལྡན་གྱི་སྒྲུབ་ཐབས་ཆོ་ག 503

བཞག །བུམ་པ་གཞན་རྣམས་མེ་རིའི་མཚམས་སུ་བཞག་པར་གསུངས་པ་ནི། རྡུལ་ཚོན་ལ་དངོས་སུ་དབུས་ཀྱི་བུམ་པ་

ཤར་སྒོའ་ིཐད་དུ་བཞག་པར་བྱའོ།། །།

གསུམ་པ་བསྒྲུབ་ཅིང་མཆོད་ནས་དབང་བསྐུར་བ་ལ་བཞི། དཀྱིལ་འཁོར་བསྒྲུབ་པ། དཀྱིལ་འཁོར་མཆོད་པ། 

དབང་བསྐུར་བ། མཇུག་གི་ཆོ་གའོ། །དང་པོ་ནི། ཡོན་ཏན་ཀུན་འབྱུང་ལས། སློབ་དཔོན་སྟན་ནང་ཚངས་ཅན་ལ་འདུག་ལ། 

དཀྱིལ་འཁོར་བསྒྲུབ་པར་བྱ་སྟེ། འཁོར་ལོ་དང་པོའ་ིཏིང་ངེ་འཛིན་གྱི་བར་དུ་བསྒོམས་ལ། བཟླས་པའི་རྣལ་འབྱོར་རྫོགས་པ་

དང་རས་ཟུང་དུ་སྦྱར་བ་ལྷ་རྣམས་ལ། ཨོཾ་ཨཱཿཧཱུཾ་བཛྲ་ཝསྟྲ། ཞེས་བྱ་བས་དབུལ་ལོ། །དེ་ནས་སྒྲུབ་པའི་གྲོགས་མཆོག་

དཀྱིལ་འཁོར་དུ་བཞག་ལ་བདག་ཉིད་ཕྱིར་བྱུང་ལ་གཏོར་མ་འཇིག་རྟེན་པའི་འབྱུང་པོ་ལ་གཏང༌ངོ་། །དེ་ནས་དཀྱིལ་འཁོར་

གྱི་ཤར་ཕྱོགས་སུ་སྦྱིན་སྲེག་གིས་དཀྱིལ་འཁོར་གྱི་ལྷ་རྣམས་མཉེས་པར་བྱས་ལ། བདག་ཉིད་འཇུག་པའི་ཆོ་ག་དང་སློབ་

མ་འཇུག་པའི་ཆོ་ག་ཡང་ཚུལ་བཞིན་བྱའོ། །དེ་ནི་དཀྱིལ་འཁོར་སྒྲུབ་པའི་རིམ་པའོ། །ཞེས་པ་འདི་ཙམ་ཞིག་ལས་དཀྱིལ་

འཁོར་བསྒྲུབ་པའི་ཚུལ་སློབ་དཔོན་གྱི་གཞུང་གཞན་གང་དུ་ཡང་མ་བྱུང་ངོ༌། །དེའི་ཕྱིར་དཀྱིལ་འཁོར་བསྒྲུབ་ཚུལ་ཤིན་

ཏུ་མི་གསལ་བ་ལ། སྔ་མ་དག་གིས་མི་འདྲ་བ་དུ་མ་ཞིག་བྱས་ཤིང༌། ཁ་ཅིག་བླ་མེད་ཀྱི་སྐབས་སུ་བདག་བསྐྱེད་མདུན་

བསྐྱེད་བསྒྲུབ་པ་ཚིག་ཆོད་བྱེད་པའི་བདག་མདུན་ཐ་མི་དད་དུ་སྒྲུབ་ལུགས་ལྟར་བྱེད་པ་སོགས་སྐབས་འདིར་ལེགས་པར་

མ་མཐོང་ཞིང༌། འཁོར་ལོ་དང་པོའ་ིཏིང་ངེ་འཛིན་གྱི་བར་དུ་བསྒོམས་ལ་བཟླས་པའི་རྣལ་འབྱོར་རྫོགས་པ་དང༌། ཞེས་པས་

བདག་བསྐྱེད་སེམས་དཔའ་སུམ་བརྩེགས་བསྐྱེད་པ་ཡན་ཆད་ཀྱི་དང་པོ་སྦྱོར་བའི་ཏིང་ངེ་འཛིན་བཟླས་པ་དང་བཅས་པ་

ཙམ་ཞིག་བྱས་ནས་དེ་ནས་དཀྱིལ་འཁོར་བསྒྲུབས་ཏེ་མཆོད་པར་གསལ་ལ། སྒྲུབ་ལུགས་མི་གསལ་ཡང་ཡོ་གའི་སྤྱི་འགྲོ་ 

དང་ཤས་ཆེར་བསྟུན་ན་ལེགས་སོ།།

དེ་བས་ན་རང་ཉིད་སྒྲུབ་པའི་གྲོགས་དང་བཅས་པ་དཀྱིལ་འཁོར་གྱི་ཤར་སྒོ་ལ་ཕྱོགས་པར་འདུག་སྟེ། བདག་

བསྐྱེད་སྔར་བསྟན་པ་བསྡུས་པའི་བྱ་ཚུལ་བཤད་པ་ཇི་ལྟ་བར་བཟླས་པའི་བར་དུ་བྱས་ནས་དཀྱིལ་འཁོར་སྒྲུབ་པ་ལ་འཇུག་

པར་བྱའོ། །དེ་ཡང་ལས་བུམ་གྱི་ཆུས་དཀྱིལ་འཁོར་ལ་བསངས། ཨོཾ་པྲ་ཀྲྀ་ཏི་སོགས་བརྗོད་ནས་བདག་མེད་པའི་

དོན་དྲན་པར་བྱས་ཏེ་བྲིས་པའི་དཀྱིལ་འཁོར་སྟོང་པ་ཉིད་དུ་གྱུར། སྟོང་པའི་ངང་ལས་ནམ་མཁར་མིག་

འཕྲུལ་གྱི་ཚུལ་དུ་དོན་དམ་བདེན་པའི་བྱང་ཆུབ་ཀྱི་སེམས་རང་བཞིན་གྱིས་འོད་གསལ་བ་ཨ་སྐར་

མ་དང་འདྲ་བ་ལས་བྱུང་བའི། ཞེས་པ་ནས། ལྷ་གཞན་ཐམས་ཅད་ཀྱི་གནས་སུ་ཧྲཱིཿལས་པདྨ་དང་ཨ་

ལས་ཟླ་བའི་དཀྱིལ་འཁོར་རེ་རེ། ཞེས་པའི་བར་བདག་བསྐྱེད་ཀྱི་སྐབས་ཇི་ལྟ་བར་བྱས་པའི་རྗེས་སུ། དབུས་

ཀྱི་གདན་གྱི་སྟེང་དུ། ཞེས་པ་ནས། ཡིག་འབྲུ་ཐམས་ཅད་ཀྱི་རྐྱེན་གྱི་རང་བཞིན་ཡི་གེ་ཨ་དཀར་པོ་

འོད་ཟེར་རབ་ཏུ་འཕྲོ་བ་གནས་པར་གྱུར། ཞེས་པའི་བར་རང་ཉིད་ཅེས་པ་རྣམས་དོར་བའི་ལྷག་མའང་བདག་

བསྐྱེད་ཀྱི་སྐབས་ཇི་ལྟ་བར་བྱའོ། །དེ་ནས་ནང་གི་འཁོར་ལོའ་ིརྩིབས་བརྒྱད་ཀྱི་གདན་ལ་ཤར་དུ་ཧཱུཾ་སྔོན་

པོ། ཞེས་པ་ནས། རང་1གི་གདན་གྱི་སྟེང་ན་སེམས་དཔའི་སྐྱིལ་ཀྲུང་གིས་བཞུགས་པའོ། །ཞེས་

པའི་བར་བདག་བསྐྱེད་ཀྱི་སྐབས་ལྟར་རོ། །དེ་ནས་རང་ཉིད་རྡོ་རྗེ་བསྡམས་པ་ལས་གུང་མོ་གཉིས་གཤིབས་ཏེ་བསྒྲེང་

བ་སེམས་མ་རྡོ་རྗེ་མའི་ཕྱག་རྒྱས་མེ་ཏོག་གི་ཕྲེང་བ་བཟུང་ནས། རང་ཉིད་ཧཱུཾ་ལས་ཧཱུཾ་མཛད་དུ་གྱུར་ཏེ། རྡོ་རྗེ་

ཤུགས་ཀྱི་འཇུག་པས་དཀྱིལ་འཁོར་གྱི་ནང་དུ་ཞུགས་པར་གྱུར། ཞེས་བསམས་ལ་ཧཱུཾ་མཛད་ཀྱི་ཕྱག་

རྒྱ་བཅིངས་ནས་དེ་བཀྲོལ་ཏེ་སྒོ་དབྱེ་བའི་ཕྱག་རྒྱས་ཨོཾ་བཛྲ་ཨུད་གྷ་ཊ་ས་མ་ཡ་པྲ་བེ་ཤ་ཡ་ཧཱུཾ། ཞེས་བརྗོད་དེ་

ཤར་སྒོ་ནང་ནས་ཕྱེ་བར་བསམ། 

དེ་བཞིན་དུ་བྱང་དུ་གནས་ནས་ལྷོ་སྒོ་དང༌། ཤར་ནས་ནུབ་སྒོ་དང༌། ལྷོ་ནས་བྱང་སྒོ་གཉིས་དབྱེ་བར་བྱའོ། །སྒོ་

དབྱེ་བའི་ཕྱག་རྒྱ་ནི། རྡོ་རྗེ་འབྱུང་བ་ལས། རྡོ་རྗེ་མཛུབ་མོ་ཡང་དག་སྦྱར། །སྦྱར་བ་བཀན་ཏེ་བསྡམས་

ནས་སུ། །རབ་ཏུ་བཀྲོལ་ནས་དབྱེ་བ་ནི། །སྒོ་དབྱེ་བ་ཡི་མཆོག་ཡིན་ནོ། །ཞེས་གསུངས་པའི་རྡོ་རྗེ་ཞེས་

པ་ནི་རྡོ་རྗེ་ཁུ་ཚུར་རོ། །མཛུབ་མོ་ཡང་དག་སྦྱར། སྦྱར་ལ་བཀན་ཏེ་བསྡམས་ནས་སུ། །ཞེས་པ་ནི་རྡོ་རྗེ་ཁུ་

ཚུར་ལས་མཛུབ་མོ་གཉིས་རྩེ་སྦྱར་ཏེ་གྱེན་ལ་བཀན་ནས་བསྡམས་པ་ཏེ་སྔར་བཤད་པའི་ཚོན་བྱིན་གྱིས་རློབ་པའི་ཕྱག་རྒྱ་

དེ་ཉིད་དོ། །དེ་ལས་མཛུབ་མོ་གཉིས་སོ་སོར་རྟག་ཏུ་དབྱེ་བ་ནི་སྒོ་དབྱེ་བའི་ཕྱག་རྒྱའི་མཆོག་ཡིན་ནོ། །ཞེས་པ་སྟེ་ཧཱུཾ་མཛད་

ཀྱི་ཕྱག་རྒྱ་བཀྲོལ་ལ་སྒོ་དབྱེ་ཞེས་གསུངས་པ་རྣམས་ཀྱིས་ནི་སྒོ་འབྱེད་པའི་སྔོན་དུ་ཧཱུཾ་མཛད་ཀྱི་ཕྱག་རྒྱ་བཀྲོལ་དགོས་པར་

སྟོན་གྱི། ཧཱུཾ་མཛད་ཀྱི་ཕྱག་རྒྱ་བཀྲོལ་བ་དེ་སྒོ་འབྱེད་པའི་ཕྱག་རྒྱ་ཡིན་པར་བསྟན་པར་ག་ལ་འགྱུར། ཧཱུཾ་མཛད་ཀྱི་ཕྱག་རྒྱ་

ཉིད་ཀྱི་མཛུབ་མོ་གཉིས་གཅིག་ལ་གཅིག་དྲུད་ཏེ་སོར་རྡོ་འཕེན་པ་ལྟར་བྱེད་པའི་ཕྱག་རྒྱ་ནི་གང་ལས་ཀྱང་མ་བཤད་ཅིང༌། 

ཧཱུཾ་མཛད་ཀྱི་ཕྱག་རྒྱ་བཀྲོལ་ནས་སྒོ་དབྱེ་བར་བཤད་པའི་ཚད་ལྡན་གྱི་གཞུང་ཐམས་ཅད་དང་འགལ་ཞིང༌། ཧཱུཾ་མཛད་ཀྱི་

ཕྱག་རྒྱ་བཀྲོལ་ནས་སྒོ་དབྱེ་བར་བཤད་པའི་རང་རང་གི་བླ་མའི་ལུགས་ཐམས་ཅད་དང་འགལ་ཏེ་ཧཱུཾ་མཛད་ཀྱི་ཕྱག་རྒྱ་མ་

བཀྲོལ་བར་མཛུབ་མོ་གཉིས་ཕན་ཚུན་འཁྱུད་པ་དྲག་ཏུ་བཀྲོལ་བ་ཙམ་གྱིས་སྒོ་འབྱེད་ལ། ཧཱུཾ་མཛད་ཀྱི་ཕྱག་རྒྱ་ལས་མཛུབ་

མོ་གཉིས་འཁྱུད་པ་བཀྲོལ་བ་དེ་ནི་ཧཱུཾ་མཛད་ཀྱི་ཕྱག་རྒྱ་ཉིད་ཡིན་པའི་ཕྱིར་རོ།།

1  ཞོལ། ཤོག ༥༡ བ ༥ རང་རང་གི་གདན་གྱི་སྟེང་ན་



འཇམ་དཔལ་གསང་ལྡན་གྱི་སྒྲུབ་ཐབས་ཆོ་ག 505

དེ་ནས་དམ་ཚིག་པའི་ལྷ་ཐམས་ཅད་ཀྱི་སྤྱི་བོར་ཨོཾ་དཀར་པོ། མགྲིན་པར་ཨཱཿདམར་པོ། 

ཐུགས་ཁར་ཧཱུཾ་སྔོན་པོ། ལྷ་ཐམས་ཅད་ཀྱི་ཐུགས་ཁར་ཟླ་བའི་དཀྱིལ་འཁོར་གྱི་སྟེང་དུ་ཨ་དཀར་

པོ་རེ་རེ། དེ་རྣམས་ལས་འོད་ཟེར་ལྕགས་ཀྱུ་ལྟ་བུ་འཕྲོས་པ་རྣམས་ཀྱིས་བཅོམ་ལྡན་འདས་འཇམ་

པའི་རྡོ་རྗེའི་དཀྱིལ་འཁོར་གྱི་འཁོར་ལོ་སངས་རྒྱས་དང་བྱང་ཆུབ་སེམས་དཔའ་དཔག་ཏུ་མེད་པའི་

འཁོར་དང་བཅས་པ་མདུན་གྱི་ནམ་མཁར་སྤྱན་དྲངས། སྤོས་དང་རྡོར་དྲིལ་འཛིན་པས་པུས་མོ་གཡས་པའི་

ལྷ་ང་ས་ལ་བཙུགས་ཏེ། མ་ལུས་སེམས་ཅན་ཀུན་གྱི་མགོན་གྱུར་ཅིང། །བདུད་སྡེ་དཔུང་བཅས་མི་

བཟད་འཇོམས་མཛད་ལྷ། །དངོས་རྣམས་མ་ལུས་ཡང་དག་མཁྱེན་གྱུར་པའི། །བཅོམ་ལྡན་འཁོར་

བཅས་འདིར་ནི་གཤེགས་སུ་གསོལ། །ཞེས་པའམ། རྒྱས་པ་ལ་སྤྲོ་ན། བཅོམ་ལྡན་བསྐལ་པ་གྲངས་

མེད་དུ་མ་རུ། །འགྲོ་ལ་བརྩེ་ཕྱིར་ཐུགས་རྗེས་རྣམ་སྦྱངས་ཤིང༌། །སྨོན་ལམ་རྒྱ་ཆེན་དགོངས་པ་

ཡོངས་རྫོགས་པ། །ཁྱེད་བཞེད་འགྲོ་དོན་མཛད་དུས་འདི་ལགས་ན། །དེ་ཕྱིར་ཆོས་དབྱིངས་ཕོ་

བྲང་ལྷུན་གྲུབ་ནས། །རྫུ་འཕྲུལ་བྱིན་རླབས་སྣ་ཚོགས་སྟོན་མཛད་ཅིང༌། །མཐའ་ཡས་སེམས་ཅན་

ཚོགས་རྣམས་བསྒྲལ་བའི་ཕྱིར། །ཡོངས་དག་འཁོར་དང་བཅས་ཏེ་གཤེགས་སུ་གསོལ། །ཆོས་

རྣམས་ཀུན་གྱི་དབང་ཕྱུག་གཙོ། །བཙོ་མ་གསེར་གྱི་མདོག་འདྲ་ཞིང༌། །ཉི་མ་ལས་ལྷག་གཟི་བརྗིད་

ཆེ། །དད་པས་སྤྱན་ནི་དྲངས་པར་བགྱི། །ཞི་ཞིང་ཐུགས་རྗེ་ཆེ་ལྡན་པ། །དུལ་ཞིང་བསམ་གཏན་

ས་ལ་བཞུགས། །ཆོས་དང་ཡེ་ཤེས་ཆགས་བྲལ་བ། །ཀུན་ཏུ་མི་བཟད་ནུས་པར་ལྡན། །ཚུར་

སྤྱོན་ཚུར་སྤྱོན་གཞི་བདག་ལྷ། །ཐུབ་པའི་སྐྱེས་མཆོག་ཐམས་ཅད་མཁྱེན། །ཤིན་ཏུ་ལེགས་བྱས་

གཟུགས་ཅན་ནི། །མཆོད་པས་འདི་རུ་གཤེགས་སུ་གསོལ། །འདིར་ནི་གཟུགས་དང་ལྷན་ཅིག་

ཏུ། །འགྲོ་བའི་དོན་དུ་བཞུགས་ནས་ཀྱང༌། །ནད་མེད་ཚེ་དང་དབང་ཕྱུག་དང༌། །མཆོག་རྣམས་

ལེགས་པར་སྩལ་དུ་གསོལ། །ཞེས་པས་སྤྱན་དྲངས། 

བཅོམ་ལྡན་ཐུགས་རྗེས་བྱོན་པ་ལེགས། །བདག་ཅག་བསོད་ནམས་སྐལ་བར་

ལྡན། །བདག་ལ་མཆོད་ཡོན་བཞེས་ནས་ཀྱང༌། །ཐུགས་ལ་དགོངས་ཤིང་གནང་བར་མཛོད། །བདེ་

བར་གཤེགས་སོ་བཅོམ་ལྡན་འདས། །ཚུར་གཤེགས་འདིར་ནི་བཞུགས་སུ་གསོལ། །བདག་ལ་

མཆོད་ཡོན་བཞེས་ནས་ཀྱང༌། །འདི་ཉིད་དུ་ནི་བཞུགས་སུ་གསོལ། །ཨོཾ་སརྦ་ཏ་ཐཱ་ག་ཏ་ག་ག་ན་

ས་མ་ཡ་སྭཱཧཱ། ཇི་ལྟར་བལྟམས་པ་ཞེས་སོགས་དང༌། ཨ་བྷི་ཥེ་ཀ་ཏས་ཁྲུས་གསོལ། བདག་དང་འགྲོ་

ལ་ཐུགས་བརྩེའི་ཕྱིར། །ཉིད་ཀྱི་རྫུ་འཕྲུལ་མཐུ་ཡིས་ནི། །ཇི་སྲིད་མཆོད་པ་བདག་བགྱིད་པ། །དེ་

སྲིད་བཅོམ་ལྡན་བཞུགས་སུ་གསོལ། །ཨོཾ་པདྨ་ཙནྡྲ་ཨ་ས་ན་ཏིཥྛན་ཏུ་སྭཱཧཱ། ཞེས་གདན་ཕུལ། ཉེར་སྤྱོད་

ལྔས་མཆོད། ཨོཾ་བཛྲ་ཨཾ་ཀུ་ཤ་ཛཿ ལ་སོགས་པའི་སྔགས་རྒྱས་ཡེ་ཤེས་པའི་དཀྱིལ་འཁོར་རྟེན་དང་བརྟེན་

པར་བཅས་པ་དམ་ཚིག་པའི་དཀྱིལ་འཁོར་རྟེན་དང་བརྟེན་པར་བཅས་པ་དང་གཉིས་སུ་མེད་པར་

གྱུར། ཨོཾ་ཡ་མཱན་ཏ་ཀ་ཧཱུཾ་ཕཊ། ཞེེས་བསང་ཆུ་དང་བཅས་པས་བགེགས་བསྐྲད། སླར་ཡང་སྔགས་དེ་ཉིད་བརྗོད་

ནས་དཀྱིལ་འཁོར་གྱི་ཕྱིའི་ཕྱོགས་མཚམས་ཐམས་ཅད་རྡོ་རྗེའི་རྭ་བ། སྟེང་ཐམས་ཅད་རྡོ་རྗེའི་གུར་

དང་བླ་རེ། ཕྱི་རོལ་ཏུ་ཡེ་ཤེས་ཀྱི་མེ་འོད་རབ་ཏུ་འབར་བས་བསྐོར་བར་གྱུར། བཛྲ་བནྡྷ་ཧཱུཾ། ཞེས་

པས་སྒོ་བཅད། ཨོཾ་བཛྲ་སཏྭ་ཧཱུཾ། ཞེས་པ་ནས། ཟབ་གསལ་གཉིས་སུ་མེད་པའི་རང་བཞིན་རྣམས་སུ་

གསལ་བར་གྱུར། ཞེས་པའི་བར་བདག་བསྐྱེད་ལྟར་བྱས་ནས་ཕྱག་རྒྱ་བཞིས་རྒྱས་བཏབ། དེ་ནས་དབང་བསྐུར་ཀྱང་

བདག་བསྐྱེད་ཀྱི་སྐབས་ལྟར་བྱ། དེ་ནས་ལས་ལ་སྦྱར་བ་ནི་བདག་བསྐྱེད་ཀྱི་སྐབས་ལྟར་ལ་ཁྱད་པར་དབང་བསྐུར་བའི་དུས་

ཡིན་ན། རྡོ་རྗེ་སློབ་མ་རྣམས་ལ་རྣམ་པར་དག་པ་ཉན་པ་དང་སེམས་པ་དང༌། སྒོམ་པའི་སྣོད་དུ་རུང་

བར་མཛད་དུ་གསོལ། ཞེས་མཇུག་ཏུ་སྦྱར་རོ།། །།

གཉིས་པ་དཀྱིལ་འཁོར་མཆོད་པ་ནི། མཆོད་པ་རྣམས་བསང་སྦྱངས་བྱིན་རླབས་སྔར་ལྟར་བྱས་ཏེ། རབ་

འབྱམས་རྒྱ་མཚོ་ཞེས་སོགས་དང༌། ཨོཾ་སརྦ་ཏ་ཐཱ་ག་ཏ་ཨརྒྷཾ་པྲ་ཏིཙྪ་པཱུ་ཛ་མེ་གྷ་ས་མུ་དྲ་སྥ་ར་ཎ་ས་

མ་ཡེ་ཧཱུཾ། ཞེས་པས་མཆོད་ཡོན་ཕུལ་ནས། ཐང་དང་ཆུ་ལས་སྐྱེས་པ་ཡི། །ཞེས་སོགས་ཀྱིས་ཉེར་སྤྱོད་རོལ་མོ་

དང་བཅས་པ་དང༌། སྒེག་སོགས་བརྒྱད་ཀྱི་མཆོད་པ་སྔར་ལྟར་ཕུལ། དེ་ནས་ལག་པ་གཉིས་རྒྱབ་སྦྱར་ལ་སོར་མོ་རྣམས་

གཅིག་ལ་གཅིག་འཁྱུད་དེ་མཐེ་བོང་གཉིས་ལག་མཐིལ་དུ་སོན་པ་འཁོར་ལོའ་ིཕྱག་རྒྱ་དང༌། བདེ་བར་གཤེགས་པ་

ཐམས་ཅད་ལ། །འཁོར་ལོ་རིན་ཆེན་འདི་ཕུལ་བས། །སྲིད་པའི་འཁོར་ལོ་རྒྱུན་བཅད་ནས། །ཆོས་

ཀྱི་འཁོར་ལོ་བསྐོར་བར་ཤོག །ཨོཾ་སརྦ་ཏ་ཐཱ་ག་ཏ་ཙཀྲ་རཏྣ་པཱུ་ཛ་མེ་གྷ་ས་མུ་དྲ་སྥ་ར་ཎ་ས་མ་ཡེ་

ཧཱུཾ། དེ་བཞིན་དུ་སྔགས་ཀྱི་ཐོག་མཐའ་འོག་མ་དྲུག་ལའང་སྦྱར་ཞིང༌། ལག་པ་གཉིས་ཁུ་ཚུར་བཅིངས་ལ་མཛུབ་མོ་གཉིས་

བཀུག་པའི་རྩེ་མོ་རང་རང་གི་མཐེ་བོང་གི་རྩེ་དང་སྦྱར་ནས་ཚིགས་བར་པ་བཅག་པ་རིན་པོ་ཆེའི་ཕྱག་རྒྱ་དང༌། རྒྱལ་བ་

སྲས་དང་བཅས་རྣམས་ལ། །ནོར་བུ་རིན་ཆེན་འདི་ཕུལ་བས། །བཀྲེས་ཤིང་ཕོངས་པ་རྒྱུན་བཅད་

ནས། །འབྱོར་པ་ཕུན་སུམ་ཚོགས་པར་ཤོག །མ་ཎི་རཏྣ། རྡོ་རྗེ་བསྡམས་པའི་གུང་མོ་གཉིས་མཐེ་བོང་དང་

མཐེའུ་ཆུང་གཉིས་བཤིབས་ནས་བགྲེང་བའི་ཕྱག་རྒྱ་དང༌། བློན་པོ་རིན་ཆེན་འདི་ཕུལ་བས། །ཕྱི་ནང་གསང་

གསུམ་ཐེག་གསུམ་ལྡན། །བསམ་ཡས་བསྟན་པ་རབ་འཛིན་ཅིང༌། །ཡོན་ཏན་ཕུན་སུམ་ཚོགས་

པར་ཤོག །པུ་རུ་ཥ་རཏྣ། ལག་པ་གཡས་གླང་པོ་ཆེའི་སྣ་ལྟར་བརྐྱངས་ཏེ། གཡོན་པའི་མཐིལ་གྱིས་དེའི་གྲུ་མོ་ནས་

འཛིན་པའི་ཕྱག་རྒྱ་དང༌། གླང་པོ་རིན་ཆེན་འདི་ཕུལ་བས། །ལྟ་ངན་ཐམས་ཅད་རབ་བསལ་ཏེ། །བླ་མེད་

ཐེག་པ་རབ་ཞོན་ནས། །ཐམས་ཅད་མཁྱེན་གྲོང་འགྲོ་བར་ཤོག །ག་ཛ་རཏྣ། ཁུ་ཚུར་གཉིས་བཅིངས་ལ་

གཅེར་བའི་གུང་མོ་དང་སྲིན་ལག་གཉིས་བརྐྱང་མཐེ་བོང་གཉིས་རྣ་བ་ལྟར་བྱས་ལ། རྟ་མཆོག་རིན་ཆེན་འདི་ཕུལ་

བས། །ཉོན་མོངས་དགྲ་ལས་རྒྱལ་གྱུར་ཏེ། །རྫུ་འཕྲུལ་མཆོག་གི་ཤུགས་ཐོབ་ནས། །སངས་རྒྱས་

ཞིང་ཀུན་བགྲོད་པར་ཤོག །ཨ་ཤྭ་རཏྣ། ལག་པ་གཡོན་གོ་ཆ་འཛིན་ཅིང་གཡས་མཆོག་སྦྱིན་པ་ལྟར་བྱས་ལ། 

དམག་དཔོན་རིན་ཆེན་འདི་ཕུལ་བས། །ཉོན་མོངས་དགྲ་ལས་རྒྱལ་གྱུར་ཏེ། །ཕས་ཀྱི་རྒོལ་བ་ཚར་

བཅད་ནས། །སྙེངས་བྲལ་མཆོག་ནི་ཐོབ་པར་ཤོག །ཁ་ཌ་ག་རཏྣ། ཞེས་རིན་ཆེན་སྣ་བདུན་སྤྲོས་ལ་མཆོད། 

དེ་ནས། ཁ་དོག་དབྱིབས་ལེགས་སོགས་ཀྱིས་འདོད་ཡོན་ལྔ་ཕུལ། སྣ་ཚོགས་དབང་པོའ་ི

གཞུ་ལྟར་རབ་བཀྲ་ཡང༌། །ཞེས་སོགས་ཀྱི་མཐར། ཨོཾ་སརྦ་ཏ་ཐཱ་ག་ཏཱ་བཛྲ་ཝསྟྲ་ཡེ་སྭཱཧཱ། ཞེས་གོས་ཟུང་

དུ་སྦྱར་བ་དག་དབུལ། དེ་ནས། མགོན་པོ་ཐུགས་རྗེ་ཆེན་པོས་བྱིན་རླབས་པའི། །བསོད་ནམས་རྒྱུ་ལས་

བྱུང་བའི་འཁོར་ལོ་འདི། །གང་ལ་ཕུལ་ན་དེ་ཡི་སྐད་ཅིག་ལ། །དམ་པའི་ཆོས་ཀྱི་འཁོར་ལོ་བསྐོར་

བར་ཤོག །རྐང་པ་དང་པོ་དང་གསུམ་པ་འོག་མ་དག་ལའང་འདྲ་བར་སྦྱར་ནས། མགོན་པོ་ཐུགས་

རྗེ་ཆེན་པོས་བྱིན་རླབས་པའི། །དྲི་མེད་ཤིན་ཏུ་མཛེས་པའི་དཔལ་བེའུ་འདི། །གང་ལx། ཀུན་

མཁྱེན་ཡེ་ཤེས་ཉིད་དང་ལྡན་པར་ཤོག །མགོན་པོx། རིན་ཆེན་བཅུད་ཀྱིས་བལྟམས་པའི་བུམ་པ་

འདི། །གང་ལx། བསོད་ནམས་ཚོགས་སོགས་རྒྱན་གྱིས་བརྒྱན་པར་ཤོག །མགོན་པོx། དྲི་མེད་

ཤིན་ཏུ་དག་པའི་པདྨ་འདི། །གང་ལx། འཁོར་བའི་ཉེས་པའི་སྐྱོན་གྱིས་མ་གོས་ཤོག །མགོན་

པོx། དག་ཅིང་སྒྲ་ལྡན་དཀར་བའི་དུང་དཀར་འདི། གང་ལx། ཕས་རྒོལ་ཕམ་བྱེད་ཆོས་སྒྲ་སྒྲོགས་

པར་ཤོག །མགོན་པོx། དྲི་མེད་ཤིན་ཏུ་དག་པའི་གསེར་ཉ་འདི། །གང་ལx། འཁོར་བའི་རྒྱ་མཚོ་

ཆེ་ལས་སྒྲོལ་བར་ཤོག །མགོན་པོx། སྐྱབས་ཀྱི་དམ་པ་རིན་ཆེན་གདུགས་མཛེས་འདི། །གང་

ལx། ཀུན་ལ་སྐྱབས་ཀྱི་དམ་པ་བྱེད་པར་ཤོག །མགོན་པོx། དམ་ཆོས་མི་ནུབ་རྒྱལ་མཚན་དམ་

པ་འདི། །གང་ལx། མི་ནུབ་ཆོས་ཀྱི་རྒྱལ་མཚན་འཛུགས་པར་ཤོག །ཅེས་པས་བཀྲ་ཤིས་རྟགས་བརྒྱད་

དབུལ། གཞན་ཡང་ཤེས་ཤིང་སྤྲོ་ན་མཆོད་པ་ཉི་ཤུ་པ་དང་ཉེར་ལྔ་པ་ལ་སོགས་པའང་དབུལ་བར་བྱའོ། །དེ་ནས་རྡོ་རྗེ་དྲིལ་

སྟབས་དང་སྙན་པའི་དབྱངས་དང་བཅས་པས་བསྟོད་པར་བྱ་སྟེ། རྒྱས་པར་བྱེད་ན་མཚན་ཡང་དག་བརྗོད་པའི་རྒྱུད་རྫོགས་

པར་འདོན་ནོ། །བསྡུས་ན་མཚན་བརྒྱ་རྩས་བསྟོད། དེ་ནས་སྒྲུབ་པའི་གྲོགས་གཅིག་གཤིན་རྗེ་གཤེད་ཀྱི་སྔགས་བཟླས་

པ་ལ་བརྩོན་པ་དཀྱིལ་འཁོར་བསྲུང་བའི་སླད་དུ་བཞག་ལ། རང་ཉིད་གྲོགས་ལྷག་མ་དང་བཅས་པས་ཕྱི་རོལ་ཏུ་སོང་ནས་

གཏོར་མ་ཆ་གསུམ་བྱ་སྟེ་དེའི་ཆོ་ག་ནི་གཞན་དང་འདྲ་བས་འདིར་མ་བྲིས་སོ།།

དེ་ནས་ཉེ་རེག་བྱ་སྟེ་ཙོག་ཙོག་པོར་འདུག་ཅིང་ངག་བཅད། ལག་པ་གཉིས་པུས་མོའ་ིནང་དུ་འོང་བར་བྱས། 

གཡས་པ་གན་རྐྱལ་དུ་གནས་པའི་གུང་མོ་དང་སྲིན་ལག་ཅུང་ཟད་བཀུག་ལ་ཁ་ལ་ཕྱོགས་པར་བཟུང༌། ཟེའུ་འབྲུའི་ཆུས་

ཁ་ལ་ལན་མང་དུ་བྱབ་ཅིང༌། ཁ་རྣ་མིག་སྣ་ཁ་ལག་སྟེ་མགོ་བོའ་ིརིམ་པས་རེག་ནས་ཆུ་ཧུབ་གསུམ་འཐུངས་ཏེ། ཆུ་ལ་

ལན་གཉིས་ཕྱི་བར་བྱའོ། །ལྷ་ཚིམ་པའི་རྒྱས་པའི་སྦྱིན་སྲེག་བྱེད་ནའང་སྐབས་འདིར་བྱ་ཞིང༌། དེ་ནས་སློབ་དཔོན་གྱིས་

རྟིང་མནན་ཏེ་ལས་ཐམས་ཅད་པ་བརྗོད་ཅིང་ནང་དུ་འོངས་ནས་གོང་གི་སྔགས་ཙམ་གྱིས་ལྷ་ལ་མཆོད་ཡོན་ཕུལ། སྤོས་

ཀྱིས་བདུག །ཨོཾ་སརྦ་ཏ་ཐཱ་ག་ཏ་པཱ་ད་བན་དྷ་ནཾ་ཀ་རོ་མི། ཞེས་ཕྱག་བྱས་ཏེ་སྟན་ལ་འདུག་ནས་སློབ་མ་

འཇུག་ཅིང་དབང་བསྐུར་བའི་ཆོ་ག་ཇི་ལྟ་བར་རྫོགས་པ་ལ་སློབ་མའི་བྱ་བ་རྣམས་རང་གིས་བྱས་ཤིང༌། བླ་མའི་བྱ་བ་

རྣམས་དཀྱིལ་འཁོར་གྱི་གཙོ་བོ་དང་རང་གི་བླ་མ་ཐ་མི་དད་ཀྱིས་མཛད་པར་མོས་ཏེ། འོག་ནས་སློབ་མ་ཞེས་འབྱུང་བ་

རྣམས་རང་ཉིད་ཅེས་དང༌། རང་གི་ཞེས་འབྱུང་བ་རྣམས་བླ་མ་དང་དཀྱིལ་འཁོར་གྱི་གཙོ་བོ་ཐ་མི་དད་པའི་ཞེས་པར་

ཕལ་ཆེར་འདོན་པ་བསྒྱུར་ནས་བདག་ཉིད་འཇུག་ཅིང་དབང་བླངས་པར་བྱའོ། །དེ་ནས་དཀྱིལ་འཁོར་གྱི་ལྷ་ལ་མཆོད་

ཡོན་དང་ཉེར་སྤྱོད་རོལ་མོ་དང་བཅས་པ་སྔགས་ཙམ་གྱིས་ཕུལ། འདུད་ཉི་ཤུས་བསྟོད། པུས་མོ་བཙུགས་ཤིང་རྡོར་དྲིལ་

འཛིན་པས་སློབ་མ་གཞུག་པའི་དོན་དུ་གནང་བ་ནོད་པར་བྱ་སྟེ། བདག་ཉིད་ཀྱི་ལྕེ་ཧཱུཾ་ལས་སྐྱེས་པའི་རྡོ་རྗེར་

གྱུར། བདག་མིང་འདི་ཞེས་བགྱི་བས་ནི། །རྡོ་རྗེ་སློབ་དཔོན་དཀའ་ཐུབ་ཆེ། །སེམས་ཅན་ཀུན་ལ་

ཕན་པའི་ཕྱིར། །སློབ་མ་རྣམས་ནི་འཇུག་པར་འཚལ། །ཞེས་ལན་གསུམ་གསོལ་བ་བཏབ་པས་གནང་བ་

བྱིན་པར་གྱུར་པར་བསམ་པར་བྱའོ།།

གསུམ་པ་ལ་གཉིས། དཀྱིལ་འཁོར་དུ་འཇུག་པའི་ཆོ་ག་དང༌། ཞུགས་པ་ལ་དབང་བསྐུར་བའི་ཆོ་གའོ། །དང་པོ་

ནི། སློབ་དཔོན་གྱིས་ཡོན་ཏན་ཀུན་འབྱུང་དུ། དབང་པོ་རབ་ཀྱིས་ནི་ཏིང་ངེ་འཛིན་གྱི་དཀྱིལ་འཁོར་

དུ་དབང་བསྐུར་བ་དང་རབ་ཏུ་གནས་པ་དང༌། ཤི་བ་ལ་ཕན་གདགས་པར་བྱའོ། །གང་དག་དབང་

པོ་འབྲིང་གིས་ནི་བྲིས་སྐུའི་དཀྱིལ་འཁོར་མཎྜལ་དེ་ཉིད་དུ་བཀོད་ལ་དབང་བསྐུར་བ་ལ་སོགས་པ་

བྱའོ། །གང་ཟག་དབང་པོ་ཐ་མས་ནི་རྡུལ་ཚོན་གྱི་དཀྱིལ་འཁོར་དེ་ཉིད་དུ་བཀོད་ལ་དབང་བསྐུར་

བ་ལ་སོགས་པ་བྱའོ། །ཞེས་བསམ་གཏན་དང་རས་བྲིས་དང༌། རྡུལ་ཚོན་གྱི་དཀྱིལ་འཁོར་དུ་དབང་བསྐུར་བ་གསུམ་

གང་ཟག་གི་དབྱེ་བས་གསུངས་ཤིང༌། གང་དག་སྡོམ་པ་འཛིན་པར་མི་བྱེད་པ་དེ་ལ་ནི་སློབ་དཔོན་རྗེས་

སུ་གནང་བ་དང་དབང་བསྐུར་བར་མི་བྱའོ་འཇུག་པ་ཙམ་ཞིག་བྱེད་དུ་གཞུག་གོ །ཞེས་སྔགས་སྡོམ་

མི་འཛིན་པ་ལ་སློབ་དཔོན་གྱི་དབང་མི་བསྐུར་བ་དང༌། ཐུན་མོང་གི་སྡོམ་པའང་མི་འཛིན་པ་ལ་དབང་གཏན་མི་བསྐུར་བར་

སྡིག་པ་སྦྱང་བའི་ཕྱིར་ཞུགས་ནས་ལྷ་ངོ་སྟོན་པ་ཙམ་བྱེད་པ་ཆེན་པོ་གཞན་དུ་མས་བཞེད་པ་དང་མཐུན་པར་གསུངས་པས་

སྡོམ་པ་བསྲུང༌། སེམས་དམིགས་ཕུག་པ་བསྐྱེད་དུ་གཞུག་པ་དང༌སྡོམ་པའི་བསྲུང་འདོད་སོགས་ལེགས་པོ་མེད་པ་ལའང་

དབང་གཏན་ནས་སྦྱིན་དུ་མི་རུང་བར་ཤེས་ནས་སློབ་མའི་སྣོད་བརྟག་པ་ནི་གཙོ་བོ་རང་དུ་ཤེས་པར་བྱའོ།།

དེ་ནས་སློབ་དཔོན་གྱི་དབང་སྦྱིན་པར་འོས་པའི་སློབ་མ་རྣམས་ཁྲུས་བྱས། མཎྜལ་ཕུལ་པུས་མོ་བཙུགས་རྡོ་རྗེ་

ཐལ་མོ་སྙིང་ཁར་སྦྱར་ཏེ། སློབ་དཔོན་ལ་འཇམ་པའི་རྡོ་རྗེ་དང་ཐ་མི་དད་པར་བལྟས་ནས། འཇམ་པའི་དབྱངས་ཀྱི་གོ་འཕང་

སྔོན་དུ་བྱ་བའི་ཕྱིར་དཀྱིལ་འཁོར་འདིར་འཇུག་པར་འདོད་པའི་བསམ་པས་གསོལ་བ་གདབ་པར་བྱ་སྟེ། དགའ་ཆེན་

ཁྱོད་བདག་སྟོན་པ་སྟེ། །ཞེས་སོགས་སྔར་སྟ་གོན་གྱི་སྐབས་སུ་བཤད་པ་ལྟར་ལན་གསུམ་གྱིས་སོ། །དེ་ནས་རྩ་

སྔགས་བཟླས་པའི་སྟོད་གཡོགས་དང་སྨད་གཡོགས་དམར་པོ་བགོས། ལས་ཐམས་ཅད་པ་བཟླས་པའི་མིག་དར་དམར་

པོ་བཅིངས། དཀྱིལ་འཁོར་གྱི་ཕྱོགས་བཞི་ནས་བྱིན་གྱིས་བརླབས་པའི་ཕྱག་བཞི་བདག་བསྐྱེད་ཀྱི་སྐབས་སུ་བཤད་པའི་

སྔགས་ཀྱིས་བྱ། དེ་ནས་ཤར་སྒོའ་ིཐད་དུ་བླ་མའི་ཞབས་ལ་ཕྱག་བྱས་ཏེ། སྔར་ལྟར་འདུག་ནས། དཀོན་མཆོག་གསུམ་

ལ་བདག་སྐྱབས་མཆི། །ཞེས་སོགས་ཀྱིས་སྔར་ལྟར་ཐུན་མོང་གི་སྡོམ་པ་བཟུང༌། དེ་ནས། གཙོ་བོ་བདག་ལ་

སྡོམ་པ་སྩོལ། །ཐུབ་པ་ཉི་མ་མ་ལུས་པའི། །མི་ལྡོག་པ་ཡི་དབང་བསྐུར་བ། །སློབ་དཔོན་ཆེན་པོ་

བདག་ལ་སྩོལ། །ཞེས་ལན་གསུམ་གྱིས་ཐུན་མོང་མིན་པའི་སྡོམ་པ་འཛིན་པའི་དོན་དུ་གསོལ་བ་གདབ། དེ་ནས་སློབ་

དཔོན་གྱིས་དཀྱིལ་འཁོར་གྱི་རིགས་ཐམས་ཅད་ལ་གསོལ་བ་གདབ་བར་བྱ་སྟེ། ཆེ་གེ་མོ་ཞེས་བྱ་བ་འདི། །བྱང་

ཆུབ་སེམས་ནི་ཡོངས་འཛིན་ཅིང༌། །དམ་ཚིག་སྡོམ་དང་གསང་བ་ཡི། །འཁོར་ལོ་འདིར་ནི་འཇུག་



མཁས་གྲུབ་རྗེའི་གསུང་འབུམ་ཕ།510

པར་འཚལ། །ཞེས་གསོལ་བ་བཏབ་གནང་བ་བྱིན་པར་བསམས་ཏེ། ཆེ་གེ་ཞེས་པའི་གནས་སུ་སློབ་མ་དུ་མ་ཡོད་ན་

གཙོ་བོའ་ིམིང་འཇུག་པའམ། ཡང་ན། རྡོ་རྗེ་སློབ་མ་འདི་དག་ནི། །ཞེས་སྦྱོར་རོ།།

དེ་ནས་སློབ་མ་ལ། གསང་བ་ཆེན་པོའ་ིརིགས་དག་པའི། །གསང་བ་ཡོངས་སུ་འཛིན་པར་

ནི། །བདག་ཉིད་ཆེན་པོ་ཁྱོད་འདོད་དམ། །ཞེས་སྤྲོ་བ་དྲི། སློབ་མས། གསང་བ་ཆེན་པོའ་ིརིགས་དག་

ལ། །གསང་བ་ཡོངས་སུ་འཛིན་པར་ནི། །བདག་ཉིད་ཆེན་པོ་བདག་འཚལ་ལོ། །ཞེས་ལན་གདབ། 

དེ་ནས་སློབ་དཔོན་གྱིས་སློབ་མ་ལ་གང་བཟུང་བར་བྱ་བའི་སྡོམ་པ་རྣམས་བསྒྲག་པར་བྱ་སྟེ། སངས་རྒྱས་ཆོས་

དང་དགེ་འདུན་ཏེ། །དཀོན་མཆོག་གསུམ་ལ་སྐྱབས་སུ་སོང༌། །འདི་ནི་སངས་རྒྱས་རིགས་དག་

པའི། །དམ་ཚིག་བརྟན་པར་གྱུར་པའོ། །རྡོ་རྗེ་དྲིལ་བུ་ཕྱག་རྒྱ་དག །བློ་ཆེན་ཁྱོད་ཀྱིས་བཟུང་

བར་གྱིས། །བྱང་ཆུབ་སེམས་གང་དེ་རྡོ་རྗེ། །ཤེས་རབ་དྲིལ་བུ་ཞེས་བརྗོད་དོ། །སློབ་དཔོན་དག་

ཀྱང་གཟུང་བར་བྱ། །བླ་མ་སངས་རྒྱས་ཀུན་དང་མཉམ། །འདི་ནི་རྡོ་རྗེ་རིགས་དག་པའི། །དམ་

ཚིག་སྡོམ་པ་ཡིན་པར་གསུངས། །རིན་ཆེན་རིགས་མཆོག་ཆེན་པོ་ལ། །ཉིན་དང་མཚན་མོ་

ལན་གསུམ་དུ། །ཟང་ཟིང་མི་འཇིགས་ཆོས་དང་བྱམས། །སྦྱིན་པ་རྣམ་བཞི་རྟག་ཏུ་སྦྱིན། །འདི་

ནི་རིན་ཆེན་རིགས་དག་པའི། །དམ་ཚིག་སྡོམ་པ་ཡིན་པར་གསུངས། །ཕྱི་དང་གསང་བ་ཐེག་པ་

གསུམ། །དམ་ཆོས་ཁྱོད་ཀྱིས་གཟུང་བར་བྱ། །འདི་ནི་པདྨའི་རིགས་དག་པའི། །དམ་ཚིག་སྡོམ་པ་

ཡིན་པར་གསུངས། །ལས་ཀྱི་རིགས་མཆོག་ཆེན་པོ་ལ། །སྡོམ་པ་ཐམས་ཅད་ལྡན་པར་ནི། །ཡང་

དག་ཉིད་དུ་བཟུང་བར་གྱིས། །མཆོད་པའི་ལས་ཀྱང་ཅི་ནུས་ཀྱིས། །གཞན་ཡང་བཅུ་བཞི་འདི་

དག་ནི། །ཕས་ཕམ་པར་ནི་རབ་ཏུ་བཤད། །ཡང་ཞིང་དོར་བར་མི་བྱ་སྟེ། །རྩ་བའི་ལྟུང་བར་ཤེས་

པར་བྱ། །ཉིན་དང་མཚན་མོ་ལན་གསུམ་དུ། །ཉིན་རེ་བཞིན་ནི་ཀླག་པར་བྱ། །གང་ཚེ་ཉེས་ན་

རྣལ་འབྱོར་པ། །ཁ་ན་མ་ཐོ་སྦོམ་པོར་འགྱུར། །ཁྱོད་ཀྱིས་སྲོག་ཆགས་བསད་མི་བྱ། །མ་བྱིན་པར་

ཡང་མི་བླང་ངོ༌། །འདོད་པ་ལོག་པར་མི་སྤྱད་ཅིང༌། །རྫུན་དུ་སྨྲ་བར་མི་བྱའོ། །ཕུང་ཁྲོལ་ཀུན་གྱི་

རྩ་བ་ཡི། །ཆང་ནི་རྣམ་པར་སྤང་བར་བྱ། །སེམས་ཅན་གདུལ་ཕྱིར་མ་གཏོགས་པ། །བྱ་བ་མ་ཡིན་

ཐམས་ཅད་ཡང༌། །དམ་པ་ཉེ་བར་བསྟན་བྱ་ཞིང༌། །རྣལ་འབྱོར་པ་རྣམས་བསྙེན་བཀུར་བྱ། །ལུས་

ཀྱི་ལས་ནི་རྣམ་གསུམ་དང༌། །ངག་གི་རྣམ་པ་བཞི་རྣམས་དང༌། །ཡིད་ཀྱི་རྣམ་པ་གསུམ་དག་

ནི། །ཅི་ནུས་པར་ནི་རྗེས་སུ་སྐྱོངས། །ཐེག་པ་དམན་ལ་འདོད་མི་བྱ། །སེམས་ཅན་དོན་ལ་རྒྱབ་

མི་ཕྱོགས། །འཁོར་བ་དག་ཀྱང་ཡོང་མི་སྤོང༌། །རྟག་ཏུ་མྱ་ངན་འདས་མི་ཆགས། །ལྷ་དང་ལྷ་མིན་

གསང་བ་པ། །ཁྱོད་ཀྱིས་བརྙས་པར་མི་བྱ་ཞིང༌། །ཕྱག་རྒྱ་བཞོན་པ་མཚོན་ཆ་དང༌། །མཚན་མ་

འགོམ་པར་མི་བྱའོ། །འདི་དག་དམ་ཚིག་ཡིན་པར་བཤད། །ཁྱོད་ཀྱིས་རྟག་ཏུ་བསྲུང་བར་བྱ། །ཞེས་

སྡོམ་པ་བསྒྲགས་ལ། 

སློབ་མས། སློབ་དཔོན་འདིར་ནི་བདག་ལ་གསོན། །གཙོ་བོས་ཇི་ལྟར་བཀའ་སྩལ་

པ། །དེ་དག་བདག་ནི་བགྱིད་པར་འཚལ། །ཞེས་ཁས་བླངས་ནས། སངས་རྒྱས་བྱང་ཆུབ་སེམས་

དཔའ་ཀུན། །བདག་ལ་དགོངས་པར་མཛད་དུ་གསོལ། །བདག་མིང་འདི་ཞེས་བགྱི་བ་

ཡིས། །དུས་འདི་ནས་ནི་བཟུང་ནས་སུ། །ཇི་སྲིད་བྱང་ཆུབ་སྙིང་པོའ་ིབར། །ཇི་ལྟར་དུས་གསུམ་

མགོན་པོ་རྣམས། །ཞེས་པ་ནས། སེམས་ཅན་མྱ་ངན་འདས་ལ་དགོད། །ཅེས་ལན་གསུམ་དོན་བརྡ་

འཕྲོད་ངེས་པ་བྱ་སྟེ། དེ་བཞིན་དུ་ཡིད་ལ་བྱེད་པ་མ་གཡེངས་པའི་སྒོ་ནས་སློབ་དཔོན་གྱི་རྗེས་སུ་བཟླས་པའི་ཐུན་ 

མོང་མིན་པའི་སྡོམ་པ་གཟུང་བར་བྱའོ།།

དེ་ནས། ས་མ་ཡ་ཨཿ ཞེས་པས་སློབ་མའི་སྙིང་ཁར་གཉིས་སུ་མེད་པའི་བྱང་ཆུབ་ཀྱི་སེམས་

ཀྱི་ངོ་བོ་ཟླ་བ་རྡོ་རྗེ་གནས་པར་གྱུར། ཨོཾ་བོ་དྷི་ཙིཏྟ་ཨུཏྤཱ་ད་ཡཱ་མི། ཞེས་པས་བྱང་ཆུབ་ཀྱི་སེམས་བསྐྱེད། དེ་

བརྟན་པའི་ཕྱིར་བླ་མས་རྡོ་རྗེ་སྙིང་ཁར་བཟུང་ལ། སུ་ར་ཏེ་ས་མ་ཡ་སྟྭཾ་ཧོཿབཛྲ་སིདྡྷིཿཡ་ཐཱ་སུ་ཁཾ། ཞེས་བརྗོད་

དོ། །དེ་ནས་རྩ་སྔགས་ལན་གཅིག་བརྗོད་པས་སློབ་མ་བཅོམ་ལྡན་འདས་འཇམ་དཔལ་ཡེ་ཤེས་སེམས་

དཔའ་ཞལ་དྲུག་པ། ཞེས་པ་ནས། མཆོག་ཏུ་ཞི་བའི་ངང་ཚུལ་དང་ལྡན་པར་གྱུར། ཞེས་པའི་བར་སྒྲུབ་

ཐབས་ལྟར་བསྐྱེད། དེའི་སྤྱི་བོར་ཨོཾ་དཀར་པོ། མགྲིན་པར་ཨཱཿདམར་པོ། ཐུགས་ཁར་ཧཱུཾ་སྔོན་པོ། ཉེར་

སྤྱོད་ལྔ་སྔར་གྱི་སྔགས་དང་ཕྱག་རྒྱ་ཙམ་གྱིས་མཆོད། དེ་ནས་སློབ་མའི་ལག་ཏུ་མེ་ཏོག་གི་ཕྲེང་བ་སྦྱིན། སློབ་མས་ཀྱང་

མཆོག་ཏུ་གྱུར་པའི་ཡོན་ཕུལ། འདིར་འཇུག་སྒོའ་ིབུམ་པ་ཟུར་པ་མེད་པས་བླ་མས་ཤར་སྒོའ་ིབུམ་པའམ་རྣམ་རྒྱལ་གཅིག་

ལས་མེད་ན་དེ་ཉིད་བཟུང་ནས། རྩ་སྔགས་ཀྱི་མཇུག་ཏུ། ཨོཾ་བཛྲ་ཨ་བྷི་ཥིཉྩ་ཞེས་པས་བུམ་ཆུ་སློབ་མའི་སྤྱི་བོར་

བླུགས་ནས་དབང་བསྐུར། སློབ་མས་ས་མ་ཡ་སྟྭཾ་ཞེས་བརྗོད་དེ་སེམས་མ་རྡོ་རྗེ་མའི་དམ་རྒྱ་བཅིངས་པའི་གུང་མོའ་ིརྩེ་མོས་

མེ་ཏོག་གི་ཕྲེང་བ་བཟུང་ནས། ས་མ་ཡ་ཧཱུཾ་ཞེས་པས་སློབ་མ་རྡོ་རྗེ་ཤུགས་ཀྱི་འཇུག་པས་ཞུགས་པ་ལ་བླ་མས་རང་རང་གི་



མཁས་གྲུབ་རྗེའི་གསུང་འབུམ་ཕ།512

ཕྱག་རྒྱ་དང་བཅས་ནས། བཛྲ་ཨངྐུ་ཤ་ཛཿ ཤར་སྒོ་ནས་བྱང་ཆུབ་ཀྱི་སེམས་སུ་གུགས།1 ས་མ་ཡ་ཧཱུཾ་བཛྲ་པཱ་ཤ་

ཧཱུཾ། ལྷོ་སྒོ་ནས་སྦྱིན་པ་ལ་གཞུག །ས་མ་ཡ་ཧཱུཾ། བཛྲ་སྥོ་ཊཿ ནུབ་སྒོ་ནས་ཤེས་རབ་ཀྱིས་བཅིངས། ས་མ་ཡ་ཧཱུཾ། 

བཛྲ་ཨ་བེ་ཤ་ཨཿ བྱང་སྒོ་ནས་བརྩོན་འགྲུས་ཀྱི་དབང་དུ་བྱས། ས་མ་ཡ་ཧཱུཾ། བཛྲ་ཨཾ་ཀུ་ཤ་ཛཿསླར་ཡང་ཤར་

སྒོ་ནས་ཞུགས་ཏེ་ལྷ་སྣམ་ལ་གནས་པར་གྱུར། འདི་དག་ནི་སློབ་དཔོན་གྱི་དཀྱིལ་ཆོག་ན་མི་གསལ་ཞིང་དམ་

བཞག་ཚར་བ་ན་ཧཱུཾ་ཛཱ་ཧཱུཾ་ཞེས་པས་ཡོལ་བའི་ནང་དུ་གཞུག །ཅེས་པ་ཙམ་ཞིག་ལས་མ་གསུངས་ཀྱང་ཕྱིས་ཀྱི་བླ་མའི་

ཕྱག་ལེན་ལ་རྡོར་དབྱིངས་དང་མཐུན་པའི་རིགས་བགྲོས་སྦྱར་ཏེ་མཛད་པ་ལྷུག་པ་ལྟར་བཀོད་དོ།།

དེ་ནས་རྡོ་རྗེ་སློབ་མའི་སྤྱི་བོར་བཞག་ལ། དུས་འདི་ཉིད་དུ་ཁྱོད་ཉིད་ནི། །སངས་རྒྱས་རིགས་སུ་

ཆུད་པས་ན། །ཚུལ་འདི་གཞན་ལ་མ་བརྗོད་ཤིག །གལ་ཏེ་སྨྲས་པར་གྱུར་ན་ནི། །འཇམ་པའི་རྡོ་རྗེ་

རབ་ཁྲོས་ནས། །ཁྱོད་ཉིད་ཀླད་པ་རབ་ཏུ་འགེམས། །ཞེས་རྩ་ལྟུང་བདུན་པ་གསང་བ་སྒྲོགས་པའི་རྩ་ལྟུང་ལ་

སྒོས་སུ་དམ་བཞག་དང༌། དེ་ནས་ཙན་དན་དང་གུར་ཀུམ་ལ་སོགས་པའི་ཆུ་ཁྱོར་བར་བླུགས་ཏེ་འཐུང་དུ་བཅུག་ནས། འདི་

ནི་ཁྱོད་ཀྱི་དམྱལ་བའི་ཆུ། །དམ་ཚིག་འདས་ན་བསྲེག་པར་བྱེད། །གལ་ཏེ་གསང་སྔགས་དངོས་

གྲུབ་ནི། །རྡོ་རྗེ་བདུད་རྩིའི་ཆུ་འདིས་འགྲུབ། །ཨོཾ་བཛྲ་ཨུ་ད་ཀ་ཐ་ཐ། ཞེས་མནའ་ཆུ་བླུད་ནས། དམ་ཚིག་

སྤྱི་ལ་དམ་བཞག་དང༌། ཡང་སྤྱི་བོར་རྡོ་རྗེ་བཞག་ནས། དེ་ནས་བརྩམས་ཏེ་བུ་ཁྱོད་ཀྱི། །འཇམ་པའི་རྡོ་རྗེ་ང་

ཡིན་གྱིས། །ང་ཡི་ཇི་ལྟར་བཀའ་སྩལ་པ། །ཁྱོད་ཀྱིས་སྐྱོ་བ་མེད་པར་གྱིས། །གལ་ཏེ་ང་ལ་མ་དད་

པའམ། །དེ་བཞིན་མོས་པར་མ་བྱས་ན། །བདུད་ཀྱིས་བཅོམ་ནས་དམྱལ་བར་འགྲོ། །དེ་བས་དམ་

ཚིག་ལ་གནས་ཀྱིས། །འདི་ནི་དམ་ཚིག་མཆོག་ཡིན་ནོ། །ཞེས་རྩ་ལྟུང་དང་པོ་སྒོས་སུ་དམ་བཞག་གོ །དེ་

ནས་སློབ་མས། དེ་བཞིན་གཤེགས་པ་ཐམས་ཅད་ཀྱིས་བདག་ལ་བྱིན་གྱིས་བརློབས་ཤིག །སངས་

རྒྱས་ཐམས་ཅད་ཀྱི་འཇམ་པའི་རྡོ་རྗེ་བདག་ལ་དབབ་ཏུ་གསོལ། ཞེས་ལན་གསུམ་གྱིས་ཡེ་ཤེས་དབབ་

པའི་དོན་དུ་གསོལ་བ་གདབ། སློབ་མའི་རྐང་པའི་འོག་ཏུ་ཡཾ་ལས་རླུང་གི་དཀྱིལ་འཁོར་སྔོན་པོ་གཞུའི་

དབྱིབས་ཅན་དབུས་སུ་ཡཾ་དང་མཐའ་གཉིས་སུ་གཡོ་བའི་བ་དན་གྱིས་མཚན་པ། སྙིང་གའི་ནང་

དུ་ཡི་གེ་ཨ་དཀར་པོ་མགྲིན་པར་ཨཱཿདམར་པོ། སྤྱི་བོར་ཨོཾ་དཀར་པོ་དབུས་ཀྱི་ནང་དང་བ་སྤུའི་

སྒོ་ཐམས་ཅད་ལ་ཨ་དཀར་པོ་འོད་ཟེར་འཕྲོས་པས་གང་བར་གྱུར་པའི་སྤྱི་བོའ་ིཨོཾ་ཡིག་ལས་

1  ཞོལ། ཤོག ༥༨ ན ༢། གཙང་། ཤོག ༤༧ ན ༤ སེམས་སུ་གཞུག།

འོད་ཟེར་རབ་ཏུ་འཕྲོས་པས་ཕྱོགས་བཅུའི་སངས་རྒྱས་ཐམས་ཅད་འཇམ་པའི་རྡོ་རྗེའི་ལྷ་ཚོགས་

ཀྱི་རྣམ་པར་ནམ་མཁའ་གང་བར་སྤྱན་དྲངས་པ་རྣམས་སློབ་མའི་ལུས་ཀྱི་ནང་དུ་ཐོགས་པ་མེད་

པར་ཞུགས་ཤིང་ཐིམ་ནས། འོག་གི་རླུང་གིས་རབ་ཏུ་འདེགས་པ་དང༌། ཨའི་ཚོགས་ཀྱི་འོད་ཟེར་

གྱིས་ལུས་ཀྱི་ཕྱི་ནང་མ་ལུས་པ་ཡོངས་སུ་གསལ་བར་གྱུར། སློབ་དཔོན་གྱི་རྐང་པ་གཡས་པའི་མཐེ་

བོང་གཡོན་པས་མནན་ཏེ་དྲིལ་བུའི་སྒྲ་དྲག་ཏུ་བྱ་ཞིང་གུ་གུལ་གྱི་དུ་བས་བདུག་ཏེ། ཨཿབཛྲ་ཨ་བེ་ཤ་ཨཿཨཿཨཿ 

ཞེས་རྣམ་པ་བརྒྱ་བརྗོད་ལ་དབབ་བོ།།

དེའི་ཚེ་སྐུ་བབས་ན་གར་བྱེད་ཅིང༌། གསུང་བབས་ན་སྔགས་སྨྲ་ལ། ཐུགས་བབས་ན་དེ་ཁོ་ན་ཉིད་ཀྱི་ཡེ་ཤེས་

སྐྱེ་བར་འགྱུར་རོ། །དེས་མ་ཕེབས་ན་སྤོགས་ཆོག་ནི་རྡོ་རྗེ་བསྡམས་པའི་ཕྱག་རྒྱ་དྲལ་ཞིང༌། རྡོ་རྗེ་སེམས་དཔའི་ཏིང་ངེ་

འཛིན་ལ། བཛྲ་ས་ཏྭ་ཨཿཨཿཨཿ ཞེས་བརྗོད་ཅིང་། བདག་སེམས་དཔའ་སུམ་བརྩེགས་པའི་ཐུགས་ཁའི་

ཡིག་འབྲུ་ལས་འོད་ཟེར་དམར་པོ་བསམ་གྱིས་མི་ཁྱབ་པ་འཕྲོས་ཏེ་སློབ་མའི་ལུས་ལ་ཕོག །སྒྲིབ་

པ་གཉིས་སྒྲོལ་མེ་ཕོག་པ་ལྟར་བསྲེགས་ཏེ་སྦྱངས་པར་བསམས་ལ་སྔགས་དྲག་ཏུ་བཟླས་པར་བྱའོ། །དེས་

ཀྱང་མ་ཕེབས་ན་སྡིག་སྒྲིབ་སྦྱོང་བའི་སྦྱིན་སྲེག་བྱའོ། །ཞེས་དཀྱིལ་ཆོག་ལས་བཤད་དེ། བདག་འཇུག་ལ་སྦོགས་ཆོག་མི་

དགོས་སོ། །དེ་ནས་རྡོ་རྗེ་སྤྱི་བོར་བཞག་སྟེ། ཏིཥྛ་བཛྲ། ཞེས་པས་ཕབ་པ་བརྟན་པར་བྱའོ། །དེ་ནས་བླ་མས་རྡོར་དྲིལ་

འཛིན་པས་དཀྱིལ་འཁོར་ལ་མངོན་དུ་ཕྱོགས་པར་བྱ་སྟེ། འདི་ལྟར་བདག་གི་སློབ་མ་འདི། །དཀྱིལ་འཁོར་དུ་

ནི་ལེགས་བཅུག་ནས། །ལྷ་ཡི་རིགས་ཀྱི་རིམ་པ་དང༌། །དེ་ཡི་བསོད་ནམས་ཅི་འདྲ་བ། །དཀྱིལ་

འཁོར་འདིར་ནི་དེ་བཞིན་འགྱུར། །ཞེས་ལན་གསུམ་གྱིས་གསོལ་བ་བཏབ་ནས་སློབ་མ་དཀྱིལ་འཁོར་གྱི་སྟེང་གི་

ནམ་མཁའ་ལ་བལྟར་བཅུག་ནས་བར་སྣང་གི་ཁ་དོག་ཇི་ལྟར་མཐོང་བ་དྲི་བར་བྱ་སྟེ་དཀར་པོས་ཞི་བ། སེར་པོས་རྒྱས་པ། 

དམར་པོས་དབང༌། ནག་པོའམ་སྔོན་པོས་མངོན་སྤྱོད། ཁྲ་བོས་ལས་སྣ་ཚོགས་པ་འགྲུབ་པར་བརྡ་སྤྲད། འདི་བདག་འཇུག་

ལ་མི་དགོས། དེ་ནས་ཡང་ཤིང་མ་རྙིང་པའི་མེ་ཏོག་སློབ་མས་ཐལ་མོ་སྦྱར་བའི་གུང་མོ་གཉིས་ཀྱི་རྩེས་བཟུང༌། རིན་པོ་ཆེའི་

མེ་ཏོག་ཏུ་མོས་ནས། འདིར་ནི་དངོས་གྲུབ་གང་འགྲུབ་པ། །རིགས་ནི་གང་གི་སྣོད་དུ་འགྱུར། །བསོད་

ནམས་མཐུ་ནི་གང་ཡོད་པ། །དེ་བཞིན་དུ་ནི་འབབ་པར་ཤོག །ཅེས་བདེན་སྟོབས་བརྗོད་ཅིང་གང་གི་

རིགས་ཡིན་པའི་ལྷ་ལ་འབབ་པར་ཤོག་ཅིག་སྙམ་པས། པྲ་ཏཱི་ཙྪ་བཛྲ་ཧོཿ ཞེས་ལྟོས་པ་མེད་པར་དཀྱིལ་འཁོར་དུ་

མེ་ཏོག་དོར་བས་ལྷའི་སྐུ་བཀོད་པའི་དབུ་ལ་ཕོག་ན་མཆོག །ཞལ་ལས་སྔགས་འགྲུབ་སྐུའི་སྟོད་སྨད་བར་གསུམ་ལ་

རིམ་བཞིན། དངོས་གྲུབ་རབ་འབྲིང་ཐ་གསུམ་འགྲུབ་ལ། ས་བོན་ཕྱག་མཚན་བཀོད་པ་ཡིན་ན་གང་གི་མཚན་མ་ལ་ཕོག་

པའི་ལྷ་དེའི་རིགས་ཀྱི་དངོས་གྲུབ་འགྲུབ་ཅིང༌། རྩིག་པའི་ཕྱི་རོལ་ཏུ་ལྷུང་ན་ལན་གསུམ་བསྐྱར་ནས་དོར་ཞིང༌། གསུམ་

པའང་རྩིག་པའི་ཕྱིར་ལྷུང་ན་དངོས་གྲུབ་མེད་པར་ཤེས་པར་བྱ་སྟེ། དེའི་ཚེ་དབང་མི་བསྐུར་ཞིང་སྡིག་པ་སྦྱང་བ་སོགས་

བྱས་ནས་ཕྱིས་གཞུག་པར་བྱའོ། །དེ་ནས་བླ་མས་མེ་ཏོག་བླངས་ལ་སློབ་མའི་སྤྱི་བོར་བཅིང་ཞིང༌། ཨོཾ་པྲ་ཏི་གྲྀ་ཧྣ་སྭ་

མི་མཾ་སཏྭ་མཧཱ་པ་ལ། ཞེས་བརྗོད་དོ།།

དེ་ནས། རྡོ་རྗེ་ཆགས་པ་དེང་ཁྱོད་ཀྱིས། །མིག་འབྱེད་པར་ནི་བརྩོན་པར་མཛད། །ཕྱེ་བས་

ཐམས་ཅད་མཐོང་འགྱུར་ཏེ། །རྡོ་རྗེའི་མིག་ནི་བླ་ན་མེད། །མཉྫུ་བཛྲ་ཙཀྵུ་པཱ་ཤྱ། ཞེས་བརྗོད་དེ་གདོང་

གཡོགས་བཀྲོལ་ནས། ཐར་པ་ཆེན་པོའ་ིཕོ་བྲང་མཆོག །ལྟོས་ཤིག་ལྟོས་ཤིག་སེམས་དཔའ་ཆེ། །མེ་

ཏོག་གང་དུ་བབས་གྱུར་པ། །དེ་ནི་ཁྱོད་ཀྱི་ལྷག་པའི་ལྷ། །ཞེས་བརྗོད་དེ་དཀྱིལ་འཁོར་གྱི་རྟེན་གཞལ་ཡས་

ཁང་དང༌། གཙོ་བོ་ནས་སྒོ་བསྲུང་གི་བར་རེ་རེ་ནས་བསྟན་མངོན་སུམ་དུ་མཐོང་བར་མོས་སུ་གཞུག་ཅིང༌། བདག་འཇུག་གི་

ཚེ། འཇམ་པའི་རྡོ་རྗེ་རྟེན་དང་བརྟེན་པའི་དཀྱིལ་འཁོར་གྱི་འཁོར་ལོ་མངོན་སུམ་དུ་མཐོང་བར་གྱུར། 

ཞེས་བརྗོད་ཅིང་སྒོམ་པ་ཙམ་བྱ་སྟེ། དཀྱིལ་འཁོར་དུ་གཞུག་པའི་ཆོ་གའི་རིམ་པའོ།།

གཉིས་པ་ཞུགས་པ་ལ་དབང་བསྐུར་བ་ལ་གཉིས། རིག་པའི་དབང་ལྔ་བསྐུར་བ་དང༌། རྡོ་རྗེ་སློབ་དཔོན་གྱི་དབང་

མཐའ་རྟེན་དང་བཅས་པ་བསྐུར་བའོ། །དང་པོ་ནི། འདིར་དཀྱིལ་ཆོག་ལས་ཆུ་དབང་སོགས་ལྔ་མི་བསྐྱོད་པ་སོགས་ལྔའི་

དབང་དུ་བཤད་པ་ནི། བླ་མེད་ལྟར་སློབ་མ་རིགས་ལྔར་བསྐྱེད་པར་མི་གསལ་ཞིང༌། བླ་མ་ཁ་ཅིག་མེ་ཏོག་ཕོག་གི་ལྷར་

བསྐྱེད་པ་དང༌། ཁ་ཅིག་དང་པོའ་ིསངས་རྒྱས་སུ་བསྐྱེད་པའང་དོན་དུ་མི་སྣང་གི །ཁ་ཅིག་རྣམ་སྣང་དུ་བསྐྱེད་པར་བཞེད་པ་

གཞུང་གི་དགོངས་པ་དང་མཐུན་པར་སྣང་ལ། རྡོ་རྗེ་འོད་དཔག་མེད་དང༌། དྲིལ་བུ་དོན་གྲུབ་ཏུ་བསྐྱེད་པར་བཤད་པ་ལྟར་

ན་ཆུ་མི་བསྐྱོད་པར་བསྐྱེད་དགོས་སམ་སྙམ་པ་སྣང་ན་ཡང་དཀྱིལ་ཆོག་ཏུ་བསྐྱེད་པར་མ་བཤད་ཅིང༌། བླ་མ་རྣམས་ཀྱང་

མི་མཛད་པར་འདུག་ལ། ཅོད་པན་ཡང་རིན་འབྱུང་དུ་མི་བསྐྱེད་པར་རིགས་ལྔ་གའི་སྐྱེད་ཆོག་མཛད་དོ། །དེས་ན་རིག་པའི་

དབང་ལྔ་ལ་མི་བསྐྱོད་པའི་ཆུ་དབང་ཞེས་སོགས་ཀྱི་ཐ་སྙད་མཛད་པ་ནི་དབང་ལྔས་ཡེ་ཤེས་ལྔའི་ནུས་པ་འཇོག་པའི་ཆ་

ནས་ཐ་སྙད་དེ་ལྟར་མཛད་པར་མངོན་ནོ།།

ཆུ་དབང་གི་སྔགས་ཀྱང་དཀྱིལ་ཆོག་ལས། ཨོཾ་བཛྲ་ཨུ་ད་ཀ་ཨ་བྷི་ཥིཉྩ་ཏུ་མཾ། ཞེས་པ་ལས་མ་

གསུངས་ཀྱང༌། བླ་མ་དག་རྩ་སྔགས་ཀྱང་བརྗོད་པར་མཛད་ཅིང༌། ཡོ་ག་ལུགས་གཞན་ལ་ལྷ་རེ་རེ་ཞིང་གི་སྔགས་

ཀྱིས་ཆུ་དབང་རྒྱས་པར་བསྐུར་ཀྱང་འདིར་དེ་འདྲའི་མཚན་སྔགས་སོགས་སོ་སོ་བ་མ་གསུངས་པ་དང༌། འདི་ལྟར་

སངས་རྒྱས་བཅོམ་ལྡན་འདས། །ནས། ཐེག་པ་ཆེན་པོའ་ིཚུལ་གྱི་མཆོག །ཅེས་པའི་བར་སློབ་དཔོན་

གྱིས་དཀྱིལ་འཁོར་གྱི་ལྷ་གཙོ་འཁོར་རྣམས་དང་རེ་རེ་ནས་སྦྱར་བ་ལ་བསམས་ནས། རྒྱུད་ཚིག་དེ་དག་རྫོགས་པར་

བརྗོད་པའི་མཇུག་ཏུ་ཐམས་ཅད་ཀྱི་ཐུན་མོང་གི་རྩ་སྔགས་དང་ཆུ་དབང་གི་སྔགས་སྦྲེལ་ནས་དབང་བསྐུར་བའི་ཕྱག་ལེན་

མཛད་ལ། ཁ་ཅིག་དྲིལ་བུའི་དབང་གི་སྔགས་ལ་ཨ་ཀཱ་རོ་མུ་ཁཾ་སོགས་བརྗོད་པ་ནི་སློབ་དཔོན་གྱི་དཀྱིལ་ཆོག་མ་མཐོང་

བར་ཟད་དོ། །དེ་ལ་ཆོ་གའི་རིམ་པ་ནི་འདི་ཡིན་ནོ། །དེ་ནས་སློབ་མ་རྣམས་ཀྱིས་སློབ་དཔོན་ལ་ཕྱག་དང་མཎྜལ་ཕུལ་

ནས། འཇམ་པའི་རྡོ་རྗེ་དང་ཐ་མི་དད་པར་བལྟས་ཏེ་ཐལ་མོ་སྦྱར་ནས། བྱང་ཆུབ་རྡོ་རྗེ་སངས་རྒྱས་ལ། །མཆོད་

ཆེན་ཇི་ལྟར་རྩལ་བ་ལྟར། །བདག་ཀྱང་སྐྱབས་པའི་དོན་གྱི་ཕྱིར། །ནམ་མཁའི་རྡོ་རྗེ་དེང་བདག་

རྩོལ། །ཞེས་ལན་གསུམ་གྱིས་གསོལ་བ་གདབ་པར་བྱ་ཞིང༌། འགྱུར་མི་འདྲ་ཙམ་གྱི་ཚིག་རྣམས་ནི་གྲགས་ཆེ་ཞིང༌། འགྱུར་

བདེ་བ་གཅིག་བྱས་ན་འཇུག་པ་བདེའོ།།

དེ་ནས་སློབ་མ་རྣམས་ལས་ཐམས་ཅད་པའི་སྔགས་དང་ལས་བུམ་གྱི་ཆུས་བསངས། སྭ་བྷཱ་ཝས་སློབ་མ་

རྣམས་སྟོང་པ་ཉིད་དུ་གྱུར། སྟོང་པའི་ངང་ལས་དཀྱིལ་འཁོར་གྱི་ཤར་སྒོའ་ིཐད་ཀྱི་ཕྱི་རོལ་གྱི་སྣ་

ཚོགས་པདྨ་དང་ཟླ་བའི་སྟེང་དུ་ཨ་ལས་འཁོར་ལོ་ཨས་མཚན་པ་ཡོངས་སུ་གྱུར་པ་ལས་སློབ་མ་

རྣམས་བཅོམ་ལྡན་འདས་རྣམ་པར་སྣང་མཛད་ཆེན་པོ། ཞེས་པ་ནས། སངས་རྒྱས་བཞིའི་གདན་གྱི་

སྦྱོར་བས་བཞུགས་པར་གྱུར་པའི་སྤྱི་བོར་ཨོཾ། མགྲིན་པར་ཨཱཿ ཐུགས་ཁར་ཧཱུཾ། ཐུགས་ཁའི་ཧཱུཾ་ལས་

འོད་འཕྲོས། སྒོམ་པ་དང་འདྲ་བའི་ཡེ་ཤེས་པ་སྤྱན་དྲངས། ཛཿཧཱུཾ་བཾ་ཧོཿ གཉིས་སུ་མེད་པར་གྱུར་

པའི་སྟེང་དུ་གདུགས་དང་རྒྱལ་མཚན་དང་བ་དན་ལ་སོགས་པས་བརྒྱན་ཞིང༌། མཐའ་རྣམས་སུ་

རོལ་མོ་དང་མཆོད་པའི་ཚོགས་ཀྱིས་ཡོངས་སུ་བསྐོར་བར་གྱུར། ཉེར་སྤྱོད་རོལ་མོ་དང་བཅས་པ་སྔགས་

དང་ཕྱག་རྒྱ་ཙམ་གྱིས་སློབ་མ་ལ་མཆོད། 

ཕུན་སུམ་ཚོགས་པ་མངའ་བ་གསེར་གྱི་རི་བོ་འདྲ། །འཇིག་རྟེན་གསུམ་གྱི་མགོན་པོ་དྲི་

མ་གསུམ་སྤངས་པ། །སངས་རྒྱས་པདྨ་རྒྱས་པ་འདབ་འདྲའི་སྤྱན་མངའ་བ། །འདི་ནི་འཇིག་རྟེན་

དགེ་བའི་བཀྲ་ཤིས་དང་པོའ།ོ །དེ་ཡིས་ཉེ་བར་བསྟན་པའི་མཆོག་རབ་མི་གཡོ་བ། །འཇིག་རྟེན་

གསུམ་ན་གྲགས་ཤིང་ལྷ་དང་མིས་མཆོད་པ། །ཆོས་ཀྱི་དམ་པ་སྐྱེ་རྒུ་རྣམས་ལ་ཞི་བྱེད་པ། །འདི་

ནི་འཇིག་རྟེན་དགེ་བའི་བཀྲ་ཤིས་གཉིས་པའོ། །དགེ་འདུན་དམ་པ་ཆོས་ལྡན་ཐོས་པའི་བཀྲ་ཤིས་

ཕྱུག །ལྷ་དང་མི་དང་ལྷ་མ་ཡིན་གྱི་མཆོད་པའི་གནས། །ཚོགས་ཀྱི་མཆོག་རབ་ངོ་ཚ་ཤེས་དང་

དཔལ་གྱི་གཞི། །འདི་ནི་འཇིག་རྟེན་དགེ་བའི་བཀྲ་ཤིས་གསུམ་པའོ། །ཞེས་བཀྲ་ཤིས་ཀྱི་དབྱངས་བརྗོད་

དེ་མེ་ཏོག་གི་ཆར་དབབ། བུམ་པ་དུ་མ་ཡོད་ན་ལས་བུམ་མ་གཏོགས་པ་གཞན་རྣམས་ཀྱི་ཆུ་གཙོ་བོའ་ིབུམ་པར་བཅུད་

བསྡུས་པ་བཟུང་ནས། རྣམ་ཤེས་ཕུང་པོ་གནས་གྱུར་པ། །མེ་ལོང་ལྟ་བུའི་ཡེ་ཤེས་ཀྱི། །ཞེ་སྡང་རྣམ་

དག་མི་བསྐྱོད་པའི། །དཔལ་ལྡན་ཆུ་ཡིས་དབང་བསྐུར་ཏེ། །འདི་ལྟར་སངས་རྒྱས་བཅོམ་ལྡན་

འདས། །རྫོགས་པའི་སངས་རྒྱས་ཨ་ལས་བྱུང༌། །ཨ་ནི་ཡིག་འབྲུ་ཀུན་གྱི་མཆོག །དོན་ཆེན་ཡི་གེ་

དམ་པ་ཡིན། །ཁོང་ནས་འབྱུང་བ་སྐྱེ་བ་མེད། །ཚིག་ཏུ་བརྗོད་པ་སྤངས་པ་སྟེ། །བརྗོད་པ་ཀུན་གྱི་

རྒྱུ་ཡི་མཆོག །ཚིག་ཀུན་རབ་ཏུ་གསལ་བར་བྱེད། །མཆོད་པ་ཆེན་པོ་འདོད་ཆགས་ཆེ། །སེམས་

ཅན་ཐམས་ཅད་དགའ་བར་བྱེད། །མཆོད་པ་ཆེན་པོ་ཞེ་སྡང་ཆེ། །ཉོན་མོངས་ཀུན་གྱི་དགྲ་ཆེ་

བ། །མཆོད་པ་ཆེན་པོ་གཏི་མུག་ཆེ། །གཏི་མུག་བློ་སྟེ་གཏི་མུག་སེལ། །མཆོད་པ་ཆེན་པོ་ཁྲོ་བ་

ཆེ། །ཁྲོ་བ་ཆེན་པོ་དགྲ་ཆེ་བ། །མཆོད་པ་ཆེན་པོ་ཆགས་པ་ཆེ། །ཆགས་པ་ཐམས་ཅད་སེལ་བར་

བྱེད། །འདོད་པ་ཆེན་པོ་བདེ་བ་ཆེ། །དགའ་བ་ཆེན་པོ་མགུ་བ་ཆེ། །གཟུགས་ཆེ་ལུས་ཀྱང་ཆེ་བ་

སྟེ། །ཁ་དོག་ཆེ་ཞིང་ལུས་བོང་ཆེ། །མིང་ཡང་ཆེ་ཞིང་རྒྱ་ཆེ་བ། །དཀྱིལ་འཁོར་ཆེན་པོ་ཡངས་པ་

ཡིན། །ཤེས་རབ་མཚོན་ཆེན་འཆང་བ་སྟེ། །ཉོན་མོངས་ཆེན་པོ་ལྕགས་ཀྱུ་མཆོག །གྲགས་ཆེན་

སྙན་གྲགས་ཆེན་པོ་སྟེ། །སྣང་བ་ཆེན་པོ་གསལ་བ་ཆེ། །མཁས་པ་སྒྱུ་འཕྲུལ་ཆེན་པོ་འཆང༌། །སྒྱུ་

འཕྲུལ་ཆེན་པོའ་ིདོན་འགྲུབ་པ། །སྒྱུ་འཕྲུལ་ཆེན་པོ་དགའ་བས་དགའ། །སྒྱུ་འཕྲུལ་ཆེན་པོའ་ིམིག་

འཕྲུལ་ཅན། །སྦྱིན་བདག་ཆེན་པོ་གཙོ་བོ་སྟེ། །ཚུལ་ཁྲིམས་ཆེན་པོ་འཆང་བའི་མཆོག། །བཟོད་

ཆེན་འཆང་བ་བརྟན་པ་པོ། །བརྩོན་འགྲུས་ཆེན་པོ་བརྟུལ་བ་ཡིན། །བསམ་གཏན་ཆེན་པོའ་ིཏིང་

འཛིན་གནས། །ཤེས་རབ་ཆེན་པོའ་ིལུས་འཆང་བ། །སྟོབས་པོ་ཆེ་ལ་ཐབས་ཆེ་བ། །སྨོན་ལམ་ཡེ་

ཤེས་རྒྱ་མཚོ་ཆེ། །བྱམས་ཆེན་རང་བཞིན་དཔག་ཏུ་མེད། །སྙིང་རྗེ་ཆེན་པོ་བློ་ཡི་མཆོག། །ཤེས་

རབ་ཆེན་པོ་བློ་ཆེན་ལྡན། །མཁས་པ་ཆེན་པོ་ཐབས་ཆེ་བ། །རྫུ་འཕྲུལ་ཆེན་པོ་སྟོབས་དང་

ལྡན། །ཤུགས་ཆེན་མགྱོགས་པ་ཆེན་པོ་སྟེ། །རྫུ་འཕྲུལ་ཆེན་པོ་ཆེར་གྲགས་པ། །སྟོབས་ཆེན་ཕ་

རོལ་གནོན་པ་པོ། །སྲིད་པའི་རི་བོ་ཆེན་པོ་འཇོམས། །འཁྲེགས་ཤིང་རྡོ་རྗེ་ཆེན་པོ་འཆང༌། །དྲག་

པོ་ཆེན་པོ་དྲག་ཤུལ་ཆེ། །འཇིགས་བྱེད་འཇིགས་པར་བྱེད་པ་པོ། །མགོན་པོ་རིགས་མཆོག་ཆེན་

པོ་སྟེ། །བླ་མ་གསང་སྔགས་ཆེ་བའི་མཆོག །ཐེག་པ་ཆེན་པོའ་ིཚུལ་ལ་གནས། །ཐེག་པ་ཆེན་པོའ་ི

ཚུལ་གྱི་མཆོག །ཨ་ཨཱ་ཞེས་པ་ནས། ཛྙཱ་ན་གརྦ་ཨཱཿཨོཾ་བཛྲ་ཨུ་ད་ཀ་ཨ་བྷི་ཥིཉྩ་ཏུ་མཾ། ཞེས་བརྗོད་དེ་རྡོ་རྗེ་

དང་བཅས་པའི་གཡས་པའི་ཁུ་ཚུར་གྱིས་བུམ་པའི་ཆུ་བླངས་པ་སློབ་མའི་སྤྱི་བོར་བླུགས་ཤིང་འཐུང་དུའང་གཞུག་གོ།

དེ་ལྟར་དབང་བསྐུར་བའི་བུམ་པའི་ཆུས་ལུས་ཐམས་ཅད་གང༌། དྲི་མ་ཐམས་ཅད་

དག །རྣམ་ཤེས་ཀྱི་ཕུང་པོ་གནས་གྱུར་ནས་མེ་ལོང་ལྟ་བུའི་ཡེ་ཤེས་མངོན་དུ་བྱས་པར་གྱུར། རིགས་

ལྔས་མཚན་པའི་རིན་པོ་ཆེའི་རྩེ་ཕྲན་གྱི་དབུ་རྒྱན་བཟུང་ནས། སྭ་བྷཱ་ཝས་དབུ་རྒྱན་སྟོང་པ་ཉིད་དུ་གྱུར། སྟོང་

པའི་ངང་ལས་ཨོཾ་ཧཱུཾ་ཏྲཱཾ་ཧྲཱིཿཨཿལས་རིགས་ལྔའི་སྐུ་ཕྱག་རྒྱ་ཆེན་པོ་ཡོངས་སུ་རྫོགས་པ་རྣམས་ཀྱི་

སྤྱི་བོར་ཨོཾ་མགྲིན་པར་ཨཱཿཐུགས་ཁར་ཧཱུཾ། ཐུགས་ཁའི་ཧཱུཾ་ལས་འོད་འཕྲོས། སྒོམ་པ་དང་འདྲ་བའི་

ཡེ་ཤེས་པ་རྣམས་སྤྱན་དྲངས། ཛཿཧཱུཾ་བཾ་ཧོཿགཉིས་སུ་མེད་པར་གྱུར་པ་རྣམས་ཞུ་བ་ལས་བྱུང་བའི་

ཅོད་པན་དུ་གྱུར། ཐོར་ཚུགས་ཅོད་པན་གྱིས་བརྒྱན་པ། །སངས་རྒྱས་ཀུན་གྱིས་རབ་བསྔགས་

པའི། །དབུ་རྒྱན་རིན་ཆེན་དམ་པ་ཡིས། །རྫོགས་སངས་རྒྱས་སུ་དབང་བསྐུར་རོ། །ཨོཾ་ཧཱུཾ་ཏྲཱཾ་

ཧྲཱིཿཨཿརཏྣ་མུ་ཀུ་ཊ་ཨ་བྷི་ཥིཉྩ་མཾ། ཞེས་བརྗོད་དེ་དབུ་རྒྱན་དང་དར་དཔྱངས་ཀྱི་དབང་བསྐུར་བས་

ཚོར་བའི་ཕུང་པོ་གནས་གྱུར་ནས་མཉམ་པ་ཉིད་ཀྱི་ཡེ་ཤེས་མངོན་དུ་བྱས་པར་གྱུར། སློབ་དཔོན་

གྱིས་རྡོ་རྗེ་རྩེ་ལྔ་པ་བཟུང་ལ། སྭ་བྷཱ་ཝས་རྡོ་རྗེ་སྟོང་པ་ཉིད་དུ་གྱུར། སྟོང་པའི་ངང་ལས་སྐད་ཅིག་གིས་

འོད་དཔག་མེད་དམར་པོ་ཕྱག་གཉིས་མཉམ་གཞག་གི་སྟེང་ན་རྡོ་རྗེས་མཚན་པའི་པདྨ་བསྣམས་

པ། རྡོ་རྗེ་སྐྱིལ་ཀྲུང་གིས་བཞུགས་པའི་སྤྱི་བོར་ཨོཾ་མགྲིན་པར་ཨཱཿཐུགས་ཁར་ཧཱུཾ། ཐུགས་ཁའི་ཧཱུཾ་

ལས་འོད་འཕྲོས་སྒོམ་པ་དང་འདྲ་བའི་ཡེ་ཤེས་པ་སྤྱན་དྲངས། ཛཿཧཱུཾ་བཾ་ཧོཿགཉིས་སུ་མེད་པར་

གྱུར་པ་ཞུ་བ་ལས་བྱུང་བའི་རྡོ་རྗེར་གྱུར། སངས་རྒྱས་ཀུན་གྱི་རྡོ་རྗེའི་དབང༌། །དེ་རིང་ཁྱོད་ལ་

བསྐུར་བར་བྱ། །སངས་རྒྱས་ཀུན་ཏུ་རབ་བསྒྲུབ་ཕྱིར། །རྡོ་རྗེ་འདི་ནི་ཁྱོད་ཀྱིས་ལོང༌། །ཨོཾ་བཛྲ་

ཨ་དྷི་པ་ཏི་སྟྭཾ་ཨ་བྷི་ཥིཉྩ་བཛྲ་ས་མ་ཡ་ཧཱུཾ། ཞེས་བརྗོད་དེ་ལག་པ་གཡས་སུ་སྦྱིན། སློབ་མས་འོད་དཔག་མེད་

ཀྱི་ངོ་བོར་མོས་ནས་གཡས་པའི་རྡོ་རྗེ་ཁུ་ཚུར་གྱིས་སྙིང་ཁར་གཏོད་དེ་བཟུང༌། དེ་ལྟར་རྡོ་རྗེའི་དབང་བསྐུར་བས་

འདུ་ཤེས་ཀྱི་ཕུང་པོ་གནས་གྱུར་ནས་སོ་སོར་རྟོག་པའི་ཡེ་ཤེས་མངོན་དུ་བྱས་པར་གྱུར། སྭ་བྷཱ་

ཝས་དྲིལ་བུ་སྟོང་པར་གྱུར། སྟོང་པའི་ངང་ལས་སྐད་ཅིག་གིས་དོན་ཡོད་གྲུབ་པ་ལྗང་ཁུ་གཡས་

སྐྱབས་སྦྱིན་གྱི་ཕྱག་རྒྱས་སྣ་ཚོགས་རྡོ་རྗེ་བསྣམས་ཤིང་གཡོན་མཉམ་གཞག་གི་ཕྱག་རྒྱ་མཛད་པ་

རྡོ་རྗེའི་སྐྱིལ་ཀྲུང་གིས་བཞུགས་པའི་སྤྱི་བོར་ཨོཾ། མགྲིན་པར་ཨཱཿཐུགས་ཁར་ཧཱུཾ། ཐུགས་ཁའི་ཧཱུཾ་

ལས་འོད་འཕྲོས། སྒོམ་པ་དང་འདྲ་བའི་ཡེ་ཤེས་པ་སྤྱན་དྲངས། ཛཱཿཧཱུཾ་བཾ་ཧོཿགཉིས་སུ་མེད་པར་

གྱུར་པ་ཞུ་བ་ལས་བྱུང་བའི་དྲིལ་བུ་གྱུར། འདུ་བྱེད་ཕུང་པོ་རྣམ་དག་པའི། །བྱ་བ་གྲུབ་པའི་ཡེ་ཤེས་

ཀྱིས། །ཕྲག་དོག་དོན་ཡོད་གྲུབ་པ་ཡི། །དྲིལ་བུ་ལས་ཀྱི་དབང་བསྐུར་རོ། །ཨོཾ་བཛྲ་གྷཎྜ་ཨ་བྷི་ཥིཉྩ་

ཏུ་མཾ། ཞེས་བརྗོད་དེ་ལག་པ་གཡོན་དུ་སྦྱིན། གཡས་རྡོ་རྗེ་སྔར་ལྟར་འཛིན་པའི་གཡོན་པའི་དྲིལ་བུ་དཀུར་

བཟུང༌། དེ་ལྟར་དྲིལ་བུའི་དབང་བསྐུར་བས་འདུ་བྱེད་ཀྱི་ཕུང་པོ་གནས་གྱུར་ནས་བྱ་བ་ནན་ཏན་གྱི་ 

ཡེ་ཤེས་མངོན་དུ་བྱས་པར་གྱུར། 

དེ་ནས་སློབ་མའི་སྤྱི་བོར་རྡོ་རྗེ་དྲིལ་བུ་མཉམ་པོར་བཟུང་སྟེ། གཟུགས་ཀྱི་ཕུང་པོ་རྣམ་དག་

པའི། །ཆོས་ཀྱི་དབྱིངས་ཀྱི་ཡེ་ཤེས་ཀྱིས། །གཏི་མུག་རྣམ་པར་སྣང་མཛད་ཀྱི། །དཔལ་ལྡན་

མིང་གི་དབང་བསྐུར་རོ། །ཨོཾ་བཛྲ་ཨ་བྷི་ཥིཉྩ་ནམཿཨ་བྷི་ཥི་ཀ་ཏཿཀྱེ་དཔལ་ཆེ་གེ་མོ་རྡོ་རྗེ་ཞེས་

བྱ་བའོ། །ཞེས་མེ་ཏོག་གང་ཕོག་གི་རིགས་ཀྱི་མིང་གདགས། དེ་ལྟར་མིང་གི་དབང་བསྐུར་བས་གཟུགས་

ཀྱི་ཕུང་པོ་གནས་གྱུར་ནས་ཆོས་ཀྱི་དབྱིངས་ཀྱི་ཡེ་ཤེས་མངོན་དུ་བྱས་པར་གྱུར། ཚིགས་བཅད་དང་

སྔགས་རྣམས་ནི་སློབ་དཔོན་གྱི་གཞུང་ཇི་ལྟ་བ་ཡིན་ལ། སློབ་དཔོན་རང་གི་གཞུང་ཚིག་འདི་དག་གིས་ཆུ་དབང་ལ་རྣམ་

ཤེས་ཀྱི་ཕུང་པོ། དྲིལ་བུའི་དབང་ལ་འདུ་བྱེད་ཀྱི་ཕུང་པོ། མིང་དབང་ལ་གཟུགས་ཀྱི་ཕུང་པོའ་ིདག་པ་དངོས་སུ་སྦྱར་བས་

ཅོད་པན་དང་རྡོ་རྗེའི་དབང་ལ་ཡང་ཚོར་བ་དང་འདུཤེས་ཀྱི་དག་པ་འོས་མེད་ཀྱིས་འཐོབ་ལ། སློབ་དཔོན་རང་གིས་འདི་

ལྟར་གསུངས་པ་བོར་ནས། ཟུར་ཙམ་ཡང་མ་གསུངས་པ་དབང་དང་པོ་བཞི་ལ་རིམ་པ་བཞིན་ཀུན་གཞི་ཉོན་ཡིད་ཡིད་ཤེས་

དབང་ཤེས་བཞིའི་དག་པ་དང་མིང་དབང་ལ་མིང་བཞིའི་དག་པ་སྦྱོར་བ་ནི་ཧ་ཅང་ཡང་མི་རིགས་པ་ཆེན་པའོ།། །།

གཉིས་པ་རྡོ་རྗེ་སློབ་དཔོན་གྱི་དབང་མཐའ་རྟེན་དང་བཅས་པ་བསྐུར་བ་ནི། དཀྱིལ་ཆོག་ཏུ་འདི་ལ་སློབ་མ་རྣམ་

སྣང་དུ་བསྐྱེད་ནས་ཆུ་དབང་སྔར་ལྟར་བསྐུར་བས་རྣམ་སྣང་གིས་རྒྱས་བཏབ་པར་དངོས་སུ་གསུངས་ཤིང༌། ཅོད་པན་རྡོར་

དྲིལ་མིང་དབང་མ་གསུངས་པས། སློབ་མ་དང་པོའ་ིསངས་རྒྱས་སུ་བསྐྱེད་པ་དང༌། རིགས་ལྔའི་དབུ་རྒྱན་བྱེད་པ་དང༌། 



འཇམ་དཔལ་གསང་ལྡན་གྱི་སྒྲུབ་ཐབས་ཆོ་ག 519

སླར་ཡང་རིག་པའི་དབང་ལྔ་ག་སྔར་ལྟར་བྱེད་པ་དག་ནི་སློབ་དཔོན་དང་མི་མཐུན་ནོ། །གླེགས་བམ་དུང་དྲིལ་བུ་སྦྱིན་ཞེས་

པ་ཙམ་ཞིག་དམ་ཚིག་གསུམ་སྦྱིན་པའི་སྔོན་དུའང་གསུངས་ཀྱང༌། གསུམ་པ་སྦྱིན་ཚུལ་དངོས་དམ་ཚིག་གསུམ་སྦྱིན་པའི་

རྗེས་སུ་གསུངས་པ་ལྟར་རྗེས་སུ་སྦྱིན་པ་ལེགས་སོ། །མེ་ལོང་གི་དབང་ལན་གཉིས་དཀྱིལ་ཆོག་ཏུ་རྡོ་རྗེ་སློབ་དཔོན་གྱིས་

གསུངས་པ་ནི་སྔ་མས་ཆོས་ཐམས་ཅད་རང་བཞིན་གྱིས་མེད་པ་གཟུགས་བརྙན་དང་མཚུངས་པར་རྟོགས་པར་བྱེད་པ་དང༌། 

ཕྱི་མས་རང་གི་སྙིང་ལ་ཞུགས་པའི་འཇམ་པའི་རྡོ་རྗེ་མེ་ལོང་གི་གཟུགས་བརྙན་ལྟར་ཤེས་པར་བྱ་བའི་ཆེད་དུ་གསལ་བར་

གསུངས་ཏེ་མེ་ལོང་ལན་གཉིས་གསུངས་པའི་ཚད་ལྡན་གྱི་དཀྱིལ་ཆོག་མང་པོ་ཡོད་དོ། །དེ་ཡང་རྡོ་རྗེ་སློབ་དཔོན་དུ་དབང་

བསྐུར་བར་འོས་པའི་སློབ་མས་ཕྱག་བྱས་ཏེ་མཎྜལ་དང་ཡོན་ཕུལ་ནས། བདག་དང་གཞན་དོན་བྱེད་པ་ཡི། །མི་

ལྡོག་རྡོ་རྗེ་སློབ་དཔོན་དུ། །དབང་བསྐུར་བ་ནི་བདག་ལ་སྩོལ། །ཐུགས་རྗེས་བདག་ལ་སྐྱབ་པར་

མཛོད། །ཅེས་ལན་གསུམ་གསོལ་བ་གདབ། 

དེ་ནས་དཀྱིལ་འཁོར་གྱི་ཤར་སྒོའ་ིཐད་ཀྱི་ཕྱི་རོལ་ཏུ་དབང་སྟེགས་ཀྱི་དཀྱིལ་འཁོར་སྒོམ་པ་ལྟར་དངོས་སུ་

བྲིས་པའི་དབུས་སུ་སེངྒེའི་ཁྲི་ལ་སློབ་མ་དགོད་པའམ། ཡང་ན་བསམ་གཏན་གྱིས་བསྐྱེད་པ་ཙམ་གྱིས་ཀྱང་རུང་སྟེ། སྭ་

བྷཱ་ཝས་སྟོང་པ་ཉིད་དུ་གྱུར། སྟོང་པའི་ངང་ལས་དཀྱིལ་འཁོར་གྱི་ཤར་སྒོར་དབང་སྟེགས་ཁྲུས་ཀྱི་

དཀྱིལ་འཁོར་གྲུ་བཞི་པ་ནུབ་ལ་ཕྱོགས་པའི་སྒོ་གཅིག་དང་ལྡན་པའི་ནང་དུ་སྣ་ཚོགས་པདྨ་འདབ་

མ་བརྒྱད་པའི་དབུས་སུ་སེངྒེའི་སྟེང་དུ་ཨ་ལས་འཁོར་ལོ་ཨས་མཚན་པ་ཡོངས་སུ་གྱུར་པ་ལས་

སློབ་མ་རྣམས་བཅོམ་ལྡན་འདས་རྣམ་པར་སྣང་མཛད་ཆེན་པོ། ཞེས་པ་ནས། མཆོད་པའི་ཚོགས་

ཀྱིས་ཡོངས་སུ་བསྐོར་བར་གྱུར། ཞེས་པའི་བར་སྔར་ལྟར་བྱས་ནས། སློབ་དཔོན་རྡོ་རྗེ་དྲིལ་བུ་འཛིན་ཞིང༌། མེ་

ཏོག་གི་ཆར་འབེབས་པ་ལ་བརྩོན་པས། ཕུན་སུམ་ཚོགས་པ་ཞེས་པ་ནས། ཨ་བྷི་ཥིཉྩ་ཏུ་མཾ། ཞེས་པའི་བར་

ཡང་སྔར་གྱི་ཆུ་དབང་གི་སྐབས་ཇི་ལྟ་བར་རྒྱས་པར་བྱས་ཏེ། དེ་ལྟར་དབང་བསྐུར་བའི་བུམ་པའི་ཆུས་ལུས་

ཐམས་ཅད་གང༌། དྲི་མ་ཐམས་ཅད་དག །ཆུ་ལྷག་མ་སྤྱི་གཙུག་ཏུ་གནས་པ་ཡོངས་སུ་གྱུར་པ་

ལས། རྣམ་སྣང་ཞལ་གཅིག་ཕྱག་གཉིས་པ་བྱང་ཆུབ་མཆོག་གི་ཕྱག་རྒྱ་ཅན་གྱིས་རྒྱས་བཏབ་པར་

གྱུར། དེ་ལ་ཉེར་སྤྱོད་རོལ་མོ་སྒེག་སོགས་བརྒྱད་བཅས་པའི་སྔགས་རྒྱས་མཆོད། འཇམ་དཔལ་གྱི་སྐུ་གཟུགས་སློབ་

མའི་སྤྱི་བོར་བཞག་ལ། ཨོཾ་མཉྫུ་ཤྲི་མཧཱ་སུ་ཁ་བཛྲ་སཏྭ་སུ་ར་ཏེ་ས་མ་ཡ་སྟྭཾ། ཁྱོད་ནི་རྡོ་རྗེ་སློབ་དཔོན་

ཡིན། །སློབ་མའི་ཚོགས་རྣམས་བསྡུ་བར་གྱིས། །སེམས་ཅན་དོན་ཀུན་བྱེད་པ་ཡི། །ཆོས་ཀྱི་རྒྱལ་ 

པོར་དབང་བསྐུར་རོ། །ཞེས་བརྗོད་དོ།།

དེ་ནས་དམ་ཚིག་གསུམ་སྦྱིན་པ་ནི། ཧཱུཾ་ལས་བྱུང་བའི་རྡོ་རྗེ། འདི་ནི་སངས་རྒྱས་ཐམས་ཅད་

ཀྱི། །འཇམ་པའི་རྡོ་རྗེའི་ཕྱག་ན་གནས། །ཁྱོད་ཀྱིས་ཀྱང་ནི་རྟག་ཏུ་བཟུང༌། །འཇམ་པའི་རྡོ་རྗེའི་

བརྟུལ་ཞུགས་བརྟན། །ཨོཾ་སརྦ་ཏ་ཐཱ་ག་ཏ་སིདྡྷི་ས་མ་ཡ་ཏིཥྛ་ཨེ་ཥ་སྟྭཾ་དྷ་ར་ཡ་མི་ཧི་ཧི་ཧི་ཧི་ཧཱུཾ། 

ཞེས་བྱ་བ་འདིས་ལག་པ་གཡས་པར་རྡོ་རྗེ་སྦྱིན་ལ། ཐོག་མཐའ་མེད་པའི་སེམས་དཔའ་ནི། །འཇམ་པའི་

རྡོ་རྗེ་དགའ་བ་ཆེ། །ཀུན་ཏུ་བཟང་པོ་ཐམས་ཅད་བདག །རྡོ་རྗེ་སྙིང་པོ་བདག་པོའ་ིགཙོ། །བཅོམ་

ལྡན་འདས་དཔལ་མཆོག་དང་པོའ་ིསྐྱེས་བུའོ། །ཨོཾ་མཧཱ་བཛྲ་ཧཱུཾ། སྟོང་པ་ཉིད་དང་དབྱེར་མེད་པའི་

རྒྱལ་བའི་ཐུགས་གཉིས་སུ་མེད་པའི་ཡེ་ཤེས་ནི་གསང་བའི་རྡོ་རྗེ་ཡིན་ལ། དེ་དྲན་པའི་དོན་དུ་རྡོ་

རྗེ་འཛིན་པ་རྡོ་རྗེའི་དེ་ཁོ་ན་ཉིད་ཀྱིས་ཟུངས་ཤིག །ཅེས་བརྗོད་ནས་དེ་ཁོ་ན་ཉིད་ཀྱིས་འཛིན་དུ་གཞུག །ཨཱ་

ལས་སྐྱེས་པའི་དྲིལ་བུ། འདི་དེ་སངས་རྒྱས་ཐམས་ཅད་ཀྱི། །ཤེས་རབ་དབྱངས་ཀྱི་རྗེས་འགྲོར་

བཤད། །ཁྱོད་ཀྱིས་ཀྱང་ནི་རྟག་ཏུ་བཅང། །བྱང་ཆུབ་མཆོག་ཏུ་རྒྱལ་བ་བཞེད། །ཅེས་བྱ་བ་འདིས་སློབ་

མའི་ལག་པ་གཡོན་དུ་དྲིལ་བུ་གཏད་ལ། སྲིད་པ་ངོ་བོ་ཉིད་ཀྱིས་དག །ངོ་བོ་ཉིད་ཀྱིས་སྲིད་བྲལ་བྱས། །རང་

བཞིན་དག་པའི་སེམས་ལྡན་པས། །སྲིད་པའི་མཆོག་ནི་བྱེད་པར་འགྱུར། །ཨོཾ་བཛྲ་གྷཎྜཨཱཿ ཞེས་

བཟླས་ནས་དཀྲོལ་དུ་གཞུག་སྟེ། ཆོས་ཐམས་ཅད་རང་བཞིན་མེད་པའི་སྒྲ་དྲིལ་བུས་སྒྲོགས་པར་སེམས་

པའི་སྒོ་ནས། དྲིལ་བུ་འཁྲོལ་བ་དྲིལ་བུའི་དེ་ཁོ་ན་ཉིད་ཀྱིས་ཟུངས་ཤིག །ཅེས་དེ་ཁོ་ན་ཉིད་བརྗོད། སློབ་

མ་རྣམ་སྣང་དུ་བསྐྱེད་པ་དང་བསྟུན་ན་བྱང་ཆུབ་མཆོག་གི་ཕྱག་རྒྱ་འཆིང་བ་འདྲ་བ་ཞིག་འདུག་པ་ལས། དཀྱིལ་མཆོག་ཏུ་

རྡོ་རྗེ་དྲིལ་བུ་སྙིང་ཁར་བསྣོལ་ལ་ཞེས་བཤད་དེ། དེ་ལྟ་བུའི་སྒོ་ནས་ལྷ་སྐུ་ཕྱག་རྒྱ་ཆེན་པོ་སྒོམ་ཏུ་བཅུག་སྟེ། སྲིད་པའི་

བདེ་བ་ཤིན་ཏུ་ཆུང༌། །སྡུག་བསྔལ་ཆེན་པོ་དག་བྱའི་ཕྱིར། །ཤིན་ཏུ་བདེ་བ་དམ་པའི་ཐབས། །དེ་

བས་དམ་ཚིག་བསྲུང་བར་གྱིས། །འདོད་པའི་ལོངས་སྤྱོད་ཐམས་ཅད་ནི། །ཅི་འདོད་པ་ནི་བརྟེན་

བཞིན་དུ། །རང་གི་ལྷ་ཡི་སྦྱོར་བ་ཡིས། །བདག་དང་གཞན་ལ་མཆོད་པར་གྱིས། །འདི་ནི་སྐུ་ཡི་དམ་

ཚིག་གོ །རང་ལྷའི་སྐུ་ཕྱག་རྒྱ་ཆེན་པོར་ཟབ་གསལ་གཉིས་སུ་མེད་པའི་ཏིང་ངེ་འཛིན་དང་མ་བྲལ་

བར་འདོད་པའི་ཡོན་ཏན་ལ་རང་བཞིན་ཤེས་པའི་སྒོ་ནས་ལོངས་སྤྱོད་པའི་བྱང་ཆུབ་སྒྲུབ་པར་གྱིས་

ཤིག །ཅེས་ཕྱག་རྒྱའི་དེ་ཁོ་ན་ཉིད་བརྗོད་དེ་དམ་ཚིག་གསུམ་སྦྱིན་ནོ།།

དེ་ནས་ཡང་སློབ་མ་ལ་གོང་ལྟར་མཆོད་དེ། གསེར་གྱི་ཐུར་མས་མིག་སྨན་བྱུག་སྟེ། མིག་འབྱེད་པའི་ཚུལ་དུ་

བྱས་ལ། ཇི་ལྟར་མིག་མཁན་རྒྱལ་པོ་ཡིས། །འཇིག་རྟེན་ལིང་ཏོག་བསལ་བ་ལྟར། །བུ་ཁྱོད་ཀྱིས་

ནི་མི་ཤེས་པའི། །རབ་རིབ་རྒྱལ་བ་རྣམས་ཀྱིས་བསལ། །ཨོཾ་བཛྲ་ནཻ་ཏྲ་ཨ་པ་ཧ་ར་ཕཊ་ལཾ་ཧྲཱིཿམ་

རིག་པའི་ལིང་ཏོག་དང་བྲལ་ནས་ཡེ་ཤེས་ཀྱི་སྤྱན་ཕྱེ་བར་གྱུར། ཨ་ལས་སྐྱེས་པའི་མེ་ལོང་དུ་

གྱུར། ཨ་ཆོས་རྣམས་གཟུགས་ཅན་ལྟ་བུ་སྟེ། །གསལ་ཞིང་དག་ལ་རྙོག་པ་མེད། །བཟུང་དུ་མེད་

ཅིང་བརྗོད་དུ་མེད། །རྒྱུ་དང་ལས་ལས་ཀུན་ཏུ་འབྱུང༌། །རང་བཞིན་མེད་ཅིང་བདག་མེད་པ། །དེ་

ལྟར་ཆོས་རྣམས་ཤེས་བྱས་ནས། །སེམས་ཅན་དོན་ནི་མཉམ་མེད་བྱོས། །འོན་ཀྱང་སངས་རྒྱས་

སྲས་སུ་སྐྱེ། །ཆོས་རྣམས་རང་བཞིན་མེད་པ་མེ་ལོང་གི་གཟུགས་བརྙན་དང་མཚུངས་པར་ཤེས་

པར་བྱོས་ཤིག །ཅེས་མེ་ལོང་བསྟན། ཨཱཿལས་སྐྱེས་པའི་དྲིལ་བུ། ཆོས་རྣམས་ནམ་མཁའི་མཚན་

ཉིད་དེ། །ནམ་མཁའ་ལ་ཡང་མཚན་ཉིད་མེད། །ནམ་མཁའ་མཉམ་པ་ཉིད་སྦྱོར་བས། །ཐམས་

ཅད་མཆོག་ནི་མཉམ་ཉིད་གསལ། །ཞེས་བརྗོད་ཅིང་དཀྲོལ་དུ་གཞུག །ཧོ་ལས་སྐྱེས་པའི་མདའ་གཞུ་

བྱིན་ཏེ། ཧོ་དེ་བཞིན་གཤེགས་པ་ཐམས་ཅད་ཀྱི་རྗེས་སུ་བྱོས་ཤིག །ཅེས་བརྗོད་ནས་ཕྱོགས་བཞི་སྟེང་

འོག་ཏུ་མདའ་འཕེན་སྟངས་བྱེད་དུ་གཞུག་གོ།

ཡང་མེ་ལོང་གི་ནང་དུ་རྡོ་རྗེའི་གཟུགས་བརྙན་འཆར་དུ་བཅུག་ནས་བསྟན་ཏེ། ཨོཾ་མཉྫུ་ཤྲཱི། འཇམ་

པའི་རྡོ་རྗེ་མེ་ལོང་ལྟར། །དག་ཅིང་གསལ་ལ་རྙོག་པ་མེད། །སངས་རྒྱས་ཀུན་བདག་རང་ཉིད་

ནི། །བུ་ཁྱོད་ཀྱིས་ནི་སྙིང་ལ་ཞུགས། །འཇམ་པའི་རྡོ་རྗེ་རང་ཉིད་གཙོ། །འདི་ཉིད་ཡིན་པར་

ཤེས་པར་གྱིས། །ཨོཾ་མཉྫུ་ཤྲཱི་ཨཱ། རང་གི་སྙིང་ལ་ཞུགས་པའི་རྡོ་རྗེ་སེམས་དཔའ་མེ་ལོང་ནང་

གི་གཟུགས་བརྙན་ལྟར་ཤེས་པར་གྱིས་ཤིག །དེ་ནས་ཆོས་བཤད་པ་སྤྱིའི་རྗེས་གནང་ནི། ཨོཾ་བཛྲ་ཧེ་ཏུ་

མཾ། ཞེས་པའི་འཁོར་ལོ་རྐང་པའི་འོག་ཏུ་སྦྱིན། ཨོཾ་བཛྲ་བྷཱ་ཥ་རཾ། ཞེས་པས་དུང་ལག་པ་གཡས་སུ་བྱིན། ཨཿ 

ཞེས་པའི་དྲིལ་བུ་ལག་པ་གཡོན་དང༌། མཚན་བརྗོད་ཀྱི་པོ་ཏི་ལག་པ་གཉིས་ཀྱི་དབུས་སུ་བྱིན་ལ་དྲིལ་བུ་དཀྲོལ་ཞིང༌། 

དེ་རིང་ཕན་ཆད་འཇིག་རྟེན་ལ། །སྐྱོབ་པ་རྣམས་ཀྱིས་འཁོར་ལོ་བསྐོར། །ཆོས་ཀྱི་དུང་ནི་བླ་

མེད་པས། །ཀུན་ཏུ་མ་ལུས་གང་བར་གྱིས། །སོམ་ཉི་ཡིད་གཉིས་མི་བྱ་ཞིང༌། །དོགས་པ་མེད་

པའི་སེམས་ཀྱིས་ནི། །གསང་སྔགས་སྤྱོད་པའི་ཚུལ་གྱི་མཆོག །འཇིག་རྟེན་རྣམས་ལ་ཀུན་ཏུ་

སྒྲོགས། །དེ་ལྟར་བྱས་ན་སངས་རྒྱས་ལ། །ཕན་བཏགས་དྲིན་ཏུ་བཟོ་བར་འགྱུར། །རྡོ་རྗེ་འཛིན་པ་དེ་

ཀུན་ཡང༌། །ཁྱོད་ལ་རྟག་ཏུ་སྲུང་བར་བྱེད། །ཅེས་བརྗོད་དོ། །རིགས་སོ་སོའ་ིཆོས་བཤད་པའི་རྗེས་གནང་ནི། སློབ་

མ་རིམ་པ་བཞིན་རིགས་ལྔའི་ཕྱག་ཆེན་སྒྲུབ་ཐབས་ཀྱི་སྐབས་སུ་བསྒོམ་པའི་ཚེ་ཇི་ལྟར་བཤད་པ་ལྟར་འཆར་བཅུག་ནས། 

སོ་སོའ་ིའཁོར་ལོ་བསྒྱུར་བའི་རྣལ་འབྱོར་ལ་གནས་སུ་གཞུག་ཅིང༌། འཇིག་རྟེན་ཀུན་ལ་ཐམས་ཅད་དུ། །སེམས་

ཅན་ཀུན་ལ་ཕན་པའི་ཕྱིར། །ཇི་ལྟར་སྣ་ཚོགས་འདུལ་འགྱུར་བའི། །ཆོས་ཀྱི་འཁོར་ལོ་རབ་ཏུ་

བསྐོར། །ཞེས་པ་དང༌། ཆོས་ཀྱི་གནས་སུ་རྡོ་རྗེ་དང་རིན་པོ་ཆེ་དང་པདྨ་དང༌། ལས་ཀྱི་འཁོར་ལོ་རབ་ཏུ་བསྐོར། །ཞེས་

སྦྱར་ནས་བརྗོད་དེ། རྗེས་སུ་གནང་བ་སྦྱིན་ནོ།།

དེ་ནས་སློབ་དཔོན་བདག་ཉིད་ལངས་ལ། སྐྱོབ་པ་ཤཱཀྱ་སེངྒེའི་ཏིང་ངེ་འཛིན་དང་ལྡན་པས་སྣམ་སྦྱར་གྱོན་ཏེ། 

གཡོན་པའི་ཁུ་ཚུར་སྙིང་ཁར་ཆོས་གོས་འཛིན་པའི་ཚུལ་དུ་བྱས་ལ། གཡས་པས་མི་འཇིགས་པ་སྦྱིན་པའི་ཕྱག་རྒྱ་བྱ་ཞིང་

ལུང་བསྟན་བྱ་སྟེ། ཨོཾ་ང་ཡིས་ཁྱོད་ལ་ལུང་སྟོན་ཡིན། །འཇམ་པའི་རྡོ་རྗེ་དེ་བཞིན་གཤེགས། །སྲིད་

པ་ཤིན་ཏུ་དག་པས་ན། །སྲིད་པའི་ངན་འགྲོ་རྣམས་ལས་བཏོན། །ཀྱེ་རྡོ་རྗེ་ཆེ་གེ་མོ་ཞེས་བྱ་བའི་དེ་

བཞིན་གཤེགས་པ་བྷུར་བྷུ་ཝ་སྭ། ཞེས་གཟེངས་བསྟོད་དོ། །དེ་ནས་གསང་བ་བསྒྲག་པར་བྱ་སྟེ། འདོད་ཆགས་

བྲལ་བ་ལྟ་བུ་ཡི། །ཁམས་གསུམ་ན་ནི་སྡིག་མེད་དེ། །དེ་བས་འདོད་ལ་ཆགས་བྲལ་བ། །ཁྱོད་

ཀྱིས་ནམ་ཡང་མི་བྱའོ། །མཧཱ་ས་མ་ཡ་ཧ་ན་ཧཱུཾ་ཕཊ། ཞེས་བརྗོད་ཅིང་དོན་བཤད་དབུགས་དབྱུང་ངོ༌། །དེ་ནས་

ལྷའི་སྔགས་སྦྱིན་པར་བྱ་སྟེ། སློབ་དཔོན་གྱི་གཙོ་བོ་སེམས་དཔའ་སུམ་བརྩེགས་ཀྱི་ང་རྒྱལ་ལ་གནས་ནས་མེ་ཏོག་དྲི་ཞིམ་

པོས་བསྒོས་པ་ལ་རྩ་སྔགས་བརྒྱ་རྩ་བརྒྱད་ལ་སོགས་པ་བཟླས་ཏེ། དེའི་རྗེས་སུ་སློབ་མས་རྩ་སྔགས་ལན་གསུམ་བླ་མའི་

རྗེས་སུ་བཟླས་ནས། དེ་ནས་བླ་མས་མེ་ཏོག་དེ་ཉིད་སློབ་མའི་སྤྱི་བོར་སྦྱིན་པར་བྱའོ།།

དེ་ནས་འདི་ལྟར་གདམ་པར་བྱ་སྟེ། ཁྱོད་ཀྱིས་མི་མཁས་གང་དག་ལ། །སྔགས་དང་ཕྱག་རྒྱ་མ་

སྟོན་ཞིག །དེ་ཡིས་སྤྱོད་ན་སོམ་ཉི་ཟ། །གཉིས་ཀ་ངན་སོང་ཉིད་དུ་ལྷུང༌། །ཞེས་གསང་བར་གདམས་

སོ། །དེ་ནས་སློབ་མའི་སྤྱི་བོར་གདུགས་བཟུང་ལ་དཀྱིལ་འཁོར་ལ་སྐོར་བ་གསུམ་མམ་བདུན་བྱས་ཏེ། ཤར་སྒོའ་ིཐད་ནས་

སློབ་མ་ལྷ་ལ་དད་པ་དྲག་པོས་ལུས་ཐམས་ཅད་ས་ལ་བཏུད་ལ། བླ་མས་ཐལ་མོ་སྦྱར་ཏེ། སྔགས་རྣམས་འཛིན་པར་

འགྱུར་བ་ཡི། །སློབ་མ་འདི་ནི་ཕུལ་བ་ལགས། །ཞེས་བརྗོད་དེ་སློབ་མ་ལྷ་ལ་ཕུལ། དེ་ནས་གདུགས་བཞག་སྟེ་

སློབ་མའི་སྙིང་ལ་འབབ་པའི་ཚིག་འདི་དག་བརྗོད་པར་བྱའོ། །དེ་རིང་དཀྱིལ་འཁོར་སློབ་དཔོན་གྱུར། །སྔགས་

དང་རྒྱུད་ཀྱང་འཛིན་པར་འགྱུར། །སངས་རྒྱས་བྱང་ཆུབ་སེམས་དཔའ་དང༌། །ལྷ་རྣམས་ཀུན་

གྱིས་བཀུར་བར་འགྱུར། །སེམས་ཅན་ཀུན་ལ་སྙིང་བརྩེ་བས། །དཀྱིལ་འཁོར་ཆོ་ག་བཞིན་དུ་

བྲིས། །སྒྲུབ་པ་པོ་ཡང་རྒྱུད་ལ་སྦྱོར། །ཁྱོད་ཀྱིས་ཆོས་ལ་སེར་སྣ་དང༌། །སེམས་ཅན་རྣམས་ལ་

མི་ཕན་པ། །བུ་ཁྱོད་ཀྱིས་ནི་མི་བྱའོ། །དེ་ནས་སླར་ཡང་བསྟེན་བྱ་སྟེ། །མཆོག་ཏུ་གསང་བའི་

དཀྱིལ་འཁོར་འདིར། །བཙུད་པ་དང་ནི་མཐོང་བ་ཡིས། །དེ་རིང་སྡིག་པ་རྣམ་གྲོལ་ནས། །དེ་རིང་

ཁྱེད་རྣམས་བདེ་བར་གནས། །བདེ་ཆེན་ཐེག་པ་འདི་ལ་ནི། །ཕྱིན་ཆད་འཆི་བ་ཡོད་མེད་ཅིང༌། །མི་

ཐུབ་པ་དང་མི་ཚུགས་པས། །ཅིས་ཀྱང་མི་འཇིགས་དགའ་བར་གྱིས། །སྲིད་པ་ཤིན་ཏུ་དག་པས་

ན། །སྲིད་པའི་སྡུག་བསྔལ་ལས་འདས་སོ། །བྱང་ཆུབ་སེམས་ནི་སྤང་མི་བྱ། །དམ་པའི་ཆོས་ནི་

སྨད་མི་བྱ། །ནམ་ཡང་དོར་བར་མི་བྱའོ། །མི་ཤེས་པ་དང་རྨོངས་པ་ལ། །དེ་ཉིད་རྣམ་པར་བསྟན་མི་

བྱ། །རྡོ་རྗེ་དྲིལ་བུ་མི་སྤང་ཞིང༌། །སློབ་དཔོན་ནམ་ཡང་སྨད་མི་བྱ། །སངས་རྒྱས་ཀུན་དང་མཚུངས་

པ་ཡིན། །རང་གི་བདག་ཉིད་ཡོངས་བཏང་སྟེ། །དཀའ་ཐུབ་ཀྱིས་ཀྱང་གདུང་མི་བྱ། །ཇི་ལྟར་བདེ་

བས་བདེ་བཟུང་ན། །འདི་ནི་མ་འོངས་རྫོགས་སངས་རྒྱས། །ཞེས་དབུགས་དབྱུང་བར་བྱའོ། །སློབ་མས་ཀྱང་

ཕྱག་བྱས་ཏེ། གཙོ་བོས་ཇི་ལྟར་བཀའ་སྩལ་པ། །དེ་དག་ཐམས་ཅད་བདག་གིས་བགྱི། །ཞེས་ཁས་བླངས་

ཤིང་དཀྱིལ་ཆོག་ན་སློབ་དཔོན་གྱིས་གོ་རིམས་འདི་ལྟར་གསུངས་ལ། བླ་མ་དག་གསང་བར་གདམས་པ་སྐབས་འདིར་

མཛད་དེ། དེ་ལ་ཡང་མི་རུང་བ་མེད་དོ། །དེ་ནས་སློབ་མས་བླ་མ་ལ་མཆོད་ཅིང་ཡོན་དབུལ་བར་བྱ་སྟེ། དབང་བསྐུར་བའི་

ཆོ་གའི་རིམ་པའོ། །བདག་འཇུག་གི་ཚེ་སློབ་མ་རྣམས་ཞེས་པ་དག་རང་ཉིད་ཅེས་པར་འདོན་པ་བསྒྱུར་བར་བྱའོ།།

བཞི་པ་མཇུག་གི་ཆོ་ག་ནི། སྐགས་འདིར་ཆད་ལྷག་གི་ཉེས་པ་ཞི་བ་ལ་སོགས་པའི་དོན་དུ། ཞི་བའི་སྦྱིན་སྲེག་

བྱེད་ནའང་ཐབ་ཏུ་དཀྱིལ་འཁོར་གྱི་ལྷ་སྤྱན་དྲངས་ནས། སྦྱིན་སྲེག་གི་ཆོ་ག་ཡོངས་སུ་རྫོགས་པར་བྱའོ། །དེ་ནས་སླར་ཡང་

མཆོད་པ་རྣམས་བསང་སྦྱངས་བྱིན་རླབས་བྱས་ནས། ཉེར་སྤྱོད་ལྔ་རོལ་མོ་སྒེག་སོགས་བརྒྱད་དང་བཅས་པས་མཆོད། 

མཚན་བརྒྱ་རྩས་བསྟོད། ཕྱི་རོལ་ཏུ་སོང་ནས་གཏོར་མ་ཆ་གསུམ་བྱ། ཉེ་རེག་བྱས་ཏེ་ནང་དུ་འོངས་ནས། སྒྲུབ་ཐབས་ཀྱི་

སྐབས་སུ་བྱས་པའི་ཕྱག་བཞི་བྱ། སྔར་བཤད་པའི་སྔགས་དང་ཕྱག་རྒྱས་མཆོད་ཡོན་དབུལ། དགེ་བའི་རྩ་བ་བསྔོ་བ་དང་

སྨོན་ལམ་བྱས་ནས། རྩ་སྔགས་ཀྱི་མཇུག་ཏུ་བཛྲ་མུཿཞེས་བརྗོད་དེ། ལྷ་ཐམས་ཅད་ཀྱི་དམ་རྒྱ་དུས་གཅིག་ཏུ་བཀྲོལ་བར་

བསྒོམ། དཀྱིལ་འཁོར་གྱི་ཤར་སྒོའ་ིཐད་དུ་འགྲེང་བས་མེ་ཏོག་དང་བཅས་པའི་ཐལ་མོ་སྙིང་ཁར་སྦྱར་ཏེ། རྗེ་བཙུན་གྱི་ཡི་གེ་



མཁས་གྲུབ་རྗེའི་གསུང་འབུམ་ཕ།524

བརྒྱ་པ་ལན་བདུན་བརྗོད་ནས། རྗེ་བཙུན་འཇམ་པའི་རྡོ་རྗེ་འཁོར་དང་བཅས་པ་ཁྱེད་རྣམས་ཀྱིས་སེམས་

ཅན་གྱི་ཁམས་ལ་རྗེས་སུ་བརྩེ་བས་བཀའ་སྩལ་ཅིང་དཀྱིལ་འཁོར་བྱིན་གྱིས་བརླབས་ཏེ་སེམས་

ཅན་གྱི་དོན་མཛད་ན། སོ་སོ་སྐྱེ་བོ་རྣལ་འབྱོར་ལ་དབང་མ་ཐོབ་པ་རྣམས་སྡུད་ངེས་པའམ། ཡོ་

བྱད་མ་ཚང་བ་ལ་སོགས་ཉེས་པ་གང་ཅུང་ཟད་ཅི་མཆིས་པ་དེ་དག་བཟོད་པར་བཞེས་ཏེ་འཕྲལ་

དང་ཡུན་གྱི་སྒྲིབ་པར་མི་འགྱུར་བར་མཛད་དུ་གསོལ། ཞེས་གསོལ་བ་བཏབ་སྟེ། སེམས་མ་རྡོ་རྗེ་མའི་ཕྱག་

རྒྱ་སྤྱི་བོར་བཅིངས་ཏེ། དཀྱིལ་འཁོར་ལ་སྐོར་བ་གསུམ་མམ་བདུན་བྱས་ནས། ཨོཾ་ཁྱེད་ཀྱིས་སེམས་ཅན་དོན་

ཀུན་མཛད། །ཅེས་སོགས་ཀྱི་མཇུག་ཏུ་བཛྲ་མུཿ ཞེས་བརྗོད་དེ། ཕྱག་རྒྱ་སྤྱི་བོར་བཀྲོལ་ནས་དཀྱིལ་འཁོར་དང་

ལས་བུམ་སོགས་ཀྱི་ལྷ་ཡེ་ཤེས་པ་རྣམས་རང་གནས་སུ་གཤེགས་པར་གྱུར། རྡོ་རྗེ་བསྡུ་བའི་ཕྱག་

རྒྱ་བཅས་ནས། ཨོཾ་བཛྲ་ས་མ་ཡ་ཛཿཛཿཧཱུཾ་བཾ་ཧོཿསྤྲུལ་པའི་དཀྱིལ་འཁོར་རང་གི་ལུས་ལ་ཐིམ་པར་

གྱུར། ཞེས་བརྗོད་ཅིང་བསམས་ནས་རང་དང་པོའ་ིསངས་རྒྱས་ཀྱི་ང་རྒྱལ་གྱིས་ལྷའི་མཚན་མ་རྣམས་རིམ་གྱིས་བསྡུ། 

དེ་ནས་གདན་བསྡུ། དེ་ནས་ཚངས་ཐིག་ནས་བརྩམས་ཏེ་ལྟེ་བའི་བར་གྱི་རྡུལ་ཚོན་རྣམས་རྡོ་རྗེའི་རྩེས་བསྡུས་ཤིང༌། ཨ་

ཀཱ་རོ་མུ་ཁཾ་གི་སྔགས་བརྗོད་ཅིང་སྔགས་དོན་ཡིད་ལ་བྱས་ཏེ། དཀྱིལ་འཁོར་རྫོགས་པར་བསྡུས་ལ། སློང་བ་ཡོད་ན་

ཅུང་ཟད་སྦྱིན། དེའི་ལྷག་མ་རྣམས་བུམ་པ་ལ་སོགས་པར་བླུག་ནས་སྦྱིན་སྲེག་གི་ཐལ་བ་དང་ལྷན་ཅིག་ཏུ་གླང་པོ་ཆེའི་

སྟེང་ངམ། མེ་ཏོག་ཕྲེང་བ་དང་རིན་པོ་ཆེ་ལ་སོགས་པས་རྒྱན་པའི་ཁྱོགས་ཀྱི་སྟེང་དུ་བཞག་ནས། རོལ་མོ་ལ་སོགས་པ་

དང་བཅས་པའི་བཀུར་སྟི་ཆེན་པོས་གདན་དྲངས་ནས་རྒྱ་མཚོར་འབབ་པའི་ཆུ་བོའ་ིའགྲམ་དུ་ཀླུ་ལ་རྡུལ་ཚོན་གཏད་པའི་

ཆོ་ག་སྐབས་གཞན་ནས་འབྱུང་བ་ལྟར་བྱས་ཏེ། རྡུལ་ཚོན་སོགས་ཆུ་བོར་དོར་ནས། བུམ་པ་ཆུས་བཀང་སྟེ་ཁྱེར་ཡོང་

བས་དཀྱིལ་འཁོར་གྱི་ཁང་པ་ལ་གཏོར་ཞིང་ཆག་ཆག་གདབ། སློབ་དཔོན་གྱིས་རྡོ་རྗེ་དྲིལ་བུ་འཛིན་པས་ལག་པས་སྐམ་

པའི་ཕྱག་རྒྱ་བྱས་ཏེ། ཨོཾ་བཛྲ་ཀཱི་ལ་ཨུད་ཀཱི་ལ་ཡ་སརྦ་བིགྷྣན་བཛྲ་དྷཱ་ར་ཡ་ཨཛྙཱ་པ་ཡ་ཧཱུཾ་ཧཱུཾ་ཧཱུཾ་ཕཊ་

ཧོཿ ཞེས་བརྗོད་ཅིང་ཕུར་བུ་ཕྱུང་ནས། ཨོཾ་རུ་རུ་སྥུ་རུ་ཛྭ་ལ་ཏིཥྛ་སིདྡྷ་ལོཙྪ་ནེ་སརྦ་ཨརྠ་སཱ་དྷ་ནི་སྭཱཧཱ། 

ཞེས་བརྒྱ་རྩ་བརྒྱད་བཟླས་པའི་འོ་མས་ཕུར་བུ་བཀྲུ། བགེགས་རྣམས་ཀྱི་རྨ་བ་བསོས་ཤིང་སངས་རྒྱས་པར་བསམ་པར་

བྱའ།ོ །རྒྱ་གཞུང་རྣམས་སུ་གོ་རིམས་འདི་ལྟར་བཤད་པ་མང་ལ། བླ་མ་དག་ཕུར་བུ་སྔོན་དུ་ཕྱུང་ནས། དེའི་རྗེས་སུ་རྡུལ་ཚོན་ཆུ་ 

བོར་དོར་བ་ཕྱག་ལེན་ལ་མཛད་དོ།།

དེ་ནས་རང་ཉིད་དཀྱིལ་འཁོར་གྱི་དབུས་སུ་གནས་པས་རྒྱལ་བ་ཤཱཀྱ་ཐུབ་པའི་ང་རྒྱལ་འཛིན་པ་ལ། སློབ་མ་



འཇམ་དཔལ་གསང་ལྡན་གྱི་སྒྲུབ་ཐབས་ཆོ་ག 525

རྣམས་འགྲེང་བས་དྲིལ་སྟབས་དང་བཅས་ཏེ་འདུད་ཉི་ཤུས་བསྟོད་ནས་ཐམས་ཅད་ཐལ་མོ་སྦྱར་ཏེ། མགོན་པོ་བདག་

ཅག་ཡི་རང་ངོ་། །ལེགས་སོ་ལེགས་སོ་ལེགས་པར་གསུངས། །རྣམ་གྲོལ་འབྲས་བུ་འཚལ་བ་

ཡི། །འགྲོ་བ་མགོན་མེད་རྣམས་དང་ནི། །བདག་ཅག་ཡང་དག་རྫོགས་པ་ཡི། །བྱང་ཆུབ་ཐོབ་པའི་

དོན་ཆེན་མཛད། །སྒྱུ་འཕྲུལ་དྲ་བའི་ཚུལ་བསྟན་པ། །འདི་ནི་རྣམ་དག་ལེགས་པའི་ལམ། །ཟབ་ཅིང་

ཡངས་ལ་རྒྱ་ཆེ་སྟེ། །དོན་ཆེན་འགྲོ་བའི་དོན་བྱེད་པ། །སངས་རྒྱས་རྣམས་ཀྱི་ཡུལ་འདི་ནི། །རྫོགས་

པའི་སངས་རྒྱས་ཀུན་གྱིས་བཤད། །ཅེས་སྙན་པའི་གདངས་ཀྱིས་མགྲིན་གཅིག་ཏུ་བརྗོད་དེ་ལེགས་སོ་སྦྱིན་པའི་

ཆོ་གའོ། །སློབ་དཔོན་གྱིས་དཀྱིལ་ཆོག་དང་སྒྲུབ་ཐབས་ཀྱི་མཇུག་གཉིས་ཀ་རུ་གཤིན་པོ་བཟུང་བའི་ཆོ་ག་རྣམས་རྒྱས་པར་

གསུངས་ཀྱང་འདིར་མ་བརྗོད་ཀྱི། ཆོ་ག་དེ་དང་སྦྱིན་སྲེག་གི་ཆོ་ག་ནི་ལོགས་སུ་བརྗོད་པར་བྱའོ།། །།

འཇམ་དབྱངས་བླ་མའི་རྣམ་དག་དགོངས་པ་བཀང་ཕྱིར་དང༌། །འཇམ་པའི་དབྱངས་

ཀྱིས་ཐེག་མཆོག་བཤེས་གཉེན་མཛད་ཕྱིར་དང༌། །འཇམ་དབྱངས་ལ་གུས་སྐལ་ལྡན་སློབ་མ་རྗེས་

བཟུང་ཕྱིར། །འཇམ་དབྱངས་སྲས་པོ་སྒེག་རྡོར་གཞུང་བཞིན་འདིར་སྦྱར་རོ། །གྲུབ་ཆེན་གཞུང་ནི་

ཤིན་ཏུ་གཏིང་ཟབ་ཅིང༌། །བདག་བློ་བྱིས་པའི་ངང་ཚུལ་བརྩོན་པ་ཞན། །དེ་ཕྱིར་འདི་ལ་ནོངས་པ་

ཅི་མཆིས་པ། །བླ་མ་མཆོག་དང་འཇམ་པའི་དབྱངས་ལ་འཆགས། །ལྷག་བསམ་དག་པས་ཚུལ་

འདིར་འབད་པ་ལས། །ཐོབ་པའི་དགེ་བ་རབ་ཏུ་དཀར་བའི་མཐུས། །ཚེ་རབས་ཀུན་ཏུ་འཇམ་

མགོན་བླ་མ་ཡིས། །རྗེས་སུ་བཟུང་ནས་ཆོས་ཚུལ་ཀུན་འཛིན་ཤོག།

བཅོམ་ལྡན་འདས་འཇམ་དཔལ་ཡེ་ཤེས་སེམས་དཔའི་དོན་དམ་པའི་མཚན་ཡང་དག་པར་བརྗོད་པ་ལས་

གསུངས་པ་གསང་བ་དང་ལྡན་པ་ཞེས་བྱ་བའི་རིགས་བསྡུས་པའི་དཀྱིལ་འཁོར་གྱི་འཁོར་ལོ་སྒྲུབ་པའི་ཐབས་དང་དཀྱིལ་

འཁོར་གྱི་ཆོ་གའི་རིམ་པ་བཤད་པ་སྙིང་པོ་བསགས་པ་ཞེས་བྱ་བ་འདི་ནི། རྗེ་ཐམས་ཅད་མཁྱེན་པ་ཙོང་ཁ་པ་ཆེན་པོ་རང་

ཉིད་ཀྱིས་ལུགས་འདི་ལ་སྒེག་རྡོར་གྱི་གཞུང་རྣམས་གུང་བསྒྲིགས་པ་ན་ལུགས་སྔ་མ་དག་ལས་སྐབས་གང་དུ་མི་འདྲ་

བའི་ཁྱད་པར་གང་འབྱུང་བ་རྣམས་སྒྲུབ་ཐབས་ལ་ཟིན་བྲིས་ཉུང་ངུ་རྫོགས་པར་མཛད་པ་དང༌། དཀྱིལ་ཆོག་ལའང་ཐིག་ལ་

སོགས་པ་ཆོ་གའི་འགྲོས་འདི་ལྟ་བུ་ཞིག་དགོས་པ་ཡིན་ཞེས་སོགས་གཟུར་འདེབས་ཀྱི་གསུང་ཅུང་ཟད་ཙམ་སྩལ་བ་རྣམས་

གཞིར་བཞག་ནས་སྒེག་རྡོར་གྱི་ཆོས་ལྔ་ལ་སོགས་པ་གྲུབ་ཆེན་གྱི་གཞུང་ལ་ཞིབ་པར་དཔྱད་ཅིང༌། གཞན་ཡང་ལུགས་འདི་

ལ་སྟོད་ལུངས་ཀྱི་བྱེ་མ་ལུང་པ་ཆོས་ཡེས། མངའ་རིས་ཀྱི་པུ་ཧྲངས་སུ་ཤཱནྟིཾ་གརྦྷའི་སློབ་མ་པཎྜི་ཏ་ཉི་མའི་དངོས་གྲུབ་ལ་



མཁས་གྲུབ་རྗེའི་གསུང་འབུམ་ཕ།526

ཞུས་ནས་བྱོན་པ་ལས་བརྒྱུད་པ་ལ་གསང་ལྡན་སྟོད་ལུགས་སུ་གྲགས་པ་དང༌། མདོ་ཁམས་སུ་སྨྲྀ་ཏིའི་སློབ་མ་ཚོགས་ཏེ་

ངག་གི་དབང་ཕྱུག་ལ་ཁམ་པ་ཤེས་རབ་རྡོ་རྗེས་ཞུས་ཏེ་དབུས་གཙང་དུ་ཞུས་པ་ལས་བརྒྱུད་པ་ལ་གསང་ལྡན་སྨད་ལུགས་

སུ་གྲགས་པ་དང༌། རྔོག་ཆོས་རྡོར་གྱིས་བྱེ་མ་ལུང་པ་དང༌། ཁམ་པ་ཤེས་རྡོར་གཉིས་ཀ་ལ་བསླབས་ནས། སྤ་སྦ་བ་ཅན་

དང༌། རྒྱ་འོ་མ་ཅན་གཉིས་ཀ་ལ་གནང་བ་ནས་བརྒྱུད་པ་ལ་གསང་ལྡན་རྔོག་ལུགས་སུ་གྲགས་པ་དང༌། སྤ་ལ་རྔོག་མདོ་

སྡེས་ཞུས་ཏེ། དེ་ལ་གཙང་གི་རོང་ལྷ་སྟེངས་སུ་བྱུང་བའི་གཙང་སྨྲ་སེང་གིས་ཞུས་ཏེ། དེ་ལ་ཉང་སྟོད་སྲེའུ་ཆུང་པ་ལྕེ་བློ་ལྡན་

སེང་གེས་ཞུས་ནས། དེ་ལས་རྒྱ་ཆེར་འཕེལ་བ་ལ་སྲེའུ་ཆུང་པའི་ལུགས་ཞེས་ཟེར་ཏེ། དེ་ལྟར་ལུགས་སོ་སོའ་ིབཞེད་པ་མི་

འདྲ་བ་སོ་སོ་དག་ཀྱང་ཁོང་དུ་ཆུད་པར་བྱས་ནས། རྒྱལ་བ་ཀུན་གྱི་ངོ་བོ་རྗེ་ཙོང་ཁ་པ་ཆེན་པོའ་ིཞལ་སྔ་ནས། མཚན་བརྗོད་

འགྲེལ་པ་བར་པའི་ལུགས་འདི་ལ་ཆོ་ག་དང་རྒྱུད་ཀྱི་བཤད་པ་སྔར་བོད་འདིར་ཤིན་ཏུ་དར་བ་ལ་ད་ལྟ་ཤིན་ཏུ་ཉམས་པ་འདི་

གསོ་བའི་ཆེད་དུ། ཆོ་ག་དང་བཤད་པ་ཅུང་ཟད་འཛུགས་པ་ལ་འབད་དགོས་པ་ཡིན་ཞེས་བཀའ་སྩལ་བའི་ཁུར་ཡུན་རིང་དུ་

ཡིད་ལ་ལྕི་བའི་ཡོད་པ་དེའི་རང་ཉིད་ཀྱང་རྗེ་བཙུན་འཇམ་པའི་དབྱངས་ཀྱི་ཆོས་ཚུལ་འདི་ལ་མི་ཕྱེད་པའི་དད་པས་རྒྱུ་བྱས་

ཤིང༌། ལུགས་འདི་ལ་འདུན་པ་དང་ལྡན་པའི་དགེ་བའི་བཤེས་གཉེན་དུ་མས་བསྐུལ་བས་རྐྱེན་བྱས་ཏེ། རྗེ་བཙུན་འཇམ་

པའི་དབྱངས་དང་ཐ་མི་དད་པའི་དཔལ་ལྡན་བླ་མ་རྗེ་བཙུན་ཆོས་ཀྱི་རྒྱལ་པོ་ཙོང་ཁ་པ་ཆེན་པོའ་ིཞབས་ཀྱི་པདྨོ་ལ་གུས་པས་

གཏུགས་པའི་བཙུན་པ་དགེ་ལེགས་དཔལ་བཟང་པོས་གྲུབ་པའི་གནས་མཆོག་འབྲོག་རི་བོ་ཆེ་དགེ་ལྡན་རྣམ་པར་རྒྱལ་བའི་

